ಕೊಣ್ಣೂರ ನಾಟಕ ಕಂಪನಿ: ಕಲಾವಿದ-ಸಾಹಿತಿಗಳು ಕಂಡಂತೆ
ಶಿವಾನಂದ ಥೆಯೇಟರ್ ನಲ್ಲಿ ವಾಣಿವಿಲಾಸ ನಾಟಕ ಕಂಪನಿ ಕ್ಯಾಂಪ (೧೯೩೦). ಕೊಣ್ಣೂರ ನಾಟಕ ಕಂಪನಿಯ ಒಡೆಯರಾಗಿದ್ದ ರಾವ್‌ಸಾಹೇಬ ಶಿವಮೂರ್ತಿಸ್ವಾಮಿ ಕಣಬರ್ಗಿಮಠರು ಬಂದಿದ್ದರು. ಪ್ರಥಮ ಪ್ರಯೇಗದ ಸಿದ್ಧತೆ ಭರದಿಂದ ಸಾಗಿದೆ. ಗ್ರೀನ್‌ರೂಮಿನಲ್ಲಿ ಎಲ್ಲಿಲ್ಲದ ಉತ್ಸಾಹ, ಆನಂದಮಯ ವಾತಾವರಣ, ಗಣಪತಿಪೂಜೆ, ನಾಂದಿ ಹಾಡಿದ್ದಾಯಿತು. ಅಂಕಪರದೆ ಎತ್ತಬೇಕೆನ್ನುವಾಗಲೇ ಪರದೆಗೆ ಬೆಂಕಿ ಬಿದ್ದು ಧಗಧಗ ಉರಿಯತೊಡಗಿತ್ತು. ಮುಂದೆ ಹೋಗಿ ಬೆಂಕಿ ಆರಿಸುವ ಧೈರ್ಯ ಯಾರಿಗೂ ಇಲ್ಲ. ಎಲ್ಲರೂ ಮುಗಿಲು ಮುರಿದು ಬೀಳುವಂತೆ ಕೂಗಿದರು. ಪ್ರೇಕ್ಷಕರೂ ದನಿಗೂಡಿಸಿದರು. ಹಾಹಾಕರ ಪಸರಿಸಿತು. ಏನು ಮಾಡಬೇಕೆಂಬುದೇ ತಿಳಿಯುತ್ತಿರಲಿಲ್ಲ. ಕೆಲವರು ನೀರು ತರಲು ಹೋದರು. ಮುಂದಿನ ಕುರ್ಚಿಯಲ್ಲಿದ್ದ ರಾವ್‌ಸಾಹೇಬ ಕಣಬರ್ಗಿಮಠರು ಕುರ್ಚಿಯಿಂದ ಛಂಗನೆ ಜಿಗಿದು, ವಿಂಗ್‌ ಮೇಲೆ ಹತ್ತಿ ಅಂಕಪರದೆಯ ಹಗ್ಗವನ್ನು ತುಂಡರಿಸಿದರು. ಬೆಂಕಿ ಮೇಲೆ ಆವರಿಸಿಕೊಂಡಿದ್ದಿದ್ದರೆ ನಮ್ಮ ಹತೋಟಿ ಮೀರಿ ಲಕ್ಷಾಂತರ ರೂಪಾಯಿ ಹಾನಿ ಸಂಭವಿಸುತ್ತಿತ್ತು. ಇಂಥ ಸಂದರ್ಭದಲ್ಲಿ ಕಣಬರ್ಗಿಮಠರು ತೋರಿದ ಸಾಹಸ ಅದು ಕಲೆಯ ಮೇಲಿನ ಅಭಿಮಾನದ ಸಂಕೇತ. ಬೆಂಕಿ ಪೂರ್ಣ ಆರಿಸಿದರೂ ಮನಸ್ಸಿಗೆ ಕಸಿವಿಸಿ, ಸಮಾಧಾನವಿಲ್ಲ. ಪ್ರಥಮ ಪ್ರಯೋಗಕ್ಕೆ ಅಪಶಕುನವಾದುದರಿಂದ ಮುಂದೆ ಯಾವ ಗಂಡಾಂತರ ಕಾದಿದೆಯೋ ಎಂದು ಅಂಜಿ ನಾಟಕ ನಿಲ್ಲಿಸಿ ಕ್ಯಾಂಪ ಬದಲಿಸಿಬೇಕೆಂಬ ನಿರ್ಧಾರ ಐದು ನಿಮಿಷದಲ್ಲಿ ಆಯಿತು. ಪ್ರೇಕ್ಷಕರ ಹಣ ವಾಪಸ್‌ ಕೊಡುವುದು ನಿಶ್ಚಿತವಾಯಿತು. ಆಗ ಕಣಬುರ್ಗಿಮಠರು ಮಧ್ಯೆ ಪ್ರವೇಶಿಸಿ “ಇದಕ್ಕೆಲ್ಲ ಹೇಡಿಗಂಳಂತೆ ಅಂಜುತ್ತೀರಾ? ಇದು ನಮ್ಮ ಸತ್ವಪರೀಕ್ಷೆ ಅಜಾಗರೂಕತೆಯಿಂದ ಆದ ಕೆಲಸಕ್ಕೆ ಅಪಶಕುನವೆಂದರೆ ಹೇಗೆ? ನಾಟಕ ನಿಲ್ಲಿಸಬೇಡಿ ಯಶಸ್ವಿಯಾಗುತ್ತದೆ. ಮೂಢನಂಬಿಕೆಯನ್ನು ಬಿಡಿ” ಎಂದರು. ಅವರ ಮಾತಿನಿಂದ ಮತ್ತೆ ಹೊಸ ಮೇಕಪ್‌ ಮಾಡಿಕೊಂಡು ನಾಟಕ ಆರಂಭಿಸಿದೆವು. ಅದು ನಿಜವಾಗಿಯೂ ನಮಗೆ ಯಶಸ್ಸಿನ ಕ್ಯಾಂಪ್‌ ಆಯಿತು. ಎರಡೇ ನಾಟಕಗಳು ಸತತ ಎರಡು ತಿಂಗಳು ನಡೆದುವು.
ರಾವ್‌ಸಾಹೇಬ ಕಣಬರ್ಗಿಮಠರ ಊರು ಬೈಲಹೊಂಗಲ, ರಾವ್‌ಸಾಹೇಬರ ಪ್ರೇರಣೆಯ ಮೇರೆಗೆ ಬೈಲಹೊಂಗಲಕ್ಕೆ ಹೋಗಿ ಎರಡೇ ನಾಟಕಗಳನ್ನು ಎರಡು ತಿಂಗಳಗಳವರೆಗೆ ಅಭಿನಯಿಸಿದೆವು. ರಾವ್‌ಸಾಹೇಬರ ಉದಾರ-ಉದಾತ್ತ ಹೃದಯ ಎಂದೆಂದೂ ಮರೆಯುವಂಥದ್ದಲ್ಲ.
ರಾವ್‌ ಸಾಹೇಬ ಕಣಬರ್ಗಿಮಠರಿಗೆ ಗಂಗವ್ವ ಅಥವಾ ಯಲ್ಲವ್ವ ಗುಳೇದಗುಡ್ಡ ಅಪರಿಚಿತರಲ್ಲ. ಒಬ್ಬ ಮಹಿಳೆ ಮುಂದಾಗಿ ನಿಂತು ಕಂಪನಿ ನಡೆಸುತ್ತಿದ್ದಾಳೆಂಬ ಅಭಿಮಾನ ಬೇರೆ. ತಮ್ಮ ಕೊಣ್ಣೂರ ನಾಟಕ ಕಂಪನಿ ನಿಂತರೂ ಅವರಲ್ಲಿ ಕಲಾಭಿಮಾನದ ಬುಗ್ಗೆ ಬತ್ತಿರಲಿಲ್ಲ. ಅವರು ಉದಾರ ಹೃದಯಿಗಳು. ಕಲಾವಿದರನ್ನು ಕಂಡರೆ ಅವರಿಗೆ ತುಂಬ ಅಭಿಮಾನ, ಬೆಳಗಾಂವ್‌ದಿಂದ ನಮ್ಮನ್ನು ಬೈಲಹೊಂಗಲ (ಅವರ ಊರು) ಕ್ಕೆ ಕರೆದೊಯ್ದು ನಮ್ಮ ನಾಟಕಗಳನ್ನು ಆಡಿಸಿ, ಕಂಪನಿಯ ಹಿರಿಕಿರಿಯ ಪಾತ್ರಧಾರಿಗಳೆಲ್ಲರಿಗೂ ಮೃಷ್ಟಾನ್ನ ನೀಡಿ, ಕೈತುಂಬ ಬಹುಮಾನ ನೀಡಿ ಸತ್ಕರಿಸಿದರು. ಅಂದು ಅವರು ನಮಗೆಲ್ಲ ಬಹುಮಾನ ನೀಡಿದ ಮೊತ್ತ ಎರಡು ಸಾವಿರಕ್ಕೂ ಮೀರಿತ್ತು. ಅಂದು ಒಬ್ಬ ಕಲಾವಿದ ಮತ್ತೊಬ್ಬ ಕಲಾವಿದನ ಉತ್ಕರ್ಷ ನೋಡಿ ಕರುಬುತ್ತಿರಲಿಲ್ಲ. ಹಿಗ್ಗುತ್ತಿದ್ದ.
-ಬಸವರಾಜ ಮನಸೂರ
‘ಚಿಗುರು ನೆನಪು’ ಕೃತಿಯಿಂದ
 
ಬೆಳಗಾಂವ ಜಿಲ್ಹಾ ಗೋಕಾಕ ತಾಲೂಕ ಪೈಕಿ ಗೋಕಾಕಫಾಲ್ಸದಲ್ಲಿ ಇರುವ ವೇದಮೂರ್ತಿ ಶಿವಮೂರ್ತಿಸ್ವಾಮಿ ಕಣಬರಗಿಕಮಠ ಇವರು ಹಿಂದುಳಿದ ಈ ಕರ್ನಾಟಕ ಭಾಷೆಯನ್ನು ಕೈಲಾದ ಮಟ್ಟಿಗೆ ಸಂಗೀತ ವಿದ್ಯೆಯ ರೂಪದಿಂದಲೂ ಭಾಷೆಯ ರೂಪದಿಂದಲೂ ಮುಂದಕ್ಕೆ ತರಬೇಕೆಂಬ ಕುತೂಹಲದಿಂದ ಅನೇಕ ಗಾನಕೋವಿದರನ್ನು ದೂರದೂರಿಲಿಂದ ತರಿಸಿ ಸನ್‌ ೧೮೯೯ನೇ ಇಸ್ವಿಯಲ್ಲಿ ಶ್ರೀ ಕಾಡಸಿದ್ದೇಶ್ವರ ಪ್ರಾಸಾದಿಕ ಕೊಂಣೂರ ಕರ್ನಾಟಕ ಸಂಗೀತ ಮಂಡಳಿ ಎಂಬ ಸಂಘವನ್ನು ಗೋಕಾಕಫಾಲ್ಸದ ಹತ್ತಿರಿರುವ ಕೊಂಣೂರವೆಂಬ ಗ್ರಾಮದಲ್ಲಿ ವೇದಮೂರ್ತಿ ಗುರುಶಿದ್ಧಸ್ವಾಮಿ ಸಾವಗಾಂವ ಕೊಂಣೂರಮಠ ಇವರ ಪ್ರೇರಣೆಯಿಂದ ಸ್ಥಾಪಿಸಿ ಅದನ್ನು ಸ್ಥಿರಪಡಿಸುವ ಕುರಿತು ಅನೇಕ ದೇಶಗಳಿಂದ ಸುಶಿಕ್ಷಿತ ಗಾಯಕರನ್ನು ಖರ್ಚಿನ ಕಡೆಗೆ ಲಕ್ಷಗೊಡದೆ ತರಿಸಿ ನಾಟಕ ಸಂಸ್ಥೆಯನ್ನು ಬೆಳೆಸಿದರು.
– ಅಮರಶಾಸ್ತ್ರಿ ಹಿರೇಮಠ ಲಿಂಗಸೂಗರ
‘ಸಂಗೀತ ಬಸವೇಶ್ವರ’ ನಾಟಕದ ಪ್ರಸ್ತಾವನೆಯಿಂದ
 
ವ್ಯವಸಾಯದ ದೃಷ್ಟಿಯಿಂದ ಹೆಚ್ಚು ಪ್ರೇಕ್ಷಕರನ್ನು ಆಕರ್ಷಿಸುವಂತೆ ಕೆಲವು ತಂತ್ರಗಳನ್ನು ಬಳಸಿಕೊಂಡದ್ದು ಮತ್ತು ಸ್ತ್ರೀ ಪಾತ್ರಗಳಿಗಾಗಿ ನಟಿಯರನ್ನು ರಂಘದ ಮೇಲೆ ಮೊದಲ ಸಲ ತಂದದ್ದು. ಈ ಶ್ರೇಯಸ್ಸು ಅಪಾರವಾದ ಧನವನ್ನು ವಿನಿಯೋಗಿಸಿದ ಕೊಣ್ಣೂರ ಕಂಪನಿಯ ಸ್ಥಾಪಕರಾದ ಶಿವಮೂರ್ತಿಸ್ವಾಮಿ ಕಣಬರ್ಗಿಮಠ ಅವರದು. ಅಂದಿನ ಕಾಲದಲ್ಲಿ ‘ಕೊಣ್ಣೂರ ಕಂಪನಿ ನಾಟಕ, ಕಲೆಕ್ಟರ್ ದೀಪ’ ಎಂಬ ಮಾತು ಸಾಮಾನ್ಯ ಜನರಲ್ಲಿ ಗಾದೆಯ ಮಾತಿನಂತಾಗಿತ್ತು. ‘ಕಲೆಕ್ಟರ್ ದೀಪ’ ಎಂದರೆ ‘ಇಲೆಕ್ ಟ್ರಿಕ್‌ ದೀಪ’ (ಆ ಶಬ್ದ ಸಾಮಾನ್ಯರಿಗೆ ಸರಿಯಾಗಿ ಗೊತ್ತಿರಲಿಲ್ಲ). ವಿದ್ಯುದ್ದೀಪಗಳನ್ನು ಬಳಸುವಾಗ ವೇಷ ಭೂಷಣಗಳಲ್ಲಿ ಬದಲಾವಣೆ ಅನಿವಾರ್ಯವಾಯಿತು. ಜೊತೆಗೆ ಅಂದಿನ ಕಾಲದಲ್ಲಿ ಅತ್ಯಂತ ಜನಪ್ರಿಯವಾದ ‘ಟ್ರಾನ್ಸ್‌ ಫರ್ ಸೀನ್‌’ ತಂತ್ರ. ಇದರಿಂದ ಹೆಚ್ಚು ಸುಲಭವಾಯಿತಲ್ಲದೆ ಪರಿಣಾಮಕಾರಕವು ಆಯಿತು. ‘ಶನಿಪ್ರಭಾವ’ ನಾಟಕದಲ್ಲಿ ಶನಿಯು ವಿಕ್ರಮರಾಜನಿಗೆ ಶಾಪ ಕೊಟ್ಟೊಡನೆ ತಟ್ಟನೆ ದೀಪವಾರಿ ಅರಮನೆಯ ದೃಶ್ಯ ಅಡವಿಯ ದೃಶ್ಯವಾಗುವುದನ್ನು ನೋಡುವುದಕ್ಕೇ ಕೆಲ ಪ್ರೇಕ್ಷಕರು ಮತ್ತೆ ಮತ್ತೆ ನಾಟಕಕ್ಕೆ ಹೋಗುತ್ತಿದದರು. ಮರಾಠಿ ರಂಗಭೂಮಿಯ ಮೋಹವನ್ನು ಕೆಲವು ವರ್ಷಗಳವರೆಗೆ ಇಲ್ಲವಾಗಿಸಿ ಕನ್ನಡಿಗರು ತಮ್ಮ ರಂಗಭೂಮಿಗಾಗಿ ಹೆಮ್ಮೆ ಪಡುವಂತೆ ಮಾಡಲು ಇಂತಹ ತಂಥ್ರಗಳನ್ನಷ್ಟೆ ಅಲ್ಲ, ಸಂಗೀತ ಮತ್ತು ನಟನೆಗಳಲ್ಲಿ ಯೋಗ್ಯತೆ ಪಡೆದಿದ್ದ ನಟ-ನಟಿಯರೂ ಕಾರಣರಾದರು.
-ಡಾ. ಶ್ರೀರಂಗ
‘ಕನ್ನಡ ರಂಗಭೂಮಿ ನಡೆದು ಬಂದ ದಾರಿ’ ಕೃತಿಯಿಂದ
 
ಅಬ್ಬಿಗೇರಿ ಬಸನಗೌಡರ ‘ಕನ್ನಡ ಸಾಹಿತ್ಯ ಸೇವಾ ಸಂಗೀತ ನಾಟ್ಯಸಂಘ’ ಬೈಲಹೊಂಗಲ ಕ್ಯಾಂಪ್‌ ಮಾಡಿತ್ತು. ಕಂಪನಿಯ ಯಶಸ್ವಿ ನಾಟಕ ‘ಕಿತ್ತೂರ ಚೆನ್ನಮ್ಮ’ ಪ್ರಯೋಗವಾಗುತ್ತಿತ್ತು. ಆಗ ನಾನಿನ್ನು ಸಣ್ಣ ಪಾತ್ರಗಳನ್ನು ಮಾಡುತ್ತಿದ್ದೆ. ಹಿಂದೆ ಕೊಣ್ಣೂರ ನಾಟಕ ಕಂಪನಿಯ ಯಜಮಾನರಾಗಿದ್ದ ಶಿವಮೂರ್ತಿಸ್ವಾಮಿಗಳು ಅಲ್ಲಿ ಜಿನ್ನಿಂಗ್‌ ಮಿಲ್ಲು ನಡೆಸುತ್ತಿದ್ದರು. ಅವರು ಆಗಾಗ ನಾಟಕ ನೋಡಲು ಬರುತ್ತಿದ್ದರು. ಅವರ ಬಗ್ಗೆ ಕಲಾವಿದರಿಗೆ, ಮಾಲಿಕರಿಗೆ, ದೊಡ್ಡ ಗೌರವ. ಸ್ವಾಮಿಗಳು ಒಂದು ದಿನ ನಾಟಕ ಮಂಡಳಿಯವರನ್ನು ಊಟಕ್ಕೆ ಕರೆದಿದ್ದರು. ಊಟದ ಸಂದರ್ಭದಲ್ಲಿ ನಾಟಕದಕ ಚರ್ಚೆ ನಡೆದಿತ್ತು. ಸ್ವಾಮಿಗಳು ನಾಟಕಕಾರ ಚಿಕ್ಕೋಡಿ ಶಿವಲಿಂಗಯ್ಯನವರನ್ನು ಉದ್ದೇಶಿಸಿ ‘ಏ ಶಿವಲಿಂಗಾ, ಸ್ಟೇಜಿನ ಮ್ಯಾಲ ರಾಯಣ್ಣನ ಗೆಳೆಯ ಎಚ್ಚರ ಕುಡಿಯೋದು ಅಷ್ಟು ಸರಿಯಾಗಿ ಕಾಣುವುದಿಲ್ಲ. ಅದರಿಂದ ಜನರ ಕಣ್ಣಾಗ ರಾಯಾಭಾಳ ಸಣ್ಣವನಾಗಿ ಕಾಣ್ತಾನ. ಆ ದೃಶ್ಯ ಬದಲಿಸು.’ ಎಂದರು.
ನಾಟಕದ ಮೂರನೆಯ ಅಂಕಿನ ಎರಡನೆಯ ಪ್ರವೇಶದಲ್ಲಿ ಮಲ್ಲಪ್ಪಶೆಟ್ಟಿಯ ಕುತಂತ್ರದಿಂದ ಥ್ಯಾಕರೆನ ಸೈನ್ಯ ಕಿತ್ತೂರ ಕೋಟೆಯನ್ನು ಮುತ್ತಿಗೆ ಹಾಕಲು ಬರುವುದು. ಇದನ್ನು ಮೊದಲೇ ತಿಳಿದಿದ್ದ ಸಂಗೋಳ್ಳಿ ರಾಯಣ್ಣ, ಅವನ ಗೆಳೆಯ ಎಚ್ಚರ ಬ್ರಿಟಿಷರ ತಂತ್ರವನ್ನು ವಿಫಲಗೊಳಿಸುವರು. ಮಲ್ಲಪ್ಪಶೆಟ್ಟಿಯನ್ನು ಬಂಧಿಸುವರು. ಈ ಗೆಲುವಿನ ಉತ್ಸಾಹದಲ್ಲಿ ಎಚ್ಚರನು ರಾಯಣ್ಣ ಹೇಳಿದ ಬುದ್ಧಿಮಾತು ಕೇಳದೆ ರಾಯಾ ಮತ್ತು ಎಚ್ಚರ ಸೆರೆ ಕುಡಿಯುವ ಸನ್ನಿವೇಶವಿತ್ತು.’ ಶಿವಮೂರ್ತಿಸ್ವಾಮಿಗಳು ಹೇಳಿದ ಮರುದಿನದಿಂದ ಆ ದೃಶ್ಯ ಬದಲಿಸಬೇಕಾಯಿತು. ಅಂದಿನ ನಾಟಕ ರಂಗದಲ್ಲಿ ಸ್ವಾಮಿಗಳ ಮಾತಿಗೆ ಬಹಳ ಬೆಲೆ ಇತ್ತು.
-ನಾಟ್ಯಭೂಪಣ ಏಣಗಿ ಬಾಳಪ್ಪನವರ ಸಂದರ್ಶನದಿಂದ
 
ಮೊಟ್ಟಮೊದಲಿಗೆ ಡೈನಮೋ ಉಪಯೋಗಿಸಿ, ನಾಟಕರಂಗಕ್ಕೆ, ವಿದ್ಯುದ್ದೀಪವನ್ನು ತಂದವರೂ ಶಿವಮೂರ್ತಿಸ್ವಾಮಿಗಳೇ! ಅದಕ್ಕೆ ತಕ್ಕಂತೆ, ಕಣ್ಣು ಕೋರೈಸುವಂಥ ರಂಗಸಜ್ಜಿಕೆಗಳನ್ನು ನಿಯೋಜಿಸಿ ಹೆಚ್ಚಿನ ವೆಚ್ಚದಲ್ಲಿ ಪಾತ್ರಗಳ ವೇಷ ಭೂಷಣಗಳನ್ನು ಉತ್ಕೃಷ್ಟವಾಗಿ ಸಿದ್ಧಗೊಳಿಸಿದರು. ಕನ್ನಡ ರಂಗಭೂಮಿಯು ಬಡತನದ ಕೂಸು ಎನಿಸಿಕೊಂಡಿದ್ದ ಕಾಲದಲ್ಲಿ, ಅನೇಕ ಆಧುನಿಕ ವಿಧಾನಗಳನ್ನು ಅಳವಡಿಸಿ, ಅಪಾರವಾದ ವೆಚ್ಚದಲ್ಲಿ ಅದಕ್ಕೆ ಶ್ರೀಮಂತಿಕೆಯನ್ನು ತಂದು ತಮ್ಮ ಮಂಡಳಿಯನ್ನು ಯಾವುದೇ ಮರಾಠೀ ಮಂಡಳಿಯ ಆಡಂಬರಕ್ಕೆ ಕಡಿಮೆ ಇಲ್ಲವೆಂದು ಹಟತೊಟ್ಟು ಸಾಧಿಸಿ ತೋರಿಸಿ ಯಶಸ್ಸು ಶಿವಮೂರ್ತಿಸ್ವಾಮಿಗಳವರದು.
ಶಿವಮೂರ್ತಿಸ್ವಾಮಿಗಳು ಹಾಗೂ ವೆಂಕೋಬರಾಯರು ಗಳಿಸಿದ ಯಶಸ್ಸು ಅನೇಕ ಉತ್ಸಾಹೀ ತರುಣರನ್ನು ನಾಟಕರಂಗದ ಕಡೆಗೆ ತಿರುಗಿಸಿತು. ಸ್ತ್ರೀಯರಿಗೂ ರಂಗಮಂಟಪದ ಬಾಗಿಲು ತೆರೆದಂತಾಗಿ, ಹಾಡು ಕಲಿತವರೆಲ್ಲ ಪಾರ್ಟು ಮಾಡಲು ಮುಂದಾದರು. ನಾಟಕದಿಂದ ಧನ ಮಾನಗಣಳು ಸುಲಭವಾಗಿ ಸಿಕ್ಕುತ್ತವೆಂದು ನಂಬಿದ ಓದು ಬರಹವಷ್ಟೇ ಬಂದ ಯುವಜನೋತ್ಸಾಹಿಗಳು ‘ಸುಲಭವಾದ’ ರಂಗಕಲೆಯನ್ನೇ ವೃತ್ತಿಯಾಗಿ ಅವಲಂಬಿಸಲು ಮುಂದಾದರು. ಹೀಗೆ ಯುವಕರಿಗೆ ನಟರಾಗುವ ಹುಚ್ಚು. ನಾಲ್ಕುರು ವರುಷ ರಂಗದ ಮೇಲೆ ದುಡಿದ ನಟರಿಗೆ, ಮಂಡಳಿ ಕಟ್ಟಿ ಮಾಲಕರಾಗುವ ಹುಚ್ಚು. ಅಂತೂ ಒಮ್ಮೆ ನಾಟಕರಂಗವು ಎಲ್ಲರಿಗೂ ತುಂಬ ಆಕರ್ಷಣೀಯವೂ ಲಾಭದಾಯಕವೂ ಆದ ವೃತ್ತಿಯಾಗಿ ಕಂಡಿತು. ಅದರಿಂದಾಗಿ ೧೯೦೫ರ ನಂತರ ವೃತ್ತಿನಾಟಕ ಮಂಡಳಿಗಳ ಹುಲುಸಾದ ಬೆಳೆಯೇ ಬಂದಿತೆನ್ನಬೇಕು.
-ಡಾ. ಎಚ್‌.ಕೆ. ರಂಗನಾಥ
‘ಕರ್ನಾಟಕ ರಂಗಭೂಮಿ’ ಕೃತಿಯಿಂದ
 
ಕೊಣ್ಣೂರ ಕಂಪನಿಯು ಕನ್ನಡ ರಂಗದೇವತೆಯ ಮುಕುಟಪ್ರಾಯವಾಗಿ ಪ್ರಕಾಶಿಸಿದ್ದರೆ ಅದರ ಶ್ರೇಯಸ್ಸು ಯಾರದು? ನಟ ನಟಿಯರದೆ? ಕಣ್ಣು ಕುಕ್ಕಿಸುವಂತಹ ವಿದ್ಯುದ್ದೀಪಗಳದೆ? ಭವ್ಯ ಅಂಕಪಡದೆ, ಸೀನು ಸೀನರಿಗಳು, ಜರತಾರಿ ವೇಷ ಭೂಷಣಗಳದೆ? ರಸವತ್ತಾದ ಕಥಾನಕಗಳದೆ? ಸಂಗೀತ ಸಾಹಿತ್ಯಗಳದೆ? ನಿಜ, ಈ ಎಲ್ಲಾ ಮುಖ್ಯಾಂಶಗಳ ಸಮುದಾಯವೂ ಕೊಣ್ಣೂರ ಕಂಪನಿಯ ಹೆಗ್ಗುರುತುಗಳಾಗಿದ್ದವು. ಆದರೆ ಈ ಎಲ್ಲವನ್ನು ಬಂದೆಡೆ ಸೇರಿಸಿರುವಂತಹ ಯೋಜಕನೊಬ್ಬನಿಲ್ಲದಿದ್ದರೆ? ರಾವ್‌ಸಾಹೇಬ ಶಿವಮೂರ್ತಿಸ್ವಾಮಿ ಕಣಬರ್ಗಿಮಠ ಅವರು ಇಂತಹ ಯೋಜಕರಾಗಿದ್ದರು.
-ಎನ್ಕೆ
ಕರ್ಮವೀರ (೧೬-೫-೧೯೭೧)ರ ಸಂಚಿಕೆಯಿಂದ
ಕೊಣ್ಣೂರ ನಾಟಕ ಕಂಪನಿ: ತಿರುಗಾಟ
ಕೊಣ್ಣೂರ ಕಂಪನಿಗೆ ಇಪ್ಪತ್ತೊಂದು ವರ್ಷಗಳ ಇತಿಹಾಸವಿದೆ. ಈ ದೀರ್ಘಾವಧಿಯಲ್ಲಿ ಕಂಪನಿ ಮುಕ್ಕಾಂ ಮಾಡಿದ ಊರುಗಳು, ಆಡಿದ ನಾಟಕಗಳು, ಪ್ರೇಕ್ಷಕರ ಪ್ರತಿಕ್ರಿಯೆಗಳು – ಇವುಗಳ ಬಗೆಗಿನ ವಿವರವಾದ ಚಿತ್ರವು ಇಂದು ದೊರೆಯುವುದು ದುರ್ಲಭವಾಗಿದೆ. ನೂರು ವರ್ಷಗಳ ಹಿಂದಿದ್ದ ಕಂಪನಿಯ ಬಗ್ಗೆ ಅಷ್ಟಿಷ್ಟು ಮಾತಾಡುವ ಆಕರಗಳೆಂದರೆ ಶಿವಮೂರ್ತಿಸ್ವಾಮಿಗಳೇ ಬರೆದಿಟ್ಟ ದಿನಚರಿ ಟಿಪ್ಪಣೆಗಳು. ಕಿಸೆಯಲ್ಲಿಟ್ಟುಕೊಳ್ಳುವಂತಹ (ಪಾಕೆಜ್‌ ಸೈಜ) ಚಿಕ್ಕ ದಿನಚರಿ ಪುಸ್ತಕದ ಒಂದು ಪುಟದಲ್ಲಿ ಒಂದು ದಿನದ ಚಟುವಟಿಕೆಗಳನ್ನು ಮುಖ್ಯಾಂಶ ರೂಪದಲ್ಲಿ ಅವರು ದಾಖಲಿಸಿದ್ದಾರೆ. ಇಂತಹ ಪುಟಗಳಲ್ಲಿ ನಾಟಕ, ಕಂಪನಿಯ ಬಗ್ಗೆ ಒಂದೋ, ಎರಡೋ ವಾಕ್ಯಗಳು ಅಲ್ಲಲ್ಲಿ ಕಾಣಿಸುತ್ತವೆ. ಇವುಗಳನ್ನಾಧರಿಸಿಯೇ ಕಂಪನಿಯ ಚರಿತ್ರೆಯನ್ನು, ತಿರುಗಾಟದ ಹೆಜ್ಜೆಗಳನ್ನು ಗುರುತಿಸಬಹುದಾಗಿದೆ.
ನಾಟಕ ಕಂಪನಿಯು ೧೮೯೯ರಲ್ಲಿ ಪ್ರಾರಂಭವಾಯಿತೆಂದು ೧೯೧೧ರಲ್ಲಿ ಪ್ರಕಟವಾದ ‘ಸಂಗೀತ ಬಸವೇಶ್ವರ’ ನಾಟಕದ ಪ್ರಸ್ತಾವನೆಯಲ್ಲಿದೆ. ಇದನ್ನು ಖಚಿತಪಡಿಸುವಂಥ ಅಂಶಗಳು ಸ್ವಾಮಿಗಳು ಬರೆದಿರುವ ೧೮೯೯ರ ಡೈರಿಯಲ್ಲಿ ಸ್ಪಷ್ಟವಾಗಿ ಕಾಣಿಸುವುದಿಲ್ಲ. ಆದರೆ ನಾಟಕದ ತಾಲೀಮು, ನಟರ ಸಂಘಟನೆಯ ಚಟುವಟಿಕೆಗಳು ಇದೇ ವರ್ಷ ಆರಂಭವಾಗಿದ್ದವೆನ್ನಲು ಆಧಾರಗಳಿವೆ. `We all went for practicing drama (18-5-1899) Vithu paid Rs.5- for drama (27-5-1899) Gurusidaya Stopped here for Pramila drama (5-6-1899) ದಿನಚರಿಯಲ್ಲಿಯ ಇಂಥ ವಿವರಗಳನ್ನಾಧರಿಸಿ ಕಂಪನಿಯ ಚರಿತ್ರೆಯನ್ನು ಮೂರು ಹಂತಗಳಲ್ಲಿ ವಿವರಿಸಬಹುದು.
೧೮೯೯-೧೯೦೩ ಸಂಘಟನೆಯ ಹಂತ. ೧೮೦೪-೧೯೧೦ ಬೆಳವಣಿಗೆಯ ಹಂತ. ೧೯೧೧-೧೯೨೦ ವೈಭವದ ಹಂತ. ತಿರುಗಾಟದ ದೃಷ್ಟಿಯಿಂದ ಆರಂಭದ ವರ್ಷಗಳಲ್ಲಿ ಕಂಪನಿಯ ಕೊಣ್ಣೂರನ್ನು ಕೇಂದ್ರವಾಗಿಟ್ಟುಕೊಂಡು ಸುತ್ತಲಿನ ಊರುಗಳಲ್ಲಿ ನಾಟಕಗಳನ್ನಾಡಿತು. ಮೂರ್ನಾಲ್ಕು ವರ್ಷಗಳ ನಂತರ ಕಂಪನಿಯ ಕಾರ್ಯವ್ಯಾಪ್ತಿ ವಿಸ್ತಾರವಾಯಿತು. ಆಗ ಈಗಿನ, ಬೆಳಗಾವಿ, ಧಾರವಾಡ ಪ್ರದೇಶವು ತಿರುಗಾಟದ ಮುಖ್ಯ ವರ್ತುಲವಾಗಿತ್ತು. ಬಿಜಾಪುರ ಜಿಲ್ಲೆ, ಕರ್ನಾಟಕ-ಮಹಾರಾಷ್ಟ್ರದ ಗಡಿಪ್ರದೇಶಗಳು. ತಿರುಗಾಟದ ಮಧ್ಯಮ ವರ್ತುಲವಾಗಿತ್ತು. ಮೈಸೂರು, ಬೆಂಗಳೂರು ಭಾಗದಲ್ಲಿ ಕಂಪನಿ ಮುಕ್ಕಾಂ ಮಾಡಿದ್ದರೂ ತುಂಬ ವಿರಳ.
ಸಂಘಟನೆಯ ಹಂತದಲ್ಲಿ ಸ್ವಾಮಿಗಳಿಗೆ ನೆರವಾದವರು ಕೊಣ್ಣೂರಿನ ಗುರುಸಿದ್ಧಯ್ಯ ಸಾಗಾಂವಿಮಠ, ನೇಮಗೌಡ ಪಾಟೀಲ ಮತ್ತು ಜಾಡರ ಸಿದ್ಧಾ. ಇವರ ಜೊತೆ ಚರ್ಚಿಸಿ, ಇವರ ಸಹಾಯದಿಂದ ನಾಟಕದ ಪರಿಕರಗಳನ್ನು ಹೊಂದಿಸಿದ, ನಟರನ್ನು ಕೂಡಿಸಿದ, ತಾಲೀಮಿನ ವ್ಯವಸ್ಥೆ ಮಾಡಿದ ವಿವರಗಳು ದಿನಚರಿಯಲ್ಲಿವೆ. ಶಂಕರಪ್ಪ ಗುಳೇದಗುಡ್ಡ, ಗುರುಲಿಂಗಪ್ಪ ಗೊಂಬಿ, ಬಸಪ್ಪ ಗಡದ ಇವರು ಆರಂಭದ ನಟರು. ಈ ಅವಧಿಯಲ್ಲಿ ಕೀಚಕವಧೆ, ಹರಿಶ್ಚಂದ್ರ, ಪ್ರಮಿಳಾ ನಾಟಕಗಳನ್ನು ಕೊಣ್ಣೂರ, ಗೋಕಾಕ, ಸಿಂದಿಕುರಬೆಟ್ಟ ಊರುಗಳಲ್ಲಿ ಆಡಿದ್ದಾಗಿ ಗೊತ್ತಾಗುವುದು. ಮೊದಲ ವರ್ಷಗಳಲ್ಲಿ ತಿರುಗಾಡಿದ ಸ್ಥಳಗಳು ಕಡಿಮೆ, ಆಡಿದ ನಾಟಕಿಗಳ ಸಂಖ್ಯೆಯೂ ಕಡಿಮೆ. ತಾಲೀಮು ಮತ್ತು ನಟರ ಸಂಘಟನೆಗಾಗಿಯೇ ಹೆಚ್ಚು ಸಮಯ ಹಿಡಿದಿರಬೇಕು. ಒಟ್ಟಾರೆ ಈ ಅವಧಿಯಲ್ಲಿ ವ್ಯವಹಾರ ಗೌಣವಾಗಿ ಸಂಘಟನೆಯ ಕಾರ್ಯವೇ ಮುಖ್ಯವಾಗಿತ್ತು.
೧೯೦೪ ರಿಂದ ಕಂಪನಿಯು ವ್ಯವಹಾರಕೌಶಲ್ಯ ಹಾಗೂ ಪ್ರಯೋಗಶೀಲ ಗುಣಗಳನ್ನು ಮೇಳವಿಸಿಕೊಂಡಿತು. ಹೊಸ ಪಡದೆಗಳ ನಿರ್ಮಾಣ, ಹೊಸ ನಾಟಕಗಳ ಪ್ರಯೋಗ, ಸ್ತ್ರೀಪಾತ್ರಕ್ಕಾಗಿ ಸ್ತ್ರೀಯರು, ಶಿಸ್ತಿನ ಆಡಳಿತ ಹಾಗೂ ತಿರುಗಾಟದ ಮಾರ್ಗವನ್ನು ರೂಪಿಸಿದ್ದುದು ಎರಡನೆಯ ಹಂತದ ಸಾಧನೆಗಳಾಗಿವೆ. ಮಿರಜದಿಂದ ಬಂದಿದ್ದ ಸದೋಬಾ ಪೇಂಟರ್ ೨ – ೩ ತಿಂಗಳು ಕೊಣ್ಣೂರಿನಲ್ಲಿದ್ದು ಹೊಸ ಹೊಸ ಪಡದೆಗಳನ್ನು ಬರೆದುಕೊಟ್ಟರು. ಪಡದೆಯ ಮಧ್ಯದ ಚಿತ್ರಗಳ ವಿನ್ಯಾಸಕ್ಕೆ ತಕ್ಕಂಥೆ ಕಾಜಿನ ಹರಳುಗಳನ್ನು ಕೂಡಿಸಿ ಮಾಡಿದ್ದ ಒಂದು ಬಿಂಗಾದ ಪಡದೆಯ ಅಂದಿನ ಬೆಲೆ ೧೨೫. ರೂ. ಆಗಿತ್ತೆಂದು ಸ್ವಾಮಿಗಳು ಬರೆದಿದ್ದಾರೆ. ರಂಗಪರಿಕರ ಹಾಗೂ ವೇಷ-ಭೂಷಣಗಳಿಗೆ ಬೇಕಾಗುವ ಸಾಮಾನುಗಳನ್ನು ಮುಂಬಯಿ, ಪುಣೆಯಿಂದ ತರುತ್ತಿದ್ದರು.
೧೯೦೪ರಲ್ಲಿ ‘ಹರಿಶ್ಚಂದ್ರ’ ನಾಟಕಕ್ಕೆ ಒಳ್ಳೆಯ ಪ್ರೋತ್ಸಾಹವಿತ್ತು. ‘ರಬಕವಿಯಲ್ಲಿ ಹರಿಶ್ಚಂದ್ರ ನಾಟಕ ಅತಿ ಸರಸವಾಯಿತು. ಜನರು ಬಹಳ ಬಂದು ಜಾಗವಿಲ್ಲದ್ದರಿಂದ ತಿರುಗಿ ಹೋದರು. ೧೩೫/- ರೂ. ವಸೂಲ ಆಯಿತು (೨೩-ಜುಲೈ-೧೯೦೪) ಎಂದು ಸ್ವಾಮಿಗಳು ಬರೆದಿದ್ದಾರೆ. ೧೯೦೪, ಜೂನ್‌ ತಿಂಗಳಲ್ಲಿ ಕಂಪನಿ ಬೆಳಗಾವಿಯ ನಿಳುಬಾನ ಥೇಟರ್ ದಲ್ಲಿ ಮುಕ್ಕಾಂ ಮಾಡಿದ್ದ ಸಂದರ್ಭ. ದಿನಾಂಕ ೮ರಂದು ರಾವಸಾಹೇಬ ರುದ್ರಗೌಡರು, ಶಿರಸಂಗೀಕರ್, ವಂಟಮುರಿಕರ್, ಬಾಂದೇವಾಡ ದೇಸಾಯರು, ತಲ್ಲೂರಕರ್ ಈ ಗಣ್ಯರೆಲ್ಲ ಹರಿಶ್ಚಂದ್ರ ನಾಟಕ ನೋಡಿ ಪ್ರಶಂಸಿಸಿದರು. ಮತ್ತು ಅಂದಿನ ಪ್ರಾಪ್ತಿ ೮೦ ರೂ.ಗಳು. ಬೆಳಗಾವಿ ಕ್ಯಾಂಪಿನಲ್ಲಿಯೇ ಕಲೆಕ್ಷನ್‌ ಕಡಿಮೆಯಾದ ಉಲ್ಲೇಖವೊಂದು ಹೀಗಿದೆ. ‘ನಾಲ್ಕು ದಿನಗಳಲ್ಲಿ ಖರ್ಚಿನದು ಅತಿಯಾಗಿದೆ. ೨೬+೬೩=೧೩೯ರೂ.ಗಳು ಖರ್ಚಾದವು. ಶಹರ ವಸ್ತಿ ಇದ್ದು ಶೋಕಿ ಜನರು ಕಡಿಮೆ. ಈ ಹೊತ್ತು ರಾತ್ರಿ ವಿರಾಟಪರ್ವ ನಾಟಕವಾಯಿತು. ಅತಿ ಉತ್ತಮವಾಯಿತು. ಪ್ರಾಪ್ತಿ ೩೮ ರೂಪಾಯಿ !!! (ಜೂನ್‌ -೨೨). ಬಳ್ಳಾರಿ ಬಸಪ್ಪನು ಹರಿಶ್ಚಂದ್ರ ಪಾತ್ರವನ್ನು ಅದ್ಭುತವಾಗಿ ನಿರ್ವಹಿಸುತ್ತಿದ್ದನಂತೆ. ೧೯೦೫ ನವ್ಹೆಂಬರ್ ೧, ಗೋಕಾಕ ಕ್ಯಾಂಪಿನಲ್ಲಿ ಈ ನಾಟಕಕ್ಕಾದ ಕಲೆಕ್ಷನ್‌ ೧೧೨ರೂ. ೯ ಆಣೆ. ರೂಪಾಯಿಗೆ ಹನ್ನೊಂದುವರೆ ಸೇರು ಅಕ್ಕಿ ಸಿಗುತ್ತಿದ್ದ ಕಾಲವದು. ಬಳ್ಳಾರಿ ಬಸಪ್ಪನ ಅಭಿನಯಕೌಶಲ್ಯ ಮೆಚ್ಚಿದ ಸ್ವಾಮಿಗಳು ೧೦ರೂ. ಸಂಬಳ ಹೆಚ್ಚಿಸಿದರು. ಬಳ್ಳಾರಿ ಬಸಪ್ಪನು ಕಂಪನಿ ಬಿಟ್ಟ ಮೇಲೆ ಕಲಕೇರಿ ಈರಪ್ಪನು ಹರಿಶ್ಚಂದ್ರನಾಗಿ ಅಭಿನಯಿಸುತ್ತಿದ್ದನು.
ಆರಂಭದಲ್ಲಿ ಬೀಗರು, ಗೆಳೆಯರಿದ್ದ ಊರುಗಳಲ್ಲಿ ಮುಕ್ಕಾಂ ಮಾಡುತ್ತಿದ್ದು ಅಲ್ಲಿಯ ಅನುಭವಗಳಿಂದ ತಿರುಗಾಟದ ಮಾರ್ಗವನ್ನು ವಿಸ್ತರಿಸುತ್ತ ಹೋದರು. ಕ್ಯಾಂಪಿಗೆ ಮೊದಲು ಥೇಟರ್ ನಿರ್ಮಾಣ, ಜಾಹೀರಾತಿನ ಕೆಲಸ ಕೈಗೊಳ್ಳುತ್ತಿದ್ದರು. ಥೇಟರ್ (ಕ್ಯಾಂಪಿಗಾಗಿ) ಕಟ್ಟಲು ಅಂದು ೫೦ ರಿಂದ ೭೫ರೂ ಖರ್ಚಾಗುತ್ತಿತ್ತು. ಥೇಟರ್ ಸಿದ್ಧವಾದ ಬಳಿಕ ಸಾಮಾನುಗಳ ಸಹಿತ ಕಲಾವಿದರು ಚಕ್ಕಡಿಯಿಂದ ಅಥವಾ ರೈಲಿನಿಂದ ಕ್ಯಾಂಪಿನ ಸ್ಥಳಕ್ಕೆ ಹೋಗುತ್ತಿದ್ದರು. ಯಾರಾದರೂ ನಾಟಕಗಳ ಗುತ್ತಿಗೆ ಹಿಡಿದು ಆಡಿಸುತ್ತಿದ್ದರೆ ಅದಕ್ಕೂ ಕಂಪನಿಯಲ್ಲಿ ಅವಕಾಶವಿತ್ತು. ಎರಡನೆಯ ಹಂತದಲ್ಲಿ ಕಂಪನಿ ಸಂಚರಿಸಿದ ಸ್ಥಳಗಳೆಂದರೆ ಕೊಣ್ಣೂರ, ಗೋಕಾಕ, ಘೋಡಗೇರಿ, ಸಂಕೇಶ್ವರ, ಧಾರವಾಡ, ಬಿಜಾಪುರ, ಬೈಲಹೊಂಗಲ, ಅಥಣಿ ಮುಂತಾದವು.
೧೯೦೭ರಲ್ಲಿ ಕಂಪನಿ ಬೈಲಹೊಂಗಲ ಕ್ಯಾಂಪ ಮುಗಿಸಿ ಧಾರವಾಡಕ್ಕೆ ಬಂದಾಗ ಅಲ್ಲಿ ಮಂಡಗಿ ಎನ್ನುವವರು ೮೫೦/-ರೂ. ಗಳಿಗೆ ೯ ನಾಟಕಗಳನ್ನು ಗುತ್ತಿಗೆ ಹಿಡಿದರು. ಒಪ್ಪಂದದ ನಾಟಕಗಳು ಮುಗಿಯುವುದಕ್ಕಿಂತ ಮೊದಲು ರಾಚಯ್ಯಸ್ವಾಮಿ ಊರಿಗೆ ಹೋಗಿ ಸಕಾಲದಲ್ಲಿ ಕಂಪನಿಗೆ ಮರಳಲಿಲ್ಲ. ಅವರಿಲ್ಲದೆ ನಾಟಕಗಳನ್ನಾಡುವುದು ಕಷ್ಟವಾಯಿತು. ಮ್ಯಾನೇಜರ್ ಗುರುಸಿದ್ಧಯ್ಯನವರು ೭೦ರೂ. ಸಾಲದಲ್ಲಿ ಕಂಪನಿಯ ಸಾಮಾನುಗಳನ್ನು ಒಬ್ಬ ಶೇಡಜಿಯ ಹತ್ತಿರ ಒತ್ತೆ ಇಟ್ಟು ಕೊಣ್ಣೂರಿಗೆ ಮರಳಿದರು. ಒಂದು ವರ್ಷದ ನಂತರ ಕಲಾವಿದರೆಲ್ಲ ಸೇರಿ ಕಂಪನಿ ಆರಂಭಿಸಬೇಕೆಂದು ಒತ್ತಾಯಿಸಿದರು. ಸ್ವಾಮಿಗಳು ಅವರಿಂದ ಕರಾರುಪತ್ರ ಬರೆಸಿಕೊಂಡು ೧೯೦೮ ಡಿಸೆಂಬರ ತಿಂಗಳಲ್ಲಿ ಮತ್ತೆ ಕಂಪನಿಗೆ ಚಾಲನೆ ಕೊಟ್ಟರು.
ಸೂಚನೆ ಇಲ್ಲದೆ ನಿರ್ಗಮಿಸುವ ನಟರಿಂದ ಮತ್ತು ಪ್ರಾಕೃತಿಕ-ವಿಕೋಪಗಳಿಂದ ಆಗಾಗ ಕಂಪನಿ ವಿರಮಿಸಿ ಮತ್ತೆ ಮುಂದಕ್ಕೆ ಹೆಜ್ಜೆಹಾಕುತ್ತಿತ್ತು. ವಿರಾಮದ ಅವಧಿಯಲ್ಲಿ ನಾಟಕಗಳಿಲ್ಲದಿದ್ದರೂ ತಾಲೀಮು ತಪ್ಪದೆ ನಡೆಯುತ್ತಿತ್ತು. ೧೯೧೦ ರಿಂದ ೧೯೨೦ ಇದು ಕಂಪನಿಯ ವೈಭವದ ಕಾಲ, ಡೈನಾಮೊ ವಿದ್ಯುತ್ತಿನ ಬಳಕೆ, ಟ್ರಾನ್ಸಫರ್ ಸೀನುಗಳ ಅಳವಡಿಕೆ, ಶನಿಪ್ರಭಾವ, ಬಸವೇಶ್ವರ ನಾಟಕಗಳ ಜನಪ್ರಿಯತೆ ಈ ಅವಧಿಯ ವೈಶಿಷ್ಟ್ಯಗಳಾಗಿವೆ. ೧೯೦೯ರಲ್ಲಿ ಮೊದಲು ಬೈಲಹೊಂಗಲ ಕ್ಯಾಂಪಿನಲ್ಲಿ ರಂಗವನ್ನಲಂಕರಿಸಿದ ಬಸವೇಶ್ವರ ನಾಟಕವು ಸ್ವಾಮಿಗಳ ಮಹತ್ವಾಕಾಂಕ್ಷೆಯ ಕೃತಿಯಾಗಿತ್ತು. ಅದರ ಯಶಸ್ವಿಗಾಗಿ ತುಂಬಾ ಶ್ರಮಪಟ್ಟಿದ್ದರು. ಪ್ರೇಕ್ಷಕರ ಪ್ರತಿಕ್ರಿಯೆಯೂ ಉತ್ಸಾಹದಾಯಕವಾಗಿತ್ತು. ಅಂದಿನ ದಿನಗಳಲ್ಲಿ ಕೊನೆಯ ಟಿಕೆಟ್ಟಿನ ದರ ೨ ಆಣೆ ಇದ್ದಾಗ ಒಂದು ದಿನದ ಕಲೆಕ್ಷನ್‌ ೬೬೨ರೂ. ಎಂಬುದು ನಾಟಕದ ಜನಪ್ರಿಯತೆಗೆ ನಿದರ್ಶನವಾಗಿದೆ. ಮುರಗೋಡ ಗಂಗಾಧರಪ್ಪ ಬಸವೇಶ್ವರನಾಗಿ ಅಭಿನಯಿಸುತ್ತಿದ್ದರೆ ಭಾವುಕ ಪ್ರೇಕ್ಷಕರು ಸಾಕ್ಷಾತ್‌ ಬಸವೇಶ್ವರನನ್ನೆ ಕಂಡಂತೆ ಭಕ್ತಿಯಿಂದ ಕಾಯಿ – ಕರ್ಪುರ ಅರ್ಪಿಸುತ್ತಿದ್ದರಂತೆ. ಬಾಗಿಲುಕೋಟೆ ಕ್ಯಾಂಪ (೧೯೧೧-ಮೇ-೨೩) ಮಾಡಿದ್ದಾಗ ಈ ನಾಟಕಕ್ಕೆ ಕೆಲವು ಜಾತಿವಾದಿಗಳಿಂದ ವಿರೋಧ ವ್ಯಕ್ತವಾಯಿತು. ಬಿಜಾಪುರ ಕಲೆಕ್ಟರನಿಗೆ ದೂರು ಸಲ್ಲಿಸಿ ನಾಟಕ ನಿಲ್ಲಿಸುವಂತೆ ಒತ್ತಾಯಿಸಿದರು ಶಿವಮೂರ್ತಿಸ್ವಾಮಿಗಳ ಪ್ರಭಾವದೆದುರು ಅವರ ಆಟ ನಡೆಯಲಿಲ್ಲ. ಬೆಳಗಾವಿ ಕ್ಯಾಂಪಿನಲ್ಲಿ (೧೯೧೧.ಡಿ. ೨೫) ಇಂಥದೇ ಪ್ರಯತ್ನ ನಡೆಯಿತು. ಕಮಿಶನರ್ ಬ್ರೇಡನ್‌ ಜಾತಿನಿಂದನೆಯ ಆರೋಪದ ಮೇಲೆ ತಡೆಯಾಜ್ಞೆ ನೀಡಿದರು. ಸ್ವಾಮಿಗಳು ಕೂಡಲೇ ಕಂಪನಿಯನ್ನು ಮೈಸೂರಿಗೆ ಕಳುಹಿಸಿ ಬಸವೇಶ್ವರ ನಾಟಕದ ಅನುಮತಿ ಪಡೆಯಲು ಕ್ರಿಯಾಶೀಲರಾದರು. ಧಾರವಾಡಕ್ಕೆ ಹೋಗಿ ವೇಲ್ಸ ಕಮೀಶನರ, ಮುಂಬಯಿ ಗವರ್ನರ್ ವಿಲಿಂಗ್ಡನ್‌ ಅವರಿಗೆ ವಾಸ್ತವಸ್ಥಿತಿಯನ್ನು ವಿವರಿಸಿ, ಅವರ ಮನವೊಲಿಸಿ ಅನುಮತಿಗಾಗಿ ಪಟ್ಟು ಹಿಡಿದರು. ಗವರ್ನರ್ ಮತ್ತು ಮೆಲ್ಸ ಅವರು ನಾಟಕದ ಹೆಸರನ್ನು ಬದಲಿಸಿ ಆಡಬೇಕೆಂದು ಸೂಚಿಸಿದರು. ಅವರ ಪ್ರಕಾರ ಬಸವೇಶ್ವರ ನಾಟಕ ‘ಬಸವ-ವಿಜಯ’ ವಾಯಿತು. ಈ ನಾಟಕದ ಅನುಮತಿಗಾಗಿ ಸ್ವಾಮಿಗಳು ಮೂರು ವರುಷ ಓಡಾಡಿದರೆಂಬುದು ಗಮನಾರ್ಹ.
೧೯೧೪ರಲ್ಲಿ ಡೈನಾಮೊ ವಿದ್ಯುತ್‌ ಬಳಕೆಗೆ ಬಂದ ನಂತರ ನಾಟಕಗಳ ಆಕರ್ಷಣೆ ಹೆಚ್ಚಿತು. ಟ್ರಾನ್ಸ್ ಫರ್ ಸೀನುಗಳಿಂದಾಗಿ ಶನಿಪ್ರಭಾವದ ಪ್ರಭಾವವಂತೂ ಎಲ್ಲೆಡೆಗೆ ಹರಡಿತು. ವಿಕ್ರಮರಾಜನಾಗಿ ರಾಚಯ್ಯಸ್ವಾಮಿ, ಶನಿ ಪಾತ್ರದಲ್ಲಿ ಈರಪ್ಪ ಕಲಕೇರಿ, ಗಾಣಿಗನಾಗಿ ಪೀತಾಂಬರಪ್ಪ ಡೋಂಗರೆ, ಭಟ್ಟನಾಗಿ ಗುರುಲಿಂಗಪ್ಪ ಗುಳೆದಗುಡ್ಡ, ಭಟ್ಟನ ಹೆಂಡತಿಯಾಗಿ ಎಲ್ಲವ್ವ, ಗುಳೇದಗುಡ್ಡ ರಾಜಕುಮಾರಿಯಾಗಿ ಹನಮಂತವ್ವ ದಾಸರ, ವೇಶ್ಯಾಪುತ್ರಿಯಾಗಿ ಮುರಗೋಡ ಗಂಗಾಧರಪ್ಪ ಇವರ ಅಭಿನಯ ಕೌಶಲ್ಯ, ಗಾಯನ ಚಾತುರ್ಯ ಜನರ ಪ್ರಶಂಸೆಗೆ ಪಾತ್ರವಾಗಿದ್ದವು.
ಕಂಪನಿ ಮುಕ್ಕಾಂ ಮಾಡಿದ್ದ ಊರುಗಳಲ್ಲಿರುವ ಗಣ್ಯರನ್ನು, ಅಧಿಕಾರಿಗಳನ್ನು ನಾಟಕಕ್ಕೆ ಆಮಂತ್ರಿಸುವುದು, ಕಾರ್ಯಕ್ರಮಗಳನ್ನು ಹಮ್ಮಿಕೊಂಢು ಸತ್ಕರಿಸುವದು ಕಂಪನಿಯ ಸಂಪ್ರದಾಯವಾಗಿತ್ತು. ಸ್ಥಳೀಯ ಪುಂಡರ ಕಾಟವನ್ನು ತಡೆಯುವುದಕ್ಕೆ ಮತ್ತು ಕಂಪನಿಯ ಬಗ್ಗೆ ಜನರಲ್ಲಿ ಆದರಭಾವ ಮಾಡಿಸುವುದಕ್ಕೆ ಇಂಥ ಕಾರ್ಯಕ್ರಮಗಳು ನೆರವಾಗುತ್ತಿದ್ದವು. ಬಾಗಿಲುಕೋಟೆಯಲ್ಲಿ ಶಫರ್ಡರನ್ನು ಕರೆದು ಸತ್ಕರಿಸಿದ್ದರು. ಒಂದು ಸಲ ಚಿಂಚಲಿ (ಬೆಳಗಾವಿ ಜಿಲ್ಲೆ) ಜಾತ್ರೆಯಲ್ಲಿ ಗದ್ದಲವಾದುದನ್ನು ಗಮನಿಸಿದ ಸ್ವಾಮಿಗಳು ಕೊಲ್ಲಾಪುರದ ಛತ್ರಪತಿ ಶಾಹುಮಹಾರಾಜರ‍ನ್ನು ಕರೆಯಿಸಿ ತಮ್ಮ ವರ್ಚಸ್ಸನ್ನು ತೋರಿಸಿದ್ದರು. ಕಂಪನಿಯಲ್ಲಿದ್ದ ನಟರು, ನಾಟಕಕಾರರು, ವಾದ್ಯಗಾರರ ಪ್ರತಿಭೆಗೆ ತಕ್ಕಂತೆ ಮಾನ-ಸನ್ಮಾನದ ಕಾರ್ಯಕ್ರಮಗಳನ್ನು ಏರ್ಪಡಿಸುತ್ತಿದ್ದರು. ಬಂಗಾರದ ಉಂಗುರ – ಪದಕ ಅಲ್ಲದೆ ಬಿರುದುಗಳನ್ನು ಕೊಟ್ಟು ಸಂತೋಷಪಡಿಸುತ್ತಿದ್ದರು. ಇಂಥ ಚಟುವಟಿಕೆಗಳನ್ನು ಗಮನಿಸಿದರೆ ಶಿವಮೂರ್ತಿಸ್ವಾಮಿಗಳ ನಾಟಕ ಕಂಪನಿ ಒಂದು ಉದ್ಯಮ ಮಾತ್ರವಾಗಿರದೆ ನಾಡಿನ ಸಾಮಾಜಿಕ, ರಾಜಕೀಯ ಹಾಗೂ ಸಾಂಸ್ಕೃತಿಕ ಬದುಕನ್ನು ಪುನಶ್ಚೇತನ ಗೊಳಿಸುವ ಸಂಸ್ಥೆಯಾಗಿತ್ತೆನ್ನಬೇಕು.
೧೯೧೮ರಲ್ಲಿಯ ಬಿಜಾಪುರ ಕ್ಯಾಂಪ್‌ ಸ್ಮರಣೀಯ. ಛತ್ರೆ ರಂಗಮಂದಿರದಲ್ಲಿ ನಾಟಕಗಳಾಗುತ್ತಿದ್ದವು. ಅದೇ ವೇಳೆಗೆ ಇನ್‌ಪ್ಲುಎಂಝೂ ಸುರು ಆಯಿತು. ಮುಳ್ಳು ಅಗಸಿಯಿಂದ ಚಕ್ಕಡಿ ತುಂಬ ಶವಗಳು ಹೋಗುತ್ತಿದ್ದವು ಇಂಥ ಭೀಕರ ಪರಿಸ್ಥಿತಿಯಲ್ಲಿ ನಾಟಕಗಳನ್ನಾಡುತ್ತಿರಲಿಲ್ಲ. ನಾಟಕಗಳಿರದಿದ್ದರೂ ಕಲಾವಿದರ ಊಟ, ವಸತಿ, ಸಂಬಳದಲ್ಲೂ ಸ್ವಾಮಿಗಳು ಏನೂ ಕೊರತೆ ಮಾಡಿರಲಿಲ್ಲ. ಇದೇ ವೇಳೆಯಲ್ಲಿ ನಾಟಕ ನಿರ್ದೇಶಕರಾಗಿದ್ದ ಗರುಡ ಸದಾಶಿವರಾಯರು ‘ದುರಾತ್ಮರಾವಣ’ ನಾಟಕ ಬರೆದು ಕೂಡಿಸಿದರು. ಮೂರು ತಿಂಗಳ ನಂತರ ನಾಟಕಗಳನ್ನಾಡಲು ಸರಕಾರ ಅನುಮತಿ ಕೊಟ್ಟರೂ ಇನ್‌ಪ್ಲುಎಂಝೂದಿಂದ ಕಂಗಾಲಾದ ಜನ ನಾಟಕಗಳಿಗೆ ಬರಲಿಲ್ಲ. ಅಲ್ಲಿಂದ ಕಂಪನಿ ಸೊಲ್ಲಾಪುರಕ್ಕೆ ಹೊರಟಿತು.
ಮೆಕ್ಯಾನಿಕಲ್‌ ಥೇಟರಿನಲ್ಲಿ ಒಂದು ದಿನ ಮರಾಠಿ ನಾಟಕ, ಮತ್ತೊಂದು ದಿನ ಕೊಣ್ಣೂರ ಕಂಪನಿಯ ಕನ್ನಡ ನಾಟಕ. ಮರಾಠಿ ನಾಟಕಗಳಿಗೆ ದೊರೆಯುತ್ತಿದ್ದ ಜನಬೆಂಬಲ ಕನ್ನಡ ನಾಟಕಗಳಿಗೂ ದೊರೆಯುತ್ತಿತ್ತು. ಮರಾಠಿ ನಟರೂ ನಾಟಕಗಳನ್ನು ನೋಡಲು ಬರುತ್ತಿದ್ದರು. ಕಲಾವಿದರ ಅಭಿನಯಕೌಶಲ್ಯ ಮೆಚ್ಚಿಕೊಂಡಿದ್ದರು. ಸೊಲ್ಲಾಪುರದಲ್ಲಿದ್ದಾಗ ಸ್ವಾಮಿಗಳು ಮುಂಬಯಿಯಿಂದ ಭಾರಿ ಬೆಲೆಯ ಹಾರ್ಮೋನಿಯಂ ಪೇಟಿಯನ್ನು ಖರೀದಿಸಿ ತಂದರು. ಇದರಿಂದ ರಂಗಸಂಗೀತಕ್ಕೆ ಮತ್ತಷ್ಟು ಮೆರಗು ಬಂದಿತು. ಬಸವೇಶ್ವರ ನಾಟಕಕ್ಕೆ ಭಾರಿ ಪ್ರೋತ್ಸಾಹ ಸಿಕ್ಕಿತು. ಒಂದು ದಿನದ ಆದಾಯವನ್ನು ಸಿದ್ಧರಾಮೇಶ್ವರ ಗುಡಿಯ ಟ್ರಸ್ಟಿಗೆ ದೇಣಿಗೆ ಕೊಟ್ಟರು. ಸೊಲ್ಲಾಪುರದಿಂದ ಅಕ್ಕಲಕೋಟ ದುಧನಿ ಅಲ್ಲಿಂದ ಸವದತ್ತಿ, ಹುಬ್ಬಳ್ಳಿ ಕ್ಯಾಂಪ್‌ ಪೂರೈಸಿಕೊಂಡು ಕಂಪನಿ ಬೈಲಹೊಂಗಲಕ್ಕೆ ಮರಳಿತು.
೧೯೦೯ರಂದು ಸ್ವಾಮಿಗಳು ಕೋರ್ಟಿನ ಕೇಸು, ಶಿಕ್ಷೆ ಮುಂತಾದ ತೊಂದರೆಗಳಿಗೆ ಸಿಕ್ಕು ೧೯ ತಿಂಗಳು ಕಂಪನಿಯಿಂದ ದೂರ ಉಳಿದರು. ಆಗ ಗುರುಸಿದ್ಧಯ್ಯನವರು ಎಲ್ಲ ವ್ಯವಹಾರ ನೋಡಿಕೊಳ್ಳುತ್ತಿದ್ದರು. ಈ ಅವಧಿಯಲ್ಲಿ ನಟರಲ್ಲಿ ಚಟಗಳು ಬೆಳೆದವು. ಮ್ಯಾನೇಜರರು ಸ್ವಾರ್ಥಸಾಧಕರಾದರು. ೧೯೨೦ರಲ್ಲಿ ಸ್ವಾಮಿಗಳು ಸಾಬರಮತಿಯಿಂದ ಬರುವಷ್ಟರಲ್ಲಿ ಕಂಪನಿಯು ಅವರ ವಿಶ್ವಾಸಕ್ಕೆ, ತಕ್ಕಂತೆ ಇದ್ದಿರಲಿಲ್ಲ. ‘ನಟರ ಚಟಗಳು ನೋಡಿ ಕೆಡಕೆನಿಸುತ್ತಿದೆ’ ಎಂದು ಬೇಸರದಿಂದ ದಿನಚರಿಯಲ್ಲಿ ಬರೆದಿದ್ದಾರೆ.
೨೧ ಮೇ ೧೯೨೦ ರಂದು ಬೈಲಹೊಂಗಲದಲ್ಲಿ ಕ್ಯಾಂಪ್‌. ಬಸವ ವಿಜಯ, ಮೃಚ್ಛಕಟಿಕ, ಶನಿಪ್ರಭಾವಗಳು ಎಂದಿನಂತೆ ಪ್ರದರ್ಶನಗೊಂಡವು. ಸ್ವಾಮಿಗಳು ಕಂಪನಿ ಮುಚ್ಚುವ ಬಗ್ಗೆ ಒಳಗೊಳಗೆ ತೀರ್ಮಾನಿಸಿದ್ದರು. ಕಂಪನಿಗೆ ನಿಷ್ಠೆಯಿಂದ ಸೇವೆ ಸಲ್ಲಿಸಿದವರನ್ನು ನೆನೆಯಬೇಕೆಂದು ಜುಲೈ ೧೬ರಂದು ಖ್ಯಾತ ತಬಲಾವಾದಕ ವಿಠ್ಠಲರಾವ ಕೊಲ್ಲಾಪುರ ಅವರಿಗೆ ಬಂಗಾರದ ಉಂಗುರ ತೊಡಿಸಿದರು.
೧೮-ಜುಲೈ-೧೯೨೯೦ ರಂದು ಕಂಪನಿ ಬೆಳಗಾವಿಗೆ ಬಂದಿತು. ಶಿವಾನಂಧ ಥೇಟರ್ ದಲ್ಲಿ ಶನಿಪ್ರಭಾವ, ಬಸವವಿಜಯ, ಮನೋವಿಜಯ ನಾಟಕಗಳಾದವು. ಆಗಸ್ಟ ೯ ರಂದು ಸ್ವಾಮಿಗಳು ಕಂಪನಿ ಮುಚ್ಚುವ ವಿಚಾರವನ್ನು ಪ್ರಸ್ತಾಪಿಸಿದರು. ಆಗಸ್ಟ ೧೪ ರಂದು ಹಿರಿಯ ನಟ ರಾಚಯ್ಯಸ್ವಾಮಿ ಬೆಳವಿ ಅವರ ಸನ್ಮಾನ ಸಮಾರಂಭ ಇಟ್ಟುಕೊಂಡು ‘ಭಾರತಗಂಧರ್ವ’ ಬಿರುದಿನ ಜೊತೆಗೆ ಬಂಗಾರದ ಪದಕವನ್ನು ಅರ್ಪಿಸಿದರು. ದಿನಾಂಕ ೧೬ ರಂದು ಮೃಚ್ಛಕಟಿಕ ನಾಟಕ ನಡೆದಿತ್ತು. ಕೊನೆಯ ಸನ್ನಿವೇಶಕ್ಕೆ ಮೊದಲು ಸ್ವಾಮಿಗಳು, ವೇದಿಕೆಗೆ ಹೋಘಿ ‘ಇಲ್ಲಿಗೆ ಕಂಪನಿಯ ರಂಗಸೇವೆ ನಿಂತಿತು’ ಎಂದು ಹೇಳಿ, ಕಂಪನಿಗೆ ನಾಡಿನ ಜನರು ಕೊಟ್ಟ ಸಹಕಾರವನ್ನು ಸ್ಮರಿಸಿ, ಕೃತಜ್ಞತೆಗಳನ್ನು ಅರ್ಪಿಸಿದರು. ದಿನಾಂಕ ೧೭ರಂದು ಕಲಾವಿದರಿಗೆ ಕೊಡಬೇಕಾಗಿರುವ ಸಂಬಳ, ಇತರ ಬಾಕಿ ಹಣವನ್ನು ಕೊಟ್ಟು ಶಿವಮೂರ್ತಿಸ್ವಾಮಿಗಳು ಭಾರವಾದ ಹೃದಯದಿಂದ ಬೀಳ್ಕೊಂಡರು.
ಕೊಣ್ಣೂರ ನಾಟಕ ಕಂಪನಿ: ತಿರುಗಾಟ
ಕೊಣ್ಣೂರ ಕಂಪನಿಗೆ ಇಪ್ಪತ್ತೊಂದು ವರ್ಷಗಳ ಇತಿಹಾಸವಿದೆ. ಈ ದೀರ್ಘಾವಧಿಯಲ್ಲಿ ಕಂಪನಿ ಮುಕ್ಕಾಂ ಮಾಡಿದ ಊರುಗಳು, ಆಡಿದ ನಾಟಕಗಳು, ಪ್ರೇಕ್ಷಕರ ಪ್ರತಿಕ್ರಿಯೆಗಳು – ಇವುಗಳ ಬಗೆಗಿನ ವಿವರವಾದ ಚಿತ್ರವು ಇಂದು ದೊರೆಯುವುದು ದುರ್ಲಭವಾಗಿದೆ. ನೂರು ವರ್ಷಗಳ ಹಿಂದಿದ್ದ ಕಂಪನಿಯ ಬಗ್ಗೆ ಅಷ್ಟಿಷ್ಟು ಮಾತಾಡುವ ಆಕರಗಳೆಂದರೆ ಶಿವಮೂರ್ತಿಸ್ವಾಮಿಗಳೇ ಬರೆದಿಟ್ಟ ದಿನಚರಿ ಟಿಪ್ಪಣೆಗಳು. ಕಿಸೆಯಲ್ಲಿಟ್ಟುಕೊಳ್ಳುವಂತಹ (ಪಾಕೆಜ್‌ ಸೈಜ) ಚಿಕ್ಕ ದಿನಚರಿ ಪುಸ್ತಕದ ಒಂದು ಪುಟದಲ್ಲಿ ಒಂದು ದಿನದ ಚಟುವಟಿಕೆಗಳನ್ನು ಮುಖ್ಯಾಂಶ ರೂಪದಲ್ಲಿ ಅವರು ದಾಖಲಿಸಿದ್ದಾರೆ. ಇಂತಹ ಪುಟಗಳಲ್ಲಿ ನಾಟಕ, ಕಂಪನಿಯ ಬಗ್ಗೆ ಒಂದೋ, ಎರಡೋ ವಾಕ್ಯಗಳು ಅಲ್ಲಲ್ಲಿ ಕಾಣಿಸುತ್ತವೆ. ಇವುಗಳನ್ನಾಧರಿಸಿಯೇ ಕಂಪನಿಯ ಚರಿತ್ರೆಯನ್ನು, ತಿರುಗಾಟದ ಹೆಜ್ಜೆಗಳನ್ನು ಗುರುತಿಸಬಹುದಾಗಿದೆ.
ನಾಟಕ ಕಂಪನಿಯು ೧೮೯೯ರಲ್ಲಿ ಪ್ರಾರಂಭವಾಯಿತೆಂದು ೧೯೧೧ರಲ್ಲಿ ಪ್ರಕಟವಾದ ‘ಸಂಗೀತ ಬಸವೇಶ್ವರ’ ನಾಟಕದ ಪ್ರಸ್ತಾವನೆಯಲ್ಲಿದೆ. ಇದನ್ನು ಖಚಿತಪಡಿಸುವಂಥ ಅಂಶಗಳು ಸ್ವಾಮಿಗಳು ಬರೆದಿರುವ ೧೮೯೯ರ ಡೈರಿಯಲ್ಲಿ ಸ್ಪಷ್ಟವಾಗಿ ಕಾಣಿಸುವುದಿಲ್ಲ. ಆದರೆ ನಾಟಕದ ತಾಲೀಮು, ನಟರ ಸಂಘಟನೆಯ ಚಟುವಟಿಕೆಗಳು ಇದೇ ವರ್ಷ ಆರಂಭವಾಗಿದ್ದವೆನ್ನಲು ಆಧಾರಗಳಿವೆ. `We all went for practicing drama (18-5-1899) Vithu paid Rs.5- for drama (27-5-1899) Gurusidaya Stopped here for Pramila drama (5-6-1899) ದಿನಚರಿಯಲ್ಲಿಯ ಇಂಥ ವಿವರಗಳನ್ನಾಧರಿಸಿ ಕಂಪನಿಯ ಚರಿತ್ರೆಯನ್ನು ಮೂರು ಹಂತಗಳಲ್ಲಿ ವಿವರಿಸಬಹುದು.
೧೮೯೯-೧೯೦೩ ಸಂಘಟನೆಯ ಹಂತ. ೧೮೦೪-೧೯೧೦ ಬೆಳವಣಿಗೆಯ ಹಂತ. ೧೯೧೧-೧೯೨೦ ವೈಭವದ ಹಂತ. ತಿರುಗಾಟದ ದೃಷ್ಟಿಯಿಂದ ಆರಂಭದ ವರ್ಷಗಳಲ್ಲಿ ಕಂಪನಿಯ ಕೊಣ್ಣೂರನ್ನು ಕೇಂದ್ರವಾಗಿಟ್ಟುಕೊಂಡು ಸುತ್ತಲಿನ ಊರುಗಳಲ್ಲಿ ನಾಟಕಗಳನ್ನಾಡಿತು. ಮೂರ್ನಾಲ್ಕು ವರ್ಷಗಳ ನಂತರ ಕಂಪನಿಯ ಕಾರ್ಯವ್ಯಾಪ್ತಿ ವಿಸ್ತಾರವಾಯಿತು. ಆಗ ಈಗಿನ, ಬೆಳಗಾವಿ, ಧಾರವಾಡ ಪ್ರದೇಶವು ತಿರುಗಾಟದ ಮುಖ್ಯ ವರ್ತುಲವಾಗಿತ್ತು. ಬಿಜಾಪುರ ಜಿಲ್ಲೆ, ಕರ್ನಾಟಕ-ಮಹಾರಾಷ್ಟ್ರದ ಗಡಿಪ್ರದೇಶಗಳು. ತಿರುಗಾಟದ ಮಧ್ಯಮ ವರ್ತುಲವಾಗಿತ್ತು. ಮೈಸೂರು, ಬೆಂಗಳೂರು ಭಾಗದಲ್ಲಿ ಕಂಪನಿ ಮುಕ್ಕಾಂ ಮಾಡಿದ್ದರೂ ತುಂಬ ವಿರಳ.
ಸಂಘಟನೆಯ ಹಂತದಲ್ಲಿ ಸ್ವಾಮಿಗಳಿಗೆ ನೆರವಾದವರು ಕೊಣ್ಣೂರಿನ ಗುರುಸಿದ್ಧಯ್ಯ ಸಾಗಾಂವಿಮಠ, ನೇಮಗೌಡ ಪಾಟೀಲ ಮತ್ತು ಜಾಡರ ಸಿದ್ಧಾ. ಇವರ ಜೊತೆ ಚರ್ಚಿಸಿ, ಇವರ ಸಹಾಯದಿಂದ ನಾಟಕದ ಪರಿಕರಗಳನ್ನು ಹೊಂದಿಸಿದ, ನಟರನ್ನು ಕೂಡಿಸಿದ, ತಾಲೀಮಿನ ವ್ಯವಸ್ಥೆ ಮಾಡಿದ ವಿವರಗಳು ದಿನಚರಿಯಲ್ಲಿವೆ. ಶಂಕರಪ್ಪ ಗುಳೇದಗುಡ್ಡ, ಗುರುಲಿಂಗಪ್ಪ ಗೊಂಬಿ, ಬಸಪ್ಪ ಗಡದ ಇವರು ಆರಂಭದ ನಟರು. ಈ ಅವಧಿಯಲ್ಲಿ ಕೀಚಕವಧೆ, ಹರಿಶ್ಚಂದ್ರ, ಪ್ರಮಿಳಾ ನಾಟಕಗಳನ್ನು ಕೊಣ್ಣೂರ, ಗೋಕಾಕ, ಸಿಂದಿಕುರಬೆಟ್ಟ ಊರುಗಳಲ್ಲಿ ಆಡಿದ್ದಾಗಿ ಗೊತ್ತಾಗುವುದು. ಮೊದಲ ವರ್ಷಗಳಲ್ಲಿ ತಿರುಗಾಡಿದ ಸ್ಥಳಗಳು ಕಡಿಮೆ, ಆಡಿದ ನಾಟಕಿಗಳ ಸಂಖ್ಯೆಯೂ ಕಡಿಮೆ. ತಾಲೀಮು ಮತ್ತು ನಟರ ಸಂಘಟನೆಗಾಗಿಯೇ ಹೆಚ್ಚು ಸಮಯ ಹಿಡಿದಿರಬೇಕು. ಒಟ್ಟಾರೆ ಈ ಅವಧಿಯಲ್ಲಿ ವ್ಯವಹಾರ ಗೌಣವಾಗಿ ಸಂಘಟನೆಯ ಕಾರ್ಯವೇ ಮುಖ್ಯವಾಗಿತ್ತು.
೧೯೦೪ ರಿಂದ ಕಂಪನಿಯು ವ್ಯವಹಾರಕೌಶಲ್ಯ ಹಾಗೂ ಪ್ರಯೋಗಶೀಲ ಗುಣಗಳನ್ನು ಮೇಳವಿಸಿಕೊಂಡಿತು. ಹೊಸ ಪಡದೆಗಳ ನಿರ್ಮಾಣ, ಹೊಸ ನಾಟಕಗಳ ಪ್ರಯೋಗ, ಸ್ತ್ರೀಪಾತ್ರಕ್ಕಾಗಿ ಸ್ತ್ರೀಯರು, ಶಿಸ್ತಿನ ಆಡಳಿತ ಹಾಗೂ ತಿರುಗಾಟದ ಮಾರ್ಗವನ್ನು ರೂಪಿಸಿದ್ದುದು ಎರಡನೆಯ ಹಂತದ ಸಾಧನೆಗಳಾಗಿವೆ. ಮಿರಜದಿಂದ ಬಂದಿದ್ದ ಸದೋಬಾ ಪೇಂಟರ್ ೨ – ೩ ತಿಂಗಳು ಕೊಣ್ಣೂರಿನಲ್ಲಿದ್ದು ಹೊಸ ಹೊಸ ಪಡದೆಗಳನ್ನು ಬರೆದುಕೊಟ್ಟರು. ಪಡದೆಯ ಮಧ್ಯದ ಚಿತ್ರಗಳ ವಿನ್ಯಾಸಕ್ಕೆ ತಕ್ಕಂಥೆ ಕಾಜಿನ ಹರಳುಗಳನ್ನು ಕೂಡಿಸಿ ಮಾಡಿದ್ದ ಒಂದು ಬಿಂಗಾದ ಪಡದೆಯ ಅಂದಿನ ಬೆಲೆ ೧೨೫. ರೂ. ಆಗಿತ್ತೆಂದು ಸ್ವಾಮಿಗಳು ಬರೆದಿದ್ದಾರೆ. ರಂಗಪರಿಕರ ಹಾಗೂ ವೇಷ-ಭೂಷಣಗಳಿಗೆ ಬೇಕಾಗುವ ಸಾಮಾನುಗಳನ್ನು ಮುಂಬಯಿ, ಪುಣೆಯಿಂದ ತರುತ್ತಿದ್ದರು.
೧೯೦೪ರಲ್ಲಿ ‘ಹರಿಶ್ಚಂದ್ರ’ ನಾಟಕಕ್ಕೆ ಒಳ್ಳೆಯ ಪ್ರೋತ್ಸಾಹವಿತ್ತು. ‘ರಬಕವಿಯಲ್ಲಿ ಹರಿಶ್ಚಂದ್ರ ನಾಟಕ ಅತಿ ಸರಸವಾಯಿತು. ಜನರು ಬಹಳ ಬಂದು ಜಾಗವಿಲ್ಲದ್ದರಿಂದ ತಿರುಗಿ ಹೋದರು. ೧೩೫/- ರೂ. ವಸೂಲ ಆಯಿತು (೨೩-ಜುಲೈ-೧೯೦೪) ಎಂದು ಸ್ವಾಮಿಗಳು ಬರೆದಿದ್ದಾರೆ. ೧೯೦೪, ಜೂನ್‌ ತಿಂಗಳಲ್ಲಿ ಕಂಪನಿ ಬೆಳಗಾವಿಯ ನಿಳುಬಾನ ಥೇಟರ್ ದಲ್ಲಿ ಮುಕ್ಕಾಂ ಮಾಡಿದ್ದ ಸಂದರ್ಭ. ದಿನಾಂಕ ೮ರಂದು ರಾವಸಾಹೇಬ ರುದ್ರಗೌಡರು, ಶಿರಸಂಗೀಕರ್, ವಂಟಮುರಿಕರ್, ಬಾಂದೇವಾಡ ದೇಸಾಯರು, ತಲ್ಲೂರಕರ್ ಈ ಗಣ್ಯರೆಲ್ಲ ಹರಿಶ್ಚಂದ್ರ ನಾಟಕ ನೋಡಿ ಪ್ರಶಂಸಿಸಿದರು. ಮತ್ತು ಅಂದಿನ ಪ್ರಾಪ್ತಿ ೮೦ ರೂ.ಗಳು. ಬೆಳಗಾವಿ ಕ್ಯಾಂಪಿನಲ್ಲಿಯೇ ಕಲೆಕ್ಷನ್‌ ಕಡಿಮೆಯಾದ ಉಲ್ಲೇಖವೊಂದು ಹೀಗಿದೆ. ‘ನಾಲ್ಕು ದಿನಗಳಲ್ಲಿ ಖರ್ಚಿನದು ಅತಿಯಾಗಿದೆ. ೨೬+೬೩=೧೩೯ರೂ.ಗಳು ಖರ್ಚಾದವು. ಶಹರ ವಸ್ತಿ ಇದ್ದು ಶೋಕಿ ಜನರು ಕಡಿಮೆ. ಈ ಹೊತ್ತು ರಾತ್ರಿ ವಿರಾಟಪರ್ವ ನಾಟಕವಾಯಿತು. ಅತಿ ಉತ್ತಮವಾಯಿತು. ಪ್ರಾಪ್ತಿ ೩೮ ರೂಪಾಯಿ !!! (ಜೂನ್‌ -೨೨). ಬಳ್ಳಾರಿ ಬಸಪ್ಪನು ಹರಿಶ್ಚಂದ್ರ ಪಾತ್ರವನ್ನು ಅದ್ಭುತವಾಗಿ ನಿರ್ವಹಿಸುತ್ತಿದ್ದನಂತೆ. ೧೯೦೫ ನವ್ಹೆಂಬರ್ ೧, ಗೋಕಾಕ ಕ್ಯಾಂಪಿನಲ್ಲಿ ಈ ನಾಟಕಕ್ಕಾದ ಕಲೆಕ್ಷನ್‌ ೧೧೨ರೂ. ೯ ಆಣೆ. ರೂಪಾಯಿಗೆ ಹನ್ನೊಂದುವರೆ ಸೇರು ಅಕ್ಕಿ ಸಿಗುತ್ತಿದ್ದ ಕಾಲವದು. ಬಳ್ಳಾರಿ ಬಸಪ್ಪನ ಅಭಿನಯಕೌಶಲ್ಯ ಮೆಚ್ಚಿದ ಸ್ವಾಮಿಗಳು ೧೦ರೂ. ಸಂಬಳ ಹೆಚ್ಚಿಸಿದರು. ಬಳ್ಳಾರಿ ಬಸಪ್ಪನು ಕಂಪನಿ ಬಿಟ್ಟ ಮೇಲೆ ಕಲಕೇರಿ ಈರಪ್ಪನು ಹರಿಶ್ಚಂದ್ರನಾಗಿ ಅಭಿನಯಿಸುತ್ತಿದ್ದನು.
ಆರಂಭದಲ್ಲಿ ಬೀಗರು, ಗೆಳೆಯರಿದ್ದ ಊರುಗಳಲ್ಲಿ ಮುಕ್ಕಾಂ ಮಾಡುತ್ತಿದ್ದು ಅಲ್ಲಿಯ ಅನುಭವಗಳಿಂದ ತಿರುಗಾಟದ ಮಾರ್ಗವನ್ನು ವಿಸ್ತರಿಸುತ್ತ ಹೋದರು. ಕ್ಯಾಂಪಿಗೆ ಮೊದಲು ಥೇಟರ್ ನಿರ್ಮಾಣ, ಜಾಹೀರಾತಿನ ಕೆಲಸ ಕೈಗೊಳ್ಳುತ್ತಿದ್ದರು. ಥೇಟರ್ (ಕ್ಯಾಂಪಿಗಾಗಿ) ಕಟ್ಟಲು ಅಂದು ೫೦ ರಿಂದ ೭೫ರೂ ಖರ್ಚಾಗುತ್ತಿತ್ತು. ಥೇಟರ್ ಸಿದ್ಧವಾದ ಬಳಿಕ ಸಾಮಾನುಗಳ ಸಹಿತ ಕಲಾವಿದರು ಚಕ್ಕಡಿಯಿಂದ ಅಥವಾ ರೈಲಿನಿಂದ ಕ್ಯಾಂಪಿನ ಸ್ಥಳಕ್ಕೆ ಹೋಗುತ್ತಿದ್ದರು. ಯಾರಾದರೂ ನಾಟಕಗಳ ಗುತ್ತಿಗೆ ಹಿಡಿದು ಆಡಿಸುತ್ತಿದ್ದರೆ ಅದಕ್ಕೂ ಕಂಪನಿಯಲ್ಲಿ ಅವಕಾಶವಿತ್ತು. ಎರಡನೆಯ ಹಂತದಲ್ಲಿ ಕಂಪನಿ ಸಂಚರಿಸಿದ ಸ್ಥಳಗಳೆಂದರೆ ಕೊಣ್ಣೂರ, ಗೋಕಾಕ, ಘೋಡಗೇರಿ, ಸಂಕೇಶ್ವರ, ಧಾರವಾಡ, ಬಿಜಾಪುರ, ಬೈಲಹೊಂಗಲ, ಅಥಣಿ ಮುಂತಾದವು.
೧೯೦೭ರಲ್ಲಿ ಕಂಪನಿ ಬೈಲಹೊಂಗಲ ಕ್ಯಾಂಪ ಮುಗಿಸಿ ಧಾರವಾಡಕ್ಕೆ ಬಂದಾಗ ಅಲ್ಲಿ ಮಂಡಗಿ ಎನ್ನುವವರು ೮೫೦/-ರೂ. ಗಳಿಗೆ ೯ ನಾಟಕಗಳನ್ನು ಗುತ್ತಿಗೆ ಹಿಡಿದರು. ಒಪ್ಪಂದದ ನಾಟಕಗಳು ಮುಗಿಯುವುದಕ್ಕಿಂತ ಮೊದಲು ರಾಚಯ್ಯಸ್ವಾಮಿ ಊರಿಗೆ ಹೋಗಿ ಸಕಾಲದಲ್ಲಿ ಕಂಪನಿಗೆ ಮರಳಲಿಲ್ಲ. ಅವರಿಲ್ಲದೆ ನಾಟಕಗಳನ್ನಾಡುವುದು ಕಷ್ಟವಾಯಿತು. ಮ್ಯಾನೇಜರ್ ಗುರುಸಿದ್ಧಯ್ಯನವರು ೭೦ರೂ. ಸಾಲದಲ್ಲಿ ಕಂಪನಿಯ ಸಾಮಾನುಗಳನ್ನು ಒಬ್ಬ ಶೇಡಜಿಯ ಹತ್ತಿರ ಒತ್ತೆ ಇಟ್ಟು ಕೊಣ್ಣೂರಿಗೆ ಮರಳಿದರು. ಒಂದು ವರ್ಷದ ನಂತರ ಕಲಾವಿದರೆಲ್ಲ ಸೇರಿ ಕಂಪನಿ ಆರಂಭಿಸಬೇಕೆಂದು ಒತ್ತಾಯಿಸಿದರು. ಸ್ವಾಮಿಗಳು ಅವರಿಂದ ಕರಾರುಪತ್ರ ಬರೆಸಿಕೊಂಡು ೧೯೦೮ ಡಿಸೆಂಬರ ತಿಂಗಳಲ್ಲಿ ಮತ್ತೆ ಕಂಪನಿಗೆ ಚಾಲನೆ ಕೊಟ್ಟರು.
ಸೂಚನೆ ಇಲ್ಲದೆ ನಿರ್ಗಮಿಸುವ ನಟರಿಂದ ಮತ್ತು ಪ್ರಾಕೃತಿಕ-ವಿಕೋಪಗಳಿಂದ ಆಗಾಗ ಕಂಪನಿ ವಿರಮಿಸಿ ಮತ್ತೆ ಮುಂದಕ್ಕೆ ಹೆಜ್ಜೆಹಾಕುತ್ತಿತ್ತು. ವಿರಾಮದ ಅವಧಿಯಲ್ಲಿ ನಾಟಕಗಳಿಲ್ಲದಿದ್ದರೂ ತಾಲೀಮು ತಪ್ಪದೆ ನಡೆಯುತ್ತಿತ್ತು. ೧೯೧೦ ರಿಂದ ೧೯೨೦ ಇದು ಕಂಪನಿಯ ವೈಭವದ ಕಾಲ, ಡೈನಾಮೊ ವಿದ್ಯುತ್ತಿನ ಬಳಕೆ, ಟ್ರಾನ್ಸಫರ್ ಸೀನುಗಳ ಅಳವಡಿಕೆ, ಶನಿಪ್ರಭಾವ, ಬಸವೇಶ್ವರ ನಾಟಕಗಳ ಜನಪ್ರಿಯತೆ ಈ ಅವಧಿಯ ವೈಶಿಷ್ಟ್ಯಗಳಾಗಿವೆ. ೧೯೦೯ರಲ್ಲಿ ಮೊದಲು ಬೈಲಹೊಂಗಲ ಕ್ಯಾಂಪಿನಲ್ಲಿ ರಂಗವನ್ನಲಂಕರಿಸಿದ ಬಸವೇಶ್ವರ ನಾಟಕವು ಸ್ವಾಮಿಗಳ ಮಹತ್ವಾಕಾಂಕ್ಷೆಯ ಕೃತಿಯಾಗಿತ್ತು. ಅದರ ಯಶಸ್ವಿಗಾಗಿ ತುಂಬಾ ಶ್ರಮಪಟ್ಟಿದ್ದರು. ಪ್ರೇಕ್ಷಕರ ಪ್ರತಿಕ್ರಿಯೆಯೂ ಉತ್ಸಾಹದಾಯಕವಾಗಿತ್ತು. ಅಂದಿನ ದಿನಗಳಲ್ಲಿ ಕೊನೆಯ ಟಿಕೆಟ್ಟಿನ ದರ ೨ ಆಣೆ ಇದ್ದಾಗ ಒಂದು ದಿನದ ಕಲೆಕ್ಷನ್‌ ೬೬೨ರೂ. ಎಂಬುದು ನಾಟಕದ ಜನಪ್ರಿಯತೆಗೆ ನಿದರ್ಶನವಾಗಿದೆ. ಮುರಗೋಡ ಗಂಗಾಧರಪ್ಪ ಬಸವೇಶ್ವರನಾಗಿ ಅಭಿನಯಿಸುತ್ತಿದ್ದರೆ ಭಾವುಕ ಪ್ರೇಕ್ಷಕರು ಸಾಕ್ಷಾತ್‌ ಬಸವೇಶ್ವರನನ್ನೆ ಕಂಡಂತೆ ಭಕ್ತಿಯಿಂದ ಕಾಯಿ – ಕರ್ಪುರ ಅರ್ಪಿಸುತ್ತಿದ್ದರಂತೆ. ಬಾಗಿಲುಕೋಟೆ ಕ್ಯಾಂಪ (೧೯೧೧-ಮೇ-೨೩) ಮಾಡಿದ್ದಾಗ ಈ ನಾಟಕಕ್ಕೆ ಕೆಲವು ಜಾತಿವಾದಿಗಳಿಂದ ವಿರೋಧ ವ್ಯಕ್ತವಾಯಿತು. ಬಿಜಾಪುರ ಕಲೆಕ್ಟರನಿಗೆ ದೂರು ಸಲ್ಲಿಸಿ ನಾಟಕ ನಿಲ್ಲಿಸುವಂತೆ ಒತ್ತಾಯಿಸಿದರು ಶಿವಮೂರ್ತಿಸ್ವಾಮಿಗಳ ಪ್ರಭಾವದೆದುರು ಅವರ ಆಟ ನಡೆಯಲಿಲ್ಲ. ಬೆಳಗಾವಿ ಕ್ಯಾಂಪಿನಲ್ಲಿ (೧೯೧೧.ಡಿ. ೨೫) ಇಂಥದೇ ಪ್ರಯತ್ನ ನಡೆಯಿತು. ಕಮಿಶನರ್ ಬ್ರೇಡನ್‌ ಜಾತಿನಿಂದನೆಯ ಆರೋಪದ ಮೇಲೆ ತಡೆಯಾಜ್ಞೆ ನೀಡಿದರು. ಸ್ವಾಮಿಗಳು ಕೂಡಲೇ ಕಂಪನಿಯನ್ನು ಮೈಸೂರಿಗೆ ಕಳುಹಿಸಿ ಬಸವೇಶ್ವರ ನಾಟಕದ ಅನುಮತಿ ಪಡೆಯಲು ಕ್ರಿಯಾಶೀಲರಾದರು. ಧಾರವಾಡಕ್ಕೆ ಹೋಗಿ ವೇಲ್ಸ ಕಮೀಶನರ, ಮುಂಬಯಿ ಗವರ್ನರ್ ವಿಲಿಂಗ್ಡನ್‌ ಅವರಿಗೆ ವಾಸ್ತವಸ್ಥಿತಿಯನ್ನು ವಿವರಿಸಿ, ಅವರ ಮನವೊಲಿಸಿ ಅನುಮತಿಗಾಗಿ ಪಟ್ಟು ಹಿಡಿದರು. ಗವರ್ನರ್ ಮತ್ತು ಮೆಲ್ಸ ಅವರು ನಾಟಕದ ಹೆಸರನ್ನು ಬದಲಿಸಿ ಆಡಬೇಕೆಂದು ಸೂಚಿಸಿದರು. ಅವರ ಪ್ರಕಾರ ಬಸವೇಶ್ವರ ನಾಟಕ ‘ಬಸವ-ವಿಜಯ’ ವಾಯಿತು. ಈ ನಾಟಕದ ಅನುಮತಿಗಾಗಿ ಸ್ವಾಮಿಗಳು ಮೂರು ವರುಷ ಓಡಾಡಿದರೆಂಬುದು ಗಮನಾರ್ಹ.
೧೯೧೪ರಲ್ಲಿ ಡೈನಾಮೊ ವಿದ್ಯುತ್‌ ಬಳಕೆಗೆ ಬಂದ ನಂತರ ನಾಟಕಗಳ ಆಕರ್ಷಣೆ ಹೆಚ್ಚಿತು. ಟ್ರಾನ್ಸ್ ಫರ್ ಸೀನುಗಳಿಂದಾಗಿ ಶನಿಪ್ರಭಾವದ ಪ್ರಭಾವವಂತೂ ಎಲ್ಲೆಡೆಗೆ ಹರಡಿತು. ವಿಕ್ರಮರಾಜನಾಗಿ ರಾಚಯ್ಯಸ್ವಾಮಿ, ಶನಿ ಪಾತ್ರದಲ್ಲಿ ಈರಪ್ಪ ಕಲಕೇರಿ, ಗಾಣಿಗನಾಗಿ ಪೀತಾಂಬರಪ್ಪ ಡೋಂಗರೆ, ಭಟ್ಟನಾಗಿ ಗುರುಲಿಂಗಪ್ಪ ಗುಳೆದಗುಡ್ಡ, ಭಟ್ಟನ ಹೆಂಡತಿಯಾಗಿ ಎಲ್ಲವ್ವ, ಗುಳೇದಗುಡ್ಡ ರಾಜಕುಮಾರಿಯಾಗಿ ಹನಮಂತವ್ವ ದಾಸರ, ವೇಶ್ಯಾಪುತ್ರಿಯಾಗಿ ಮುರಗೋಡ ಗಂಗಾಧರಪ್ಪ ಇವರ ಅಭಿನಯ ಕೌಶಲ್ಯ, ಗಾಯನ ಚಾತುರ್ಯ ಜನರ ಪ್ರಶಂಸೆಗೆ ಪಾತ್ರವಾಗಿದ್ದವು.
ಕಂಪನಿ ಮುಕ್ಕಾಂ ಮಾಡಿದ್ದ ಊರುಗಳಲ್ಲಿರುವ ಗಣ್ಯರನ್ನು, ಅಧಿಕಾರಿಗಳನ್ನು ನಾಟಕಕ್ಕೆ ಆಮಂತ್ರಿಸುವುದು, ಕಾರ್ಯಕ್ರಮಗಳನ್ನು ಹಮ್ಮಿಕೊಂಢು ಸತ್ಕರಿಸುವದು ಕಂಪನಿಯ ಸಂಪ್ರದಾಯವಾಗಿತ್ತು. ಸ್ಥಳೀಯ ಪುಂಡರ ಕಾಟವನ್ನು ತಡೆಯುವುದಕ್ಕೆ ಮತ್ತು ಕಂಪನಿಯ ಬಗ್ಗೆ ಜನರಲ್ಲಿ ಆದರಭಾವ ಮಾಡಿಸುವುದಕ್ಕೆ ಇಂಥ ಕಾರ್ಯಕ್ರಮಗಳು ನೆರವಾಗುತ್ತಿದ್ದವು. ಬಾಗಿಲುಕೋಟೆಯಲ್ಲಿ ಶಫರ್ಡರನ್ನು ಕರೆದು ಸತ್ಕರಿಸಿದ್ದರು. ಒಂದು ಸಲ ಚಿಂಚಲಿ (ಬೆಳಗಾವಿ ಜಿಲ್ಲೆ) ಜಾತ್ರೆಯಲ್ಲಿ ಗದ್ದಲವಾದುದನ್ನು ಗಮನಿಸಿದ ಸ್ವಾಮಿಗಳು ಕೊಲ್ಲಾಪುರದ ಛತ್ರಪತಿ ಶಾಹುಮಹಾರಾಜರ‍ನ್ನು ಕರೆಯಿಸಿ ತಮ್ಮ ವರ್ಚಸ್ಸನ್ನು ತೋರಿಸಿದ್ದರು. ಕಂಪನಿಯಲ್ಲಿದ್ದ ನಟರು, ನಾಟಕಕಾರರು, ವಾದ್ಯಗಾರರ ಪ್ರತಿಭೆಗೆ ತಕ್ಕಂತೆ ಮಾನ-ಸನ್ಮಾನದ ಕಾರ್ಯಕ್ರಮಗಳನ್ನು ಏರ್ಪಡಿಸುತ್ತಿದ್ದರು. ಬಂಗಾರದ ಉಂಗುರ – ಪದಕ ಅಲ್ಲದೆ ಬಿರುದುಗಳನ್ನು ಕೊಟ್ಟು ಸಂತೋಷಪಡಿಸುತ್ತಿದ್ದರು. ಇಂಥ ಚಟುವಟಿಕೆಗಳನ್ನು ಗಮನಿಸಿದರೆ ಶಿವಮೂರ್ತಿಸ್ವಾಮಿಗಳ ನಾಟಕ ಕಂಪನಿ ಒಂದು ಉದ್ಯಮ ಮಾತ್ರವಾಗಿರದೆ ನಾಡಿನ ಸಾಮಾಜಿಕ, ರಾಜಕೀಯ ಹಾಗೂ ಸಾಂಸ್ಕೃತಿಕ ಬದುಕನ್ನು ಪುನಶ್ಚೇತನ ಗೊಳಿಸುವ ಸಂಸ್ಥೆಯಾಗಿತ್ತೆನ್ನಬೇಕು.
೧೯೧೮ರಲ್ಲಿಯ ಬಿಜಾಪುರ ಕ್ಯಾಂಪ್‌ ಸ್ಮರಣೀಯ. ಛತ್ರೆ ರಂಗಮಂದಿರದಲ್ಲಿ ನಾಟಕಗಳಾಗುತ್ತಿದ್ದವು. ಅದೇ ವೇಳೆಗೆ ಇನ್‌ಪ್ಲುಎಂಝೂ ಸುರು ಆಯಿತು. ಮುಳ್ಳು ಅಗಸಿಯಿಂದ ಚಕ್ಕಡಿ ತುಂಬ ಶವಗಳು ಹೋಗುತ್ತಿದ್ದವು ಇಂಥ ಭೀಕರ ಪರಿಸ್ಥಿತಿಯಲ್ಲಿ ನಾಟಕಗಳನ್ನಾಡುತ್ತಿರಲಿಲ್ಲ. ನಾಟಕಗಳಿರದಿದ್ದರೂ ಕಲಾವಿದರ ಊಟ, ವಸತಿ, ಸಂಬಳದಲ್ಲೂ ಸ್ವಾಮಿಗಳು ಏನೂ ಕೊರತೆ ಮಾಡಿರಲಿಲ್ಲ. ಇದೇ ವೇಳೆಯಲ್ಲಿ ನಾಟಕ ನಿರ್ದೇಶಕರಾಗಿದ್ದ ಗರುಡ ಸದಾಶಿವರಾಯರು ‘ದುರಾತ್ಮರಾವಣ’ ನಾಟಕ ಬರೆದು ಕೂಡಿಸಿದರು. ಮೂರು ತಿಂಗಳ ನಂತರ ನಾಟಕಗಳನ್ನಾಡಲು ಸರಕಾರ ಅನುಮತಿ ಕೊಟ್ಟರೂ ಇನ್‌ಪ್ಲುಎಂಝೂದಿಂದ ಕಂಗಾಲಾದ ಜನ ನಾಟಕಗಳಿಗೆ ಬರಲಿಲ್ಲ. ಅಲ್ಲಿಂದ ಕಂಪನಿ ಸೊಲ್ಲಾಪುರಕ್ಕೆ ಹೊರಟಿತು.
ಮೆಕ್ಯಾನಿಕಲ್‌ ಥೇಟರಿನಲ್ಲಿ ಒಂದು ದಿನ ಮರಾಠಿ ನಾಟಕ, ಮತ್ತೊಂದು ದಿನ ಕೊಣ್ಣೂರ ಕಂಪನಿಯ ಕನ್ನಡ ನಾಟಕ. ಮರಾಠಿ ನಾಟಕಗಳಿಗೆ ದೊರೆಯುತ್ತಿದ್ದ ಜನಬೆಂಬಲ ಕನ್ನಡ ನಾಟಕಗಳಿಗೂ ದೊರೆಯುತ್ತಿತ್ತು. ಮರಾಠಿ ನಟರೂ ನಾಟಕಗಳನ್ನು ನೋಡಲು ಬರುತ್ತಿದ್ದರು. ಕಲಾವಿದರ ಅಭಿನಯಕೌಶಲ್ಯ ಮೆಚ್ಚಿಕೊಂಡಿದ್ದರು. ಸೊಲ್ಲಾಪುರದಲ್ಲಿದ್ದಾಗ ಸ್ವಾಮಿಗಳು ಮುಂಬಯಿಯಿಂದ ಭಾರಿ ಬೆಲೆಯ ಹಾರ್ಮೋನಿಯಂ ಪೇಟಿಯನ್ನು ಖರೀದಿಸಿ ತಂದರು. ಇದರಿಂದ ರಂಗಸಂಗೀತಕ್ಕೆ ಮತ್ತಷ್ಟು ಮೆರಗು ಬಂದಿತು. ಬಸವೇಶ್ವರ ನಾಟಕಕ್ಕೆ ಭಾರಿ ಪ್ರೋತ್ಸಾಹ ಸಿಕ್ಕಿತು. ಒಂದು ದಿನದ ಆದಾಯವನ್ನು ಸಿದ್ಧರಾಮೇಶ್ವರ ಗುಡಿಯ ಟ್ರಸ್ಟಿಗೆ ದೇಣಿಗೆ ಕೊಟ್ಟರು. ಸೊಲ್ಲಾಪುರದಿಂದ ಅಕ್ಕಲಕೋಟ ದುಧನಿ ಅಲ್ಲಿಂದ ಸವದತ್ತಿ, ಹುಬ್ಬಳ್ಳಿ ಕ್ಯಾಂಪ್‌ ಪೂರೈಸಿಕೊಂಡು ಕಂಪನಿ ಬೈಲಹೊಂಗಲಕ್ಕೆ ಮರಳಿತು.
೧೯೦೯ರಂದು ಸ್ವಾಮಿಗಳು ಕೋರ್ಟಿನ ಕೇಸು, ಶಿಕ್ಷೆ ಮುಂತಾದ ತೊಂದರೆಗಳಿಗೆ ಸಿಕ್ಕು ೧೯ ತಿಂಗಳು ಕಂಪನಿಯಿಂದ ದೂರ ಉಳಿದರು. ಆಗ ಗುರುಸಿದ್ಧಯ್ಯನವರು ಎಲ್ಲ ವ್ಯವಹಾರ ನೋಡಿಕೊಳ್ಳುತ್ತಿದ್ದರು. ಈ ಅವಧಿಯಲ್ಲಿ ನಟರಲ್ಲಿ ಚಟಗಳು ಬೆಳೆದವು. ಮ್ಯಾನೇಜರರು ಸ್ವಾರ್ಥಸಾಧಕರಾದರು. ೧೯೨೦ರಲ್ಲಿ ಸ್ವಾಮಿಗಳು ಸಾಬರಮತಿಯಿಂದ ಬರುವಷ್ಟರಲ್ಲಿ ಕಂಪನಿಯು ಅವರ ವಿಶ್ವಾಸಕ್ಕೆ, ತಕ್ಕಂತೆ ಇದ್ದಿರಲಿಲ್ಲ. ‘ನಟರ ಚಟಗಳು ನೋಡಿ ಕೆಡಕೆನಿಸುತ್ತಿದೆ’ ಎಂದು ಬೇಸರದಿಂದ ದಿನಚರಿಯಲ್ಲಿ ಬರೆದಿದ್ದಾರೆ.
೨೧ ಮೇ ೧೯೨೦ ರಂದು ಬೈಲಹೊಂಗಲದಲ್ಲಿ ಕ್ಯಾಂಪ್‌. ಬಸವ ವಿಜಯ, ಮೃಚ್ಛಕಟಿಕ, ಶನಿಪ್ರಭಾವಗಳು ಎಂದಿನಂತೆ ಪ್ರದರ್ಶನಗೊಂಡವು. ಸ್ವಾಮಿಗಳು ಕಂಪನಿ ಮುಚ್ಚುವ ಬಗ್ಗೆ ಒಳಗೊಳಗೆ ತೀರ್ಮಾನಿಸಿದ್ದರು. ಕಂಪನಿಗೆ ನಿಷ್ಠೆಯಿಂದ ಸೇವೆ ಸಲ್ಲಿಸಿದವರನ್ನು ನೆನೆಯಬೇಕೆಂದು ಜುಲೈ ೧೬ರಂದು ಖ್ಯಾತ ತಬಲಾವಾದಕ ವಿಠ್ಠಲರಾವ ಕೊಲ್ಲಾಪುರ ಅವರಿಗೆ ಬಂಗಾರದ ಉಂಗುರ ತೊಡಿಸಿದರು.
೧೮-ಜುಲೈ-೧೯೨೯೦ ರಂದು ಕಂಪನಿ ಬೆಳಗಾವಿಗೆ ಬಂದಿತು. ಶಿವಾನಂಧ ಥೇಟರ್ ದಲ್ಲಿ ಶನಿಪ್ರಭಾವ, ಬಸವವಿಜಯ, ಮನೋವಿಜಯ ನಾಟಕಗಳಾದವು. ಆಗಸ್ಟ ೯ ರಂದು ಸ್ವಾಮಿಗಳು ಕಂಪನಿ ಮುಚ್ಚುವ ವಿಚಾರವನ್ನು ಪ್ರಸ್ತಾಪಿಸಿದರು. ಆಗಸ್ಟ ೧೪ ರಂದು ಹಿರಿಯ ನಟ ರಾಚಯ್ಯಸ್ವಾಮಿ ಬೆಳವಿ ಅವರ ಸನ್ಮಾನ ಸಮಾರಂಭ ಇಟ್ಟುಕೊಂಡು ‘ಭಾರತಗಂಧರ್ವ’ ಬಿರುದಿನ ಜೊತೆಗೆ ಬಂಗಾರದ ಪದಕವನ್ನು ಅರ್ಪಿಸಿದರು. ದಿನಾಂಕ ೧೬ ರಂದು ಮೃಚ್ಛಕಟಿಕ ನಾಟಕ ನಡೆದಿತ್ತು. ಕೊನೆಯ ಸನ್ನಿವೇಶಕ್ಕೆ ಮೊದಲು ಸ್ವಾಮಿಗಳು, ವೇದಿಕೆಗೆ ಹೋಘಿ ‘ಇಲ್ಲಿಗೆ ಕಂಪನಿಯ ರಂಗಸೇವೆ ನಿಂತಿತು’ ಎಂದು ಹೇಳಿ, ಕಂಪನಿಗೆ ನಾಡಿನ ಜನರು ಕೊಟ್ಟ ಸಹಕಾರವನ್ನು ಸ್ಮರಿಸಿ, ಕೃತಜ್ಞತೆಗಳನ್ನು ಅರ್ಪಿಸಿದರು. ದಿನಾಂಕ ೧೭ರಂದು ಕಲಾವಿದರಿಗೆ ಕೊಡಬೇಕಾಗಿರುವ ಸಂಬಳ, ಇತರ ಬಾಕಿ ಹಣವನ್ನು ಕೊಟ್ಟು ಶಿವಮೂರ್ತಿಸ್ವಾಮಿಗಳು ಭಾರವಾದ ಹೃದಯದಿಂದ ಬೀಳ್ಕೊಂಡರು.
ಕೊಣ್ಣೂರ ನಾಟಕ ಕಂಪನಿ: ಶಿವಮೂರ್ತಿಸ್ವಾಮಿಯವರ ಡೈರಿಗಳು (೧)
ಶಿವಮೂರ್ತಿಸ್ವಾಮಿಗಳ ಡೈರಿಗಳು ಕಳೆದು ಹೋಗಿವೆ ಎಂಬ ಸುದ್ಧಿಯನ್ನೇ ನಂಬಿದ್ದ ನನಗೆ ೧೯೯೯ – ಜೂನ್‌ ೧೬ ಸೋಜಿಗದ ಸಂಭ್ರಮದ ದಿನವಾಗಿತ್ತು. ಅಂದು ರಂಗಕಲಾವಿದ ಬಾಬುರಾವ ದೇಸಾಯಿ ಅವರೊಂದಿಗೆ ಸ್ವಾಮಿಗಳು ಬರೆದಿಟ್ಟ ಡೈರಿಗಳನ್ನು ಕಣ್ಮುಟ್ಟಿ ನೋಡುವ, ಕೈಮುಟ್ಟಿ ಹಿಡಿಯುವ, ಮನಮುಟ್ಟಿ ಓದುವ ಅವಕಾಶ ಸಿಕ್ಕಿತು. ಶಿವಮೂರ್ತಿಸ್ವಾಮಿಗಳ ಮೊಮ್ಮಗಳು ಶಾಂತಾಬಾಯಿ ಹಿರೇಮಠ (ಶಿವಲಿಂಗಯ್ಯನವರ ಮಗಳು) ಮೊಮ್ಮಗ ಬ್ರಿಗೇಡಿಯರ್ ಶಿವಮೂರ್ತಯ್ಯ (ಶಿವಶಂಕರರ ಮಗ) ಇವರಿಬ್ಬರು ಅಂದು ಡೈರಿಗಳನ್ನು ಓದಲು ಕೊಟ್ಟು ಸಹಕರಿಸಿದ್ದರು. ಅಂದಂದಿನ ಚಟುವಟಿಕೆಗಳನ್ನು ನಿಯಮತಿವಾಗಿ ಮುಖ್ಯಾಂಶ ರೂಪದಲ್ಲಿ ಬರೆದಿಡುವುದು ಶಿವಮೂರ್ತಿ ಸ್ವಾಮಿಗಳ ದಿನಚರಿಯ ಭಾಗವೇ ಆಗಿತ್ತು.
ಸ್ವಾಮಿಗಳು ಇಪ್ಪತ್ತೊಂದನೆಯ ವಯಸ್ಸಿನಿಂದಲೇ ಡೈರಿ ಬರೆಯುವುದನ್ನು ರೂಢಿಸಿಕೊಂಡಿರಬೇಕೆನಿಸುತ್ತದೆ. ೧೮೯೫ ರಿಂದ ೧೯೩೧ ಅಗಷ್ಟ ೩೦ರ ವರೆಗೆ (ಶಿವಮೂರ್ತಿ ಸ್ವಾಮಿಗಳು ನಿಧನರಾದದ್ದು ಅಗಷ್ಟ ೩೧) ದಿನಚರಿಯನ್ನು ಬರೆದಿದ್ದಾರೆ. ೧೯೧೮ ಮತ್ತು ೧೯೧೯ ಈ ವರ್ಷಾವಧಿಯಲ್ಲಿ ಅವರು ಜೈಲುವಾಸದಲ್ಲಿದ್ದುದರಿಂದ ದಿನಚರಿ ಬರೆದಿಲ್ಲ. ಉಳಿದಂತೆ ಎಲ್ಲ ದಿನಗಳಲ್ಲಿಯೂ ಡೈರಿ ಬರೆದಿದ್ದಾರೆ. ಮನೆಯಲ್ಲಿ ಮಿಲ್ಲಿನಲ್ಲಿ, ಸಾಮಾಜಿಕ ಬದುಕಿನಲ್ಲಿ ಎಂಥ ಪ್ರಸಂಗಗಳು ಜರುಗಿದರೂ ಅವನ್ನು ಬರೆದಿದ್ದಾರೆ. ಮನೆಯಲ್ಲಿ ಸಾವು-ನೋವಿನಂಥ ಘಟನೆಗಳು ಜರುಗಿದರೂ ದಿನಚರಿ ಬರೆಯುವುದು ಬಿಟ್ಟಿರಲಿಲ್ಲ. ಯಾವುದೇ ವಿಷಯವಿರಲಿ ಅದನ್ನು ದಾಖಲಿಸುವುದು ಅವರ ಪ್ರವೃತ್ತಿಯಾಗಿತ್ತು. ೧೯೦೦ ರಲ್ಲಿಯೇ ಅವರು ಫೋನೋಗ್ರಾಫ್‌ ಯಂತ್ರ ಖರೀದಿಸಿ ತಂದು ತಮಗೆ ಇಷ್ಟವಾದ ಪಾರಿಜಾತದ ಹಾಡುಗಳನ್ನು ಮುದ್ರಿಸಿ ಕೊಂಡಿರುವ ಸಂಗತಿಯು ಚಕಿತಗೊಳಿಸುವಂತಹದು. ಧಾರವಾಡದ ಶಿವಗಿರಿಯಲ್ಲಿದ್ದ ಮಗನ ಮನೆಯೊಳಗಿನ ದೊಡ್ಡ ಪೆಟ್ಟಿಗೆಯೊಂದರಲ್ಲಿ ಅವರು ಬರೆದಿದ್ದ ೨೬ ಡೈರಿಗಳು ಸಿಕ್ಕವು. ಅವುಗಳ ಜೊತೆಗೆ ಕಲಾವಿದರಿಗೆ, ಗೆಳೆಯರಿಗೆ, ಅಧಿಕಾರಿಗಳಿಗೆ ಬರೆದಿದ್ದ ಪತ್ರಗಳ ನಕಲು ಪ್ರತಿಳು; ಕೊರ್ಟಕೇಸಿನ ದಾಖಲೆಗಳುಳ್ಳ ಕಡತ ಮತ್ತು ಮನೆಯವರೊಂದಿಗೆ, ಕಲಾವಿದರೊಂದಿಗೆ ಸಮಾಜದ ದುರೀಣರೊಂದಿಗೆ ತೆಗೆಸಿಕೊಂಡ ಬೇರೆ ಬೇರೆ ಭಂಗಿಯ ಫೋಟೋಗಳು ಅಲ್ಲಿದ್ದವು. ಹಲವು ರಂಗಗಳಲ್ಲಿ ದುಡಿದ ಹಿರಿಯ ಜೀವವೊಂದರ ಸಾಧನೆಯ ವೈವಿಧ್ಯಮಯ ಸಾಕ್ಷಿಗಳು ಧಾರವಾಡದಂತಹ ನಗರದಲ್ಲಿದ್ದೂ ಹೀಗೇಕೆ ಇಷ್ಟು ದಿವಸ ಅಜ್ಞಾತವಾಗಿಯೇ ಉಳಿದವು? ಎಂದು ಮನಸ್ಸು ಮರುಗಿತು. ಅದಕ್ಕೆ ಕಾರಣವೂ ಇಲ್ಲದಿಲ್ಲ. ಸ್ವಾಮಿಗಳ ದೊಡ್ಡಮಗ ಶಿವಲಿಂಗಯ್ಯ ಅಕಾಲಮೃತ್ಯುವನ್ನಪ್ಪಿದ ಸಣ್ಣಮಗ ಶಿವಶಂಕರ ಸೈನ್ಯಖಾತೆಯಲ್ಲಿ ಕರ್ನಲ್‌ ಹುದ್ದೆಯಲ್ಲಿದ್ದನು. ಶಿವಶಂಕರರ ಮಕ್ಕಳು ಶಿವಮೂರ್ತಯ್ಯ, ಶಶಿಧರ ಇವರೂ ಸೈನ್ಯಖಾತೆಯಲ್ಲಿದ್ದರು. ಧಾರವಾಡ ಮನೆಯಿಂದ ದೂರ ಉಳಿದ ಇವರಿಗೆ ಡೈರಿಗಳ ಮಹತ್ವ ಗೊತ್ತಾಗಲೇ ಇಲ್ಲ. ಶಿವಶಂಕರ ಕಾಲೇಜು ವಿದ್ಯಾರ್ಥಿಯಾಗಿದ್ದಾಗ ಶ್ರೀರಂಗರ ನಾಟಕಗಳಲ್ಲಿ ಪಾತ್ರವಹಿಸುತ್ತಿದ್ದುದನ್ನು ಎನ್ಕೆ ನೆನಪಿಸುತ್ತಾರೆ ತಂದೆಯ ರಂಗಜೀವನದ ಅಭಿಮಾನಿಯಾಗಿದ್ದ ಶಿವಶಂಕರ ಎನ್ಕೆಯವರಿಗೆ ಡೈರಿಗಳನ್ನು ತೋರಿಸಿದ್ದರಂತೆ. ೧೯೭೦-೭೧ ರಲ್ಲಿ ಎನ್ಕೆಯವರು ಅವುಗಳಲ್ಲಿಯ ಕೆಲವು ಅಂಶಗಳನ್ನೆತ್ತಿಕೊಂಡು ಕರ್ಮವೀರಕ್ಕೆ ಲೇಖನಗಳನ್ನು ಬರೆದರು. ಆಮೇಲೆ ಡೈರಿಗಳು ಮತ್ತೆ ಪೆಟ್ಟಿಗೆ ಸೇರಿದವು. ಈಗ ಸಿಕ್ಕಿರುವ ಡೈರಿಗಳಲ್ಲಿ ನಾಲ್ಕನ್ನು (೧೯೦೩,೧೯೦೪,೧೯೦೭,೧೯೩೧) ಕನ್ನಡದಲ್ಲಿ ಬರೆದಿದ್ದರೆ ಉಳಿದವು ಇಂಗ್ಲೀಷಿನಲ್ಲಿವೆ. ಐದಾರು ಡೈರಿಯ ಪುಟಗಳು ಬಹಳ ಜೀರ್ಣವಾಗಿವೆ ಉಳಿದವು ಚೆನ್ನಾಗಿವೆ.
‘ದಯಾಳು ದೇವರು ಈ ವರ್ಷವನ್ನು ಸುಖ-ಸಂಪತ್ತು ಆಯುರಾರೋಗ್ಯಗಳಿಂದ ನಮ್ಮೆಲ್ಲರನ್ನು ಆಶೀರ್ವದಿಸಲೆಂದು ಅನನ್ಯಭಾವದಿಂದ ಬೇಡಿಕೊಳ್ಳುವೆನೆಂಬ’ ಪ್ರಾರ್ಥನೆಯಿಂದ ಪ್ರತಿಯೊಂದು ಡೈರಿಯ ಪುಟ (ಜನೇವರಿ -೧) ಆರಂಭವಾಗುತ್ತದೆ. ಮೊದಲ ಮಹತ್ವದ ಸಂಗತಿಯ ವಾಕ್ಯವಿದ್ದಲ್ಲಿ ಪಕ್ಕಕ್ಕೆ ಗುಣಾಕಾರ ಚಿಹ್ನೆ ಹಾಕಿ, ದುರಂತದ ವಿಷಯಗಳನ್ನು ಕೆಂಪು ಮಸಿಯಿಂದ ಬರೆದು ಗುರುತು ಮಾಡಿದ್ದಾರೆ. ನಸುಕಿನಲ್ಲಿ ಎದ್ವಗಳಿಗೆಯಿಂದ ರಾತ್ರಿ ಮಲಗುವವರೆಗಿನ ಮಹತ್ವದ ಘಟನೆಗಳನ್ನು ಒಂದೊಂದೆ ವಾಕ್ಯದಲ್ಲಿ ಬರೆದಿದ್ದು ಡೈರಿಗಳ ವಿಶೇಷತೆಯಾಗಿದೆ.
ತಾಯಿ-ತಂದೆ, ಮದುವೆ-ಮಡದಿ-ಮಕ್ಕಳು; ಬಂದು ಹೋಗುವ ನೆಂಟರಿಷ್ಟರು ಮುಂತಾದ, ಕುಟುಂಬ ಜೀವನದ ಕುರಿತು ಮಾತುಗಳು ಡೈರಿಯಲ್ಲಿ ಹೇರಳವಾಗಿವೆ ಮಗ ಶಿವಶಂಕರನು ಎಂದಿನಿಂದ ‘ಅವ್ವಾ’ ಅನ್ನೋ ತೊದಲು ಮಾತನ್ನು ಕಲಿತ ಎಂಬುದನ್ನು ಬರೆಯಲು ಶಿವಮೂರ್ತಿಸ್ವಾಮಿಗಳು ಮರೆತಿಲ್ಲ. ಅವರ ಆಸಕ್ತಿ-ಅಭಿರುಚಿ, ಹಿಡಿದ ಕೆಲಸ ಸಾಧಿಸುವ ಛಲ, ಕರ್ತೃತ್ವ ಶಕ್ತಿಗಳನ್ನು ಪರಿಚಯಿಸುವ ಪರಿವಿಡಿಯಂತಿವೆ ಅವರ ಡೈರಿಗಳು.
ಕನ್ನಡ ನವೋದಯ ಚಳುವಳಿಯ ಮುಖ್ಯ ಚಟುವಟಿಕೆಗಳಾದ ಭಾಷೆ ಮತ್ತು ಕಲೆಯ ಪುನರುಜ್ಜೀವನ, ಶಿಕ್ಷಣ ಪ್ರಸಾರ, ಹಾಗೂ ಜಾತಿಮತಗಳ ಹಿನ್ನೆಲೆಯಲ್ಲಿ ಜನರನ್ನು ಸಂಘಟಿಸಿ ತಮ್ಮ ಪರಂಪರೆಯ ಸಾಹಿತ್ಯ-ಸಂಸ್ಕೃತಿಯನ್ನು, ಆಗಿ ಹೋದ ಮಹಾಪುರುಷರನ್ನು ವೈಭವೀಕರಿಸುವಂಥ ಕಾರ್ಯಕ್ರಮಗಳಲ್ಲಿ ಸ್ವಾಮಿಗಳು ಪಾಲ್ಗೊಂಡು ಅವನ್ನು ಮುಂದಾಗಿ ನಿಂತು ನೆರವೇರಿಸಿದ ವಿಷಯಗಳೂ ಡೈರಿಯಲ್ಲಿವೆ. ಬ್ರಿಟಿಷ್‌ ಅಧಿಕಾರಿಗಳಿಗೆ ವಿಧೇಯರಾಗಿದ್ದುಕೊಂಡು, ಅವರನ್ನು ಮೆಚ್ಚಿಸುತ್ತಲೇ ಇತ್ತ ದೇಶ-ಭಾಷೆ, ಸ್ವರಾಜ್ಯ ಚಳುವಳಿಗಳಲ್ಲಿ ತೊಡಗಿಸಿಕೊಂಡಿದ್ದರು. ಬ್ರಿಟಿಷ್‌ ಸರಕಾರದ ಜೊತೆಗಿನ ಅಸಹಕಾರ ಕುರಿತು ಜನರಲ್ಲಿ ಜಾಗೃತಿ ಮೂಡಿಸಲು ಊರೂರು ತಿರುಗಿ ಭಾಷಣ ಮಾಡಿದ್ದಾರೆ. ದಕ್ಷಿಣ ಮಹಾರಾಷ್ಟ್ರ ಮತ್ತು ಉತ್ತರ ಕರ್ನಾಟಕದಲ್ಲಿ ಬ್ರಾಹ್ಮಣೇತರ ಸಮಾಜದ ಸಂಘಟನೆ, ವೀರಶೈವ ಸಮಾಜದ ಏಳಿಗೆಯಲ್ಲಿ ಮಹತ್ವದ ಪಾತ್ರವಹಿಸಿದ್ದು ಡೈರಿಗಳಿಂದ ಗೊತ್ತಾಗುತ್ತದೆ. ವೀರಶೈವ ಮಹಾಸಭೆಯ ಅಧಿವೇಶನಗಳ ಯಶಸ್ವಿಗಾಗಿ ಅವರು ಹಗಲಿರುಳೂ ದುಡಿದಿದ್ದಾರೆ. ಬಸವಣ್ಣನವರ ಬಗೆಗೆ ನಾಟಕ ಬರೆಯಿಸಿ ಆಡಿಸುವಾಗ ಬ್ರಾಹ್ಮಣ ಸಮುದಾಯದಿಂದ ಸಾಕಷ್ಟು ವಿರೋಧ ಎದುರಾಯಿತು. ಅದರಿಂದ ಸ್ವಾಮಿಗಳು ಧೈರ್ಯಗೆಡಲಿಲ್ಲ. ಪ್ರತಿಯಾಗಿ ಛಲತೊಟ್ಟು ಹೋರಾಡಿ ಯಶಸ್ವಿಯಾದರು.
೧೯೧೧ ರಲ್ಲಿ ಬೆಳಗಾವಿ ಜಿಲ್ಲಾಧಿಕಾರಿ ನಾಟಕದ ಪ್ರದರ್ಶನ ರದ್ದುಗೊಳಿಸಿದರು. ಅದಕ್ಕೆ ಬ್ರಾಹ್ಮಣ ಸಮುದಾಯದವರ ಕುತಂತ್ರವೇ ಕಾರಣವೆಂದು ಪತ್ತೆ ಹಚ್ಚಿದ ಸ್ವಾಮಿಗಳು ನ್ಯಾಯಾಲಯದಲ್ಲಿ ಮೊಕದ್ದಮೆ ಹೂಡಿ ಛಲಬಿಡದ ವಿಕ್ರಮನಂತೆ ಹೋರಾಡಿದರು ಮುಂಬಯಿ ಗವರ್ನ್‌ರ್ ರ ಮುಂದೆ ವಾದಮಾಡಿ ೧೯೧೪ರಲ್ಲಿ ಪ್ರದರ್ಶನಕ್ಕೆ ಅನುಮತಿ ಪಡೆದುಕೊಂಡು ಬಂದರು. ಅಷ್ಟಲ್ಲದೆ ಬೆಳಗಾವಿಯ ಜಿಲ್ಲಾಧಿಕಾರಿಗೆ ಆಪ್ತಸಹಾಯಕನಾಗಿದ್ದ ಬ್ರಾಹ್ಮಣ ಅಧಿಕಾರಿಯನ್ನು ವರ್ಗ ಮಾಡಿಸಿದರಂತೆ.
ಕಂಪನಿನಾಟಕಗಳಿಗೆ ಯೋಗ್ಯವಾದ ಹೊಸಭೂಮಿಯನ್ನು ಸಿದ್ಧಗೊಳಿಸುವಲ್ಲಿ ಹದಗೊಳಿಸುವಲ್ಲಿ, ಕಲೆ ಮತ್ತು ವ್ಯವಹಾರಗಳೆರಡನ್ನು ಹೊಂದಿಸುವಲ್ಲಿ ಶಿವಮೂರ್ತಿಸ್ವಾಮಿಗಳು ತುಂಬಾ ಶ್ರಮವಹಿಸಿದ್ದಾರೆ ಕಲಾವಿದರಿಗೆ ಪತ್ರ ಬರೆಯುವುದು ಕರೆತರುವದು ತರಬೇತಿ ಕೊಡಿಸುವುದು-ಹೀಗೆ ನಾಟಕಸಂಸಾರಕ್ಕೆ ಸಂಬಂಧಿಸಿದಂತೆ ಹಲವಾರು ಬಗೆಯ ಚಟುವಟಿಕೆಗಳನ್ನು ಸ್ವತಃ ನಿರ್ವಹಿಸಿದ್ದ ವಿಷಯಗಳು ಡೈರಿಯ ಪುಟ ಪುಟಗಳಲ್ಲಿ ಎದುರಾಗುತ್ತವೆ ಒಮ್ಮೆ ಕಲಾವಿದರಿಂದ ಮತ್ತೊಮ್ಮೆ ಮ್ಯಾನೇಜರರಿಂದ ಮಗದೊಮ್ಮೆ ಪ್ರಾಕೃತಿಕ ವಿಕೋಪಗಳಿಂಧ ಕಂಪ;ನಿ ಮುರಿದು ಬಿದ್ದಾಗ ಅವರ ಹೃದಯ ಮಮ್ಮುಲನೆ ಮರಗುತ್ತಿತ್ತು. ಕಂಪನಿ-ಕಲಾವಿದರ ಬಗೆಗೆ ಅವರಿಗೆ ಅತೀವ ಅಭಿಮಾನ. ರಂಗಮೌಲ್ಯ, ಶಿಸ್ತಿನ ಬಗ್ಗೆ ನಿಷ್ಠುರರಾಗಿದ್ದರೂ ಕಲಾವಿದರ ಬಡತನಕ್ಕೆ, ಕಷ್ಟಕ್ಕೆ ಕರಗುವ ಮೃದುಹೃದಯಿಯಾಗಿದ್ದರು. ಹೀಗಾಗಿ ಮೋಸ ಮಾಡಿದ ಮ್ಯಾನೇಜರ, ಓಡಿಹೋದ ಕಲಾವಿದರಿಗೆ ಆ ಸಮಯಕ್ಕೆ ಶಿಕ್ಷೆ ವಿಧಿಸಿದರೂ ಅವರು ಮತ್ತೆ ಬಂದು ದೈನಾಸಪಟ್ಟಾಗ ಅವರನ್ನು ಕ್ಷಮಿಸಿ ಕಂಪನಿಗೆ ಸೇರಿಕೊಳ್ಳುತ್ತಿದ್ದರು. ಮುರಿದ ಕಂಪನಿ ಮತ್ತೆ ಕಟ್ಟುವಾಗ ಹೊಸ ಹೊಸ ಸೂತ್ರಗಳನ್ನು, ಸವಲತ್ತುಗಳನ್ನು ಅಳವಡಿಸಿಕೊಳ್ಳುತ್ತಿದ್ದರು. ಒಟ್ಟಾರೆ ಕರ್ನಾಟಕದ ಅಂದಿನ ಯಾವ ಮಾಲೀಕರಿಗೂ ಸಾಧ್ಯವಾಗದ ಹೊಸದೃಷ್ಟಿ, ಹೊಸಧೋರಣೆ ಮತ್ತು ಪ್ರಯೋಗಶೀಲತೆಯನ್ನು ಪ್ರಸ್ತುತಪಡಿಸುವಲ್ಲಿ ಶಿವಮೂರ್ತಿಸ್ವಾಮಿಗಳು ಯಶಸ್ವಿಯಾದರು. ೧೯೨೦ ರಲ್ಲಿ ಸ್ವಂತ ಕಂಪನಿ ಮುಚ್ಚಿದ ಮೇಲೆ ನಾಡಿನ ಇತರ ಕಂಪನಿಗಳಿಗೆ ನೆರವಿನ ಹಸ್ತ ಚಾಚಿದರು. ಶಿರಹಟ್ಟಿ ವೆಂಕೋಬರಾಯರ ಕಂಪನಿ, ವಾಮನರಾವ ಮಾಸ್ತರರ ಕಂಪನಿ, ಗುಳೇದಗುಡ್ಡ ಗಂಗೂಬಾಯಿಯವರ ಕಂಪನಿ, ಅಬ್ಬಿಗೇರಿ ಬಸನಗೌಡರ ಕಂಪನಿ, ಗರುಡ ಸದಾಶಿವರಾಯರ ಕಂಪನಿ – ಇವೆಲ್ಲ ಸ್ವಾಮಿಗಳ ಉದಾರ ನೆರನ್ನು ಪಡೆದುದನ್ನು ಮರೆಯಲಾಗದು. ಸ್ವಂತ ಕಂಪನಿ ಮತ್ತೆ ಆರಂಭಿಸಲು ಆಗಾಗ ಹವಣಿಸುತ್ತಿದ್ದರು. ತೀರಿಕೊಳ್ಳುವುದಕ್ಕಿಂತ ಹತ್ತಿಪ್ಪತ್ತು ದಿನ ಮೊದಲು [೧೨-೮-೧೯೩೧] ಮತ್ತೆ ನಾಟಕ ಕಂಪನಿ ಕಟ್ಟಬೇಕೆಂದು ಕಲಾವಿದ ಪಿ.ವ್ಹಿ. ಪಾಟೀಲರೊಂದಿಗೆ ಚರ್ಚಿಸಿದ್ದರು. ನಾಟಕ ಕಲೆಯ ಬಗ್ಗೆ ಅವರ ಪ್ರೀತಿ ಅದ್ಭುತವಾಗಿತ್ತು. ಕಲೆಯ ಬಗ್ಗೆ ಪ್ರೀತಿ, ಅಭಿಮಾನ ತುಂಬಿಕೊಂಡ ಅವರ ದಿನಚರಿ ಪುಟಗಳಿಂದ ಆಯ್ದ ಕೆಲವು ವಾಕ್ಯಗಳನ್ನು ಇಲ್ಲಿ ಸಂಗ್ರಹಿಸಿ ಕೊಡಲಾಗಿದೆ.
೩೦.೦೩.೧೮೯೫
ಬಡಕುಂದ್ರಿ ಬಸಪ್ಪನ ಆಟ ಪಾರಿಜಾತ ನೋಡಲು ಧೂಪದಾಳಕ್ಕೆ ಹೋಗಿದ್ದೆ.
೨೮.೦೯.೧೮೯೫.
ದಸರಾ ಹಬ್ಬದ ನಿಮಿತ್ತ ‘ಇಂದ್ರಜಿತು’ ಬೈಲಾಟವಿತ್ತು. ನಾನು ನನ್ನ ಗೆಳೆಯರು, ಮಿಸೆಸ್‌ ಕೇರ್ ಅವರ ಮಗಳು, ಮತ್ತೋರ್ವ ಹೆಣ್ಣುಮಗಳು ಬೆಳ್ಳಂಬೆಳಗು ಆಟ ನೋಡಿದೆವು. ನಾನು ಅವರಿಗೆ ಟ್ರಾನ್ಸಲೇಟ ಮಾಡಿ ಹೇಳುತ್ತಿದ್ದೆ. ನಾವೆಲ್ಲ ೧೧ ರೂ ಬಹುಮಾನ ಕೊಟ್ಟೆವು. ನಟರ ಭಾಷೆ ಶುದ್ಧವಾಗಿರಲಿಲ್ಲ. ಏಕೆಂದರೆ ಅವರೆಲ್ಲ ಅಶಿಕ್ಷಿತರು.
೨೯-೯-೧೮೯೫
ನಾನು ಬಹಳ ಹೊತ್ತು ಮಲಗಿದ್ದೆ ಎದ್ದಾಗ ‘ಇಂದ್ರಜಿತು’ ಆಟ ಚೆನ್ನಾಗಿ ಆಡಬೇಕೆಂಬ ನಿರ್ಧಾರ ಮನಸ್ಸಿನಲ್ಲಿ ದೃಢವಾಗಿತ್ತು. ಮಲ್ಲಯ್ಯನು ಪಾತ್ರಧಾರಿಗಳನ್ನು ಸಂಘಟಿಸುವುದಾಗಿ ಹೇಳಿ ಪ್ರೋತ್ಸಾಹಿಸಿದನು.
೩೦-೯-೧೮೯೫
ಬೆಳಗಾವಿಯಿಂದ ಪಾಂಡುಪ್ರತಾಪ ಕನ್ನಡ ಪುಸ್ತಕವನ್ನು ತರಿಸಲಾಯಿತು.
೦೧.೧೦.೧೮೯೫
ರಾತ್ರಿ ೮ ಗಂಟೆಯವರೆಗೆ ಆಫೀಸಿನಲ್ಲಿದ್ದೆ. ಗೆಳೆಯರು ಕೊಣ್ಣೂರಿಗೆ ಬರಲು ಹೇಳಿದ್ದರು. ಹೋಗಲಾಗಲಿಲ್ಲ. ‘ಇಂದ್ರಜೀತು’ ಆಟದ ಸಂಭಾಷಣೆಯನ್ನು ಗುಣುಗುಣಿಸುವುದೇ ನಡೆದಿತ್ತು.
೦೯-೧೦-೧೮೯೫
ಇಂದು ತಾಲೀಮಿಗೆ ಹೋಗಲಿಲ್ಲ. ‘ಮದನಮೋಹನ’ ಕಥೆಯನ್ನು ಓದಹತ್ತಿದೆ.
೧೩-೧೦-೧೮೯೫
ವಂಟಮುರಿಯಿಂದ ಶ್ರೀ ಚೆನ್ನಮಲ್ಲಪ್ಪ. ಆಟ ಕಲಿಸಲಿಕ್ಕೆ ಬಂದರು.
೧೫-೧೦-೧೮೯೫.
ಚೆನ್ನಮಲ್ಲಪ್ಪನಿಗೆ ೧೫/- ರೂ ಮುಂಗಡ ಕೊಟ್ಟಿತು.
೦೭-೧೨-೧೮೯೫
‘ಇಂದ್ರಜಿತು’ ಆಟದ ಪ್ರಯೋಗವು ಯಶಸ್ವಿಯಾಗಿ ನೆರವೇರಿತು ನನ್ನ ವೇಷ-ಭೂಷಣ, ಮೇಕಪ್ಪು, ಮಾತುಗಾರಿಕೆಗೆ ಜನರಿಂದ ಪ್ರೋತ್ಸಾಹ ಸಿಕ್ಕಿತು. ಇದರಿಂದ ನನಗೆ ಸಂತೋಷವಾಯಿತು.
೨೫-೦೩-೧೮೯೬
ಇಂದು ನಾಟಕದ ಕೆಲವು ಆಭರಣಗಳನ್ನು ತರಲು ಶಿವಲಿಂಗ ಮತ್ತು ಶ್ಯಾಣು ಅವರನ್ನು ಕುರುಬೆಟ್ಟಕ್ಕೆ ಕಳುಹಿಸಿದೆ.
೧೯-೮-೧೮೯೬
ನಾಸಿಕ ಜಿಲ್ಲೆಯ ಸಟಾನಾದಲ್ಲಿ ಕನ್ನಡ ಕಲಿಸುವುದಕ್ಕಾಗಿ ಕಣಬರಗಿಯ ಗಣೇಶ ಶ್ಯಾಮಜಿ ಜೋಶಿ ನೇಮಕಗೊಂಡರು.
೦೭.೧೦.೧೮೯೬
ದೇಶನೂರ ನಾಟಕ ಮಂಡಳಿಯು ಬಾಗೇವಾಡಿಗೆ ಹೋಯಿತು.
೭-೧೦-೧೮೯೬
ಬಾಣಾಸುರ ತಾಲೀಮು ನೋಡಲಿಕ್ಕೆ ಕೊಣ್ಣೂರಿಗೆ ಹೋಗಿದ್ದೆ.
೧೫.೦೩.೧೮೯೭
ಕೊಣ್ಣೂರಿನಲ್ಲಿ ಬಸರಗಿ ‘ಕುಂಬಾರನ ಆಟವಿತ್ತು.
೦೪.೦೯.೧೮೯೭
ಗಣಪತಿಯ ಮುಂದೆ ರಾಧಾನಾಟ ಆಡಿಸಿತು.
೦೮.೦೯.೧೮೯೭
ಇಂದು ವಿಶ್ವಜನಸಂಖ್ಯೆಯು ೧೪೭೯೭೦೯೪೦೦೦ ಇದ್ದುದು ತಿಳಿಯಿತು.
೨೫.೧೦.೧೮೯೭
ಬರುವ ಕಾರ್ತೀಕೋತ್ಸದಂದು ಮರಡಿಮಠದಲ್ಲಿ ನಮ್ಮ ‘ಇಂದ್ರಜಿತು’ ಆಟವಾಡುವುದು ನಿಶ್ಚಯವಾಯಿತು.
೨೬.೧೦.೧೮೯೭
ಇಂದು ಹೊಸ ಆಟ ‘ಹರಿಕೇಶವ’ದ ಪೂಜೆ ಮಾಡಿದೆವು.
೨೬-೦೩-೧೮೯೮
ಕೊಣ್ಣೂರಿನಲ್ಲಿ ಬಡಕುಂದ್ರಿ ಬಸಪ್ಪನ ಪಾರಿಜಾತ ಆಟದ ಪ್ರಯೋಗವಾಯಿತು.
೨೭-೦೭-೧೮೯೮
ಹುಕ್ಕೇರಿ ಸಿದ್ಧರಾಮನಿಗೆ ನಿನ್ನೆಯ ಆಟಕ್ಕಾಗಿ ೩೩=೮ ಅಣೆ ಕೊಟ್ಟಿತು.
೨೭-೭-೧೮೯೯
ಲಗಮ್ಯಾನ ರಾಧಾನಾಟ ಗಿರಣಿಯ ಆವರಣದಲ್ಲಿ ನಡೆಯಿತು.
೧೦-೦೯-೧೮೯೮
‘ಪ್ರಮೀಳಾ’ ಆಟದ ಬಗ್ಗೆ ನಮ್ಮಲ್ಲಿ ಚರ್ಚೆ ಆಯಿತು.
೧೪-೦೯-೧೮೯೮
ನಾನು ಬಬ್ರುವಾಹನ ಆಟದ ಬಗ್ಗೆ ವಿಚಾರಿಸುತ್ತಿರುವೆ.
೨೭-೯-೧೮೯೮
ಎಲ್ಲರೂ ‘ಬಬ್ರುವಾಹನ’ ಆಟದ ತಾಲೀಮಿಎ ಹೋದೆವು
೨೩-೧೦-೧೮೯೮
ಕೊಣ್ಣರಿನಲ್ಲಿ ‘ಬಬ್ರುವಾಹನ ಪ್ರಯೋಗವಾಯಿತು. (ಶಿವಮೂರ್ತಿಸ್ವಾಮಿಗಳು ಅರ್ಜುನನಾಗಿ ಅಭಿನಯಿಸಿದ್ದರು)
೨೯-೧೦-೧೮೯೮
ಮಧ್ಯಾಹ್ನ ನಾನು ಚೆನ್ನಗುಡಗುಡ(ಕಬ್ಬಡ್ಡಿ) ಆಡಲಿಕ್ಕೆ ಹೋದೆ.
೧೮-೦೧-೧೮೯೯
ಬಿಬ್ಬೀಸಾಹೇಬರ ಜೊತೆಗೆ ಮಗನ ಅಭ್ಯಾಸವನ್ನು ಇಂಗ್ಲೆಂಡಿನಲ್ಲಿ ಮಾಡಿಸುವ ಬಗ್ಗೆ ಮಾತನಾಡಿದೆ.
೦೫-೨-೧೮೯೯
ಗೆಳೆಯರೊಂದಿಗೆ ಹಲಕರ್ಣಿಗೆ ಹೋಗಿ ರಾಚಯ್ಯನು ಕಲಿಸುತ್ತಿದ್ದ ‘ಪಾರಿಜಾತ’ದ ತಾಲೀಮು ನೋಡಿದೆವು.
೨-೯-೧೮೯೯
ಕೊಣ್ಣೂರಿನಲ್ಲಿ ಹಲಕರ್ಣಿ ಮೇಳದ ‘ಪಾರಿಜಾತ’ವನ್ನು ಬೆಳ್ಳಂಬೆಳಗು ನೋಡಿದೆ.
೧೪-೧೦-೧೮೯೯
ಕಲ್ಲಪ್ಪ ಅಗಸರ ಈತನ ‘ರಾಧಾಹರಣ’ ಆಟವು ಗಣಪತಿಯ ಎದುರು ಪ್ರದರ್ಶನವಾಯಿತು.
೧೦-೦೬-೧೯೦೦
ರಾಚಯ್ಯ ಬೆಳವಿ ನನ್ನ ಹತ್ತಿರ ಇದ್ದ. ಅವನ ಎರಡು ಹಾಡುಗಳನ್ನು ಫೋನೊಗ್ರಾ‌ಫ್‌ ದಲ್ಲಿ ಮುದ್ರಿಸಿಕೊಂಡೆ.
೧೬-೦೬-೧೯೦೦
ರಾಚಯ್ಯ ಬಂದನು. ಗುರುಶಿದ್ಧ, ಕಾಡೇಶಿ, ಪಾವಾಡಿ, ಗುರುಪಾದ ಎಲ್ಲರೂ ಫೋನೋಗ್ರಾಫ್‌ ನೋಡಿದರು.
೨೭-೭-೧೯೦೧
ಮುನೋಳಿ ಕಂಪನಿಯ ನಾಟಕ ನೋಡಲು ಗೋಕಾಕಕ್ಕೆ ಹೋಗಿದ್ದೆ.
೨೮-೦೭-೧೯೦೧
ಕುರುಬೆಟ್ಟ ದೇಸಾಯಿ ಅವರಿಂದ ಪಿಯಾನೊ ಪೆಟ್ಟಿಗೆ ಪಡೆದು ನೇಮಗೌಡನ ಮೂಲಕ ಕೊಣ್ಣೂರಿನ ತಾಲೀಮುಮನೆಗೆ ಕಳುಹಿಸಿದೆ.
೩೧-೦೭-೧೯೦೧
ಮುನೋಳಿ ಕಂಪನಿಯ ಕೆಲ ನಟರು ಮಿಲ್ಲು ನೋಡಲು ಬಂದಿದ್ದರು. ಅವರಿಂದ ಒಂದು ಹಾಡನ್ನು ರಿಕಾರ್ಡ್ ಮಾಡಲಾಯಿತು. ಪಾಚ್ಛಾಪುರದಿಂದ ಬಂದ ನಟರನ್ನು ‘ಬಾಣಾಸುರ’ ತಾಲೀಮಿಗಾಗಿ ಕೊಣ್ಣೂರಿಗೆ ಕಳುಹಿಸಲಾಯಿತು.
೩೧-೦೮-೧೯೦೧
‘ಬಾಣಾಸುರ’ ನಾಟಕವು ಕೊಣ್ಣೂರಿನ ಕಾಡಸಿದ್ಧೇಶ್ವರ ಮಠದಲ್ಲಿ ಪ್ರಯೋಗವಾಯಿತು. ಜಾಗ ಸಿಗದಿರುವುದರಿಂದ ಬಹಳ ಜನರು ತಿರುಗಿ ಹೋದರು. ನಾಟಕ ಒಳ್ಳೆ ಕಳೆಕಟ್ಟಿತು. ಉತ್ಪನ್ನ ೫೯ ರೂ. ೧೧ ಆಣೆ.
೧೦-೦೯-೧೯೦೧
ಹಣಮಂತ ಕಲ್ಯಾಣಿಯನ್ನು ನಾಟಕದ ಸಾಮಾನು ತರಲು ಪುಣೆಗೆ ಕಳಿಸಲಾಯಿತು.
೨೧-೦೯-೧೯೦೧
ಹೊಸ ನಾಟಕ ‘ಅನುಭವಚಂದ್ರಿಕೆ’ ಬರೆಯಲು ಆರಂಭಿಸಿದೆ.
೨೨-೧೦-೧೯೦೧
‘ಹರಿಶ್ಚಂದ್ರ’ ನಾಟಕ ಕಲಿಸಲು ಗುಳೇದಗುಡ್ಡದಿಂದ ಶಂಕ್ರಪ್ಪನು ಕೊಣ್ಣೂರಿಗೆ ಬಂದನು.
೦೪-೧೧-೧೯೦೧
ಹುಕ್ಕೇರಿಯ ಸಿದ್ರಾಮಪ್ಪ ಮತ್ತು ಬಡಕುಂದ್ರಿ ಬಸಪ್ಪನ (ಪಾರಿಜಾತದ ಶ್ರೇಷ್ಠ ಕಲಾವಿದರು) ಹಾಡುಗಳನ್ನು ರಾತ್ರಿ ೧೨ ಗಂಟೆಯವರೆಗೆ ಕೇಳಿದೆವು.
೨೮-೧೧-೧೯೦೧
ಶ್ರೀಮಂತ ವಂಟಮುರಿ ದೇಸಾಯಿ, ಅವರ ಪತ್ನಿ, ಮಗಳು ಗಿರಣಿ ನೋಡಲಿಕ್ಕೆ ಮೇಣೆಯಲ್ಲಿ (ಪಲ್ಲಕ್ಕಿ) ಕುಳಿತು ಬಂದಿದ್ದರು.
೨೧-೦೩-೧೯೦೨
‘ಅನುಭವಚಂದ್ರಿಕೆ’ ನಾಟಕದ ತಾಲೀಮಿಗೆ ಹಾಜರಿದ್ದು ಸಲಹೆ ನೀಡಿದೆ.
೯-೮-೧೯೦೨
ಏಳನೆಯ ಎಡ್ವರ್ಡ್ ಬ್ರಿಟನ್ನಿನ ಸಿಂಹಾಸನ ಏರಿದರು.
೧೯-೧೦-೧೯೦೨
ಅಪ್ಪಾ ಪಾಟೀಲ, ನೇಮಗೌಡ ಗುರುಶಿದ್ಧಯ್ಯ ಮುಂತಾದವರು ನಾಟಕ, ಉದ್ಯೋಗದಲ್ಲಿ ಪಾಲುದಾರರಾಗಲು ಒಪ್ಪಿದರು.
೨೭-೧೦-೧೯೦೨
ಕೊಣ್ಣೂರಿನಲ್ಲಿ ಪ್ಲೇಗು ಸುರು ಆಗಿದ್ದರಿಂದ ಕಂಪನಿಯ ನಟರು ತಮ್ಮ ಊರುಗಳಿಗೆ ಹೋದರು.
ಕೊಣ್ಣೂರ ನಾಟಕ ಕಂಪನಿ: ಶಿವಮೂರ್ತಿಸ್ವಾಮಿಯವರ ಡೈರಿಗಳು (೨)
೧೩-೧೧-೧೯೦೨
‘ಹರಿಶ್ಚಂದ್ರ’ವು ಕೊಣ್ಣೂರಿನಲ್ಲಿ ವಿಜೃಂಭಣೆಯಿಂದ ಪ್ರಯೋಗವಾಯಿತು. ಉತ್ಪನ್ನ ೧೨೦/- ರೂ.
೧೪-೧೧-೧೯೦೨
ನಾಟಕ ಕಂಪನಿಯನ್ನು ಮಹಾಲಿಂಗಪುರ ಜಾತ್ರೆಗೆ ಒಯ್ಯಲು ತೀರ್ಮಾನಿಸಿತು.
೨೪-೧೧-೧೯೦೨
ಎರಡು ನಾಟಕಗಳನ್ನು ಆಡಿ ಕಂಪನಿಯು ಮಹಾಲಿಂಗಪುರದಿಂದ ಹಿಂದಿರುಗಿತು.
೦೮-೦೪-೧೯೦೩
ಬೆಳಗಾವಿಯಲ್ಲಿ ಎಲ್ಲಪ್ಪ ಕಡೇಮನಿ ಅವರಿಗೆ ೭ ಪಡದೆ ಮತ್ತು ಕೆಲವು ಸೀನಿಗಾಗಿ ೧೫೦/- ರೂ. ಎಂದು ಮಾತನಾಡಿತು.
೨೫-೦೪-೧೯೦೩
ಮ್ಯಾನೇಜರ್ ಕೇರ್ ಸಾಹೇಬರಿಗೆ ನಾಟಕ (ಹರಿಶ್ಚಂದ್ರ) ನೋಡಲಿಕ್ಕೆ ಆಮಂತ್ರಣ ಕೊಟ್ಟಿತು. ಅವರು ನಾಟಕ ನೋಡಲು ೧೦ ಗಂಟೆಗೆ ಬಂದರು. ೫ ರೂಪಾಯಿ ಇನಾಮು ಕೊಟ್ಟರು. ನಾಟಕವು ಅತಿ ಉತ್ತಮವಾಯಿತು. ೯೭ ರೂಪಾಯಿ ಕೂಡಿದವು. ಕಥಿ ಪೂರ್ಣ ಮಾಡಲು ವೇಳೆ ಸಾಲಲಿಲ್ಲ.
೧೫-೦೭-೧೯೦೩
ಸ್ತ್ರೀ ನಾಟಕ ಕಂಪನಿಯ (ಮರಾಠಿ) ‘ರಾಮರಾಜ್ಯವಿಯೋಗ’ ನೋಡಿ ರಾತ್ರಿಗಾಡಿಗೆ ಗಿರಣಿಗೆ ಬಂದೆನು. ಗುರುಲಿಂಗ, ಸಂಗಾ, ಶಿವಪ್ಪಾ, ಶಂಕರ ವಗೈರೆ ಮಂದಿ ನನ್ನ ಅಪ್ಪಣೆಯ ವಿರುದ್ಧ, ವಿಶ್ವಾಸಘಾತ ಮಾಡಿ ರಾತ್ರಿ ಗಾಡಿಗೆ ಓಡಿಹೋದರು. ಹುಬ್ಬಳ್ಳಿಗೆ ತಾರು ಮಾಡಿದೆ.
೧೬-೦೭-೧೯೦೩
ಚೆನ್ನಯ್ಯ, ಕಾಶಿನಾಥ ಇವರನ್ನು ಹುಬ್ಬಳಿಗೆ ೨೦ ರೂಪಾಯಿ ಸಹಿತ ಅವರ ಶೋಧಕ್ಕಾಗಿ ಕಳಿಸಿಕೊಟ್ಟೆ.
೨೧-೦೭-೧೯೦೩
ಬಳ್ಳಾರಿ ಬಸಪ್ಪನಿಗೆ ವ ಗುರುಬಸಪ್ಪಾ ಅಳ್ಳಿವ ಕುಬೇರಪ್ಪಾ ಮುಂತಾದವರಿಗೆ ನಾಟಕದ ಬಗ್ಗೆ ಪತ್ರ ಬರೆದಿರುವೆ.
೩-೪-೧೯೦೪
ಹುಬ್ಬಳ್ಳಿಯಿಂದ ರೇಣುಸಾನಿ, ನಿಡಗುಂದಿಯಿಂದ ಸಂಗಪ್ಪ ಕೊಂಣೂರಿಗೆ ಬಂದರು.
೨೦-೪-೧೯೦೪
ರಾಚಯ್ಯನನ್ನು ಕರಕೊಂಡು ಕೊಂಣೂರ ತಾಲೀಮಕ್ಕೆ ಹೋಗಿದ್ದೆನು. ತಾಲೀಮ ಉತ್ತಮವಾಯಿತು. ರಾಚಯ್ಯನಿಗೆ ೧-೨ ತಿಂಗಳಿಗೆ ಇಲ್ಲಿ ಶಿಕ್ಷಣ ದೊರೆತರೆ ಬಳ್ಳಾರಿ ಬಸಪ್ಪನನ್ನು ಕರೆಯಬೇಕಾಗಿರುವುದಿಲ್ಲ. ದೇವರ ಚಿತ್ತ.
೧೪-೬-೧೯೦೪
ಈ ಹೊತ್ತು ನಾಟಕದ ಎಲ್ಲ ಸಾಮಾನು ಕೊಣ್ಣೂರಿಂದ ಬೆಳಗಾಂವಿಗೆ ಹೋಯಿತು. ರಾಚಯ್ಯನ ಕಡಿಗೆ ೬೭ ರೂ. ಕೊಟ್ಟೆ. ಗುರುಶಿದ್ಧಯ್ಯನಿಗೆ ೨೦ರೂ. ಕೊಟ್ಟೆನು……. ನಾಟಕದ ೧೫ ಅರಿವೆ ಇಸ್ತ್ರಿಗೆ ಕೊಟ್ಟೆನು.
೧೮-೬-೧೯೦೪
ಗುಳೇದಗುಡ್ಡದಿಂದ ಜನರು ಬಂದರು. ರಂಗಪ್ಪನು ಬರಲಿಲ್ಲ. ಹುಬ್ಬಳ್ಳಿಯಿಂದ ಭೀಮಪ್ಪಾ ಸಂಶಿ ಪಿಟೀಲು ಬಾರಿಸಲಿಕ್ಕೆ ಬಂದನು. ಅವನಿಗೆ ದರ ಆಟಕ್ಕೆ ೫ ರೂಪಾಯಿ ಠರಾವು ಮಾಡಿತು.
ಈ ಹೊತ್ತು ನಿಳಬಾನ ಥೇಟರ್ ದಲ್ಲಿ (ಬೆಳಗಾವಿ) ಕೊಣ್ಣೂರಕರ ಕನ್ನಡ ಸಂಗೀತ ಹರಿಶ್ಚಂದ್ರ ನಾಟಕವುದ ಆಯಿತು. ಪ್ರಾಪ್ತಿ. ೮೦ ರೂಪಾಯಿ ರಾವಬಹದ್ದೂರ ರುದ್ರಗೌಡ, ಶಿರಸಂಗೀಕರ, ವಂಟಮುರಿಕರ, ಬಾಂದೇವಾಡಿ ಅರಸರು, ತಲ್ಲೂರಕರ ನೋಡಲಿಕ್ಕೆ ಬಂದಿದ್ದರು. ನಾಟಕ ಉತ್ತಮವಾಯಿತು.
೧೯-೬-೧೯೦೪
ನಾಟಕಕ್ಕೆ ಖರ್ಚು ಬಹಳ, ದಂಗೆ ಬಹಳ, ಆದಾಗ್ಯೂ ಆಟ ರಿಜು ಬಿತ್ತು.
೨.೭.೧೯೦೪
ಬೆಳಗಾವಿಯಲ್ಲಿ ಕೊಂಣೂರ ಕಂಪನಿಯವರ ‘ವಿರಾಟಪರ್ವ’ ಆಖ್ಯಾನವಿದ್ದು, ಮಳೆ ಅತಿಶಯವಿದ್ದ ಮೂಲಕ ದೇವರ ಚಿತ್ತಕ್ಕೆ ಬಂದಂತೆ ಆಗಲಿ.
೨೩-೭-೧೯೦೪
ರಬಕವಿಯಲ್ಲಿ ಹರಿಶ್ಚಂದ್ರ ನಾಟಕ ಅತಿ ಸರಸವಾಯಿತು. ಜನರು ಬಹಳ ಬಂದು ಜಾಗವಿಲ್ಲದ್ದರಿಂದ ತಿರುಗಿ ಹೋದರು. ೧೩೫ ರೂಪಾಯಿ ವಸೂಲ ಆಯಿತು.
೧೦.೧೦.೧೯೦೪
ರೇಣುಸಾನಿಗೆ ೧೦ ರೂಪಾಯಿ ಕೊಟ್ಟಿತು. ಬಾಳವ್ವನಿಗೆ ರೇಣವ್ವನಿಗೆ ಒಂದೊಂದು ಕುಬಸದ ಖಣಗಳನ್ನು ಕೊಟ್ಟೆನು. ಈ ಹೊತ್ತು ಸಹ ಮಳೆಯು ಅತಿ ಉತ್ತಮವಾಗಿ ಬರಗಾಲದ ಭಯವು ಕಡಿಮೆಯಾಯಿತು. ೧೨೫ ರೂಪಾಯಿ ರಬಕವಿ ಹುಂಡಿ ಬಗೈ ಕೊಟ್ಟಿತು.
೮-೧-೧೯೦೭
ಗುರುಸಿದ್ಧಯ್ಯಸ್ವಾಮಿಗಳಿಗೆ ಕಂಪನಿ ತಗೊಂಡು ಸಂಕೇಶ್ವರಕ್ಕೆ ನಿಶ್ಚಯ ಮಾಡಿ…. ನಾಟಕಗಳನ್ನು ೩೦೦ ರೂ. ಕೈ ಮಕ್ತೆ ಕೊಟ್ಟಿತು.
೧೯-೧-೧೯೦೭
ಮುಂಜಾನೆ ನೇಮಗೌಡಾ ಪಾಟೀಲ, ಜಾಡರ ಶಿದ್ದು ಇವರನ್ನು ಥೇಟರ್ ವ್ಯವಸ್ಥೆಗಾಗಿ ಸಂಕೇಶ್ವರಕ್ಕೆ ಕಳಿಸಿದೆನು…… ಈ ಹೊತ್ತು ನಾಟಕ ಮಂಡಳಿ ಸಾಮಾನು ೭ ಗಾಡಿಗಳ ಮೇಲೆ ಸಂಕೇಶ್ವರಕ್ಕೆ ಎರಡೂವರೆಗೆ ಹೊರಟು ಹೋದರು.
೪.೨.೧೯೦೭
ಸಂಗನಬಸಪ್ಪ ಗಜೇಂದ್ರಗಡ ಈತನು ಮುಂಜಾನೆ ಬಂದು ನಾಟಕ ಕಂಪನಿಯಲ್ಲಿ ಇರಲಿಕ್ಕೆ ಒಪ್ಪಿದನು. ತಿಂಗಳಿಗೆ ಪಗಾರ ೨೫ ರೂಪಾಯಿ. ೨ ತಿಂಗಳ ನಂತರ ಪೋಟಗಿ ಬಗ್ಯೆ ೫ ರೂಪಾಯಿ ಕೊಡುವುದಕ್ಕೆ ಒಪ್ಪಿದೆವು.
೩.೩.೧೯೦೭
ಸಂಜಿಗಿ ಕೊಂಣೂರಿನಲ್ಲಿ ನಿಂತು ಏನಕೆ ಕಂಪನಿಯ ಬಗ್ಯೆ ಮಾತು ಕಥೆ ಮಾಡಿ ಶೀಳಿನವರ ಗಾಣಕ್ಕೆ ಕಂಪನಿಯ ಮಂಡಳಿಯನ್ನು ಕಬ್ಬಿನ ಹಾಲು, ಬೆಲ್ಲ ಕುಡಿಸಲಿಕ್ಕೆ ಒಯಿದು ಆನಂದಪಡಿಸಿದೆ.
೯.೩.೧೯೦೭
ಹರಿಶ್ಚಂದ್ರ ನಾಟಕ, ರಾಚಯ್ಯಸ್ವಾಮಿಗಳು ವಿಶ್ವಾಮಿತ್ರನ ಪಾರ್ಟ ಹಾಕಿದ್ದು. ಪಾಠ ನೆಟ್ಟಗಾಗದ್ದರಿಂದ ಜನರಿಗೆ ರಮ್ಯವಾಗಲಿಲ್ಲ.
೨೧.೩.೧೯೦೭
ಕರಗಾಂವಿ ಗುಂಡ ಮುಂಜಾನೆ ಭೆಟ್ಟಿಯಾಗಿ ಪೋಟಗಿ ಹೊರ್ತು ವರ್ಷಕ್ಕೆ ೨೦೦ ರೂಪಾಯಿ ಅರಿವಿ ಇದರಂತೆ ೫ ವರ್ಷ ಕೊಟ್ಟರೆ ನಾಟಕದಲ್ಲಿ ಬರುವೆನು ಅಂತಾ ಹೇಳಿದನು. ವಿಚಾರ ಮಾಡಿ ತಿಳಿಸುವೆ ಅಂತಾ ಹೇಳಿದೆ.
೨೭.೪.೧೯೦೭
ರಾಚಯ್ಯನು ಬೆಳವಿಗೆ ಹೋಗಿದ್ದರಿಂದ ಈ ಹೊತ್ತು ಧಾರವಾಡದಲ್ಲಿ ನಾಟಕ ಆಗಲಿಲ್ಲ. ಭರತ ಕಲೋತ್ತೇಜಕ ಕಂಪನಿ ನಾಟಕವಾಯಿತಂತೆ.
೮.೫.೧೯೦ ೭
ಗುರುಶಿದ್ಧಯ್ಯಸ್ವಾಮಿ ಧಾರವಾಡಕ್ಕೆ ಹೋದರು. ೧೫ ರೂಪಾಯಿ ಕಳಿಸಿದರು. ಧಾರವಾಡದಲ್ಲಿ ಚಂದ್ರಹಾಸ ನಾಟಕವಾಗಿ ಅತಿ ಕೆಡಕಾಯಿತು. ರಾಚಯ್ಯನ ಸ್ವರವು ಮಂದವಾಯಿತು.
೨೪.೬.೧೯೦೭
ಸಂಜಿಗಿ ಕೊಂಣೂರಿಗೆ ಹೋಗಿ ಮಂಡಳಿಗೆ ಭೆಟ್ಟಿಯಾಗಿ ಮುಂದಿನ ಹಂಚಿಕೆ ನಾಟಕದ ಬಗ್ಯೆ ಮಾತನಾಡಿ ಗಿರಣಿಗೆ ದಾಸರಾಟ ನೋಡಲಿಕ್ಕೆ ಬಂದೆವು.
೩೦.೬.೧೯೦೭
ಮಳೆ ಇಲ್ಲದ್ದಕ್ಕೆ ಜನರು ಚಿಂತಾಕ್ರಾಂತರಾಗಿರುವರು, ದೇವರ ಚಿತ್ತವಿಉ.
೨೯.೭.೧೯೦೭
ಗುರುಶಿದ್ಧಸ್ವಾಮಿ ಮುಂಜಾನೆ ಇಲ್ಲಿಗೆ ಬಂದು ಭಾವು ಬಸ್ತಾಡ ಬಾರದ ಕಾರಣ ತಿಳಿಸಿ ನಾಟಕ ಕಂಪನಿ ಇನ್ನು ಮುಂದೆ ನಡಿಯದು ಅಂತಾ ಹೇಳಿದರು. ಸಂಜಿಗೆ ಕೊಂಣೂರಿಗೆ ಹೋದೆ. ಅಪ್ಪಾಗೌಡರು, ನೇಮಗೌಡರು ಸಹ ಕಂಪನಿ ಮುರಿಯುವುದೇ ಉತ್ತಮವೆಂದು ಹೇಳಿದ್ದರಿಂದ ಅತಿ ದುಃಖದಿಂದ ಒಡಂಬಡಬೇಕಾಯಿತು. ಹಿಡಿದ ಕೆಲ್ಸ ಸಾರ್ಥಕ ಆಗಲಿಲ್ಲ. ಹುಡುಗರ ಕಲ್ಯಾಣವಾಗಲಿಲ್ಲ, ಕಾರಣ ಬಹಳ ನೆನಪಾಗುವುದು.
೨೪.೭.೧೯೦೮
(ಬ್ರಿಟಿಷ್‌ ಸರಕಾರ) ಲೋಕಮಾನ್ಯ ತಿಲಕರಿಗೆ ೬ ವರ್ಷ ಶಿಕ್ಷೆ ೧೦೦೦/- ರೂಪಾಯಿ ದಂಡ ವಿಧಿಸಿದರು.
೨೭.೯.೧೯೦೮
ನಾಟಕ ಕಂಪನಿಯನ್ನು ಹೊಸ ರೀತಿಯಿಂದ ಆರಂಭಿಸಬೇಕೆಂದು ನಾನು ಗುರುಶಿದ್ಧಯ್ಯ ತೀರ್ಮಾನಿಸಿದೆವು.
೧೮.೧೦.೧೯೦೮
ಸರದೇಸಾಯಿ ವಂಟಮುರಿಯವರನ್ನು ಲೆಜಿಸ್ಲೇಟಿವ್ಹ ಕೌನ್ಸಿಲ್ಲಿನ ಸದಸ್ಯರನ್ನಾಗಿ ನೇಮಿಸಿದ್ದಕ್ಕಾಗಿ ಗೋಕಾಕದಲ್ಲಿ ಅಭಿನಂದನಾ ಸಭೆಯನ್ನು ಜರುಗಿಸಲಾಯಿತು.
೧೮.೧೨.೧೯೦೮
ಬಾಗಿಲುಕೋಟೆಯಲ್ಲಿ ಅಖಿಲ ಭಾರತ ವೀರಶೈವ ಮಹಾಸಭೆಯ ಅಧಿವೇಶನವು ಆರಂಭವಾಗಿ ಶ್ರೀಮಂತ ಸರದೇಸಾಯಿ ವಂಟಮುರಿ ಅವರು ಅಧ್ಯಕ್ಷರಾಗಿ ಆಯ್ಕೆಯಾದರು. ಅವರ ಭಾಷಣವನ್ನು ನನಗೆ ಓದಲು ಹೇಳಿದ್ದರಿಂದ ಓದಿದೆ.
೨೩.೧.೧೯೧೦
೪ ಗಂಟೆಯಿಂದ ೮ ಗಂಟೆಯವರೆಗೆ ಆಡಿದ ಮ್ಯಾಟನಿ ಶ್ಯೊ ‘ಶಾರದಾ’ (ಬಿಜಾಪುರ ಕ್ಯಾಂಪ) ನೋಡಿದೆ.
೪.೨.೧೯೧೦
ಕಂಪನಿ ಜನರ ಹೋಲಸು ವಿಚಾರಗಳು ಸುಧಾರಿಸುವಂತೆ ಕಾಣುವುದಿಲ್ಲ. ಬೆಳಗಾವಿಯಲ್ಲಿ ‘ಗುರು ಸಂಗೀತ ನಾಟಕ ಮಂಡಳಿಯ ‘ಕಬೀರ ಕಮಾಲ’ ನಾಟಕ ನೋಡಿವೆ.
೧೮.೮.೧೯೧೦
ಗುರುಶಿದ್ಧಯ್ಯನು ಹಾರ್ಮೋನಿಯಂ ನುಡಿಸುವರನ್ನು ಹುಡುಕಲು ಮಿರಜಕ್ಕೆ ಹೋದನು.
೬.೯.೧೯೧೦
ಬೆಳಗಾವಿಯ ಕಲೆಕ್ಟರರು ಶ್ರೀ ಶ್ರೀ ಶ್ರೀ ಮುರಘರಾಜೇಂದ್ರ ಮಹಾಸ್ವಾಮಿಗಳು ಸಂಸ್ಥಾನ ಚಿತ್ರದುರ್ಗ ಇವರಿಗೆ ‘ವ್ಯಾಸನ ತೋಳು*’ದ ಮೆರವಣಿಗೆಗಾಗಿ ಅನುಮತಿ ಕೊಟ್ಟರು. ಇಂದು ವ್ಯಾಸನ ತೋಳ ಮೆರವಣಿಗೆಯನ್ನು ತಮ್ಮ ೭೨ ಕುದುರೆಗಳಿಂದ ಮಾಡಿದರು.
(*‘ವ್ಯಾಸನ ತೋಳು’ ಎಂಬುದು ಹರನೇ ಸರ್ವೋತ್ತಮ ಎಂದು ಸಾರಿ ಹೇಳುವಂಥ ವಿಶಿಷ್ಟ ಆಚರಣೆ. ಇದರ ಬಗ್ಗೆ ಒಂದು ಕಥೆ ಪ್ರಚಲಿತವಿದೆ. ಹರಿಯೇ ಸರ್ವೋತ್ತಮ ಎಂದು ಹಾಡಿ ಹೊಗಳುತ್ತಿದ್ದ ಮಹಾಕವಿ ವ್ಯಾಸನಿಗೆ ಶಿವಭಕ್ತರೆಲ್ಲ ಸೇರಿ ಸವಾಲು ಹಾಕಿದರಂತೆ. ಕಾಶಿಯ ವಿಶ್ವೇಶ್ವರನ ಸನ್ನಧಿಯಲ್ಲಿ ಹರಿಯೇ ಸರ್ವೋತ್ತಮ ಎಂದು ಕೈ ಎತ್ತಿ ಹೇಳಬೇಕು. ಈ ಸವಾಲು ಒಪ್ಪಿಕೊಂಡ ವ್ಯಾಸನು ವಿಶ್ವೇಶ್ವರನ ಎದುರು ಹಾಗೆಯೇ ಹೇಳಲು ಎತ್ತಿದ ಕೈ ಕತ್ತರಿ ಮೇಲಕ್ಕೆ ಹೋಯಿತಂತೆ. ಶಿವನ ಗೆಲುವಿನ ಸಂಕೇತವಾದ ಆ ಕೈಯನ್ನೇ ಶಿವಭಕ್ತರು ಧಾಮಿಕ ಉತ್ಸವ, ಸಮಾರಂಭಗಳಲ್ಲಿ ಮೆರೆಯಿಸುವ ಪದ್ಧತಿಯನ್ನು ರೂಡಿಯಲ್ಲಿ ತಂದರು. ಅದರ ಆಚರಣೆ ಇತ್ತೀಚೆಗೆ ಕಡಿಮೆಯಾಗಿದೆ.)
೧೨.೫.೧೯೧೧
ಕೊಲ್ಲಾಪುರದಲ್ಲಿ ಚಿತ್ರದುರ್ಗಸ್ವಾಮಿಗಳ ಅಡ್ಡಪಲ್ಲಕ್ಕಿ, ವ್ಯಾಸನ ತೋಳು ಮತ್ತು ಪಂಚಕಳಸ ಉತ್ಸವ ನೋಡಿದೆ.
೧೭.೫.೧೯೧೧
ಬೆಳಗಾವಿ ಜಿಲ್ಲೆಯಲ್ಲಿ ವ್ಯಾಸನತೋಳ ಮೆರವಣಿಗೆಗೆ ಮುಂಬಯಿ ಸರಕಾರ ನಿಷೇಧಾಜ್ಞೆ ಹೊರಡಿಸಿತು.
೨೦.೫.೧೯೧೧
ಬಾಗಿಲಕೋಟೆಯಲ್ಲಿ ನಡೆಯುತ್ತಿದ್ದ ‘ಬಸವೇಶ್ವರ’ ನಾಟಕಕ್ಕೆ ಬಿಜಾಪುರ ಕಲೆಕ್ಟರರು ಬಂದಿ ಹಾಕಿದರು.
೧೭.೯.೧೯೧೧
ಬೆಳಗಾವಿಲ್ಲಿ ವೀರಶೈವ ಮಹಾಸಭೆಯ ಅಧಿವೇಶನ ಜರುಗಿಸುವ ಬಗ್ಗೆ ಸಭೆ ನಡೆಯಿತು. ೨೦೦೦/- ರೂಪಾಯಿ ದೇಣಿಗೆ ೫೦೦೦/- ರೂಪಾಯಿ ಸಾಲ ಕೊಡಲು ಒಪ್ಪಿದೆ.
೨೯.೧೦.೧೯೧೧
ಮಹಾಸಭೆಯ ಅಧಿವೇಶನಕ್ಕಾಗಿ ಹೊಸಟ್ಟಿಯಲ್ಲಿ ಜಾಗ ಗೊತ್ತು ಮಾಡಿತು. ಶ್ರೀ ಅಬಾಜಿ ರಾಮಾಚಂದ್ರ ಸಾವಂತ ಬುಕ್‌ ಸೆಲರ್ ಬೆಳಗಾವಿ, ಅವರಿಗೆ ಬಸವೇಶ್ವರ ನಾಟಕ ಪ್ರಿಂಟ ಮಾಡಲು – ೨೦೦೦ ಪ್ರತಿಗಳಿಗೆ ೨೩೦/- ರೂಪಾಯಿಗೆ ಒಪ್ಪಂದವಾಯಿತು.
೭.೧೧.೧೯೧೧
ಬಸವೇಶ್ವರ ನಾಟಕವಾಯಿತು. ಉತ್ಪನ್ನು ೧೫೬/-ರೂ. ೬ ಆಣೆ. ಒಂದು ದಿನದ ಉತ್ಪನ್ನ – ಶನಿವಾರದಂದು ಧಾರವಾಡದ ವೀರಶೈವ ವಾಚನಾಲಯಕ್ಕೆ ಕೊಟ್ಟಿತು.
೨೯.೧೨.೧೯೧೧
ಮಹಾಸಭೆಯ ಅಧಿವೇಶನ ಮುಕ್ತಾಯಗೊಂಡಿತು. ಅತಿಥಿಗಳೊಂದಿಗೆ ‘ಸೌಭದ್ರ’ ನಾಟಕ ನೋಡಲು ಹೋದೆ.
೧.೮.೧೯೧೨
ಬೆಂಗಳೂರ ಪೇಪರಿನಲ್ಲಿ ನಮ್ಮ ಕಂಪನಿಯ ವಿಷಯಕ್ಕೆ ಒಳ್ಳೆಯ ಅಭಿಪ್ರಾಯದ ಲೇಖನವಿತ್ತು.
೨೪.೧೦.೧೯೧೨
ಬಸವೇಶ್ವರ ನಾಟಕದ ನಿಶೇಧಾಜ್ಞೆಯಿಂದ ಕಂಪನಿಗೆ ಹಾನಿ ಆಗಿದೆ, ಎಂದು ಪರಿಹಾರ ತುಂಬಿಕೊಡಲು ಕೇಸು ದಾಖಲಿಸಲಾಯಿತು.
೧೮.೧೨.೧೯೧೨
ಕಲೆಕ್ಟರ ಸಲುವಾಗಿ ಶಾರದಾ ನಾಟಕವಾಡಿ ಅವರಿಗೆ ಋಷಿಗೊಳಿಸಲಾಯಿತು.
೨೬.೧೨.೧೯೧೨
ವೀರಶೈವ ಮಹಾಸಭೆಯ ಅಧಿವೇಶನ ನಿಪ್ಪಾಣಿಯಲ್ಲಿ ವೈಭವದಿಂದ ಪ್ರಾರಂಭವಾಯಿತು.
೨೪.೪.೧೯೧೪
ಶ್ರೀ ರಾಮರಾವ್‌ ಕುಂದಗೋಳಕರ (ಸವಾಯಿ ಗಂಧರ್ವರು) ನಮ್ಮ ಕಂಪನಿಯಲ್ಲಿ ಸೇವೆ ಮಾಡಲು ಒಪ್ಪಿದರು.
೭.೧೧.೧೯೧೪
ಹುಬ್ಬಳ್ಳಿಯಲ್ಲಿ ‘ಶಿವಪ್ರಭಾವ’ ಉತ್ಪನ್ನು ೩೫೬/-ರೂ. ಕಂಪನಿಯ ನಿವ್ವಳ ಉತ್ಪನ್ನದಲ್ಲಿ ಶೇಕಡಾ ೧೦ ರಷ್ಟು ರಿಜರ್ವ ಫಂಡಿಗೆ ತೆಗೆದಿಡುವ ನಿರ್ಣಯ ಕೈಕೊಂಡು, ಇಂದಿನಿಂದಲೇ ಜಾರಿಗೊಳಿಸಲಾಯಿತು.
೩.೬.೧೯೧೮
ಜಾರ್ಜ್ ರಾಜರ ಜನ್ಮದಿನದಂದು ಶ್ರೀ ಮಹಾಂತಶೆಟ್ಟಿಯವರಿಗೆ, ಶ್ರೀ ಪಿ.ಜಿ. ಹಳಕಟ್ಟಿಯವರಿಗೆ ‘ರಾವಸಾಹೇಬ’ ಪದವಿ ಬಂದವು.
೨೫.೭.೧೯೨೦
ಹುಬ್ಬಳ್ಳಿಯಲ್ಲಿ ಬ್ರಾಹ್ಮಣೇತರ ಪಕ್ಷಸ ಸಭೆಯು ದೊಡ್ಡ ಪ್ರಮಾಣದಲ್ಲಿ ಸೇರಿತ್ತು. ಸರ್ ತ್ಯಾಗರಾಜ ಚೆಟ್ಟಿ ಅಧ್ಯಕ್ಷರಾಗಿದ್ದರು. ಅಂದಿನ ಸಭೆಗೆ ಕೊಲ್ಲಾಪುರದ ಛತ್ರಪತಿ ಶಾಹುಮಹಾರಾಜರು ಬಂದು ಭಾಷಣ ಮಾಡಿದರು.
೨೬.೭.೧೯೨೦
ಇಂದು ಸೇರಿದ್ದ ಬ್ರಾಹ್ಮಣೇತರ ಸಮಾಜದ ಸಭೆಯಲ್ಲಿ ಸರಕಾರಕ್ಕೆ ಅಸಹಕಾರ ತೋರಿಸುವ ಬಗ್ಗೆ ಕರೆ ಕೊಡಲಾಯಿತು.
(ನವೆಂಬರ್, ಡಿಸೆಂಬರ ತಿಂಗಳಲ್ಲಿ ಊರೂರು ತಿರುಗಾಡಿ ಅಸಹಕಾರ ಚಳುವಳಿ ಬಗ್ಗೆ ಭಾಷಣ ಮಾಡಿದ ವಿವರಗಳಿವೆ)
೫.೧೦.೧೯೨೨
ಅಥಣಿಯಲ್ಲಿ ‘ವ್ಯಾಸನತೋಳ’ ಮೆರವಣಿಗೆ ನಡೆಯಿತು. ೨೦,೦೦೦ ಜನರು ಸೇರಿದ್ದರು.
೩೧.೫.೧೯೨೪
ಬೆಳಗಾವಿಯ ಸರ್ದಾರ ಹೈಸ್ಕೂಲಿನಲ್ಲಿ ಸೇರಿದ ಬ್ರಾಹ್ಮಣೇತರ ಸಮಾಜದ ಸಭೆಯಲ್ಲಿ ಭಾಗವಹಿಸಿದ್ದೆ. ಶ್ರೀ ಪಿ.ಆರ್. ಚಿಕ್ಕೋಡಿಯವರು ಸದಸ್ಯರೆಲ್ಲ ಅಖಿಲ ಭಾರತ ಕಾಂಗ್ರೆಸ್ಸಿನಲ್ಲಿ ಸೇರಬೇಕೆಂಬ ಗೊತ್ತುವಳಿಯನ್ನು ವಿರೋಧಿಸಿದರು.
೧.೬.೧೯೨೪
ಮತ್ತೆ ಸಭೆ ಜರುಗಿತು. ಸದಸ್ಯನಾಗಲು ಒಪ್ಪಿ ೫೧/- ರೂ. ವಂತಿಗೆ ಒಪ್ಪಿಸಿದೆ.
೩.೬.೧೯೨೪
ಐದನೆಯ ಜಾರ್ಜ್‌ರ ಜನ್ಮದಿನ ಆಚರಿಸಲಾಯಿತು. ಶ್ರೀ ಎ.ಬಿ. ಲಠ್ಠೆ ಅವರಿಗೆ ರಾವಬಹದ್ದೂರ ಪದವಿ ಸಿಕ್ಕಿತು.
೩.೭.೧೯೨೬
ಎಸ್‌.ಎನ್‌. ಅಂಗಡಿಯವರಿಗೆ ರಾವಬಹದ್ದೂರ ಪದವಿ ಸಿಕ್ಕಿತು.
೧೨.೪.೧೯೩೧
ಹರ್ಡೇಕರ ಮಂಜಪ್ಪನವರ ಜೊತೆಗೆ ರೈತ ಸಂಘದ ಸಭೆಯಲ್ಲಿ ಹಾಜರಿದ್ದೆ.
೧೨.೮.೧೯೩೧
ಹೊಸ ನಾಟಕ ಕಂಪನಿ ಕಟ್ಟುವ ಬಗ್ಗೆ ಮೂಗಬಸವದ ಪರಪ್ಪ ಪಾಟೀಲರೊಂದಿಗೆ (ನಟ) ಚರ್ಚಿಸಲಾಯಿತು.
೮ ಮತ್ತು ೯-೧೧-೧೯೨೦
ಬೆಳಗಾವಿಯಲ್ಲಿ ಸೇರಿದ್ದ ಮಹಾತ್ಮಾಗಾಂಧಿ ಮತ್ತು ಶೌಕತ ಅಲಿಯವರ ಸಭೆಗೆ ಹಾಜರಾಗಿ ಭಾಷಣ ಮಾಡಿದೆ.
ಕೊಣ್ಣೂರ ನಾಟಕ ಕಂಪನಿ: ಛಾಯಾಚಿತ್ರಗಳು
[image: 01_261_KNK-KUH]
ಕೊಣ್ಣೂರು ನಾಟಕ ಕಂಪನಿಯ ಒಡೆಯ ಶಿವಮೂರ್ತಿಸ್ವಾಮಿ ಕಣಬರಗಿ ಮಠ.
[image: ರಘು ವೀರ ಪೇಂಟರ ಚಿತ್ರಿಸಿದ ಪರದೆ ಮತ್ತು ರಂಗಮಂದಿರದ ದೃಶ್ಯ, ಮುಂದೆ ಬಾರಿ ಬೆಲೆಯ ಕುರ್ಚಿಗಳನ್ನು ಕಾಣಬಹುದು.]
ರಘು ವೀರ ಪೇಂಟರ ಚಿತ್ರಿಸಿದ ಪರದೆ ಮತ್ತು ರಂಗಮಂದಿರದ ದೃಶ್ಯ, ಮುಂದೆ ಬಾರಿ ಬೆಲೆಯ ಕುರ್ಚಿಗಳನ್ನು ಕಾಣಬಹುದು.
[image: ಕುಳಿತವರು ಎಡದಿಂದ – ಶಿವಮೂರ್ತಿಸ್ವಾಮಿ, ಪಂಡಿತಪ್ಪ, ಚಿಕ್ಕೋಡಿ ಎಂ.ಆರ್. ಸಾಕರೆ, ಎಂ.ಬಿ. ಮಮದಾಪುರ; ನಿಂತವರು ಎಡದಿಂದ- ಶಿವಶಂಕರ ಕಣಬರಗಿಮಠ, ಮಹಾಲಿಂಗಯ್ಯ ಕಣಬರಗಿಮಠ ಜಿ.ಎನ್.ಜಿ.]
ಕುಳಿತವರು ಎಡದಿಂದ – ಶಿವಮೂರ್ತಿಸ್ವಾಮಿ, ಪಂಡಿತಪ್ಪ, ಚಿಕ್ಕೋಡಿ ಎಂ.ಆರ್. ಸಾಕರೆ, ಎಂ.ಬಿ. ಮಮದಾಪುರ; ನಿಂತವರು ಎಡದಿಂದ- ಶಿವಶಂಕರ ಕಣಬರಗಿಮಠ, ಮಹಾಲಿಂಗಯ್ಯ ಕಣಬರಗಿಮಠ ಜಿ.ಎನ್.ಜಿ.

ಕೊಣ್ಣೂರ ನಾಟಕದ ಕಂಪನಿಯ ಕಲಾವಿದರು, ಮ್ಯಾನೇಜರ್ ಮತ್ತು ಮಾಲಿಕರು (೧೯೧೦)
[image: ಶನಿಪ್ರಭಾವ ನಾಟಕದ ಗಾನಿಗನ ಪಾತ್ರದಿಂದ ಪ್ರಸಿದ್ಧಿ ಪಡೆದ ಮತ್ತು ಪಾಯಸಾಗರ ಮುನಿಯಾಗಿ ಧರ್ಮ ಪ್ರಸಾರ ಮಾಡಿದ ಪೀತಾಂಬರಪ್ಪ ಡೋಂಗರೆ]
ಶನಿಪ್ರಭಾವ ನಾಟಕದ ಗಾನಿಗನ ಪಾತ್ರದಿಂದ ಪ್ರಸಿದ್ಧಿ ಪಡೆದ ಮತ್ತು ಪಾಯಸಾಗರ ಮುನಿಯಾಗಿ ಧರ್ಮ ಪ್ರಸಾರ ಮಾಡಿದ ಪೀತಾಂಬರಪ್ಪ ಡೋಂಗರೆ
[image: ಸಂಗೀತ ಬಸವೇಶ್ವರ ನಾಟಕದ ದೃಶ್ಯ (೧೯೧೩), ಶಿವಲಿಂಗಯ್ಯ ಸಾವಳಗಿ (ಚಿಕ್ಕೋಡಿ ಶಿವಲಿಂಗಸ್ವಾಮಿ), ಗುರುಲಿಂಗ ಗಂಡಣ್ಣವರ, ತುಕಾರಾಮಪ್ಪ ಗೋಕಾಕು]
ಸಂಗೀತ ಬಸವೇಶ್ವರ ನಾಟಕದ ದೃಶ್ಯ (೧೯೧೩), ಶಿವಲಿಂಗಯ್ಯ ಸಾವಳಗಿ (ಚಿಕ್ಕೋಡಿ ಶಿವಲಿಂಗಸ್ವಾಮಿ), ಗುರುಲಿಂಗ ಗಂಡಣ್ಣವರ, ತುಕಾರಾಮಪ್ಪ ಗೋಕಾಕು
ಕೊಣ್ಣೂರ ನಾಟಕ ಕಂಪನಿ: ರಾವಸಾಹೇಬ ಶಿವಮೂರ್ತಿಸ್ವಾಮಿ ಕಣಬರಗಿಮಠ
‘ಕನ್ನಡ ರಂಗಭೂಮಿಯ ಏಳಿಗೆಗಾಗಿ ತನ್ನ ಕಾಲವನ್ನು, ಧನವನ್ನು ದಾರಾಳವಾಗಿ ವಿನಿಯೋಗಿಸಿದುದಕ್ಕಾಗಿ ಯಾವ ವ್ಯಕ್ತಿಗಾದರೂ ಕೃತಜ್ಞತೆ ಸಲ್ಲಬೇಕಾಗಿದ್ದರೆ, ಆ ವ್ಯಕ್ತಿ ಕಣಬರ್ಗಿಮಠರೇ ವಿನಃ ಬೇರೆ ಇಲ್ಲ’ ಎಂದು ಮುದುವೀಡು ಕೃಷ್ಣರಾಯರು ಹೇಳಿದ್ದಾರೆ. ರಂಗಕಲೆ ಸ್ವಾಮಿಗಳ ಆಸಕ್ತಿಯ ಒಂದು ಕ್ಷೇತ್ರ. ಅವರ ಆಸಕ್ತಿಯ ಮತ್ತು ಸಾಧನೆ-ಸಿದ್ಧಿಗಳ ಕ್ಷೇತ್ರಗಳು ಇನ್ನೂ ಅನೇಕವಾಗಿದ್ದವು. ವ್ಯಾಯಾಮ, ಕ್ರೀಡೆ, ಅಧ್ಯಯನ, ಭಾಷಣ, ಪ್ರವಾಸ, ಕೃಷಿ, ವ್ಯಾಪಾರ, ಶಿಕ್ಷಣ ಸಮಾಜಸೇವೆ ಹೀಗೆ ಹಲವು ಚಟುವಟಿಕೆಗಳನ್ನು ಸಮೀಕರಿಸಿಕೊಂಡ ಬಹುಮುಖೀ ವ್ಯಕ್ತಿತ್ವ ಅವರದು. ದಣಿವಿಲ್ಲದ ದಿನಚರಿಗೆ ಅವರು ಬರೆದ ದಿನಚರಿ ಪುಟಗಳೇ ನಿದರ್ಶನ. ಅವರ ಕ್ರಿಯಾಶೀಲ ವ್ಯಕ್ತಿತ್ವಕ್ಕೆ ಹಿನ್ನೆಲೆಯಾಗಿದ್ದ ಮುಖ್ಯ ಪರಿಸರವನ್ನು ಹೀಗೆ ಗುರುತಿಸಬಹುದು.
೧. – ಇಂಗ್ಲೀಷ ಶಿಕ್ಷಣ ಮತ್ತು ಆಡಳಿತ.
೨. – ಜ್ಯೋತಿಬಾ ಫುಲೆಯವರ ಸಮಾಜ ಸುಧಾರಣೆ ಮತ್ತು ತಿಲಕರ ಸ್ವರಾಜ್ಯ ಚಳುವಳಿ.
೩. – ಸಾಂಸ್ಕೃತಿಕಲೋಕದ ನವೋದಯ ಚಟುವಟಿಕೆಗಳು.
ಸ್ವಾಮಿಗಳು ಜನಿಸಿದ್ದು (೪.೬.೧೮೭೪) ಬೆಳಗಾವಿ ಸಮೀಪದ ಕಣಬರಿಗಿಯಲ್ಲಿ. ಅವರಿಗೆ ಇಂಗ್ಲೀಷ ಸಂಸ್ಕಾರ ದೊರೆತದದು ಗೋಕಾಕ ಮಿಲ್ಲಿನಲ್ಲಿ. ಅದೊಂದು ಯೋಗಾಯೋಗ. ಮಿಲ್ಲಿಗೆ ಹೋಗಲು ಕಾರಣವಾದ ಘಟನೆಯನ್ನುಯ ಅವರ ಸಂಬಂಧಿಕರು ನೆನಪಿಸುವುದು ಹೀಗೆ: ‘ಅವರಿಗಾಗ ೧೦-೧೨ ವರ್ಷಗಳಿರಬಹುದು. ಗೆಳೆಯರೊಂದಿಗೆ ಗೋಕಾಕ ಜಲಪಾತ ನೋಡಲು ಹೋಗಿದ್ದರು. ತಿರುಗಿ ಬರುವಾಗ ಮಿಲ್ಲನ್ನು ನೋಡಬೇಕೆಂದರು. ಮಿಲ್ಲಿನ ಮ್ಯಾನೇಜರ – ಇಂಗ್ಲೀಷ ಅಧಿಕಾರಿ ವಾಯುವಿಹಾರ ಹೊರಟಿದ್ದರು. ಅವರನ್ನು ಕಂಡು ಜನ ಹೆದರಿ ದೂರ ಸರಿಯುತ್ತಿದ್ದರು. ಶಿವಮೂರ್ತಯ್ಯನ ಮುಂದಾಳ್ತನದ ಹುಡುಗರು ಹೆದರಲಿಲ್ಲ. ಹುಡುಗರ ದಿಟ್ಟತನ ಕಂಡ ಅಧಿಕಾರಿ ಕರೆದಾಗ ಶಿವಮೂರ್ತಯ್ಯ ಹೋದ. ತನ್ನ ಹೆಸರು ಹೇಳಿದ. ಹುಡುಗನ ಧೈರ್ಯ ಮೆಚ್ಚಿಕೊಂಡ ಅಧಿಕಾರಿ ಮಿಲ್ಲಿನಲ್ಲಿಯೇ ಇರಲು ಕೇಳಿದಾಗ ಶಿವಮೂರ್ತಯ್ಯ ಒಪ್ಪಿಕೊಂಡ. ತಂದೆ ತಾಯಿಗಳು, ಮಗನು ಮಾಂಸ ತಿಂದು ಕುಲಗೆಡಬಹುದೆಂದು ಹೆದರಿಕೊಂಡಾಗ ‘ನಿಮ್ಮ ಮಗನಿಗೆ ಬ್ರೆಡ್‌ ಹಣ್ಣು ಕೊಡುವೆವು’ ಎಂದು ಅಧಿಕಾರಿ ಭರವಸೆ ಕೊಟ್ಟನು”.[1] ಅಂದಿನಿಂದ ಸ್ವಾಮಿಗಳ ದಿನಚರಿಯೇ ಬದಲಾಯಿತು.
ಸಾಹೇಬರ ಸಾನಿಧ್ಯದಲ್ಲಿ ಇಂಗ್ಲೀಷ ಕಲಿತರು, ಆಡಳಿತದ ದಕ್ಷತೆ, ಅಧ್ಯಯನದ ಶಿಸ್ತನ್ನು ಅನುಸರಿಸಿದರು. ಅವರ ಜಾಣತನಕ್ಕೆ ಕ್ಲಾರ್ಕ್ ಹುದ್ದೆಯೂ ದೊರೆಯಿತು. ಕಚೇರಿ ಕೆಲಸದಲ್ಲಿ ತೋರಿಸುತ್ತಿದ್ದ ಪ್ರಾಮಾಣಿಕತೆ, ಪರಿಶ್ರಮ, ಸಮಯಪ್ರಜ್ಞೆಯಿಂದ ಮೇಲಾಧಿಕಾರಿಗಳ ಮೆಚ್ಚುಗೆ ಗಳಿಸಿದರು. ಒಮ್ಮೆ ಹತ್ತಿ ಅಂಗಡಿಗಳಿಗೆ ಬೆಂಕಿ ಹತ್ತಿಕೊಂಡಾಗ ಧೈರ್ಯದಿಂದ ಮುನ್ನುಗ್ಗಿ ಅವುಗಳನ್ನು ಸುರಕ್ಷಿತ ಜಾಗಕ್ಕೆ ಸಾಗಿಸಿದರು. ಇಂಥ ಹಲವು ಪ್ರಸಂಗಗಳಿಂದ ಸ್ವಾಮಿಗಳು ಬೇಗನೆ ಟೈಮಿಂಗ್‌ ಆಫಿಸರ್ ಹುದ್ದೆಗೆ ಬಡ್ತಿಯಾದರು. ೧೯೦೨ರಲ್ಲಿ ಅವರಿಗಿದ್ದ ಸಂಬಳ ೫೦/-ರೂ.ಗಳು ಮಿಲ್ಲಿನ ಮ್ಯಾನೇಜರ್ ಕೇರ್ ಸಾಹೇಬರ ಪ್ರೀತಿ, ಪ್ರೋತ್ಸಾಹದಿಂದ ಸ್ವಾಮಿಗಳು ಹಂತ ಹಂತವಾಗಿ ಜವಾಬ್ದಾರಿಯ ಕೆಲಸಗಳನ್ನು ನಿಭಾಯಿಸುವಂತಾಯಿತು.
ಆಟ – ನಾಟಕಗಳ ಬಗೆಗಿನ ಅವರ ಆಸಕ್ತಿಗೆ ಅವರು ಕಟ್ಟಿದ್ದ ನಾಟಕ ಕಂಪನಿಯೇ ಉತ್ತಮ ನಿದರ್ಶನ. ನಾಟಕಗಳಿಗೆ ಒಲಿಯುವ ಮೊದಲು ಪಾರಿಜಾತ ಕಲಿಯಬೇಕೆಂಬ ಉತ್ಸಾಹದಿಂದ ಬಡಕುಂದ್ರಿ ಬಸಪ್ಪನನ್ನು ಗುರುವನ್ನಾಗಿ ಸ್ವೀಕರಿಸಿದ್ದರು. ‘ಪಾರಿಜಾತದ ಹಾಡುಗಾರಿಕೆಗೆ ಸಾಧನೆ ಬೇಕು. ದಿನಾ ಮುಂಜಾನೆ ನದಿಯಲ್ಲಿ ಸ್ನಾನ ಮಾಡುತ್ತ ನಡಗುವ ಧ್ವನಿಯಿಂದ ಆಲಾಪವನ್ನು ಅಭ್ಯಾಸ ಮಾಡು’ ಎಂದು ಬಸಪ್ಪ ಹೇಳಿದ್ದನ್ನು ಕೆಲವು ತಿಂಗಳು ಶ್ರದ್ಧೆಯಿಂದ ಮಾಡಿದರಂತೆ’.[2] ಅನಂತರ ದೊಡ್ಡಾಟಗಳಲ್ಲಿ ಸಾಧನೆ ಮಾಡಿ ನಾಟಕಗಳ ಬೆನ್ನು ಹತ್ತಿದರು. ಸ್ವಾಮಿಗಳಲ್ಲಿ ಉದ್ಯೋಜಕತೆ, ಕಲಾಪ್ರತಿಭೆಗಳೆರಡೂ ಇದ್ದುದರಿಂದ ನಾಟಕವು ವೃತ್ತಿಯಾಗಿ, ಕಲೆಯಾಗಿಯೂ ಅವರ ಕೈಯಲ್ಲಿ ಯಶಸ್ಸನ್ನು ಸಾಧಿಸಿತು.
೧೯ನೆಯ ಶತಮಾನದ ಕೊನೆಯಲ್ಲಿ ಮಹಾರಾಷ್ಟ್ರದಲ್ಲಿ ತೀವ್ರ ಸ್ವರೂಪ ತಾಳಿದ ಸಮಾಜ ಸುಧಾರಣೆಯ ಚಳುವಳಿಯಿಂದ ಸ್ವಾಮಿಗಳು ಪ್ರಭಾವಿತರಾಗಿದ್ದರು. ಜ್ಯೋತಿಬಾ ಫುಲೆಯವರ ಸತ್ಯಶೋಧಕ ಸಮಾಜದ ಚಟುವಟಿಕೆಗಳನ್ನು ಮುಂದುವರೆಸಿದ್ದ ಕೊಲ್ಲಾಪುರದ ಛತ್ರಪತಿ ಶಾಹುಮಹಾರಾಜರ ಒಡನಾಟವಿತ್ತು. ಅವರ ಸಭೆ – ಸಮಾರಂಭಗಳಲ್ಲಿ ಪಾಲ್ಗೊಳ್ಳುತ್ತಿದ್ದರು. ಚಳುವಳಿಯ ಮುಖ್ಯ ಗುರಿ ಬ್ರಾಹ್ಮಣೇತರ ಬಹುಜನ ಸಮಾಜದ ಸಂಘಟನೆ ಮತ್ತು ಶಿಕ್ಷಣ ಪ್ರಸಾರ. ಇಂಥ ಕಾರ್ಯಕ್ರಮಗಳನ್ನು ಬೆಳಗಾವಿ ಪ್ರದೇಶದಲ್ಲಿ ಜಾರಿಗೆ ತರುವುದು ಸ್ವಾಮಿಗಳ ಕೆಲಸವಾಗಿತ್ತು. ಸತ್ಯಶೋಧಕ ಸಮಾಜದ ಧ್ಯೇಯ ಧೋರಣೇಗಳನ್ನು ಪ್ರಚಾರ ಮಾಡುವಂಥ ನಾಟಕವನ್ನು ಆಡುತ್ತಿದ್ದರೆಂಧು ಅದಕ್ಕೆ ಜನರು ‘ಬೋಳಿ ಆಟ’ ಎಂದು ಕರೆಯುತ್ತಿದ್ದರೆಂದು ಕೇಳಿದ್ದೇನೆ. ಶಿಕ್ಷಣ, ಸಂಸ್ಕೃತಿಯ ಬಗೆಗೆ ಮಹಿಳೆಯರಲ್ಲಿಯೂ ಜಾಗೃತಿ ಮೂಡಿಸಿ ಗೋಕಾಕಫಾಲ್ಸ, ಕೋಣ್ಣೂರಿನಲ್ಲಿ ಮಹಿಳಾ ಸಂಘಟನೆಗಳು ಹುಟ್ಟಿಕೊಳ್ಳುವುದಕ್ಕೂ ‘ಸ್ವಾಮಿಗಳು ಕಾರಣರಾಗಿದ್ದಾರೆ. ಬಡವರ ಸಹಾಯಾರ್ಥ ‘ಜನತಾ ಫಂಡ್‌’ ಯೋಜನೆ ರೂಪಿಸಿ ಹಣ ಸಂಗ್ರಹ ಮಾಡುತ್ತಿದ್ದರು. ಸಂಗ್ರಹವಾದ ಹಣವನ್ನು ದೀನ ದಲಿತರ ಕಲ್ಯಾಣಕ್ಕಾಗಿ ಉಪಯೋಗಿಸುತ್ತಿದ್ದರು.
ಈಜು, ಕುಸ್ತಿ, ಕಬಡ್ಡಿ, ಕ್ರಿಕೆಟ, ಫುಟ್‌ ಬಾಲ್‌, ವ್ಯಾಯಾಮ, ಚಟುವಟಿಕೆಗಳಲ್ಲಿಯೂ ಅವರಿಗೆ ಆಸಕ್ತಿ. ವಿಠ್ಠು ಪೈಲ್ವಾನನ ಜೊತೆಗೆ ಕುಸ್ತೀ ಆಡುತ್ತಿದ್ದ ಫೋಟೋ ಅವರ ಸಂಗ್ರಹದಲ್ಲಿದೆ. ಪರಿಣತ ವ್ಯಾಯಾಮಪಟುಗಳಿಂದ ಅಥ್ಲೆಟಿಕ್‌, ಸ್ಯಾಂಡೊ ಎಕ್ಸರಸಾಯಿಜಗಳನ್ನು ಕಲಿತಿದ್ದರು. ನಿಯಮಿತವಾಗಿ ಮಾಡುತ್ತಿದ್ದರು. ದೈಹಿಕ ಕಸರತ್ತಿನ ಜೊತೆಗೆ ಧರ್ಮ, ಶಾಸ್ತ್ರ, ಸಾಹಿತ್ಯ ಗ್ರಂಥಗಳನ್ನು, ರಾಷ್ಟ್ರ ಪುರುಷರ ಚರಿತ್ರೆಗಳನ್ನು ಓದುವ ಹವ್ಯಾಸವಿತ್ತು. ಆಪ್ತರಿಗೆ, ಕಲಾವಿದರಿಗೆ, ಸಮಾಜದ ಧುರೀಣರಿಗೆ ಪತ್ರ ಬರೆಯುವುದು ದಿನಚರಿಯ ಭಾಗವಾಗಿತ್ತು. ಮೈಸೂರ ಸ್ವಾರ್ (ಕನ್ನಡ), ಕೇಸರಿ (ಮರಾಠಿ) ಟೈಮ್ಸ (ಇಂಗ್ಲೀಷ) ಪತ್ರಿಕೆಗಳನ್ನು ತಪ್ಪದೆ ಓದುತ್ತಿದ್ದರು. ನಾಟಕ ಕಂಪನಿಯ ಸಮಾಚಾರ, ನಾಟಕಗಳ ಸಮೀಕ್ಷೆಯನ್ನು ಮೈಸೂರ ಸ್ಟಾರ್ ಪತ್ರಿಕೆಗೆ ಬರೆಯುತ್ತಿದ್ದರು. ಸ್ವಾಮಿಗಳು ಉತ್ತಮ ವಾಗ್ಮಿಗಳೂ ಆಗಿದ್ದರು. ವೀರಶೈವ ಮಹಾಸಭೆಯ ಅಧಿವೇಶನಗಳಲ್ಲಿ, ೨ನೆಯ ಮಹಾಯುದ್ಧದ ಸಂದರ್ಭದಲ್ಲಿ, ಬ್ರಾಹ್ಮಣೇತರ ಸಮಾಜದ ಸಂಘಟನೆಯ ಸಭೆಗಳಲ್ಲಿ, ಕಲಾವಿದರ ಗೌರವ ಸಮಾರಂಭಗಳಲ್ಲಿ ಅವರು ಪ್ರಭಾವೀ ಭಾಷಣ ಮಾಡುತ್ತಿದ್ದರಂತೆ.
ಇವರ ಕರ್ತೃತ್ವಶಕ್ತಿ ಕಂಡ ಹಾನಗಲ್ಲ ಕುಮಾರಸ್ವಾಮಿಗಳು ವೀರಶೈವ ಮಹಾಸಭೆಯ ಅಧಿವೇಶನಗಳನ್ನು ಸಂಘಟಿಸುವ ಹೊಣೆಯನ್ನು ವಹಿಸಿದ್ದರು. ಬಾಗಲಕೋಟೆ, ಧಾರವಾಡ, ಬೆಳಗಾವಿ, ನಿಪ್ಪಾಣಿಗಳಲ್ಲಿ ವೀರಶೈವ ಅಧಿವೇಶನಗಳನ್ನು ಸಂಘಟಿಸಿ ಯಶಸ್ವಿಗೊಳಿಸಿದ ಬಗ್ಗೆ ದಾಖಲೆಗಳಿವೆ. ಶಿರಸಂಗಿ ಲಿಂಗರಾಜರು, ವಂಟಮುರಿ ದೇಸಾಯಿ, ತಲ್ಲೂರ ದೇಸಾಯಿ, ಗದುಗಿನ ಮಾನ್ವಿ, ರಾವಬಹದ್ದೂರ ರುದ್ರಗೌಡ ಅರಟಾಳ, ಪಂಡಿತಪ್ಪ ಚಿಕ್ಕೋಡಿ ಮುಂತಾದ ವೀರಶೈವ ಸಮಾಜದ ಧುರೀಣರೊಂದಿಗೆ ಸ್ವಾಮಿಗಳ ಒಡನಾಟವಿತ್ತು. ಬಸವನಾಳ ಮತ್ತು ಹಲವಾರು ವೀರಶೈವ ತರುಣರ ಉಚ್ಚ ಶಿಕ್ಷಣಕ್ಕಾಗಿ ಇವರು ಆರ್ಥಿಕ ನೆರವು ನೀಡಿದ್ದಿದೆ. ಮುಂಬಯಿಯಲ್ಲಿ ‘ವೀರಶೈವ ಆಶ್ರಮ’ದಿಂದ ಪ್ರೇರಿತರಾಗಿ ಬೆಳಗಾವಿಯಲ್ಲಿ ಶಿಕ್ಷಣ ಸಂಸ್ಥೆಯೊಂದು ಕಟ್ಟುವ ಯೋಜನೆ ರೂಪಿಸುತ್ತಿರುವಾಗ ಪಂಡಿತಪ್ಪ ಚಿಕ್ಕೋಡಿ, ಕಟ್ಟೀಮನಿ ಮುಂತಾದವರು ‘ಲಿಂಗಾಯತ ವಿದ್ಯಾಭಿವೃದ್ಧಿ ಸಂಸ್ಥೆ (ಇಂದಿನ ಕೆ.ಎಲ್‌.ಇ.ಸಂಸ್ಥೆ)’ ಸ್ಥಾಪಿಸುತ್ತಿರುವುದು ಗೊತ್ತಾಯಿತು. ತಮ್ಮ ಯೋಜನೆ ಅವರಿಂದ ಸಾಕಾರಗೊಳ್ಳುತ್ತಿರುವುದನ್ನು ಕಂಡು ಸಂತೋಷಪಟ್ಟು ಅವರಿಗೆ ಬೆಂಬಲವಾಗಿ ನಿಂತರು. ಹಾನಗಲ್ಲಿನ ‘ಶಿವಯೋಗ ಮಂದಿರ’ ಧಾರವಾಡದ ‘ಕೆ.ಸಿ.ಸಿ. ಬ್ಯಾಂಕ್‌’ ಗೋಕಾಕ ರೋಡ (ರೈಲು ನಿಲ್ದಾಣ) ಇವುಗಳ ನಿರ್ಮಾಣದಲ್ಲಿ ಸ್ವಾಮಿಗಳ ಪ್ರಯತ್ನದ, ಪ್ರಭಾವದ ಪಾತ್ರವಿದೆ. ಆಡಳಿತ, ಸಾಮಾಜಿಕ, ಸಾಂಸ್ಕೃತಿಕ ರಂಗಗಳಲ್ಲಿಯ ಸಾಧನೆಯಿಂದ ಎಲ್ಲರೂ ಸ್ವಾಮಿಗಳನ್ನು ಗೌರವಭಾವದಿಂದ ನೋಡುವಂತಾಯಿತು. ಮುಂಬಯಿ ಗವರ್ನರ್ ಲಾರ್ಡ್ ವಿಲಿಂಗ್ಡನ್‌ರು ‘ರಾವಸಾಹೇಬ’ ಪದವಿಯನ್ನಿತ್ತು ಗೌರವಿಸಿದ್ದು ಅಂದಿನ ಜನಪ್ರಿಯತೆಯ ದ್ಯೋತಕವಾಗಿದೆ.
೧೯೦೬ ಮಾರ್ಚ ೨೩ರಂಧು ಅವರ ತಾಯಿ ತೀರಿಕೊಂಡರು. ತಂತಿ ಮೂಲಕ ಸುದ್ದಿ ತಿಳಿಯಿತು. ಸ್ವಾಮಿಗಳು ಗೂಡ್ಸ್‌ ರೈಲಿನಿಂದ ಊರಿಗೆ ಧಾವಿಸಿದರು. ಊರ ಸಮೀಪದ ಹೊಲದಲ್ಲಿ ತಾಯಿಯ ಅಂತ್ಯಸಂಸ್ಕಾರ ನಡೆಯುತ್ತಿದ್ದುದನ್ನು ನೋಡಿ, ನಡುದಾರಿಯಲ್ಲಿಯೇ ರೈಲು ನಿಲ್ಲಿಸಿ ಅಂತ್ಯಸಂಸ್ಕಾರಕ್ಕೆ ಒದಗಿದರಂತೆ. ಇದರಿಂದ ಅವರ ವರ್ಚಸ್ಸು ಎಷ್ಟಿತ್ತೆಂಬುದನ್ನು ಅರಿಯಬಹುದು. ೧೯೩೧ರಲ್ಲಿ ಗರುಡರ ನಾಟಕ ಕಂಪನಿ ಮುಂಬಯಿ ಪ್ರವಾಸಕ್ಕೆ ಹೊರಟಾಗ ಮುದವೀಡು ಕೃಷ್ಮರಾಯರ ಜೊತೆಗೆ ಶಿವಮೂರ್ತಿಸ್ವಾಮಿಗಳೂ ಆ ಕಂಪನಿಯ ನೇತೃತ್ವವಹಿಸಿದ್ದರು. ಇವರ ರಂಗಸೇವೆ ಮೆಚ್ಚಿಕೊಂಡಿದ್ದ ದೇಶಪಾಂಡೆ ಗಂಗಾಧರರಾಯರು (ಬೆಳಗಾವಿ ಪ್ರದೇಶದ ಹಿರಿಯ ಸ್ವಾತಂತ್ಯ್ರ ಹೋರಾಟಗಾರರು) ಸಾರ್ವಜನಿಕ ಸಮಾರಂಭ ಏರ್ಪಡಿಸಿ ಶಿವಮೂರ್ತಿಸ್ವಾಮಿಗಳಿಗೆ ಬಂಗಾರದ ಪದಕವನ್ನು ಕೊಟ್ಟು ಗೌರವಿಸಿದರು.
ಸ್ವಾಮಿಗಳ ಕುಟುಂಬಜೀವನ ಸುಖ ದುಃಖಗಳ ಸಮರಸವಾಗಿತ್ತು. ಕೈಹಿಡಿದ ಪತ್ನಿಯರು ಅಲ್ಪಾಯುಷಿಗಳಾಗಿ ತೀರಿಕೊಳ್ಳಲು ಐದು ಸಲ ಮದುಮಗನಾಗಿ ನಿಂತು ಪರಿಸ್ಥಿತಿಯನ್ನು ಎದುರಿಸಿದರು. ಮೊದಲ ಪತ್ನಿ (ಕಾಡಾಪುರ) ಯಿಂದ ಹುಟ್ಟಿದವನು ಶಿವಲಿಂಗಯ್ಯ, ಕೊನೆಯ ಪತ್ನಿ (ಹೋಳೆ ಆಲೂರಿನ ಹತ್ತಿರದ ಜಕನೂರ) ಯಿಂದ ಶಿವಶಂಕರ ಹುಟ್ಟಿದನು. ಮಧ್ಯದಲ್ಲಿಯ ಮೂವರು ಪತ್ನಿಯರು ಮಕ್ಕಳನ್ನು ಹೆರುವ ಮೊದಲೇ ಕಣ್ಮುಚ್ಚಿದ್ದರು.
ಸ್ವಾಮಿಗಳದು ದೈವಭೀರು ಮನಸ್ಸು. ಕಷ್ಟಸುಖಗಳನ್ನು ದೈವದ ಮೇಲೆ ಹೊರಸಿ ನಿರುಮ್ಮಳಾಗಿರುತ್ತಿದ್ದರು. ಹಾಗೆಂದು ಕೈಕಟ್ಟಿಕೊಂಡು ದೈವದ ಬಲಾಬಲಗಳನ್ನು ನಿರೀಕ್ಷಿಸುತ್ತ ಕೂಡವ ಹೇಡಿಗಳಾಗಿರಲಿಲ್ಲ. ತೇಲಲಿ ಮುಳಗಲಿ ಕಾರ್ಯಕ್ಷೇತ್ರಕ್ಕೆ ಮುನ್ನುಗ್ಗುತ್ತಿದ್ದರು. ಇದ್ದ ಕೆಲಸಗಳನ್ನು ಮಾಡುತ್ತ, ಹೊಸ ಕೆಲಸಗಳನ್ನು ಹುಡುಕುತ್ತ ನಿತ್ಯವೂ ಚಟುವಟಿಕೆಯಿಂದಿರುವುದು ಅವರ ಜಾಯಮಾನವಾಗಿತ್ತು. ಅಂಥ ಗಟ್ಟಿ ಧೈರ್ಯದವರಾಗಿದ್ದರಿಂದ ಪತ್ನಿಯರ ಸಾವು, ಜೇಲುಶಿಕ್ಷೆ ಅವರನ್ನು ವಿಚಲಿತಗೊಳಿಸಲಿಲ್ಲ. ಪತ್ನಿಯರ ಸಾವಿನ ಮರುದಿನವೇ ‘ದೇವರ ಚಿತ್ತ’ ಎಂದು ಕಾರ್ಯಕ್ಷೇತ್ರಕ್ಕೆ ಹೊರಡುತ್ತಿದ್ದರು.
ಸ್ವಾಮಿಗಳು ಕುಟುಂಬವತ್ಸಲರಾಗಿದ್ದರು. ಹೆಂಡತಿ – ಮಕ್ಕಳು, ಬಂಧು – ಬಳಗದವರ ಬಗೆಗಿನ ಅವರ ಪ್ರೀತಿ ಅನನ್ಯವಾಗಿತ್ತು. ಮನೆಯವರ ಬೇಕು ಬೇಡಿಕೆಗಳನ್ನು ನಿರ್ಲಕ್ಷಿಸಿದವರಲ್ಲ. ಮಕ್ಕಳ ಉಚ್ಚವ್ಯಾಸಂಗದ ಬಗ್ಗೆ ಲಂಡನ್ನಿಗೆ ಕಳಿಸುವ ಕನಸು ಕಂಡಿದ್ದರು. ಅವರ ಬುದ್ಧಿಶಕ್ತಿ, ಸಾಮಾನ್ಯ ಜ್ಞಾನದ ವಿಕಾಸಕ್ಕಾಗಿ ವಿದೇಶಗಳಿಂದ ಬೆಲೆಯುಳ್ಳ ಪುಸ್ತಕಗಳನ್ನು ತರಿಸಿದ್ದರಂತೆ. ಕ್ರೀಡೆಯಲ್ಲಿ, ಈಜು-ಟೆನಿಸ್‌ ಆಟಗಳಲ್ಲಿ ತರಬೇತಿ ಕೊಡಿಸುವ ಏರ್ಪಾಡು ಮಾಡಿದ್ದರಂತೆ. ತಂದೆಯ ಅಪೇಕ್ಷೆಯಂತೆ ಮಕ್ಕಳೂ ಓದು, ಕ್ರೀಡೆಗಳಲ್ಲಿ ಮುಂದಿದ್ದರು. ಹಿರಿಯ ಮಗ ಶಿವಲಿಂಗ ಕೇಂದ್ರ ಅಬಕಾರಿ ಖಾತೆಯಲ್ಲಿ ಇನ್‌ಸ್ಪೆಕ್ಟರ್, ಕಿರಿಯ ಮಗ ಶಿವಶಂಕರನು ಸೈನ್ಯ ಖಾತೆಯಲ್ಲಿ ಕರ್ನಲ್‌ ಆಗಿದ್ದನು.
ಕಣಬರಗಿಯಲ್ಲಿದ್ದ ಸೋದರರಿಗೂ ನೆರವು ಧಾರಾಳವಿತ್ತು. ಹೊಲ, ತೋಟಗಳನ್ನು ಕೊಡಿಸಿದ್ದರು. ವ್ಯಾಪಾರದಲ್ಲಿಯು ಆಸ್ಥೆ ಬಹಳ. ೪-೭.೧೯೧೬ ರಂದು ಮಿಲ್ಲಿನ ಸೇವೆಯಿಂದ ಬಿಡುಗಡೆಯಾಗಿ ಬೈಲಹೊಂಗಲದಲ್ಲಿದ್ದ ಟಿ.ಪಿ. ಬಾಯ್ಸ್‌ ಜಿನ್ನಿಂಗ್‌ ಮಿಲ್ಲನ್ನು ಖರೀದಿಸಿದರು. ಬೈಲಹೊಂಗಲದಲ್ಲಿಯೇ ಮನೆ ಮಾಡಿ ಆಸಕ್ತಿಯ ಕೆಲಸಗಳನ್ನೆಲ್ಲ ಮುಂದುವರೆಸಿದ್ದರು. ೧೯೧೮ರಲ್ಲಿ ವ್ಯಾಪಾರದಲ್ಲಿ ಭಾರಿ ನಷ್ಟನ್ನು ಅನುಭವಿಸಿದರು. ಅದೇ ವೇಳೆಗೆ ಆರೋಪವೊಂದರಲ್ಲಿ ಸಿಕ್ಕು ೧೯ ತಿಂಗಳು ಸೆರೆಮನೆಗೆ ಹೋಗಿ ಬಂದರು. ಆ ಬಳಿಕ ಸ್ವಾಮಿಗಳು ಪ್ರತಿಕೂಲ ಪರಿಸ್ಥಿತಿಯೊಂದಿಗೇ ಹೋರಾಡಿದರು. ಪಾಲುದಾರಿಕೆ ವ್ಯವಹಾರದಲ್ಲಿಯ ಮೋಸ, ಬಾಯ್ಸ್‌ ಕಂಪನಿಯ ನಷ್ಟ ಇವುಗಳಿಂದ ಆರ್ಥಿಕ ಸ್ಥಿತಿ ಕುಗ್ಗಿತು. ಹಣಕಾಸಿನ ಸ್ಥಿತಿ ಕೆಟ್ಟರೂ ಅವರ ಸಾಮಾಜಿಕ, ರಾಜಕೀಯ, ಸಾಂಸ್ಕೃತಿಕ ಚಟುವಟಿಕೆಗಳು ನಿಂತಿರಲಿಲ್ಲ. ನಾಟಕ ಕಂಪನಿ, ಕಲಾವಿದರನ್ನು ಪ್ರೋತ್ಸಾಹಿಸುತ್ತಲೇ ಇದ್ದರು. ನಾಟಕ ಅವರ ಮೆಚ್ಚಿನ, ಮಹತ್ವಾಕಾಂಕ್ಷೆಯ ಕಲೆಯಾಗಿತ್ತು. ಇಂಥ ಕಲಾಭಿಮಾನಿ, ಕಲಾಪೋಷಕ ಶಿವಮೂರ್ತಿಸ್ವಾಮಿಗಳು ೧೯೩೧, ಆಗಸ್ಟ, ೩೧ ಶ್ರಾವಣ ಸೋಮಾವಾರದಂದು ನಿಧನರಾದರು. ಸಾಯುವ ಮೊದಲ ದಿನ (೩೦ ರಂದು) ಸಹಿತ ದಿನಚರಿ ಬರೆದಿದ್ದರು.
 
[1] ಶಂಕ್ರಯ್ಯಸ್ವಾಮಿ ಹಂದಿಗೂಡಮಠ (ಶಿವಮೂರ್ತಿ ಸ್ವಾಮಿಗಳ ಎರಡನೆಯ ಹೆಂಡತಿಯ ಸೋದರ) ಸಂದರ್ಶನ ದಿನಾಂಕ ೧೫.೨.೯೨ ಸ್ಥಳ, ಬೆಳಗಾವಿ
[2] ಶಂಕ್ರಯ್ಯಸ್ವಾಮಿಗಳೊಡನೆ ಸಂದರ್ಶನ.
ಇವುಗಳ ಜೊತೆಗೆ ಕೊಣ್ಣೂರ ಕಂಪನಿಯಲ್ಲಿ ಕಲಾವಿದರಾಗಿದ್ದ ಪರಪ್ಪ (ಪಿ.ವಿ) ಪಾಟೀಲ ಮತ್ತು ಏಣಗಿ ಬಾಳಪ್ಪ, ಬಾಬುರಾವ ದೇಸಾಯಿ ಇವರ ಜೊತೆಗಿನ ಮಾತುಕತೆ ಮತ್ತು ಶಿವಮೂರ್ತಿ ಸ್ವಾಮಿಗಳ ಬರೆದ ಡೈರಿಗಳಿಗೆ ಈ ಲೇಖಕ ಆಭಾರಿಯಾಗಿದ್ದಾನೆ.
ಕೊಣ್ಣೂರ ನಾಟಕ ಕಂಪನಿ: ನಾಟಕಗಳು
ಕೊಣ್ಣುರ ಕಂಪನಿ ಪ್ರದರ್ಶಿಸಿದ ನಾಟಕಗಳನ್ನು ವಸ್ತುವಿನ ದೃಷ್ಟಿಯಿಂದ ಮೂರು ಭಾಗಗಳಲ್ಲಿ ವಿಂಗಡಿಸಬಹುದು.
೧. ಪೌರಾಣಿಕ – ಹರಿಶ್ಚಂದ್ರ, ಕೀಚಕವಧೆ, ಪ್ರಮೀಳೆ, ಚಂದ್ರಹಾಸ, ಮದನಮೋಹನ ದಿವ್ಯಸುಂದರಿ, ಸೌಭದ್ರ, ಶನಿಪ್ರಭಾವ, ಮನೋವಿಜಯ, ಪದ್ಮಾವತಿ, ರಾಧಾಮಾಧವ, ಅನುಭವಚಂದ್ರಿಕೆ, ಭಕ್ತಮಾರ್ಕಂಡೇಯ, ಶಿವಲೀಲಾ/ಶಿವಪ್ರಭಾವ, ಬಬ್ರುವಾಹನ, ಸತೀವಿಜಯ, ರಾಜಶೇಖರ.
೨. ಶರಣರ ಜೀವನ – ತುಕಾರಮ, ಬಸವೇಶ್ವರ, ಶಿವಶರಣಲೀಲಾ.
೩. ಸಾಮಾಜಿಕ – ಶಾರದಾ, ಬಲಸಿಂಹತಾರಾ, ಮೃಚ್ಛಕಟಿಕ, ಮಾನಿನಿ.
ಹರಿಶ್ಚಂದ್ರ, ಕೀಚಕವಧೆ ನಾಟಕಗಳನ್ನು ಬರೆದವರ ಬಗ್ಗೆ ದಿನಚರಿಯಲ್ಲಿ ಪ್ರಸ್ತಾಪವಿಲ್ಲ. ಶಾಂತಕವಿ ಇಲ್ಲವೆ ಶ್ರೀನಿವಾಸಕವಿ (ವೆಂಕಣ್ಣಾಚಾರ್ಯ ಅಗಳಗಟ್ಟಿ) ಬರೆದ ಕೃತಿಗಳಾಗಿರಬೇಕು. ಕೊಣ್ಣೂರ ಕಂಪನಿಗಿಂತ ಮೊದಲು ಇವೆರಡೂ ನಾಟಕಗಳು ಪ್ರದರ್ಶನಗೊಳ್ಳುತ್ತಿದ್ದವು. ಕೀಚಕವಧೆ ಹಲಸಿ ಕಂಪನಿಯ (೧೮೬೯) ಜನಪ್ರಿಯ ನಾಟಕವಾಗಿತ್ತು. ಹರಿಶ್ಚಂದ್ರ ಇದು ಶಾಂತಕವಿಗಳು ಬರೆದಿರುವ ನಾಟಕಗಳಲ್ಲಿ ಒಂದು. ಆರಂಭದಲ್ಲಿ ಶಿವಮೂರ್ತಿಸ್ವಾಮಿಗಳು ಇಂಥ ಯಶಸ್ವಿ ನಾಟಕಗಳನ್ನೇ ಆಯ್ದುಕೊಂಡು ಅನಂತರದಲ್ಲಿ ಹೊಸ ನಾಟಕಗಳನ್ನಾಡಿಸುವ ಹೊಣೆ ಹೊತ್ತರೆಂದು ಹೇಳಬಹುದು.
ಮೊದಲಿನ ಮೂರ್ನಾಲ್ಕು ವರ್ಷಗಳಲ್ಲಿ ‘ಹರಿಶ್ಚಂದ್ರ’ ನಾಟಕ ಅಪಾರ ಜನಪ್ರಿಯತೆ ಗಳಿಸಿತು. ಇದಕ್ಕೆ ಬಳ್ಳಾರಿ ಬಸಪ್ಪನ ಹಾಡುಗಾರಿಕೆ ಮತ್ತು ಅಭಿನಯವೇ ಕಾರಣವೆಂದು ಸ್ವಾಮಿಗಳು ದಿನಚರಿಯ ಬರಹಗಳು ತಿಳಿಸುತ್ತವೆ. ಬಸಪ್ಪನ ಹರಿಶ್ಚಂದ್ರ ಪಾತ್ರಕ್ಕೆ ಸಿದ್ಲಿಂಗಪ್ಪ ಮದನಭಾವಿ ಇವರ ಚಂದ್ರಮತಿ ಪಾತ್ರವು ತಕ್ಕ ಜೋಡಿಯೆನಿಸಿತ್ತು. ‘ಕೀಚಕವಧೆ’ಯಲ್ಲಿ ಗೋವಿಂದಪ್ಪ ದಾಬಡೆಯವರ ಕೀಚಕ ಪಾತ್ರ, ತುಕಾರಾಮಕಪ್ಪನ ರಂಭಾನ ಪಾತ್ರಗಳು ಪ್ರೇಕ್ಷಕರ ಮೇಲೆ ಮೋಡಿ ಮಾಡಿದ್ದವಂತೆ. ಇವೆರಡು ನಾಟಕಗಳ ಜೊತೆಗೆ ಪ್ರಮೀಳಾ, ಚಂದ್ರಹಾಸ, ನಾಟಕಗಳು ಆಗಾಗ ಪ್ರಯೋಗಗೊಳ್ಳುತ್ತಿದ್ದವು.
೧೯೦೭ರಲ್ಲಿ ಕಂಪನಿಗಾಗಿ ಹಲವಾರು ನಾಟಕಗಳನ್ನು ಬರೆಸುವ ಪ್ರಯತ್ನ ಶಿವಮೂರ್ತಿಸ್ವಾಮಿಗಳಿಂದ ನಡೆಯಿತು. ಶಾಕುಂತಲ ನಾಟಕ ಬರೆದುಕೊಡಬೇಕೆಂದು ಹುನಗುಂದದ ಸದಾಶಿವಶಾಸ್ತ್ರಿಗಳಿಗೆ ಪತ್ರ ಬರೆದರು (೮-೨-೧೯೦೭). ಶಾಸ್ತ್ರಿಗಳು ಆ ನಾಟಕವನ್ನು ಬರೆದು ಕಳಿಸಿರಲಿಕ್ಕಿಲ್ಲ. ಕಾರಣ ಶಾಕುಂತಲವನ್ನಾಡಿದ ಬಗ್ಗೆ ಉಲ್ಲೇಖಗಳಿಲ್ಲ. ಮದನಮೋಹನ ದಿವ್ಯಸುಂದರಿ – ಈ ಕಥೆಯನ್ನು ಬಾಗಿಲುಕೋಟೆಯ ಚನ್ನಪ್ಪಾ ಕೋರಿ ಇವರಿಂದ (೬-೩-೧೯೦೭) ಅನುವಾದಿಸಿಕೊಂಡರು. ಈ ನಾಟಕ ೧೯೧೫ರವರೆಗೂ ಪ್ರಯೋಗಗೊಳ್ಳುತ್ತಿತ್ತೆಂದು ತಿಳಿಯುತ್ತದೆ.
೧೯ನೆಯ ಶತಮಾನದ ಕೊನೆಯಲ್ಲಿ ಮರಾಠಿ ರಂಗಭೂಮಿಯ ಮೇಲೆ ಹೆಸರು ಮಾಡಿದ್ದ ಮೂರು ಮಹತ್ವದ ನಾಟಕಗಳನ್ನು ಕೊಣ್ಣೂರ ಕಂಪನಿ ಕನ್ನಡಕ್ಕೆ ತಂದಿತು. ಒಂದು, ಅಣ್ಣಾಸಾಹೇಬ ಕಿರ್ಲೋಸ್ಕರರ ಸಂಗೀತ ಸೌಭದ್ರ; ಎರಡು, ಸಾಮಾಜಿಕ ವಸ್ತುವುಳ್ಳ ದೇವಳರ ಶಾರದಾ; ಮೂರನೆಯದು ಸಂತ ತುಕಾರಾಮ. ೧೯೦೭ರಿಂದ ಕಂಪನಿ ನಿಲ್ಲುವವರೆಗೂ ಈ ನಾಟಕಗಳು ಪ್ರಯೋಗಗೊಳ್ಳುತ್ತಿದ್ದವು. ‘ಸೌಭದ್ರ’ವನ್ನು ಗರುಡರು ಅನುವಾದಿಸಿಕೊಟ್ಟರು. ಮರಾಠಿ ನಾಟಕಗಳಿಗೆ ದೊರೆಯುತ್ತಿದ್ದ ಪ್ರೇಕ್ಷಕರ ಪ್ರೋತ್ಸಾಹವು ಕನ್ನಡ ನಾಟಕಗಳಿಗೂ ದೊರೆಯಬೇಕೆಂದು ಅಂಥ ನಾಟಕಗಳನ್ನೇ ಆಡುವ ತಯಾರಿ ಕೊಣ್ಣೂರ ಕಂಪನಿಯಲ್ಲಿ ನಡೆದುದು ಕಂಪನಿನಾಟಕಗಳ ದೃಷ್ಟಿಯಿಂದ ಮಹತ್ವದ ಬೆಳವಣಿಗೆಯಾಗಿದೆ. ಶಾಂತಕವಿಗಳ ಕಾಲದಲ್ಲಿ ಈ ಕಾರ್ಯ ನಡೆದಿರಲಿಲ್ಲ. ಮರಾಠಿ ನಾಟಕಗಳಿಗೆ ಪ್ರತಿಯಾಗಿ ಕನ್ನಡ ನಾಟಕಗಳನ್ನು ಆಡುವ ತುರ್ತು ಅವರೆದುರಿಗಿತ್ತು. ಮರಾಠಿಗಿಂತ ಕನ್ನಡ ರಂಗಭೂಮಿ ಶ್ರೀಮಂತವಾದುದೆಂದು ತೋರಿಸಿಕೊಡಲು ಪಾರಂಪರಿಕ ಬಯಲಾಟಗಳಿಗೇ ನಾಟಕ ರೂಪ ಕೊಡುವ ಕಾರ್ಯ ಅವರು ಕೈಗೆತ್ತಿಕೊಂಡರು. ಕಿರ್ಲೋಸ್ಕರರ ಕಾಲದಲ್ಲಿ ಮರಾಠಿ ರಂಗಭೂಮಿ ಬೇರೆ ಬೇರೆ ಮೂಲಗಳಿಂದ ಜನಪ್ರಿಯ ಅಂಶಗಳನ್ನು ಸ್ವೀಕರಿಸಿಕೊಂಡು ಶ್ರೀಮಂತವಾಗಿ ಬೆಳೆದಿತ್ತು. ಈ ಪರಿಸ್ಥಿತಿ ಕೊಣ್ಣೂರ ಕಂಪನಿಯ ಕಾಲಕ್ಕೆ ಸವಾಲಾಗಿ ಪರಿಣಮಿಸಿತು. ಕಂಪನಿ ಎನ್ನುವುದು, ಉದ್ಯಮವಾಗಬೇಕಿತ್ತು. ನಾಡಿನ ಪ್ರೇಕ್ಷಕರನ್ನು ಕಟ್ಟಬೇಕಿತ್ತು. ಬೆಳೆಸಬೇಕಿತ್ತು. ಇಂಥ ಸಾಂಸ್ಕೃತಿಕ ಸಂದರ್ಭದ ಅಗತ್ಯಕ್ಕನುಗುಣವಾಗಿ ಶಿವಮೂರ್ತಿಸ್ವಾಮಿಗಳು ಮರಾಠಿ ನಾಟಕಗಳಿಗೆ ಕನ್ನಡ ರೂಪ ಕೊಡುವ ಕಾರ್ಯ ಕೈಗೆತ್ತಿಕೊಂಡರು.
ಸಂಗೀತವು ಸೌಭದ್ರದ ಆಕರ್ಷಣೆಯಾದರೆ ಸಾಮಾಜಿಕ ಸಮಸ್ಯೆಯ ಕಥೆ ಶಾರದಾ ನಾಟಕದ ಆಕರ್ಷಣೆಯಾಗಿತ್ತು. ಕನ್ಯೆಯ ಮಾರಾಟದ ಕಥೆಯನ್ನು ಶಾರದಾ ಪರಿಣಾಮಕಾರಿಯಾಗಿ ಬಿಂಬಿಸುತ್ತಿತ್ತು. ಪಂಢರಪುರದ ವಿಠ್ಠಲನ ಭಕ್ತ ಸಂತ ತುಕಾರಾಮನ ನಾಟಕ ಭಕ್ತಿರಸಪ್ರಧಾನವಾಗಿತ್ತು. ಹೀಗೆ ಮರಾಠಿಯ ಮೂರು ನಾಟಕಗಳು ಮೂರು ವೈಶಿಷ್ಟ್ಯಗಳಿಂದ ಕೂಡಿದ್ದವು.
ಕಂಪನಿ ಬೆಳೆದು ಭದ್ರತೆ, ಜನಪ್ರಿಯತೆ ಸಾಧಿಸಿದ ಬಳಿಕ ಮತ್ತಷ್ಟು ಹೊಸ ಹೊಸ ನಾಟಕಗಳು ರಚನೆಯಾದವು. ೧೯೦೯ ರಿಂದ ೧೯೧೮ರ ಅವಧಿಯಲ್ಲಿ ಶನಿಪ್ರಭಾವ, ಬಸವೇಶ್ವರ, ಮನೋವಿಜಯ, ಬಲಸಿಂಹಾತಾರಾ, ದುರಾತ್ಮ ರಾವಣ ನಾಟಕಗಳು ಅದ್ದೂರಿಯಿಂದ ಬೆಳಕು ಕಂಡವು. ‘ಶನಿಪ್ರಭಾವ’ವನ್ನು ವೆಂಕಟರಾವ್‌ ಮಂಡಗಿ ಬರೆದಿದ್ದರು. ನಾಟಕೀಯ ಗುಣ, ಸಂಗೀತ, ದೃಶ್ಯವೈಭವ, ದೃಶ್ಯಬದಲಾವಣೆಯ ತಾಂತ್ರಿಕತೆಯಿಂದ ಇದು ಜನಪ್ರಿಯ ನಾಟಕವೆನಿಸಿತು. ‘ಒಬ್ಬ ಬ್ರಾಹ್ಮಣ ರಾಜಾ ವಿಕ್ರಮನ ಆಸ್ಥಾನಕ್ಕೆ ಬಂದು ದಕ್ಷಿಣೆ ಬೇಡುತ್ತಾನೆ. ರಾಜನು ‘ಆಗಬಹುದು’ ಎನ್ನುತ್ತಾನೆ. ರಾಜನು ಜೋತಿಷ್ಯವನ್ನು ಬಲ್ಲ ಆ ಬ್ರಾಹ್ಮಣನಿಂದ ತನಗೆ ಶನಿಯ ‘ಸಾಡೇಸಾತಿ’ ಬಿಟ್ಟಿದ್ದಲ್ಲ ಎಂದು ತಿಳಿಯುತ್ತಾನೆ. ಇಷ್ಟರಲ್ಲಿ ಶನಿಯ ಅವತಾರವಾಗುತ್ತದೆ. ಸತ್ಯಶೀಲತೆಯಿಂದ ಮೂರು ಲೋಕಗಳನ್ನು ದಂಗುಬಡಿಸಿದ ಈ ಚಾರಿತ್ರಿಕ ಪುರುಷನನ್ನು ತಾನು ಕಾಡಿ ಬೇಡಿ ಮುಕ್ಕಿಬಿಡುವೆನೆಂದು ಘೋಷಿಸುತ್ತಾನೆ. ರಾಜಾ ವಿಕ್ರಮ ಮಾಯಾಕುದುರೆಯನ್ನೇರಿ ಅದನ್ನು ಪರೀಕ್ಷಿಸುವದಾಗಿ ನಿಶ್ಚಯ ಮಾಡಿ ತೆರಳುತ್ತಾನೆ. ಅರಮನೆಯ ದೃಶ್ಯ ಒಮ್ಮಿಂದೊಮ್ಮೆಲೆ ಅರಣ್ಯ ದೃಶ್ಯವಾಗಿ ಮಾರ್ಪಡುವ ರೀತಿ ಅದ್ಭುತವಾದುದು. ಕ್ಷಣ ಹೊತ್ತು ಕತ್ತಲೆ. ಆ ಮೇಲೆ ಒಮ್ಮಿಂದೊಮ್ಮೆಲೆ ಅರಣ್ಯದ ದೃಶ್ಯ. ರಾಜಾವಿಕ್ರಮ ತೊಳಲುತ್ತ ಬಳಲುತ್ತ ದೀನನಾಗಿ ಬಿದ್ದುಕೊಂಡಿರುತ್ತಾನೆ. ಕ್ಷಣಾರ್ಧದಲ್ಲಿ ರಾಜನಾಗಿದ್ದವನು. ಹೀಘೆ ಕಾಡುಪಾಲಾಗಿ ದೈನ್ಯಾವಸ್ಥೆಯನ್ನು ತಾಳಿರುವ ದೃಶ್ಯ. ಪ್ರೇಕ್ಷಕರಲ್ಲಿ ಒಂದು ಬಗೆಯ ರೋಮಾಂಚನವನ್ನುಂಟು ಮಾಡುವಂತಹದು’.[1]
ವೀರಶೈವ ಧರ್ಮ, ಸಮಾಜ, ಸಂಸ್ಕೃತಿಯ ಅಭಿಮಾನಿಯಾಗಿದ್ದ ಶಿವಮೂರ್ತಿಸ್ವಾಮಿಗಳು ರಾಯಚೂರು ಜಿಲ್ಲೆಯ ಲಿಂಗಸಗೂರಿನ ಅಮರಶಾಸ್ತ್ರಿ ಹಿರೇಮಠದಿಂದ ‘ಬಸವೇಶ್ವರ’ ನಾಟಕವನ್ನು ಬರೆಸಿದರು. ಈ ನಾಟಕವನ್ನು ಬರೆಯಲು ಒದಗಿದ ಪ್ರೇರಣೆಯನ್ನು ನಾಟಕಕಾರರು ಹೇಳಿಕೊಂಡಿದ್ದು ಹೀಗೆ “ವೀರಶೈವ ಸಮಾಜಕ್ಕೆ ಬಸವಪುರಾಣದಿಂದ ಆಗಬೇಕಾದಷ್ಟು ಪ್ರಯೋಗಜನವು ಇತ್ತಿತ್ತಲಾಗಿ ಆಗದಂತಾಗಿದೆ. ಈ ಸ್ಥಿತಿಯನ್ನು ಶಿವಮೂರ್ತಿಸ್ವಾಮಿಗಳು ಕಂಡು ಹತ್ತು ಸಾರೆ ಕೇಳಿದ್ದು ಒಂದು ಸಾರೆ ನೋಡಿದ್ದಕ್ಕೆ ಸರಿಯಾಗುತ್ತದೆಂಬ ಅನುಭವಸಿದ್ಧವಾದ ಸಂಗತಿಯನ್ನು ಲಕ್ಷದಲ್ಲಿ ತಂದು ಶ್ರೀ ಬಸವೇಶ್ವರನ ಚರಿತ್ರವನ್ನು ನಾಟಕರೂಪದಿಂದ ಪುನಃ ಪುನಃ ರಂಗಭೂಮಿಯ ಮೇಲೆ ಆಡಬೇಕೆಂದು ಈ ಕೃತಿಯನ್ನು ಬರೆಸಿದರು”.[2] ಬಸವಣ್ಣನವರ ಘನ ವ್ಯಕ್ತಿತ್ವ. ಶರಣರ ಜೀವದಯೆ ಮತ್ತು ಶಿವಭಕ್ತಿಯ ಹಿರಿಮೆ ಪ್ರಸಂಗಗಳು ಪವಾಡಗಳ ಒಡಲಿನಿಂದ ಮೂಡಿಬಂದಿವೆ. ಬಸವಣ್ಣ ಚಾರಿತ್ರಿಕ ವ್ಯಕ್ತಿಯಾಗಿದ್ದರೂ ಅವನ ಕುರಿತು ರಚನೆಯಾಗಿದ್ದ ಪುರಾಣವನ್ನಾಧರಿಸಿಯೇ ಈ ನಾಟಕ ರೂಪಗೊಂಡಿದ್ದರಿಂದ ಇತಿಹಾಸಪ್ರಜ್ಞೆಗಿಂತ ಪುರಾಣಶ್ರದ್ಧೆಯೇ ಇಲ್ಲಿ ಮುಖ್ಯವಾಗಿದೆ. ಒಟ್ಟಾರೆ ಬಸವಣ್ಣವರನ್ನು ರಂಗಭೂಮಿಗೆ ಮೊದಲು ಪರಿಚಯಿಸಿದ ಶ್ರೇಯಸ್ಸು ಈ ಕಂಪನಿಗೇ ಸಲ್ಲುವುದು. ಮಹಾರಾಷ್ಟ್ರದ ಸಂತ ತುಕಾರಾಮನ ಬಗ್ಗೆ ನಾಟಕವನ್ನಾಡುತ್ತಿದ್ದ ಕಂಪನಿ ಬಸವೇಶ್ವರನ ನಾಟಕವನ್ನು ಪ್ರದರ್ಶಿಸಲು ಜನರಿಂದ ಒಳ್ಳೆಯ ಪ್ರೋತ್ಸಾಹ ಸಿಕ್ಕಿತು. ಸಾಹಿತ್ಯ, ಸಂಗೀತ ಮತ್ತು ಭಕ್ತಿರಸದ ಸಮನ್ವಯದಿಂದ ನಾಟಕವೂ ರಂಜನೀಯವೆನಿಸಿತ್ತು.
‘ಮನೋವಿಜಯ’ ಕಂಪ;ನಿಯ ಮತ್ತೊಂದು ಮಹತ್ವದ ನಾಟಕ. ಇದರ ವೈಶಿಷ್ಟ್ಯವೆಂದರೆ ಇಂದ್ರಿಯಗಳನ್ನು ಸಾಂಕೇತಿಸುವ ಪಾತ್ರಗಳಿಂದ ಇಲ್ಲಿಯ ಕಥೆ ಘಟಿಸುತ್ತದೆ. ಮನಸ್ಸಿನ ಮೇಲೆ ಗೆಲವು ಸಾಧಿಸಬೇಕೆಂಬುದನ್ನು ಈ ಕೃತಿ ನಿರೂಪಿಸುತ್ತದೆ. ಈ ನಾಟಕವನ್ನು ಕಂಪನಿಯಲ್ಲಿದ್ದ ಕಲಾವಿದ ಚಿಕ್ಕೋಡಿ ಶಿವಲಿಂಗಯ್ಯ (ಕಿತ್ತೂರು ಚೆನ್ನಮ್ಮ ನಾಟಕದಿಂದ ಖ್ಯಾತರಾದ ನಾಟಕಕಾರ) ಬರೆದಿದ್ದಾರೆಂಧು ಎನ್ಕೆಯವರು ಅಭಿಪ್ರಾಯ. ಆದರೆ ಇದು ಅವರು ಬರೆದ ಸ್ವತಂತ್ರ ನಾಟಕವಲ್ಲ. ಏಕೆಂದರೆ ಕೊಣ್ಣೂರು ಕಂಪನಿ ತಾತ್ಕಾಲಿಕವಾಗಿ ಮುಚ್ಚಿದ್ದ ಸಂದರ್ಭದಲ್ಲಿ (೧೯೦೮) ಈ ನಾಟಕವನ್ನು ಶಿವಮೂರ್ತಿಸ್ವಾಮಿಗಳು ಬೇರೆ ಕಂಪನಿಯಲ್ಲಿ ನೋಡಿದ ಬಗ್ಗೆ ಆಧಾರವಿದೆ. `Dr.James Gurusidaya Naik and I went by 9.30 PM’s Train to Belgaum to see Datta Halyalkar’s drama “Manovijaya” which was a grand plot (ದಿನಚರಿ ೧೩-೬-೧೯೦೮) ನಾಟಕದ ವಸ್ತುವಿನಿಂದ ಪ್ರಭಾವಿತರಾಗಿದ್ದ ಸ್ವಾಮಿಗಳು ೧೯೦೮ ಡಿಸೆಂಬರ್ ತಿಂಗಳಲ್ಲಿ ಕಂಪನಿ ಮತ್ತೆ ಸುರು ಆದಾಗ ‘ಮನೋವಿಜಯ’ವನ್ನಾಡಲು ಏರ್ಪಾಟು ಮಾಡಿದರೆನ್ನುವುದು ಸೂಕ್ತ.
ನಾಟಕವಾಗಿ ಪ್ರಚಾರವಾಗುವುದಕ್ಕಿಂತ ಮೊದಲು ‘ಮನೋವಿಜಯ’ ಬಯಲಾಟವಾಗಿ ಪ್ರದರ್ಶನಗೊಳ್ಳುತ್ತಿತ್ತು. ಗುಳೇದಗುಡ್ಡದಲ್ಲಿ ದೊರೆತ ದೊಡ್ಡಾಟದ ಹಸ್ತಪ್ರತಿಯನ್ನು ಎಂ.ಟಿ. ಧೂಪದ ಅವರು ೧೯೬೮ರಲ್ಲಿ ಪ್ರಕಟಿಸಿದ್ದಾರೆ. ಅದರಲ್ಲಿ ದೇಹವೆಂಬ ಪಟ್ಟಣದಲ್ಲಿ ನಿತ್ಯ ತಿರುಗುವ ವಿಕಾರ, ವಿವೇಕಗಳೆಂಬ ಪಾತ್ರಗಳಿವೆ. ಧರ್ಮ, ದರ್ಶನಗಳ ಮಗ ಮನೋರಾಯ. ವಿವೇಕ ಅವನ ಗುರು, ಯಮ ಮಂತ್ರಿ, ನಿಯಮ ಸೇನಾಪತಿ, ಸತ್ಯ, ಸನ್ಮಾರ್ಗ, ವಿವೇಕ, ಶಮ, ದಮ, ಶಾಂತಿ, ವೈರಾಗ್ಯ, ಮನೋರಾಯನ ಮಕ್ಕಳು. ಮಹಾಮಾಯಿ ಪ್ರತಿನಾಯಕಿ. ಕ್ರೋಧ, ಲೋಭ, ಮೋಹ, ಮದ, ಮತ್ಸರ, ಮಹಾಮಯಿಯ ಮಕ್ಕಳು. ಇವರ ಹೆಂಡತಿ ಮಿಥ್ಯಾ. ಈ ಪಾತ್ರಗಳಿಂದ ಮನುಷ್ಯನ ಅಂತರಂಗ ಪ್ರಪಂಚವು ಕಲಾತ್ಮಕ ರೂಪ ತಾಳಿ ರಂಗದ ಮೇಲೆ ಪ್ರತ್ಯಕ್ಷವಾಗುತ್ತಿತ್ತು. ಮನೋವಿಕಾರ, ಮನೋನಿಗ್ರಹದ ಸಂಘರ್ಷವು ಆಟದ ಮುಖ್ಯ ಕ್ರಿಯೆಯಾಗಿತ್ತೆಂದು ಬಯಲಾಟದ ಪ್ರತಿ ತಿಳಿಸುತ್ತದೆ. ಇದನ್ನೇ ನಾಟಕವನ್ನಾಗಿ ರೂಪಿಸಿದ್ದು, ಕೊಣ್ಣೂರ ಕಂಪನಿಯಿಂದ ಮುಖ್ಯ ಕೃತಿಯಾಗಿ ಪರಿಣಮಿಸಿತು.
ನಾಟಕದಲ್ಲಿ ಕೂಡ ಮನೋರಾಯನೇ ನಾಯಕ. ಅವನಿಗೆ ಸತ್ಯ, ಸುಜ್ಞಾನ ನಿರಹಂಕಾರ, ತ್ಯಾಗ, ಸ್ನೇಹ ಎಂಬ ಸಾತ್ವಿಕ ಮಕ್ಕಳು ಮತ್ತು ಮಹಾಮಯಿಗೆ ಕಾಮ, ಕ್ರೋಧ, ಮೋಹ, ಮಮಕಾರ, ಅಹಂಕಾರ ಎಂಬ ತಾಮಾಸ ಮಕ್ಕಳಿರುವರು. ತಾಮಸ ಮಕ್ಕಳ ಉಪಟಳದಿಂದ ಮನಸ್ಸಿನ ಶಾಂತಿ ಕದಡುತ್ತದೆ. ಅವರನ್ನು ನಿಯಂತ್ರಣದಲ್ಲಿಟ್ಟು ಸಾತ್ವಿಕ ಮಕ್ಕಳನ್ನು ಬೆಳೆಸುವುದರಲ್ಲಿಯೇ ಗೆಲುವಿದೆ ಎಂಬುದು ‘ಮನೋವಿಜಯ’ ನಾಟಕದ ಸಾರಾಂಶ. ‘ಇದೊಂದು ಮನೋವೈಜ್ಞಾನಿಕ ನಾಟಕ. ಮನೋವಿಜಯವೆಂದರೆ ಮನುಷ್ಯ ತನ್ನ ಷಡ್‌ರಿಪುಗಳ ಮೇಲೆ ಸ್ಥಾಪಿಸುವ ಪ್ರಭುತ್ವ. ಇಂಥ ನಾಟಕಗಳು ಜನಮನಕ್ಕೆ ಬೋಧಕವಾಗಿಯೂ ರಂಜಕವಾಗಿಯೂ ಪರಿಣಮಿಸುತ್ತಿದ್ದವು’.[3] ಈ ನಾಟಕದಲ್ಲಿ ಸಾತ್ವಿಕ ಪಾತ್ರವನ್ನು ಮಾಡುತ್ತ ಪೀತಾಂಬರಪ್ಪ ಡೋಂಗರೆ ಎಂಬ ನಟ ಸಾತ್ವಿಕ ಜೀವನ ಸ್ವೀಕರಿಸಿದರೆಂದು ಪಾಯಸಾಗರ ಹೆಸರಿನಿಂದ ದಿಗಂಬರ ಮುನಿಗಳಾದರೆಂದು ಪ್ರತೀತಿ. ನಾಟಕವನ್ನು ನೋಡಿದ ಪ್ರೇಕ್ಷಕರಲ್ಲಿಯೂ ಕೆಲವರು ಶರಣ ಜೀವನ ಸ್ವೀಕರಿಸಿದರೆಂದು ಹೇಳುವರು. ಅಂಥ ಪರಿಣಾಮಕಾರಿ ನಾ         ಟಕವಾಗಿತ್ತು ಮನೋವಿಜಯ.
೧೯೧೧ರಲ್ಲಿ ರಂಗವನ್ನೇರಿದ ‘ಬಲಸಿಂಹತಾರಾ’ ಒಂದು ಕಾಲ್ಪನಿಕ ಸಾಮಾಜಿಕ ನಾಟಕವಾಗಿತ್ತು. ಇದನ್ನು ಗರುಡ ಸದಾಶಿವರಾಯರೇ ಬರೆದಿರಬೇಕು. ಕಾರಣ ಕೊಣ್ಣೂರು ಕಂಪನಿ ನಿಂತ ಮೇಲೆ ಗರುಡರ ಕಂಪನಿಯಿಂದಲೂ ಇದು ಪ್ರಯೋಗವಾಗುತ್ತಿತ್ತು. ‘ದುರಾತ್ಮ ರಾವಣ’ ಕೂಡ ಗರುಡರೇ ಬರೆದ ನಾಟಕ. ೧೯೧೮, ಬಿಜಾಪುರ ಕ್ಯಾಂಪಿನಲ್ಲಿ ಇದನ್ನು ಬರೆದು ನಿರ್ದೇಶಿಸಿದರು. ಇದರ ನಂತರ ಗರುಡರು ಸಂಸ್ಕೃತದಿಂದ ಅನುವಾದಿಸಿದ ‘ಮೃಚ್ಛಕಟಿಕ’ ನಾಟಕವು ಕಂಪನಿಯ ಕೊನೆಯ ಕೃತಿಯೆನಿಸಿತು. ಈ ನಾಟಕದ ಕೆಲವೇ ಪ್ರಯೋಗಗಳೊಂದಿಗೆ ಕಂಪನಿಯ ಬಾಗಿಲು ಮುಚ್ಚಿಕೊಂಡಿತು.
ಸ್ವಾಮಿಗಳ ದಿನಚರಿಯ ಬರಹಗಳಲ್ಲಿ ನಾಟಕಗಳ ಪ್ರಸ್ತಾಪವಿದ್ದರೂ ನಾಟಕಕಾರರ ಬಗ್ಗೆ ವಿವರಗಳು ತುಂಬಾ ಕಡಿಮೆ ರಾಚಪ್ಪ ಮುರಗೋಡ, ಅಂಕಲಗಿ ಮಾಸ್ತರ, ಸದಾಶಿವಶಾಸ್ತ್ರಿ ಹುನಗುಂದ, ಸಿದಗಿರಪ್ಪ. ಆರ್. ಸಬರದ ಇವರೆಲ್ಲ ನಾಟಕಕಾರರೆಂದು ಗೊತ್ತಾದರೂ ಬರೆದ ನಾಟಕಗಳ ಪ್ರಸ್ತಾಪವಿಲ್ಲ. ಶಿವಮೂರ್ತಿಸ್ವಾಮಿಗಳು ಕೂಡ ನಾಟಕ ಬರೆದಿರಬೇಕೆನ್ನಲು ಅವರ ಡೈರಿಯಲ್ಲಿ ಆಧಾರವಿದೆ. ‘ಅಂಕಲಗಿ ಮಾಸ್ತರರು ನಾನು ಮಾಡಿದ ಪ್ರೋಜನ್ನು ೨ ಅಂಕ ಸಂಗೀತ ಉತ್ತಮ ಮಾಡಿರುವರು’ ಎಂದು ಬರೆದಿರುವರು.
ಕೊಣ್ಣೂರ ಕಂಪನಿ ಆಡುತ್ತಿದ್ದ ಬಹುಪಾಲು ನಾಟಕಗಳು ಪ್ರಕಟವಾಗಿಲ್ಲ. ಪ್ರಕಟಿತ ನಾಟಕಗಳ ಪ್ರತಿಗಳೂ ಇಂದು ಲಭ್ಯವಿಲ್ಲ. ‘ಸಂಗೀತ ಬಸವೇಶ್ವರ’ ನಾಟಕದ ಪ್ರತಿಯು ಅಮ್ಮಣಗಿಯ ಬಾಬುರಾವ ದೇಸಾಯಿ ಅವರ ಬಳಿಯಲ್ಲಿದೆ. ಅದರ ಕೊನೆಯ ಪುಟಗಳು ಹರಿದು ಪ್ರಕ್ಷಿಪ್ತವಾಗಿದೆ. ನಾಟಕಗಳ ಹಸ್ತಪ್ರತಿಗಳನ್ನು ಶೋಧಿಸುವ ಮತ್ತು ಪ್ರಕಟಿಸುವ ಕಾರ್ಯ ಇನ್ನೂ ನಡೆಯಬೇಕಿದೆ. ಲಭ್ಯ ವಿವರಗಳನ್ನಾಧರಿಸಿ ಹೇಳುವುದಾದರೆ. ಈ ಕಂಪನಿಯ ಮೊದಲು ದಶಕದ ನಾಟಕಗಳ ರಚನಾವಿನ್ಯಾಸವು ಬಯಲಾಟದ ತಂತ್ರಕ್ಕೆ ಹತ್ತಿರವಿದ್ದು ಹಾಡುಗಳಿಗೇ ಹೆಚ್ಚಿನ ಪ್ರಾಶಸ್ತ್ಯವಿತ್ತು. ಹಾಡನ್ನು ಅನುಸರಿಸಿ ಬರುವ ಮಾತು ಹಾಡಿನ ಅರ್ಥವನ್ನು ವಿವರಿಸುವುದು. ಮುಖ್ಯ ಪಾತ್ರಗಳೆಲ್ಲ ಹಾಡಿ ಮಾತನಾಡಿದರೆ, ಸಾಮಾನ್ಯ ಪಾತ್ರಗಳು ಬರಿ ಮಾತನಾಡುತ್ತಿದ್ದವು. ಲಲಿತ ಪದಗಳಿಂದ, ಸಂವಾದಾತ್ಮಕ ಗುಣದಿಂದ ಹಾಡುಗಳು ಕೇಳಲು ಮಧುರವಾಗಿದ್ದು, ಕಥೆಯನ್ನು ಬೆಳೆಸುತ್ತಿದ್ದವು. ಬಯಲಾಟದಂತೆ ಪ್ರಾಸಯುಕ್ತ, ಸಮಸ್ತಪದಗಳಿಂಧ ಘಟಿತವಾದ ಶಿಷ್ಟಮಾತಿನ ಚಾತುರ್ಯವಿರದೆ ಹಾಡುಗಳಿಗಿಂತ ಸರಳವಾದ, ಆಡುಮಾತಿಗೆ ಸಮೀಪದ ಮಾತುಗಾರಿಕೆ ಈ ನಾಟಕಗಳಿದ್ದು.
ಎರಡನೆಯ ದಶಕದ ನಾಟಕಗಳಲ್ಲಿ ಹಾಡುಗಳ ಜೊತೆಗೆ ಮಾತುಗಳೂ ಪ್ರಧಾನವಾದವು ‘ಸಂಗೀತ ಬಸವೇಶ್ವರ’ ನಾಟಕದಲ್ಲಿ ದೀರ್ಘ ಸಂಭಾಷಣೆಗಳಿದ್ದು ಸಾಹಿತ್ಯದ ದೃಷ್ಟಿಯಿಂದಲೂ ಸತ್ವಪೂರ್ಣವಾಗಿವೆ ಭಕ್ತಿ-ನೀತಿಯ ಜೊತೆಗೆ ಮನರಂಜನೆಯನ್ನು ಮೇಳವಿಸಿಕೊಂಡಿದ್ದ ಈ ಕಂಪನಿಯ ನಾಟಕಗಳು ದೃಶ್ಯವೈಭವದಿಂದ ಬಣ್ಣ-ಬೆಳಕಿನ ಆಕರ್ಷಣೆಯಿಂದ ರಂಗದ ಮೇಲೆ ಅದ್ಭುತವನ್ನೇ ನಿರ್ಮಿಸಿದ್ದನ್ನು ಮರೆಯಲಾಗದು.

ಕೊಣ್ಣೂರ ನಾಟಕ ಕಂಪನಿ: ನಟ-ನಟಿಯರು
ಬೆಳವಿ ರಾಚಯ್ಯಸ್ವಾಮಿ
ಇವರು ಕೊಣ್ಣೂರ ಕಂಪನಿ ಸೇರಿದ್ದು ೧೯೦೪ರಲ್ಲಿ. ಬಳ್ಳಾರಿ ಬಸಪ್ಪ ಮೇಲಿಂದ ಮೇಲೆ ಕಂಪನಿ ಬಿಟ್ಟು ತೊಂದರೆ ಕೊಡುತ್ತಿದ್ದರಿಂದ ಅವನ ಪಾತ್ರಗಳಿಗಾಗಿ ಬೇರೊಬ್ಬ ನಟನನ್ನು ಸಿದ್ಧಗೊಳಿಸಬೇಕಿತ್ತು. ಅಂತ ನಟನೊಬ್ಬನ ಶೋಧದಲ್ಲಿದ್ದಾಗ ಶಿವಮೂರ್ತಿಸ್ವಾಮಿಗಳಿಗೆ ದೊರೆತವರು ಪಾರಿಜಾತದ ಪ್ರಸಿದ್ಧ ಕಲಾವಿದ ರಾಚಯ್ಯಸ್ವಾಮಿ. ಇವರು ಬೆಳಗಾವಿ ಜಿಲ್ಲೆ ಹುಕ್ಕೇರಿ ತಾಲೂಕಿನ ಬೆಳವಿಯವರು ಆಕರ್ಷಕ ದೈಹಿಕ ನಿಲವು, ಸುಮಧುರ ಕಂಠಸಿರಿಯಿಂದ ರಾಚಯ್ಯಸ್ವಾಮಿ ಭರವಸೆಯ ಕಲಾವಿದರೆನಿಸಿದ್ದರು. ‘ರಾಚಯ್ಯಸ್ವಾಮಿ ೧-೨ ತಿಂಗಳಿಗೆ ಇಲ್ಲಿ ಶಿಕ್ಷಣ ದೊರೆತರೆ ಬಳ್ಳಾರಿ ಬಸಪ್ಪನ ಕರೆಯಬೇಕಾಗಿರುವುದಿಲ್ಲ. ದೇವರ ಚಿತ್ತ’ ಎಂದು ಸ್ವಾಮಿಗಳು ೨೦ ಎಪ್ರಿಲ್‌ ೧೯೦೪ರ ದಿನಚರಿಯಲ್ಲಿ ಬರೆದಿದ್ದಾರೆ. ನಾಟಕಗಳ ತಾಲೀಮು ಸಂಗೀತ ಸಾಧನೆಯಿಂದ ರಾಚಯ್ಯಸ್ವಾಮಿ ರಾಜಾ ಪಾತ್ರಗಳಿಗೆ ಜೀವ ತುಂಬುವ ನಟರಾಗಿ ಬೆಳೆದರು. ಶನಿಪ್ರಭಾವದಲ್ಲಿಯ ಇವರ ರಾಜಾ ವಿಕ್ರಮನ ಪಾತ್ರವು ಬಹು ಜನಪ್ರಿಯವೆನಿಸಿತ್ತು. ಶನಿಯ ಕಾಡಾಟಕ್ಕೆ ಸಿಕ್ಕು ಕಾಡು ಪಾಲಾಗುವ ಮತ್ತು ದೀನನಾಗಿ ತೊಳಲಾಡುವ ವಿಕ್ರಮರಾಜನ ಪಾತ್ರದಲ್ಲಿ ರಾಚಯ್ಯಸ್ವಾಮಿ ತೋರುತ್ತಿದ್ದ ಅಭಿನಯ ಮನಕರಗಿಸುವಂತಹದೆಂದು ಪ್ರಶಂಸೆಗೆ ಪಾತ್ರವಾಗಿತ್ತು. ಅರಮನೆಯಲ್ಲಿ ರಾಜನಾಗಿದ್ದವನು. ಕ್ಷಣಾರ್ಧದಲ್ಲಿ ಕಾಡಿನಲ್ಲಿ ದೀನನಾಗಿ ನಿಲ್ಲುವ ಸನ್ನಿವೇಶಕ್ಕೆ ತಕ್ಕಂತೆ ಮೇಕಪ್ ಮಾಡಿಕೊಂಡು ಬಂದು ನಿಲ್ಲುವ ಕೌಶಲ್ಯ ಪ್ರೇಕ್ಷಕರಿಗೆ ಸೋಜಿಗವೆನಿಸುತ್ತಿತ್ತು.
ಮ್ಯಾನೇಜರ ಗುರುಸಿದ್ಧಯ್ಯನವರಿಗೆ ಸಹಾಯಕರಾಗಿ ಅವರಿಲ್ಲದಾಗ ಮ್ಯಾನೇಜರ ಆಗಿಯೂ ಇವರು ಕಂಪನಿ ನೋಡಿಕೊಳ್ಳುತ್ತಿದ್ದರು. ಶಿವಮೂರ್ತಿಸ್ವಾಮಿಗಳ ಪ್ರೀತಿ ಅಭಿಮಾನಕ್ಕೆ ಪಾತ್ರರಾಗಿದ್ದರು. ಕಂಪನಿ ನಿಲ್ಲುವುದಕ್ಕಿಂತ ಎರಡು ದಿನ ಮೊದಲು ಶನಿಪ್ರಭಾವ ನಾಟಕವನ್ನಿಟ್ಟುಕೊಂಡು, ಅದರಲ್ಲಿಯ ರಾಜಾ ಪಾತ್ರಧಾರಿ ರಾಚಯ್ಯನವರಿಗೆ ಬೆಳಗಾವಿ ನಾಗರಿಕರ ಪರವಾಗಿ ಸತ್ಕರಿಸುವ ಕಾರ್ಯಕ್ರಮವನ್ನು ಸ್ವಾಮಿಗಳು ಹಮ್ಮಿಕೊಂಡರು. ಆಗ ಗಣ್ಯನಾಗರಿಕ ಕೆ.ಬಿ. ಅದ್ರೀಶರ ಅವರ ಹಸ್ತದಿಂದ ‘ಭಾರತಗಂಧರ್ವ’ ಬಿರುದನ್ನು, ಬಂಗಾರದ ಪದಕವನ್ನು ಕೊಟ್ಟು ಗೌರವಿಸಿದರು. ಈ ಮಹಾನ್‌ ನಟ ಕಂಪನಿ ನಿಂತ ಮೇಲೆ ಬೆಳವಿಗೆ ಹೋಗಿ ನೆಲೆಸಿದರು.
ಗುಳೇದಗುಡ್ಡ ಗುರುಲಿಂಗಪ್ಪ
ಇವರು ಕಂಪನಿಗೆ ವರವಾಗಿದ್ದ ನಟರೂ ಹೌದು. ಶಾಪವಾಗಿದ್ದ ನಟರೂ ಹೌದು. ಈ ಮಾತಿಗೆ ಶಿವಮೂರ್ತಿಸ್ವಾಮಿಗಳ ದಿನಚರಿ ಪುಟಗಳೇ ಸಾಕ್ಷಿ. ಗುಳೇದಗುಡ್ಡದ ಬಹಳಷ್ಟು ಜನ ಕಲಾವಿದರನ್ನು ಕೊಣ್ಣೂರ ಕಂಪನಿಗೆ ಕರೆದುಕೊಂಡು ಬಂದವರು ಇವರೇ. ಖ್ಯಾತ ನಟಿ ಎಲ್ಲವ್ವನನ್ನು ಈ ಕಂಪನಿಗೆ ಪರಿಚಯಿಸಿದ ಶ್ರೇಯಸ್ಸು ಇವರದೇ. ಇವರ ದೊಡ್ಡ ದೌರ್ಬಲ್ಯವೆಂದರೆ ಮೇಲಿಂದ ಮೇಲೆ ಕಂಪನಿ ಬಿಟ್ಟು ಹೋಗಿ ಕಂಪನಿಯ ಭವಿಷ್ಯದೊಂದಿಗೆ ಆಟವಾಡುತ್ತಿದ್ದರು. ಈ ಗುಣದಿಂದಾಗಿ ಸ್ವಾಮಿಗಳಿಂದ ಶಿಕ್ಷೆಗೆ ಗುರಿಯಾಗುತ್ತಿದ್ದರೂ ಪಶ್ಚಾತ್ತಾಪಪಟ್ಟು ಮತ್ತೆ ಕಂಪನಿಯ ಬಾಗಿಲು ತಟ್ಟುತ್ತಿದ್ದರು. ದೌರ್ಬಲ್ಯಗಳೇನೇ ಇರಲಿ ಅಭಿನಯ ಮತ್ತು ಹಾಡುಗಾರಿಕೆಯಿಂದ ಯಾವುದೇ ಪಾತ್ರಗಳನ್ನು ಹೌದೆನ್ನುವಂತೆ ನಿರ್ವಹಿಸುವವರಾಗಿದ್ದರು. ಹರಿಶ್ಚಂದ್ರ, ಶನಿ ಪ್ರಭಾವದಲ್ಲಿ ಭಟ್ಟ, ಬಸವೇಶ್ವರದಲ್ಲಿ ಗೋವಿಂದರಾವ್‌ ಪಾತ್ರಗಳಿಂದ ಪ್ರಸಿದ್ಧಿ ಪಡೆದಿದ್ದರು.
ಕೊಣ್ಣೂರ ಕಂಪನಿಗಿಂತ ಮೊದಲು ಗುರುಲಿಂಗಪ್ಪ ಗೊಂಬಿ ಹುಲ್ಲೂರ ಪರಪ್ಪನವರ ಕಂಪನಿಯಲ್ಲಿದ್ದರು. ಅಲತನೂರಿನ ದಾಸ ಮನೆತನದ ಎಲ್ಲವ್ವನನ್ನು ಹನ್ನೆರಡನೆಯ ವಯಸ್ಸಿನಲ್ಲಿ ನಾಟಕ ಕಂಪನಿಗೆ ಪರಿಚಯಿಸಿ ರಂಗಭೂಮಿಯ ಸಂಸ್ಕಾರ ಕೊಟ್ಟರು. ಇವರ ನಟನೆಯನ್ನು ನೋಡಿ ಮೆಚ್ಚಿದ ಶಿವಮೂರ್ತಿಸ್ವಾಮಿಗಳು ತಮ್ಮ ಕಂಪನಿಗೆ ಆಮಂತ್ರಿಸಿದರು. ೨೮-೫-೧೯೦೩ ರ ದಿನಚರಿಯಲ್ಲಿ ‘ಗುರುಲಿಂಗಪ್ಪ ಗೊಂಬಿ ಇವನಿಗೆ ೨ ಉಂಗುರ ತಂದು, ಧೋತರ ಕೂಡ ಕೊಟ್ಟಿರುತ್ತೇನೆ’ ಎಂದು ಸ್ವಾಮಿಗಳು ಬರೆದಿದ್ದಾರೆ. ಗುರುಲಿಂಗಪ್ಪನ ಕಲೆಯ ಬಗ್ಗೆ ಸ್ವಾಮಿಗಳಿಗೆ ಅಭಿಮಾನವಿದ್ದರೂ ಅವನ ಚಂಚಲಸ್ವಭಾವ, ಸಂಬಳದ ಬಗೆಗಿನ ತಕರಾರುಗಳಿಂದ ಬೇಸರಪಟ್ಟು ಅವನನ್ನು ಕಂಪನಿಗೆ ಸೇರಿಸಿಕೊಳ್ಳಬಾರದೆಂದು ತೀರ್ಮಾನಿಸುತ್ತಿದ್ದರು. ಆದರೆ ಪಶ್ಚಾತ್ತಾಪದ ದೀನಮುಖ ಹೊತ್ತು ಎದುರು ನಿಂತಾಗ ಮತ್ತೆ ಅವಕಾಶ ಕೊಡುತ್ತಿದ್ದರು.
ಕೊಣ್ಣೂರ ಕಂಪನಿ ನಿಂತ ಬಳಿಕ ವಾಮನರಾಯರ ‘ವಿಶ್ವಗುಣಾದರ್ಶ ಕಂಪನಿ’ ಸೇರಿದರು. ಭಕ್ತ ಪುಂಡಲೀಕದಲ್ಲಿ ಗುರುಲಿಂಗಪ್ಪ, ಎಲ್ಲೂಬಾಯಿ ತಂದೆ ತಾಯಿಯಾಗಿ ಅಭಿನಯಿಸುತ್ತಿದ್ದರು. ಸಂದೇಹ ಸಾಮ್ರಾಜ್ಯದಲ್ಲಿಯ ಗುರುಲಿಂಗಪ್ಪನ ವಿಜಯರಾಯನ ಪಾತ್ರ ನೋಡಿಯೇ ಅಭಿನಯ ಕಲಿಯಬೇಕೆಂಬುದು ಬಸವರಾಜ ಮನಸೂರರ ಅಭಿಪ್ರಾಯ. ಸಾಕುಮಗಳು ಗಾನರತ್ನ ಗಂಗೂಬಾಯಿ ಸ್ವಂತ ಕಂಪನಿ ಕಟ್ಟಲು ನೆರವಾದ ಈ ದಂಪತಿಗಳು ವಯಸ್ಸಿಗೆ ತಕ್ಕ ಪಾತ್ರಗಳನ್ನು ಮಾಡುತ್ತ ಜೀವನದುದ್ದಕ್ಕೂ ರಂಗಕಲೆಯನ್ನೇ ಆಶ್ರಯಿಸಿದ್ದರು.
ಗೋವಿಂದಪ್ಪ ದಾಬಡೆ
ಇವರು ಹುಬ್ಬಳ್ಳಿಯವರೆಂದು ತಿಳಿಯುವುದು. ಕಂಪನಿ ಬೈಲಹೊಂಗಲದಲ್ಲಿದ್ದಾಗ ಕಂಪನಿ ಸೇರಿದರು. ದೇಹಸಿರಿ, ಕಂಠಸಿರಿಗಳೆರಡರಿಂದಲೂ ಪ್ರೇಕ್ಷಕರನ್ನು ಆಕರ್ಷಿಸುವ ನಟರೆನಿಸಿದ್ದರು. ಇವರು ದೈತ್ಯಪಾತ್ರಗಳಿಂದ ರಾಜಾಪಾತ್ರಗಳವರೆಗೆ ಬೆಳೆದದ್ದು ಈ ಕಂಪನಿಯಲ್ಲಿಯೇ. ಕೀಚಕವಧೆಯಲ್ಲಿ ಕೀಚಕ, ಹರಿಶ್ಚಂದ್ರದಲ್ಲಿ ವಿಶ್ವಾಮಿತ್ರ ಪಾತ್ರಗಳನ್ನು ಪರಿಣಾಮಕಾರಿಯಾಗಿ ಅಭಿನಯಿಸುತ್ತಿದ್ದರಂತೆ. ಕೊಣ್ಣೂರ ಕಂಪನಿಯ ಮತ್ತೊಬ್ಬ ಕಲಾವಿದ ನಿಂಗಪ್ಪ ಸುಣಗಾರರ ನೆನಪಿನ ಚಿತ್ರವೊಂದು ಹೀಗಿದೆ: ಕೀಚಕನ ಪಾತ್ರದಲ್ಲಿ ಗೋವಿಂದಪ್ಪ ಇವರ ಅಭಿನಯವನ್ನು ‘ಮೊರೆಯ ಲಾಲಿಸಿ’ ಎಂಬ ಪದವನ್ನಾಗಲಿ ‘ಕೆಡಬೇಡ ಮೂಢ ಕೊಡು ಮಧುವ’ ಎಂಬ ಪದವನ್ನಾಗಲೀ ಹೇಳುತ್ತ ಸೈರಂಧ್ರಿಯ ಪಾತ್ರದಲ್ಲಿ ಜನರನ್ನು ಸೆರೆಹಿಡಿದ ಎಲ್ಲವ್ವ ಅವರ ಅಭಿನಯವನ್ನು. ಗಂಗಾಧರಪ್ಪ ಸ್ತ್ರೀಪಾತ್ರದಲ್ಲಿ ‘ಬರಲಾರೆನೆ ಸಖಿ’ ಎಂಬ ಮುಲ್ತಾನಿ ರಾಗದ ಗೀತೆ ಹೇಳುತ್ತ ತೋರಿಸಿದ ವಿರಹಾಭಿನಯಗಳನ್ನು ಬಲು ರಂಜಕವಾಗಿ ನಿರೂಪಿಸುತ್ತಿದ್ದರು. ಕಲಕೇರಿ ಈರಪ್ಪ ಎಂಬ ಕಲಾವಿದರು ಶನಿಯ ಪಾತ್ರದಲ್ಲಿ ಖ್ಯಾತಿ ಪಡೆದಿದ್ದರು ಇವರು ಹಾಡುತ್ತಿದ್ದ ‘ಹಿಡಿ ಮೂಢ ಘನಶಾಪವ, ಕೂಡಿದ ಸಭೆಯೊಳಗೆ ಮಾಡಿದವಮಾನವನು’ ಒನ್ಸಮೋರ್ ಹಾಡಾಗಿತ್ತು.
ಶನಿಪ್ರಭಾವದಲ್ಲಿ ಅರಸ, ಬಸವೇಶ್ವರಲ್ಲಿ ಮಾದರಸ, ದುರಾತ್ಮರಾವಣದಲ್ಲಿ ರಾವಣ ಪಾತ್ರಗಳು ಗೋವಿಂದಪ್ಪನವರಿಗೆ ಕೀರ್ತಿ ತಂದಿದ್ದವು. ಗುಳೇದಗುಡ್ಡದ ಹನುಮಂತವ್ವ ಕಂಪನಿ ಸೇರಿದಮೇಲೆ ಇವರ ಜೋಡಿ ಜನಪ್ರಿಯವಾಯಿತು. ಗುರುಲಿಂಗಪ್ಪ-ಎಲ್ಲವ್ವ ಆಗಾಗ ಕಂಪನಿ ಬಿಟ್ಟು ಹೋದಾಗ ಅವರ ಪಾತ್ರಗಳನ್ನು ಇವರು ತುಂಬಿಕೊಡುತ್ತಿದ್ದರು.
ಚಿಕ್ಕೋಡಿ ಶಿವಲಿಂಗಯ್ಯ
ಕಿತ್ತೂರ ಚೆನ್ನಮ್ಮ ನಾಟಕದಿಂದ ಕ್ರಾಂತಿಕಾರಿ ನಾಟಕಕಾರರೆಂದು ಖ್ಯಾತರಾದವರು ಚಿಕ್ಕೋಡಿ ಶಿವಲಿಂಗಸ್ವಾಮಿಗಳು. ಹೆಚ್ಚಾಗಿ ನಾಟಕಕಾರರೆಂದೇ ಹೆಸರಾದ ಇವರು ಪ್ರತಿಭಾವಂತ ನಟರಾಗಿದ್ದರೆಂಬುದು ಕೊಣ್ಣೂರ ಕಂಪನಿಯ ಇತಿಹಾಸದಿಂದ ಗೊತ್ತಾಗುತ್ತದೆ. ೬-೨-೧೯೦೭ ರ ಶಿವಮೂರ್ತಿಸ್ವಾಮಿಗಳ ದಿನಚರಿಯ ಬರಹವೊಂದು ಹೀಗಿದೆ : ‘ಕೀಚಕವಧೆ ನಾಟಕ ಮಂಗಳವಾರ ಸಂಕೇಶ್ವರದಲ್ಲಿ ಆಡಿದರು. ತುಕಾರಾಮ ಸೈರೇಂದ್ರಿ ಆಗಿ ಬಹಳ ಶಬಾಶಕಿ ತಗೊಂಡನಂತೆ. ಶುಕ್ರವಾರ ಹರಿಶ್ಚಂದ್ರ ಆಡುವರು. ಅದರಲ್ಲಿ ಶಿವಲಿಂಗ ಚಂದ್ರಮತಿಯಾಗುವನಂತೆ. ಧನ್ಯ ಆ ಹುಡುಗರು’ ಶಿವಲಿಂಗಯ್ಯ ರಾಣಿಪಾತ್ರಗಳನ್ನು ಅಭಿನಯಿಸುತ್ತಿದ್ದ ಕಾಲವದು. ಈ ಉಲ್ಲೇಖವನ್ನಾಧರಿಸಿದರೆ ಇವರು ೧೯೦೫ಕ್ಕಿಂತ ಮೊದಲೇ ಕೊಣ್ಣೂರ ಕಂಪನಿ ಪ್ರವೇಶಿಸಿರಬೇಕೆನಿಸುತ್ತದೆ.
ಶಿವಲಿಂಗಯ್ಯ ಹುಟ್ಟಿದ್ದು ಚಿಕ್ಕೋಢಿಯಲ್ಲಿ; ಸು. ೧೮೮೦ರಲ್ಲಿ. ತಂದೆ ಗುರುವಯ್ಯ, ಹಿರೇಸಾವಳಗಿ ಪವಾಡಪುರುಷ ಶಿವಲಿಂಗೇಶ್ವರರ ವಂಶದವರು. ಸಾವಳಗಿಯಿಂದ ಚಿಕ್ಕೋಡಿಗೆ ಬಂದು ಮಠವನ್ನು ಸ್ಥಾಪಿಸಿದ್ದರು. ಸದ್ಗುರು ಬಾಬಾಮಹಾರಜರು ನಡೆಸುತ್ತಿದ್ದ ಅಧ್ಯಾತ್ಮಗೋಷ್ಠಿಗಳಲ್ಲಿ ಇವರು ಪಾಲ್ಗೊಳ್ಳುತ್ತಿದ್ದರೆಂದು ಬಾಬಾಮಹಾರಾಜರ ಚರಿತಾಮೃತದಿಂದ ಗೊತ್ತಾಗುವುದು. ಇವರಿಗೆ ಸಾವಳಿಗಯ್ಯ, ಶಿವಲಿಂಗಯ್ಯ, ಚೆನ್ನಯ್ಯ ಎಂಬ ಮೂವರು ಪುತ್ರರು. ಗದಿಗವ್ವ ಎಂಬ ಪುತ್ರಿ ಇದ್ದರು. ಶಿವಲಿಂಗಯ್ಯ ಏಳನೆಯ ಇಯತ್ತೆವರೆಗೆ ಓದಿ ಶಿಕ್ಷಕರಾದರು. ನಾಟಕ ಪ್ರವೃತ್ತಿಯ ಸೆಳೆತ ಹೆಚ್ಚಾಗಲು ಶಿಕ್ಷಕ ವೃತ್ತಿ ಕೈಬಿಟ್ಟು ಕೊಣ್ಣೂರ ಕಂಪನಿ ಸೇರಿದರು. ಮೊದಮೊದಲು ಸ್ತ್ರೀ ಪಾತ್ರಗಳಲ್ಲಿ ಜನರನ್ನು ರಂಜಿಸಿ ಆಮೇಲೆ ನಾಯಕ, ಹಾಸ್ಯಪಾತ್ರಗಳನ್ನು ನಿರ್ವಹಿಸಿ ಸೈ ಎನಿಸಿಕೊಂಡರು. ಕೊಣ್ಣೂರ ಕಂಪನಿಯಲ್ಲಿದ್ದಾಗಲೇ ಮಹಾನಂದಾ, ಪದ್ಮಾವತಿ ನಾಟಕಗಳನ್ನು ಬರೆದರೆಂದು, ಮನೋವಿಜಯ ದೊಡ್ಡಾಟವನ್ನು ನಾಟಕವನ್ನಾಗಿ ರೂಪಿಸಿದರೆಂದು ಗೊತ್ತಾಗುವುದು.
ಕೊಣ್ಣೂರ ಕಂಪನಿಯಿಂದ ಹೊರಬಂದ ಬಳಿಕ ಸ್ವಾಮಿಗಳು ವಿಶೇಷವಾಗಿ ನಾಟಕಕಾರರಾಗಿಯೇ ಬೆಳೆದರು. ೧೯೨೧ರಲ್ಲಿ ಶಿವಲಿಂಗೇಶ್ವರ ನಾಟ್ಯಸಂಘವನ್ನು ಆರಂಭಿಸಿದರು. ವ್ಯವಹಾರ ಕೌಶಲ್ಯದ ಕೊರತೆಯಿಂದ ಸಂಘ ಬಹಳ ದಿನ ನಡೆಯಲಿಲ್ಲ ಇದಾದ ಬಳಿಕ ಹಲವು ಬಾರಿ ನಾಟ್ಯಸಂಘ ಕಟ್ಟಿ ನಡೆಸಿದರೂ ಆರ್ಥಿಕ ಮುಗ್ಗಟ್ಟಿನಿಂದ ಅವು ಅಲ್ಪಾಯಿಷಿಗಳಾಗಿ ಮುಚ್ಚಿದವು. ಸ್ವಾಮಿಗಳು ನಾಟಕ ಕಂಪನಿ ಮಾಲಿಕರಾಗಿ ಯಶಸ್ವಿಯಾಗಲಿಲ್ಲ ನಾಟಕಕಾರಗಾಗಿ ಯಶಸ್ವಿಯಾದರು. ಇವರು ಬರೆದ ನಾಟಕಗಳು ಅಂದಿನ ರಂಗಭೂಮಿಗೆ ಹೊಸ ಚೈತನ್ಯ ತಂದವು. ಕಿತ್ತೂರ ಚೆನ್ನಮ್ಮ ನಾಟಕದಿಂದ ಅಬ್ಬಿಗೇರಿ ಬಸವನಗೌಡರ ಕಂಪನಿಗೆ ಹಣದ ಹೊಳೆಯೇ ಹರಿದು ಬಂತು. ಗಳಿಕೆಯಲ್ಲಿ ಮಾತ್ರವಲ್ಲ ಪ್ರೇಕ್ಷಕರ ಮನಸ್ಸಿನ ಮೇಲೆ ಅಗಾಧ ಪರಿಣಾಮ ಮಾಡುತ್ತಿದ್ದುದು ಸ್ವಾಮಿಗಳ ನಾಟಕಗಳ ವೈಶಿಷ್ಟ್ಯವಾಗಿತ್ತು. ರಾಷ್ಟ್ರೀಯ ಚಳುವಳಿಯ ಸಂದರ್ಭದಲ್ಲಿ ಮೂಡಿ ಬಂದ ‘ಅಸ್ಪೃಶ್ಯತಾ ನಿವಾರಣೆ’ ನಾಟಕ ನೋಡಿದ ಪ್ರೇಕ್ಷಕರು ವಿದೇಶಿ ಬಟ್ಟೆಗಳನ್ನು ಸುಟ್ಟು ಹಾಕಿ, ಊರ ದಾರಿಯಲ್ಲಿಯ ಸಿಂದಿಗಿಡಗಳನ್ನು ಕಡಿದು ಚೆಲ್ಲುತ್ತಿದ್ದರಂತೆ ‘ಕಿತ್ತೂರ ಚೆನ್ನಮ್ಮ’ ನಾಟಕದಲ್ಲಿಯ ಚೆನ್ನಮ್ಮ – ‘ನನ್ನಂಥ ಬಳೆ ತೊಟ್ಟ ಅಬಲೆ ಕೈಯಲ್ಲಿ ಖಡ್ಗ ಹಿಡಿದು ಹೋರಾಡುವಾಗತ ಗಂಡಸರೆಂಧು ಮೀಸೆ ಹೊತ್ತವರು ಸುಮ್ಮನೆ ಕೂಡುವುದು ನಾಚಿಕೆಗೇಡಿತನ’ ಎಂದು ವೀರಾವೇಶದಿಂದ ಹೇಳುವ ಮಾತು ಅಂದಿನ ಗಾಂಧೀಜಿಯವರ ಸತ್ಯಾಗ್ರಹಕ್ಕೆ ಅವ್ಹಾನವಾಗಿ ಪ್ರೇಕ್ಷಕರಿಗೆ ಕೇಳಿಸುತ್ತಿತ್ತು. ಈ ನಾಟಕ ನೋಡಿದ ಬೈಲಹೊಂಗಲ ತಾಲೂಕಿನ ನಾಗನೂರ ಗ್ರಾಮದ ರಾಚನಾಯ್ಯರ್ ಮನೆತನದ ಓರ್ವ ಮಹಿಳೆ ಕಲೆಕ್ಟರನಿಗೆ ಕೆರವಿನಿಂದ (ಚಪ್ಪಲಿ) ಹೊಡೆದಳೆಂಬುದು ಜನ ಇನ್ನೂ ಸ್ಮರಿಸುತ್ತಾರೆ.
ರಾಣಿ ರುದ್ರಮ್ಮ, ಕೆಳದಿ ಚೆನ್ನಮ್ಮಾಜಿ, ಪುರಂದರದಾಸ, ಪವಿತ್ರ ಖಾದಿ, ರಾಷ್ಟ್ರಧ್ವಜ, ದಕ್ಷಯಜ್ಞ, ಸಿರಿಪ್ರಭಾವ, ಗಜಾನನ ಜನ್ಮ, ವಿಷ್ಣು ಸುದರ್ಶನ ಲಾಭ, ಚಂದ್ರಗ್ರಹಣ, ಆಜನ್ಮಕುಮಾರಿ, ಒಂದೇ ಖಡ್ಗ, ಹ್ಯಾಮ್ಲೆಟ್‌ ಮುಂತಾದ ನಾಟಕಗಳನ್ನು ಸ್ವಾಮಿಗಳು ಬರೆದಿದ್ದು ಬೇರೆ ಬೇರೆ ನಾಟಕ ಕಂಪನಿಗಳಿಂದ ಅವು ಪ್ರದರ್ಶನಗೊಂಡಿವೆ. ನಾಟಕ ರಚನೆ, ನಟನೆ, ನಿರ್ದೇಶನ ಗುಣಗಳನ್ನು ಸಮನ್ವಯಿಸಿಕೊಂಡ ಸವ್ಯಸಾಚಿ ಕಲಾವಿದರಾಗಿದ್ದ ಶಿವಲಿಂಗಸ್ವಾಮಿಗಳು ವಚನಗಳನ್ನು ಬರೆದಿದ್ದಾರೆ. ಇಂಥ ಬಹುಮುಖ ವ್ಯಕ್ತಿತ್ವದ ಶಿವಲಿಂಗಸ್ವಾಮಿಗಳು ಏಣಗಿ ಬಾಳಪ್ಪ, ಸೂಡಿ ಹುಚ್ಚಪ್ಪನಂಥ ಹಲವಾರು ನಟರನ್ನು ಕನ್ನಡ ರಂಗಭೂಮಿಗೆ ಕೊಟ್ಟಿದ್ದು ಮರೆಯಲಾಗದು. ರಂಗಭೂಮಿಗಾಗಿಯೇ ಬದುಕಿದಂಥ ಸ್ವಾಮಿಗಳು ವೃದ್ಧಾಪ್ಯದಲ್ಲಿ ತೊಂದರೆಗಳನ್ನು ಅನುಭವಿಸುತ್ತ ೧೯೫೦ರ ಸುಮಾರು ಗೋಕಾಕದಲ್ಲಿ ಕಾಲವಶರಾದರು.
ಪರಪ್ಪ ಪಾಟೀಲ
ಬೆಳಗಾವಿ ಜಿಲ್ಲೆಯ ಬೈಲಹೊಂಗಲದಿಂದ ೪ ಮೈಲು ಅಂತರದಲ್ಲಿರುವ ಮೂಗಬಸವ ಪರಪ್ಪನವರ ಊರು. ಹುಟ್ಟಿದ್ದು ೧೯.೦೯.೧೯೦೦ ರಲ್ಲಿ. ಓದಿದ್ದು ಬೆಳವಡಿಯ ಶಾಲೆಯಲ್ಲಿ, ೭ನೆಯ ತರಗತಿವರೆಗೆ. ಶಾಲೆಯಲ್ಲಿದ್ದಾಗ ಇವರ ಹಾಡುಗಾರಿಕೆ ಮೆಚ್ಚಿಕೊಂಡವರು ಅಂಗಡಿ ಬಸಪ್ಪ ಮಾಸ್ತರ. ಹಾಡುಗಾರಿಕೆಯಲ್ಲಿ ಆಸಕ್ತಿಯಿದ್ದ ಹುಡುಗನನ್ನು ಬಯಲಾಟಕ್ಕೆ ಕರೆತಂದು ಬಣ್ಣ ಹಚ್ಚಿದವರು ಅವರೇ. ಬಬ್ರುವಾಹನದಲ್ಲಿಯ ಕನಕಾಂಗಿ ಪಾತ್ರ ಮೂಲಕ ಪರಪ್ಪನ ರಂಗಭೂಮಿ ಪ್ರವೇಶವಾಯಿತು. ಮುಂದೆ ಸಂಗೀತ ಕಲಿಯಬೇಕೆಂದು ಪರಪ್ಪ ಅಣ್ಣ ಗೌಡಪ್ಪನನ್ನು ಕರೆದುಕೊಂಡು ಕೊಣ್ಣೂರ ಕಂಪನಿಗೆ ಬಂದದ್ದು ೧೯೧೬ರಲ್ಲಿ ಗೋಕಾಕ ತುಕಾರಮಪ್ಪ ಧ್ವನಿ ಪರೀಕ್ಷಿಸಿದರು. ಶಿವಮೂರ್ತಿಸ್ವಾಮಿಗಳು ಮೂರು ವರ್ಷ ಕಂಪನಿ ಬಿಟ್ಟು ಹೋಗಬಾರದೆಂದು ಕರಾರುಪತ್ರ ಬರೆಸಿಕೊಂಡರು. ಹೀಗೆ ಪರಪ್ಪನ ಸಂಗೀತ ಶಿಕ್ಷಣ ಪ್ರಾರಂಭವಾಯಿತು. ಇವರೊಂದಿಗೆ ಎಂಟು ಜನ ವಿದ್ಯಾರ್ಥಿಗಳಿದ್ದರು. ಇವರೆಲ್ಲ ನಾಂದಿ ಹಾಡುವುದಕ್ಕಾಗಿ ಬಣ್ಣ ಹಚ್ಚಿಕೊಂಡು ಆಮೇಲೆ ಬಣ್ಣ ತೆಗೆದು ನಾಟಕ ನೋಡುತ್ತಿದ್ದರು ಮುಂಜಾನೆ ಗುಣುಬುವಾ ಹೇಳಿಕೊಡುತ್ತಿದ್ದ ಸಂಗೀತಪಾಠದ ರಿಯಾಜ ನಡೆಯುತ್ತಿತ್ತು.
ಕೊಣ್ಣೂರ ಕಂಪನಿಯ ಸೊಲ್ಲಾಪುರ ಕ್ಯಾಂಪಿನಲ್ಲಿಯ (೧೯೧೮) ಪರಪ್ಪನಿಗೆ ರಾಣಿ ಪಾತ್ರದಲ್ಲಿ ಅಭಿನಯಿಸುವಂಥ ಪ್ರಸಂಗ ಎದುರಾಯಿತು. ರಾಣಿಪಾತ್ರದ ನಟಿ ಹಣಮಂತವ್ವ (ದುರಾತ್ಮ ರಾವಣದಲ್ಲಿ ಸೀತೆ) ಹೆಚ್ಚು ಸಂಬಳ ಕೇಳಿದಳು. ಮೇಲಿಂದ ಮೇಲೆ ಸಂಬಳದ ಸಲುವಾಗಿ ತಕರಾರು ತೆಗೆಯುತ್ತಿದ್ದ ಹಣಮಂತಿಯನ್ನು ಕಂಪನಿ ಬಿಡಿಸಬೇಕೆಂದು ಬಾಪಟ ಮ್ಯಾನೇಜರರಿಗೆ ಹೇಳಿದರು ಶಿವಮೂರ್ತಿಸ್ವಾಮಿಗಳು. ಹಣಮಂತಿ ಹೋದ ಮೇಲೆ ‘ಸೀತೆಯ ಪಾತ್ರ ಯಾರು ಮಾಡುವರು?’ ಎಂಬ ಪ್ರಶ್ನೆ ಎದ್ದಾಗ ಗೋಕಾಕ ತುಕಾರಾಮಪ್ಪನವರು ಪರಪ್ಪನ ಹೆಸರು ಸೂಚಿಸಿದರು. ತಾಲೀಮಿನಲ್ಲಿ ಪರಪ್ಪನ ಸೀತೆಯ ಪಾತ್ರವನ್ನು ನೋಡಿ ಸ್ವಾಮಿಗಳು ಖುಷಿಪಟ್ಟರು. ಅಲ್ಲದೆ ಹಣಮಂತಿಗೆ ಕೊಡುತ್ತಿದ್ದ ೫೦ ರೂಪಾಯಿ ಸಂಬಳವನ್ನು ಕೊಡುವುದಾಗಿ ಹೇಳಿದರು.
ಮುರಗೋಡ ಗಂಗಾಧರಪ್ಪನವರ ಜೊತೆಯಲ್ಲಿ ಸೀತೆಯಾಗಿ ಅಭಿನಯಿಸಿದ, ಹಾಡಿದ ಪರಪ್ಪ ಪ್ರೇಕ್ಷಕರಿಂದ ಸಹನಟರಿಂದ ಮೆಚ್ಚುಗೆ ಗಳಿಸಿದರು. ಮಹಾನಂದಾ, ಪದ್ಮಾವತಿ, ಶನಿಪ್ರಭಾವ, ಬಸವೇಶ್ವರ, ಮೃಚ್ಛಕಟಿಕ, ನಾಟಕಗಳಲ್ಲಿಯೂ ಪರಪ್ಪ ಮುಖ್ಯ ಸ್ತ್ರೀಭೂಮಿಕೆಗಳನ್ನು ನಿರ್ವಹಿಸಿದರು. ಕಂಪನಿ ನಿಂತ ಮೇಲೆ ಚಿಕ್ಕೋಡಿ ಶಿವಲಿಂಗಸ್ವಾಮಿಗಳ ಕಂಪನಿ, ಮಂಗಳೂರಿನ ‘ಮನಮೋಹನ ಸಂಗೀತ ನಾಟಕ ಮಂಡಳಿ’ಯಲ್ಲಿ ಕೆಲ ಕಾಲ ಅಭಿನಯಿಸಿದರು. ಅಲ್ಲಿಂದ ಸಂಗೀತದಲ್ಲಿಯ ಸಾಧನೆ ಸಾಲದೆಂದು ಗದುಗಿನ ಪಂಚಾಕ್ಷರಿ ಗವಾಯಿಗಳ ಆಶ್ರಮಕ್ಕೆ ಹೋದರು. ಗವಾಯಿಗಳು ಶುದ್ಧ ಶಾಸ್ತ್ರೀಯ ಸಂಗೀತ ಕಲಿಸುವಾಗ ‘ನಾನು ಶಾಸ್ತ್ರೀಯ ಸಂಗೀತ ಕಲಿಯಲು ಬಂದಿಲ್ಲ, ನಾಟಕಕ್ಕೆ ಬೇಕಾದ ಸಂಗೀತವನ್ನು ಕಲಿಸಿರಿ’ ಎಂದರು. ಆಗ ಅವರು ಬಾಲಗಂಧರ್ವರ ಮರಾಠಿ ಹಾಡುಗಳ ಪ್ಲೆ ರಿಕಾರ್ಡ್‌ಪ್ಲೇಟ್‌ ಹಾಕಿ ಕೇಳಲು ಅವಕಾಶ ಕಲ್ಪಿಸಿದರು. ಬಾಲಗಂಧರ್ವರು ಹುಬ್ಬಳ್ಳಿ ಕ್ಯಾಂಪ್‌ ಮಾಡಿದಾಗ ಗವಾಯಿಗಳ ಭೆಟ್ಟಿಗೆ ಬರುತ್ತಿದ್ದುದು ರೂಢಿ. ಒಮ್ಮೆ ಗವಾಯಿಗಳು ಪರಪ್ಪನನ್ನು ಅವರಿಗೆ ಪರಿಚಯಿಸಿದರು. ಆ ಕಾಲದಲ್ಲಿ ವೃತ್ತಿರಂಗಭೂಮಿಯ ಬಹುತೇಕ ಗಾಯಕ ನಟರು ಬಾಲಗಂಧರ್ವರನ್ನು ಅನುಸರಿಸುತ್ತಿದ್ದರು. ಪರಪ್ಪನವರಿಗೆ ಗಂಧರ್ವರ ನೇರ ಪರಿಚಯವಾದದ್ದು ಅನುಕೂಲವೇ ಆಯಿತು. ಈ ಹಂತದಲ್ಲಿ ಅವರು ಬಾಲಗಂಧರ್ವ ಮತ್ತು ಹೀರಾಬಾಯಿ ಅವರ ಹಾಡುಗಾರಿಕೆಯ ಹಾದಿಯಲ್ಲಿಯೇ ಕೆಲ ಕಾಲ ಸಾಧನೆ ಮಾಡಿದರು. ಹೀರಾಬಾಯಿ ಕರಿ ನಾಲ್ಕರ ಪಟ್ಟಿಯಲ್ಲಿ ಸಹಜವಾಗಿ ಹಾಡುವುದನ್ನು ಸಾಧಿಸಿದರು. ಗವಾಯಿಗಳ ಹತ್ತಿರ ೫ ವರ್ಷ ಇದ್ದು ಅವರ ಮಾರ್ಗದರ್ಶನದಂತೆ ಗರುಡರ ಕಂಪನಿಗೆ ಹೋದರು.
ಪರಪ್ಪನನ್ನು ನೋಡಿದ ಗರುಡರು ‘ತಲೆಗೂದಲು ಕತ್ತಿರಿಸಿದ್ದೀರಿ, ಇನ್ನೊಂದು ವರುಷ ಪಾತ್ರ ಮಾಡುವಂತಿಲ್ಲ. ನೀನಾಗಿ ಕಂಪನಿ ಬಿಟ್ಟು ಹೋಗುವುದಾದರೆ ೩೦ ರೂಪಾಯಿ, ನಾನಾಗಿ ಕಳಿಸುವುದಾದರೆ ೫೦ ರೂಪಾಯಿ ಕೊಡಬೇಕೆಂದಿರುವೆ’ ಎಂದರು. ಗರುಡರು ಒಮ್ಮೆ ಆಡಿದ ಮಾತು ಹಿಂದಕ್ಕೆ ತೆಗೆದುಕೊಳ್ಳುತ್ತಿರಲಿಲ್ಲ ಪರಪ್ಪ ಒಪ್ಪಿದರು. ಅಲ್ಲಿ ಒಂದು ವರ್ಷ ಇದ್ದು ‘ಶೃಂಗೇರಿ ನಾಟಕ ಕಂಪನಿ’ ಸೇರಿದರು. ಅಲ್ಲಿಂದ ನಟಭಯಂಕರ ಎಂ.ಎನ್‌ ಗಂಗಾಧರರಾಯರ ಕಂಪನಿಯಲ್ಲಿ ಕೆಲ ಕಾಲವಿದ್ದು ಎಂ.ಪೀರರ ‘ಚಂದ್ರಕಲಾ ನಾಟಕ ಮಂಡಳಿ’ಗೆ ಹೋದರು. ಎಚ್‌.ಎಲ್‌.ಎನ್‌. ಸಿಂಹ, ಬಿ.ಆರ್. ಪಂತಲು ಮುಂತಾದವರ ಸಹಯೋಗದಲ್ಲಿ ಅಭಿನಯಿಸಿದರು. ಸಿಂಹ ಅವರ ‘ಸಂಸಾರನೌಕೆ’ ನಾಟಕದ ಸುಶೀಲಾನ ಪಾತ್ರವು ಪರಪ್ಪನವರಿಗೆ ಅಪಾರ ಕೀರ್ತಿ ತಂದು ಕೊಟ್ಟಿತು.
ರಂಗಗೀತೆಗಳ ಹಾಡುಗಾರಿಕೆಯಲ್ಲಿ ಪ್ರೇಕ್ಷಕರನ್ನು ಮುಗ್ಧಗೊಳಿಸುವ ಶಕ್ತಿ ಪರಪ್ಪನವರಲ್ಲಿತ್ತು. ನಾಟಕ ಕಂಪನಿಯಿಂದ ನಿವೃತ್ತರಾದ ಮೇಲೆ ಬಿಜಾಪುರದ ದರ್ಬಾರ ಹೈಸ್ಕೂಲಿನಲ್ಲಿ ಸಂಗೀತ ಶಿಕ್ಷಕರಾದರು. ಹಳಕಟ್ಟಿಯವರ ಮಾರ್ಗದರ್ಶನದಲ್ಲಿ ಶಿವಶರಣರ ವಚನಗಳಿಗೆ ಸಂಗೀತ ಸಂಯೋಜಿಸಿ ಹಾಡಿದವರಲ್ಲಿ ಮೊದಲಿಗರಿವರು. ಇವರ ಸಾಧನೆಯನ್ನು ಗುರುತಿಸಿದ ಕರ್ನಾಟಕ ಸರಕಾರ ೧೯೭೨ ರಲ್ಲಿ ಪ್ರಶಸ್ತಿಯನ್ನಿತ್ತು ಗೌರವಿಸಿತು. ಉತ್ತರ ಕರ್ನಾಟಕ, ಮಂಗಳೂರು ಸೀಮೆ, ಮೈಸೂರು ಸೀಮೆಯ ನಾಟಕ ಕಂಪನಿಗಳಲ್ಲಿ ನಟಿಸಿ ಹೆಸರು ಗಳಿಸಿದ ಈ ಕಲಾವಿದ ಕೊಣ್ಣೂರ ಕಂಪನಿಯ ಕೊಡುಗೆ ಎಂಬುದನ್ನು ಮರೆಯಲಾಗದು.
ತುಕಾರಾಮಪ್ಪ ಗೋಕಾಕ
ಕಾಕಾನ ಮಗ ಗ್ಯಾನೋಬಾನನ್ನು ಅನುಸರಿಸಿ ತುಕಾರಾಮಪ್ಪ ಹೊಸಮನಿ ಕೊಣ್ಣೂರ ಕಂಪನಿ ಸೇರಿದ. ೧೯೦೫ ಮಾರ್ಚ ೨೪ ರಂದು ತುಕಾರಾಮ ಕಲಿಯಲಿಕ್ಕೆಂದು ಕೊಣ್ಣೂರ ಕಂಪನಿಗೆ ಬಂದನೆಂದು, ‘ಕೀಚಕವಧೆ’ಯಲ್ಲಿ ರಂಭಾನ ಪಾತ್ರವಹಿಸಿ ವಯಸ್ಸಿಗೂ ಮೀರಿದ ಅಭಿನಯಕೌಶಲ್ಯ ತೋರಿದನೆಂದು ಶಿವಮೂರ್ತಿಸ್ವಾಮಿಗಳು ದಿನಚರಿಯಲ್ಲಿ ಬರೆದಿದ್ದಾರೆ. ತುಕಾರಾಮಪ್ಪ ಗಣುಬುವಾರಿಂದ ಸಂಗೀತ ಹೇಳಿಸಿಕೊಂಡು ಕಠಿಣ ಸಾಧನೆ ಮಾಡಿದರು. ಆರಂಭದಲ್ಲಿ ಸ್ತ್ರೀಪಾತ್ರಗಳನ್ನೇ ನಿರ್ವಹಿಸಿ, ಆಮೇಲೆ ಪುರುಷ ಪಾತ್ರಗಳಿಗೆ ಬಡ್ತಿಯಾದರು. ‘ಬಸವೇಶ್ವರ’ದಲ್ಲಿಯ ವಾರಣಾಸಾನಿ ಪಾತ್ರದಿಂದಲೂ ಜನಪ್ರಿಯರಾಗಿದ್ದರು. ಹಾಡುಗಾರಿಕೆಯೇ ಇವರ ಪಾತ್ರದ ಜೀವಾಳವಾಗಿದ್ದರೂ ಅಭಿನಯಕ್ಕೆ ಕೂಡ ಕೊರತೆ ಇರಲಿಲ್ಲ.
ಗಣುಬುವಾ ಕಂಪನಿ ಬಿಟ್ಟನಂತರ ಇವರೇ ನಾಟಕಗಳ ಸಂಗೀತ ನಿರ್ದೇಶಕರಾದರು. ಕಂಪನಿಯಲ್ಲಿದ್ದ ತರುಣರಿಗೆ ಸಂಗೀತ ಹೇಳಿಕೊಟ್ಟು ತುಕಾರಾಮಬುವಾ ಎನಿಸಿದರು. ಇವರ ಹಾಡುಗಾರಿಕೆ ಮೆಚ್ಚಿದ ಪ್ರೇಕ್ಷಕರು ‘ಗಾಯನ ಚತುರನೆಂದು ಗೌರವಿಸಿದ್ದಾರೆ. ಹದಿನಾಲ್ಕು ವರುಷ ಈ ಕಂಪನಿಯಲ್ಲಿ ಸೇವೆಗೈದು ಆನಂತರ ಶಿರಹಟ್ಟಿ ಕಂಪನಿ, ಗರುಡರ ಕಂಪನಿಯಲ್ಲಿ ಕೆಲ ಕಾಲ ಸೇವೆ ಸಲ್ಲಿಸಿದರು. ಇವರಿಗಾಗಿಯೇ ಗರುಡ ಸದಾಶಿವರಾಯರು ‘ಭಕ್ತಸುದಾಮ’ ಸಂಗೀತಪ್ರಧಾನ ನಾಟಕ ಬರೆದರಂತೆ. ಮಕ್ಕಳಾದ ಬಸವರಾಜ, ಭಗವಂತಪ್ಪ ರಂಗಕಲೆಯನ್ನೇ ನೆಚ್ಚಿಕೊಳ್ಳಲು ೧೯೩೩ರಲ್ಲಿ ‘ಶ್ರೀ ಶಾರದಾ ಸಂಗೀತ ನಾಟಕ ಮಂಡಳಿ’ ಹುಟ್ಟು ಹಾಕಿದರು. ಇವರ ನಿರ್ದೇಶನದ ಜಗತ್‌ ಚಿತ್ರ, ಸೋಹಂ, ರಾಜದ್ರೋಹ ನಾಟಕಗಳು ಕಂಪನಿಗೆ ಕೀರ್ತಿ-ಸಂಪತ್ತು ತಂದುಕೊಟ್ಟವು. ರಂಗದ ಮೇಲೆಯೇ ಜೀವವನ್ನು ಸವೆಸಿದ ತುಕಾರಾಮಪ್ಪ ೧೯೩೬ ಡಿಸೆಂಬರ್ ೧೦ ರಂದು ಬೆಲ್ಲದಬಾಗೇವಾಡಿ ಕ್ಯಾಂಪಿನಲ್ಲಿ ನಿಧನರಾದರು.
ಪೀತಾಂಬರಪ್ಪ ಡೋಂಗರೆ
ಗೋಕಾಕಿನ ಪೀತಾಂಬರಪ್ಪ ಡೋಂಗರೆಯವರ ಜೀವನ ಚರಿತ್ರೆ ವಿಸ್ಮಯದ ಕಥೆಯಾಗಿದೆ. ಕೊಣ್ಣೂರ ಕಂಪನಿಯಲ್ಲಿ ಪ್ರಸಿದ್ಧ ನಟನಾಗಿದ್ದವನು, ಮುಂದೆ ದಿಗಂಬರ ಜೈನಮುನಿಯಾಗಿ ಪರಿಣಮಿಸಿದ್ದುದು ಕುತೂಹಲಕರ. ಇವರು ತಾಯಿಯ ತವರೂರು ಐನಾಪುರದಲ್ಲಿ (ಅಥಣಿ ತಾಲೂಕು) ೧೮೮೬ ಮಾರ್ಚ ೧ ರಂದು ಹುಟ್ಟಿದರು.[1] ೯ನೆಯ ವಯಸ್ಸಿಯಲ್ಲಿ ತಾಯಿ-ತಂದೆಗಳನ್ನು ಕಳೆದುಕೊಂಡು ಅಜ್ಜಿ ಪದ್ಮಾವತಿಯ ಆಸರೆಯಲ್ಲಿ ಬೆಳೆದರು. ಶಾಲೆಯೊಳಗಿನ ವಿದ್ಯಾರ್ಥಿಜೀವನ ಹಿಡಿಸಲಿಲ್ಲ. ವ್ಯಾಪಾರದಂಧೆಯಾದರೂ ಕಲಿಯಲೆಂದು ಹಿರಿಯರು ಅಂಗಡಿ ತೆರೆದರು. ಅಲ್ಲಿಯೂ ಕೂಡಲಿಲ್ಲ. ಸುಳ್ಳು-ಕಳ್ಳತನಗಳಿಂದ ಅಂಗಡಿ ಬೇಗನೆ ದಿವಾಳಿಯಾಯಿತು. ಉಂಡು ತಿರುಗುವ ಈ ತರುಣನಿಗೆ ಕೊಣ್ಣೂರ ಕಂಪನಿಯಲ್ಲಿ ನಟನಾಗುವ ಅವಕಾಶ ಸಿಕ್ಕಿತು (೧೯೦೮). ಮಾತಿನಲ್ಲಿ ಚತುರನಾದ ಪೀತಾಂಬರಪ್ಪನ ಪ್ರತಿನಾಯಕ. ಹಾಸ್ಯಪಾತ್ರಗಳು ಪ್ರೇಕ್ಷಕರ ಮನಸ್ಸನ್ನು ಗೆದ್ದವು. ಶನಿಪ್ರಭಾವದಲ್ಲಿಯ ಗಾಣಿಗನ ಪಾತ್ರವಂತೂ ಅಪರೂಪದ ಕಲಾಕೃತಿಯೆನಿಸಿತು. ಖ್ಯಾತ ನಾಟಕಕಾರ ಶ್ರೀರಂಗರು ಗಾಣಿಗನ ಪಾತ್ರ ಮೆಚ್ಚಿಕೊಂಡು ಹೀಗೆ ಬರೆದಿದ್ದಾರೆ. “ಶನಿಪ್ರಭಾವದಂತೆ ಯಾವ ನಾಟಕವೂ ನನ್ನ ಮನಸ್ಸನ್ನು ಸೂರೆಗೊಳ್ಳಲಿಲ್ಲ. ಇದಕ್ಕೆ ಮುಖ್ಯ ಕಾರಣವೆಂದರೆ ಆ ನಾಟಕದಲ್ಲಿಯ ಗಾಣಿಗನ ಪಾತ್ರಧಾರಿ. ಅವನ ವೇಷ ನಡತೆ, ಮಾತುಗಾರಿಕೆ ಎಲ್ಲವೂ ಅತ್ಯಂತ ಸಹಜವಾಗಿ ನನ್ನನ್ನು ಹೊರ ಜಗತ್ತಿನಿಂದ ಮರೆಯಿಸಿಬಿಡುತ್ತಿದ್ದವು. ಮಿಕ್ಕೆ ಎಲ್ಲ ಪಾತ್ರಗಳೂ “ಪ್ರೌಢ” ಭಾಷೆಯಲ್ಲಿ ಮಾತನಾಡುತ್ತಿದ್ದವು. ಅದನ್ನು ಕೇಳುವಾಗ ಅದು ನನ್ನದಲ್ಲ, ನನಗೆ ಅದರ ಸಂಬಂಧವಿಲ್ಲ ಎಂಬ ವಿಚಾರವಿದ್ದಿತೋ ಎನೋ! ಯಾಕೆಂದರೆ ಗಾಣಿಗನ ಪಾತ್ರಗಳನ್ನು ಕೇಳುವಾಗ ಇದ್ದ ಏಕಾಗ್ರತೆ ಗ್ರಂತಸ್ಥ ಶೈಲಿಯ ಮಾತುಗಳನ್ನು ಕೇಳುವಾಗ ಇರುತ್ತಿರಲಿಲ್ಲ. ಗಾಣ ಸುತ್ತುವಾಗಲಂತೂ ಅದರ ಶಬ್ದವನ್ನು ಗಾಣಿಗ ಪಾತ್ರಧಾರಿಯು ಮಾಡುವಾಗ ಆದ ಆನಂದವು ತನ್ಮಯತೆಯ ಪರಾಕಾಷ್ಠೆ ಎಂದು ಈಗ ಹೇಳಬಲ್ಲೆ. ಆಗ ಆ ಶಬ್ದಗಳೂ ಗೊತ್ತಿರಲಿಲ್ಲ. ಎಷ್ಟೋ ಕಾಲದವರೆಗೆ ಗಾಣದ ಶಬ್ದವನ್ನು ಗಾಣಿಗನಾದವನೇ ತನ್ನ ಬಾಯಿಂದ ಹೊರಡಿಸುತ್ತಿದದನೆಂಬುದೂ ತಿಳಿದಿರಲಿಲ್ಲ”.[2]
ಪೀತಾಂಬರಪ್ಪನದು ಒಂದೆಡೆಗೆ ನಿಲ್ಲುವವರಾಗಿರಲಿಲ್ಲ. ಕಂಪನಿ ಬೇಸರವಾಯಿತು. ಗೆಳೆಯ ಲಕ್ಷ್ಮಣಸಿಂಗ್‌ನ ಜೊತೆಗೆ ಮುಂಬಯಿ ಪ್ರಯಾಣ. ಅಲ್ಲಿಯ ಫ್ಯೂಜಿ ಮಿಲ್ಲಿನಲ್ಲಿ ಕೆಲಸ. ಪೀತಾಂಬರಪ್ಪನ ನೇತೃತ್ವದಲ್ಲಿ ಕೂಲಿಕಾರರ ಯುನಿಯನ್‌ ಅಸ್ತಿತ್ವಕ್ಕೆ ಬಂತು. ಸಂಬಳಕ್ಕಾಗಿ ಮಾಲಿಕರೊಂದಿಗೆ ಜಗಳ; ಅದರಿಂದಾಗಿ ಸೆರೆ ಮನೆಯವಾಸ. ಬಿಡುಗಡೆಯ ನಂತರ ಭಸ್ಮಬಳಿದು-ರುದ್ರಾಕ್ಷಿ ಧರಿಸಿ ಕಾಶಿ ವಿಶ್ವೇಶ್ವರನ ದರ್ಶನಕ್ಕೆ ಹೊರಟರು. ಸೊಲ್ಲಾಪುರದ ಸಿದ್ಧರಾಮನ ಗುಡಿಯಲ್ಲಿ ಮೂರು ತಿಂಗಳು ನಿಂತು ಮುಂದಕ್ಕೆ ನಡೆದಾಗ ಬಾಗಿಲುಕೋಟೆಯಲ್ಲಿದ್ದ ಕೊಣ್ಣೂರು ಕಂಪನಿ ಕರೆಯಿತು. ಇವರ ಅಭಿನಯದಿಂದ ಶನಿಪ್ರಭಾವ, ಮನೋವಿಜಯ ನಾಟಕಗಳು ಮತ್ತೆ ವಿಜೃಂಭಿಸಿದವು. ಬಿಜಾಪುರ, ದಾವಣಗೆರೆ, ಭದ್ರಾವತಿ, ಮೈಸೂರು, ಬೆಂಗಳೂರು ತಿರುಗಾಟದಲ್ಲಿ ಪೀತಾಂಬರಪ್ಪನದೇ ಹಿರಿತನ, ‘ಮನೋವಿಜಯ’ದಲ್ಲಿಯ ಸಾತ್ವಿಕ ಪಾತ್ರದ ಅಭಿನಯದಿಂದ ಅವರ ಮನಸ್ಸು ವೈರಾಗ್ಯಕ್ಕೆ ಹೊರಳಿತು.
೧೯೨೩, ಆಚಾರ್ಯ ಶಾಂತಿಸಾಗರರ ಚಾತುರ್ಮಾಸ ಕಾರ್ಯಕ್ರಮ ಕೊಣ್ಣೂರಿನಲ್ಲಿತ್ತು. ಪೀತಾಂಬರಪ್ಪ, ಆಚಾರ್ಯರನ್ನು ಕಾಣಲು ಹೋಗಿ ಮುನಿ ಜೀವನಕ್ಕೆ ಶರಣಾದರು. ಬಾಳಿನ ದಾರಿಯಲ್ಲಿ ಬಿದ್ದು, ಎದ್ದು, ಗೆದ್ದು ಪೀತಾಂಬರಪ್ಪ ಡೋಂಗರೆ ಪಾಯಸಾಗರ ಮುನಿಯಾದರು. ದೇಶಸಂಚಾರದ ನಿಮಿತ್ತ ಹೊರಟಾಗ ಹಾವೇರಿಯ ಹಾದಿಯಲ್ಲಿ ಪೂರ್ವಾಶ್ರಮದ ಗೆಳತಿ, ನಾಟಕದ ನಟಿ ನಮಸ್ಕರಿದಳು. ಪರಿಚಯದ ದೃಷ್ಟಿ ಬೀರಿದಳು ಈ ಮುನಿಗಳು ಆಶೀರ್ವದಿಸಿ ಅಪರಿಚತರಂತೆ ಮುಂದೆ ಸಾಗಿದರು ಪೂರ್ವಶ್ರಮದ ಕರ್ಮಗಳನ್ನು ಕಳೆದುಕೊಂದು ಶುದ್ಧಾತ್ಮರಾಗಿದ್ದರು. ಊರೂರು ತಿರುಗಿದರು. ಪ್ರವಚನ ನೀಡಿದರು. ಅಧ್ಯಾತ್ಮರಸದ ಕಾರಂಜಿ ಅವರ ಪ್ರವಚನದೊಳಗೆ ಪುಟಿಯಿತು. ಪ್ರವಚನಗಳಿಂದ ಜನರ ಮನಸ್ಸನ್ನು ಗೆದ್ದು ‘ಪ್ರವಚನ ಪರಮೇಷ್ಠಿ’ ಎಂದು; ತಪಸ್ಸು ಮಾಡಿ ‘ಅಭಿನವ ಸಮಂತಭದ್ರ’ ಎಂದು ಭಕ್ತರ ಗೌರವಕ್ಕೆ ಪಾತ್ರರಾದರು. ಬೆಳಗಾವಿ ಜಿಲ್ಲೆಯ ನಿಪ್ಪಾಣಿ ಸಮೀಪದ ಸ್ತವನಿಧಿ ಪಾಯಸಾಗರಮುನಿಗಳ ನೆಲೆಯಾಯಿತು. ೧೯೫೮ ಅಕ್ಟೋಬರ್ ೧೨ ರಂದು ಅವರ ಸಮಾಧಿಯನ್ನು ಹೊಂದಿದರು.
ಮುರಗೋಡ ಗಂಗಾಧರಪ್ಪ
ಬೆಳಗಾವಿ ಜಿಲ್ಲೆ ಮುರಗೋಡ ಗ್ರಾಮದ ಕೆಲಗೇರಿ ಮನೆತನದ ಗಂಗಾಧರಪ್ಪನ ಬಣ್ಣದ ಬದುಕು ರೂಪಗೊಂಡದ್ದು ಕೊಣ್ಣೂರ ಕಂಪನಿಯಲ್ಲಿಯೇ. ಗಣುಬುವಾ ಇವರ ಸಂಗೀತಗುರುಗಳು. ಸುರೇಲಕಂಠ, ಸ್ತ್ರೀಪಾತ್ರಕ್ಕೊಪ್ಪುವ ಮೈಮಾಟದಿಂದ ಆರಂಭದಲ್ಲಿ ಸ್ತ್ರೀಪಾತ್ರಗಳನ್ನೇ ಅಭಿನಯಿಸುತ್ತಿದ್ದರು. ಬೆಳವಿ ರಾಚಯ್ಯನವರು ರಾಜಾ ಪಾತ್ರದಲ್ಲಿದ್ದರೆ ಇವರು ರಾಣಿ ಪಾತ್ರದಲ್ಲಿ ಗಾಯನ ಪ್ರತಿಭೆಯನ್ನು ತೋರುತ್ತಿದ್ದರು. ‘ಶನಿಪ್ರಭಾವ’ದ ಅಲೋರಿಕೆ ಪಾತ್ರದಲ್ಲಿ ‘ನೋಡೆ ಚತುರೆ ಸಖಿ’ ಎಂದು ಹಾಡುತ್ತಿದ್ದರೆ ಪ್ರೇಕ್ಷಕರು ಶ್ರೋತೃಗಳಾಗಿ ಹಾಡನ್ನು ಸವಿಯುತ್ತಿದ್ದರಂತೆ, ‘ಬಸವೇಶ್ವರ’ದಲ್ಲಿ ಪ್ರೌಢ-ಬಸವೇಶ್ವರನಾಗಿ ‘ತೋರಿಸುವೆನು ಧನವನೀಗ | ಧಾರುಣಿಶಗೆ | ಬಾರಿ ಬಾರಿಗೀಶ ಪದವನು’ ಎಂದು ಹಾಡುತ್ತಿದ್ದರೆ, ಜನ ಒನ್ಸ್‌ ಮೋರ್ ಕೂಗುತ್ತಿದ್ದರು. ಇವರು ಮಹಾರಾಷ್ಟ್ರದ ಬಾಲಗಂಧರ್ವರನ್ನು ಹೋಲುತ್ತಿದ್ದುದರಿಂದ ಮತ್ತು ಕನ್ನಡ ರಂಗಭೂಮಿಯಲ್ಲಿಯೂ ಗಂಧರ್ವರಿದ್ದಾರೆಂದು ತೋರಿಸಿಕೊಡುವ ಉದ್ದೇಶದಿಂದ ಶಿವಮೂರ್ತಿಸ್ವಾಮಿಗಳು ಇವರಿಗೆ ‘ಕರ್ನಾಟಕ ಗಂಧರ್ವ’ ಬಿರುದು ಕೊಟ್ಟು ಸನ್ಮಾನಿಸಿದರು. ಈ ಪ್ರಸಂಗದಿಂದ ಅವರು ‘ಕರ್ನಾಟಕ ಗಂಧರ್ವ’ ಎಂದೇ ಪರಿಚಿತರಾದರು.
ಕೊಣ್ಣೂರು ಕಂಪನಿ ನಿಂತ ಮೇಲೆ ಗರುಡರ ಕಂಪನಿ ಸೇರಿದರು. ‘ಪಾದುಕಾ ಪಟ್ಟಾಭಿಷೇಕ’ದಲ್ಲಿ ಇವರದು ಕೈಕೇಯಿ ಪಾತ್ರ. ‘ನೀಡು ಭರತನಿಗೆ ರಾಜ್ಯವಾ’ ಎಂದು ಹಾಡುತ್ತಿದ್ದರೆ. ಕೈಕೇಯಿಯ ಕುಟಿಲತನಕ್ಕೆ ಶಪಿಸಬೇಕಾಗಿದ್ದ ಪ್ರೇಕ್ಷಕರು ಹಾಡಿನ ಗುಂಗಿನಲ್ಲಿ ಮೈಮರೆತು ಚಪ್ಪಾಳೆ ತಟ್ಟುತ್ತಿದ್ದರಂತೆ. ಇವರ ಅಭಿನಯಕ್ಕೆ ಹೊಂದುವಂತೆ ಗರುಡರು ರಾಮ-ದಶರಥರ ಸಂವಾದ ತಿದ್ದಿದರೆಂದು ಹುಕ್ಕೇರಿ ಬಾಳಪ್ಪನವರು ಹೇಳುತ್ತಿದ್ದರು. ಗರುಡರ ಕಂಪನಿಯ ಬಳಿಕ ವಿದ್ಯಾರಣ್ಯ ಸಂಗೀತ ನಾಟಕ ಮಂಡಳಿ, ಮೆಣೆಧಾಳ ನಾಟಕ ಮಂಡಳಿ, ಅಬ್ಬಿಗೇರಿ ಕಂಪನಿ, ಗೋಕಾಕ ಕಂಪನಿಗಳಲ್ಲಿ ಸೇವೆ ಸಲ್ಲಿಸಿದರು.
ಮದನಭಾವಿ ಸಿದ್ಲಿಂಗಪ್ಪ
ಇವರು ಬೈಲಹೊಂಗಲ ತಾಲೂಕಿನ ಮರಕಟ್ಟಿ ಗ್ರಾಮದವರು. ಐದನೆಯ ಇಯತ್ತೆ ಒದಿ ಸಂಗೀತ ಕಲಿಯಬೇಕೆಂಬ ಆಸಕ್ತಿಯಿಂದ ನಾಟಕ ಕಂಪನಿ ಸೇರಿದರು. ಸಾತಾರಾದ ಗಣುಬುವಾರಿಂದ ಸಂಗೀತದ ಶಾಸ್ತ್ರೀಯ ಜ್ಞಾನ ಲಭಿಸಿತು. ಸುಂದರ ದುಂಡುಮುಖ, ಮಧ್ಯಮ ನಿಲವು, ಭಾವಪೂರ್ಣ ಕಣ್ಣುಗಳುಳ್ಳ ಸಿದ್ಲಿಂಗಪ್ಪ ಬೇಗನೆ ಸ್ತ್ರೀಪಾತ್ರಕ್ಕೆ ಆಯ್ಕೆಯಾದರು ‘ರಾಜಾ ಹರಿಶ್ಚಂದ್ರ’ದಲ್ಲಿ ಬಳ್ಳಾರಿ ಬಸಪ್ಪ ಹರಿಶ್ಚಂದ್ರನಾದರೆ ತರುಣ ಸಿದ್ಲಿಂಗಪ್ಪ ಚಂದ್ರಮತಿ ಈ ಪಾತ್ರವನ್ನು ನೋಡಿದ ಶಿವಮೂರ್ತಿಸ್ವಾಮಿಗಳು “ಆ ಹುಡುಗ ಧನ್ಯ” ಎಂದು ಅಭಿಮಾನದಿಂದ ದಿನಚರಿಯಲ್ಲಿ ಬರೆದಿದ್ದಾರೆ. ‘ಬಸವೇಶ್ವರ’ದಲ್ಲಿಯ ಗಂಗಾಂಬಿಕೆ ಪಾತ್ರ ಕೂಡ ಅಷ್ಟೇ ಪರಿಣಾಮಕಾರಿಯಾಗಿರುತ್ತಿತ್ತು.
ಕೊಣ್ಣೂರ ಕಂಪನಿ ನಿಂತ ಬಳಿಕ ೧೯೨೪ರಲ್ಲಿ ತುಕಾರಾಮಪ್ಪ ಗೋಕಾಕ ಮತ್ತು ಲೋಬಾಜಿರಾವ ಮದನಭಾವಿಯವರ ಜೊತೆಗೂಡಿ ‘ವಿದ್ಯಾದರ್ಶಕ ನಾಟಕ ಮಂಡಳಿ’ಯನ್ನು ನೇಸರಗಿಯಲ್ಲಿ ಆರಂಭಿಸಿದರು. ಇದನ್ನು ಮುನ್ನಡೆಸುವ ಛಲದಿಂದ ಸಿದ್ಲಿಂಗಪ್ಪ ಮೂರು ಎಕರೆ ಜಮೀನು ಕಳೆದುಕೊಂಡರಂತೆ. ಗರುಡರ ಕಂಪನಿಯಲ್ಲಿಯೂ ಕೆಲ ಕಾಲವಿದ್ದು ವಿಷಮ ವಿವಾಹ, ಭಕ್ತಕಬೀರ, ದಾಮಾಜಿಪಂತ, ನಾಟಕಗಳಲ್ಲಿ ಅಭಿನಯಿಸಿದರು. ೧೯೨೮ರಲ್ಲಿ ಸಂಪಗಾವಿ ಕಂಪನಿ ಹುಟ್ಟಲು ಪ್ರೇರಣೆಯಾಗಿ ನಿಂತರು. ಈ ಕಂಪನಿಯ ‘ವಿಷಮ ವಿವಾಹ’ದಲ್ಲಿ ಶರಾವತಿಯಾಗಿ, ‘ಮಹಾನಂದಾ’ದಲ್ಲಿ ಇಂದ್ರನಾಗಿ ಪ್ರೇಕ್ಷಕರ ನೆನಪಿನಲ್ಲಿ ನಿಲ್ಲುವಂತೆ ಅಭಿನಯಿಸಿದರು. ‘ಸಂಗೊಳ್ಳಿರಾಯಣ್ಣ’ದಲ್ಲಿ ಶಾಂತಾನಂದ ಗುರುವಾಗಿ ಅಭಿನಯಿಸುತ್ತಿದ್ದರು. ಸಂಪಗಾವಿ ಕಂಪನಿ ನಿಂತ ಬಳಿಕ ಗೋಕಾಕ ಮಿಲ್ಲಿನಲ್ಲಿ ಕ್ಲಾರ್ಕ್ ಆಗಿ ಕೆಲಸ ಮಾಡಿದರು. ನಿವೃತ್ತಿಯ ನಂತರ ವಿಶ್ರಾಂತಿ ಜೀವನವನ್ನು ಮದನಭಾವಿಯಲ್ಲಿ ಕಳೆದರು.
ಗುಳೇದಗುಡ್ಡ ಎಲ್ಲವ್ವ
ಎಲ್ಲವ್ವ ಕಂಪನಿ ನಾಟಕಗಳ ಮೊದಲು ಶ್ರೇಷ್ಠ ನಟಿ. ಕೊಣ್ಣೂರ ಕಂಪನಿ ಸ್ತ್ರೀಪಾತ್ರಗಳಿಗೆ ಸ್ತ್ರೀಯರೇ ಬೇಕೆಂದು ನಟಿಯರ ಹುಡುಕಾಟದಲ್ಲಿದ್ದಾಗ ಇವಳು ೧೯೦೮ರಲ್ಲಿ ಕಂಪನಿಗೆ ಬಂದಳು. ಈಕೆಯ ಸುಂದರ ರೂಪ, ಸುಮಧುರ ಕಂಠ ದೇವರ ದೇಣಿಗೆಯಾಗಿತ್ತು ಇವಳ ಆಗಮನದಿಂದ ನಾಟಕಗಳ ಆಕರ್ಷಣೆ ಹೆಚ್ಚಿತು. ಇದಕ್ಕಿಂತ ಮೊದಲು ನಾಟಕಗಳಲ್ಲಿ ನಟಿಯರು ಅಭಿನಯಿಸುತ್ತಿದ್ದರೂ ಎಲ್ಲವ್ವನಿಗಿರುವ ಧೈರ್ಯ, ರೂಪ, ಹಾಡುವ ಸಾಮರ್ಥ್ಯ ಅವರಿಗಿರಲಿಲ್ಲ. ಹೀಗಾಗಿ ಎಲ್ಲವ್ವ ಬೇಗನೆ ಜನಪ್ರಿಯ ನಟಿ ಎನಿಸಿದಳು. ಸ್ತ್ರೀಪಾತ್ರಗಳ ಜೊತೆಗೆ ಪುರುಷ ಪಾತ್ರದಲ್ಲಿಯೂ ಕಾಣಿಸಿಕೊಂಡು ಅದ್ಭುತವಾಗಿ ಅಭಿನಯಿಸುತ್ತಿದ್ದಳು. ‘ಬಸವೇಶ್ವರ’ದಲ್ಲಿ ಮೊದಲು ಮಾದಲಾಂಬಿಕೆಯಾಗಿ ನಂತರ ಬಿಜ್ಜಳನ ಪಾತ್ರವಹಿಸಿ ಎಲ್ಲವ್ವ ವೀರಾಸನದಲ್ಲಿ ಕುಳಿತುಕೊಳ್ಳುವ ಭಂಗಿ ಕುತೂಹಲಕರವಾಗಿತ್ತೆಂದು ಶಿವಮೂರ್ತಿಸ್ವಾಮಿಗಳು ಬರೆದಿದ್ದಾರೆ. ಗುರುಲಿಂಗಪ್ಪ ಗಂಗಣ್ಣವರ ಮತ್ತು ಎಲ್ಲವ್ವ ಕೊಣ್ಣೂರ ಕಂಪನಿಯ ಜನಪ್ರಿಯ ಜೋಡಿ ಎನಿಸಿದ್ದರು. ಕಂಪನಿ ನಿಂತ ಮೇಲೆ ವಾಮನರಾಯರ ಕಂಪನಿ ಸೇರಿದರು.
‘ಭಕ್ತ ಪುಂಡಲೀಕ’ದಲ್ಲಿ ಪುಂಡಲೀಕನ ತಾಯಿ-ತಂದೆಗಳಾಗಿ ಅಭಿನಯಿಸುತ್ತಿದ್ದರು. ‘ಸಾಧ್ವಿ ಸಖೂಬಾಯಿ’ಯ ಚಂಡಿಕಾಬಾಯಿ ಪಾತ್ರದಲ್ಲಿ ಎಲ್ಲೂಬಾಯಿ ತೋರುತ್ತಿದ್ದ ದರ್ಪದ ಹಾವ-ಭಾವ ನೋಡುವವರನ್ನು ದಂಗುಬಡಿಸುತ್ತಿತ್ತು. ಗುರುಲಿಂಗಪ್ಪನ ‘ಸಂದೇಹ ಸಾಮ್ರಾಜ್ಯ’ದ ವಿಜಯರಾಯನ ಪಾತ್ರ ನೋಡಿಯೇ ಅಭಿನಯ ಕಲಿಯಬೇಕೆಂಬುದು ಬಸವರಾಜ ಮನಸೂರರ ಉದ್ಗಾರ. ಗಾನರತ್ನ ಬಿರುದಿನಿಂದ ಭೂಷಿತಳಾಗಿದ್ದ ಗಂಗೂಬಾಯಿಯನ್ನು ರಂಗಭೂಮಿಗೆ ಅರ್ಪಿಸಿದ ಹಿರಿಮೆಯೂ ಎಲ್ಲವ್ವನದು. ಮಗಳಲ್ಲಿರುವ ಪ್ರತಿಭೆಗೆ ತಕ್ಕಂಥೆ ಶಿಕ್ಷಣ ಕೊಡಿಸಿ ಶ್ರೇಷ್ಠ ನಟಿಯನ್ನಾಗಿ ರೂಪಿಸಿದಳು. ವಾಮನ್‌ರಾವರ ಕಂಪನಿಯಲ್ಲಿ ಗಂಗೂಬಾಯಿಯೇ ನಾಯಕಿ. ಮುಂದೆ ಮಗಳು ಸ್ವಂತ ಕಂಪನಿ ಕಟ್ಟುವುದಕ್ಕೆ ಈ ಕಲಾವಿದೆ ನೆರವಾಗಿ ನಿಂತಳು. ವಯಸ್ಸಿಗೆ ತಕ್ಕ ಪಾತ್ರಗಳನ್ನು ಮಾಡಿದಳು. ಬಾಳಸಂಜೆಯಲ್ಲಿ ಕೊಣ್ಣೂರ ಕಂಪನಿಯ ವೈಭವವನ್ನು ಸ್ಮರಿಸುತ್ತ ಈ ಶತಾಯುಷಿ ಧಾರವಾಡದಲ್ಲಿ ಕೊನೆಯ ದಿನಗಳನ್ನು ಕಳೆದಳು.
ಇತರ ನಟ – ನಟಿಯರು
ಬಳ್ಳಾರಿ ಬಸಪ್ಪ, ಗುಳೇದಗುಡ್ಡ ಶಂಕ್ರಪ್ಪ, ಗುಳೇದಗುಡ್ಡ ರಂಗಪ್ಪ, ಕಲಕೇರಿ ಈರಪ್ಪ, ಗಡದ ಬಸಪ್ಪ, ಹುಣಶಿಕಟ್ಟಿ ಮಹಾರುದ್ರಯ್ಯ, ಶಿವಳ್ಳಿ ಶಿವಪ್ಪ, ಕರಗಾವಿ ದುಂಡಪ್ಪ, ಭೀಮಪ್ಪ ಹೂಗಾರ, ಶಂಕ್ರಪ್ಪ ಹೂಗಾರ, ನಿಂಗಪ್ಪ ಸುಣಗಾರ, ಮುರಗೋಡ ಮಲಕಾಜಪ್ಪ, ಗೋಕಾಕಾ ಗ್ಯಾನೋಬಾ, ಕಲ್ಲೋಳಿ ಶ್ಯಾಮಭಟ್ಟ, ಮಾರೀಹಾಳ ಗುರಪ್ಪ, ಮದನಭಾವಿ ಬಸವಂತಪ್ಪ, ಸಾತಪ್ಪ ಮಲ್ಲಪ್ಪ ಕರಕನ್ನವರ, ಸಂಗಪ್ಪ ಮುದ್ದೇಬಿಹಾಳ, ಮಹಾಲಿಂಗಪ್ಪ, ಕುಬೇರಪ್ಪ, ಕೆಂಭಾವಿ ಚೆನ್ನಮಲ್ಲಪ್ಪ, ಸಿಂಪಿಗೇರ ದತ್ತು, ಬಸಪ್ಪ, ಸುಂಕದ, ಗಜೇಂದ್ರಗಡ ಸಂಗನಬಸಪ್ಪ, ಬಳ್ಳಾರಿ ಹುಚ್ಚಪ್ಪ, ಸಿದ್ದಪ್ಪ ಕುರುಬರ, ಶಿವಲಿಂಗ ಅಮ್ಮಣಗಿ, ರಾಚಯ್ಯ ಪೂಜಾರಿ ಅಮ್ಮಣಗಿ, ಕಲಾದಗಿ ಮೋದಿನಸಾಬ, ಫಕರು ಕುರಬೆಟ್ಟ, ಸಿದ್ಧಪ್ಪ, ಸಾರಾಪುರ, ಬಸಪ್ಪ, ಅಮ್ಮಿನಭಾವಿ, ಲಕ್ಷ್ಮಾಸಾನಿ ಬಳ್ಳಾರಿ, ರೇಣುಸಾನಿ ಹುಬ್ಬಳ್ಳಿ, ಹಣಮಂತವ್ ಗುಳೇದಗುಡ್ಡ.
 
[1] ಮಿರ್ಜಿ ಅಣ್ಣಾರಾಯ – ಮಹಾಮುನಿ (೧೯೨೧) ಪು. ೨೦.

ಕೊಣ್ಣೂರ ನಾಟಕ ಕಂಪನಿ: ಕೊಣ್ಣೂರ ಶ್ರೀ ಕಾಡಸಿದ್ಧೇಶ್ವರ ಸಂಗೀತ ನಾಟಕ ಮಂಡಳಿ (೧)
ಗೋಕಾಕ ಬೆಳಗಾವಿ ಜಿಲ್ಲೆಯಲ್ಲಿರುವ ತಾಲೂಕು ಸ್ಥಳ. ಇಲ್ಲಿಂದ ವಾಯವ್ಯಕ್ಕೆ ೭ ಕಿ.ಮೀ. ಅಂತರದಲ್ಲಿ ಗೋಕಾಕಫಾಲ್ಸ್‌ ಇದೆ. ಎತ್ತರದಿಂಧ ಧುಮುಕುವ ಜಲಪಾತದಿಂದ, ತೂಗುಸೇತುವೆಯಿಂದ ಈ ಊರು ಪ್ರವಾಸಿಗರನ್ನು ಆಕರ್ಷಿಸುವ ತಾಣವಾಗಿದೆ. ಇಲ್ಲಿಯೇ ನೆಲೆಗೊಂಡ ಹತ್ತಿನೂಲಿನ ಗಿರಣಿ ಹೆಸರುವಾಸಿಯಾದುದು. ಇಲ್ಲಿಂದ ೨ ಕಿ.ಮೀ. ಅಂತರದಲ್ಲಿ ಮರಡಿಮಠವಿದೆ. ಇಲ್ಲಿಂದ ೩ ಕಿ.ಮೀ. ಅಂತರದಲ್ಲಿ ಕೊಣ್ಣೂರು ಗ್ರಾಮವಿದೆ. ಘಟಪ್ರಭಾ ನದಿಯ ಬಲದಂಡೆಯ ಮೇಲೆ ನೆಲೆಸಿದ ಕೊಣ್ಣೂರು ಧರ್ಮಸಮನ್ವಯಕ್ಕೆ ಹೆಸರಾದ ಊರು. ಪ್ರಾಚೀನ ಕಾಲದಲ್ಲಿ ಜೈನಮುನಿಗಳು, ಶೈವಶರಣರು, ಮುಸ್ಲಿಂಸಂತರು ಈ ನೆಲದಲ್ಲಿ ತಪಸ್ಸುಗೈದುವರ ಐತಿಹ್ಯಗಳಿವೆ. ಶ್ರೀ ಕಾಡಸಿದ್ಧೇಶ್ವರ ಮಠವು ಗೋಕಾವಿ ನಾಡಿನಲ್ಲಿಯೇ ಪುಣ್ಯಕ್ಷೇತ್ರವೆನಿಸಿದೆ. ಧರ್ಮದಂತೆ ಕಲೆ ಸಾಹಿತ್ಯ ಸಂಸ್ಕೃತಿಗಳ ಶ್ರೀಮಂತ ಪರಂಪರೆಯುಳ್ಳ ಇಲ್ಲಿಯ ಪರಿಸರದಲ್ಲಿಯೇ ಕರ್ನಾಟಕ ರಂಗಭೂಮಿಯ ಚರಿತ್ರಾರ್ಹ ನಾಟಕ ಕಂಪನಿಯೊಂದು ಈ ಶತಮಾನದ ಆರಂಭದಲ್ಲಿ (೧೮೯೯) ತಲೆಯೆತ್ತಿತು. ಕಂಪನಿ ನಾಟಕಗಳ ಆರಂಭದ ಘಟ್ಟದಲ್ಲಿಯೇ ಹುಟ್ಟಿಬಂದ ಈ ಕಂಪನಿಯು ಮೈಗೂಡಿಸಿಕೊಂಡಿದ್ದ ಆಧುನಿಕತೆ ಎಂಥವರಿಗೂ ಅಚ್ಚರಿ ಹುಟ್ಟಿಸುವಂತಹದು. ಈ ಕಂಪನಿಯಲ್ಲಿದ್ದ ಕಲಾವಿದರು, ಕಂಪನಿಯು ಪ್ರದರ್ಶಿಸಿದ ನಾಟಕಗಳು, ಅಳವಡಿಸಿದ ರಂಗಪರಿಕರಗಳು, ಜಾರಿಗೆ ತಂದ ಆಡಳಿತ, ಪ್ರೇಕ್ಷಕರ ಮೇಲೆ ಮಾಡಿದ ಪ್ರಭಾವ – ಈ ಎಲ್ಲ ನೆಲೆಗಳಲ್ಲಿಯೂ ಕೊಣ್ಣೂರ ನಾಟಕ ಕಂಪನಿಯ ಸಾಧನೆಯು ಐತಿಹಾಸಿಕವಾದುದು.
ಸ್ತ್ರೀಪಾತ್ರದ ಅಭಿನಯಕ್ಕೆ ಸ್ತ್ರೀಯರಿದ್ದರೇ ಚೆಂದ ಎಂದು ನಾಟಕದ ಸ್ಟೇಜಿನ ಮೇಲೆ ಕಲಾವಿದೆಯರಿಗೇ ಪ್ರವೇಶ ನೀಡಿದ ಮೊದಲ ಕಂಪನಿ ಇದು. ಹೀಗಾಗಿ ಈ ಕಂಪನಿಯನ್ನು ಪ್ರವೇಶಿಸಿದ ನಟಿಯೇ ವೃತ್ತಿರಂಗಭೂಮಿಯ ಮೊದಲ ನಟಿ ಎನಿಸಿದ್ದಾಳೆ. ಹಾಗೆಯೇ ಡೈನಾಮೋ ವಿದ್ಯುತ್ತನ್ನು ಉಪಯೋಗಿಸಿದ, ಟ್ರಾನ್ಸಫರ್ ಸೀನರಿಗಳನ್ನು ಅಳವಡಿಸಿದ ಮೊದಲ ಕಂಪನಿಯೂ ಇದೇ. ಇಂಥ ಹಲವು ಹೆಗ್ಗಳಿಕೆಗಳಿಂದ ಹೆಸರುವಾಸಿಯಾದ ಕಂಪನಿಯನ್ನು ಕಟ್ಟಿದವರು, ಆ ಮೂಲಕ ಕನ್ನಡ ವೃತ್ತಿರಂಗಭೂಮಿಯು ಪರಂಪರೆಗೆ ಹೊಸ ದಿಕ್ಕು-ಧೋರಣೆಯನ್ನು ತೋರಿಸಿದವರೆಂದರೆ ರಾವಸಾಹೇಬ ಶಿವಮೂರ್ತಿಸ್ವಾಮಿ ಕಣಬರಗಿಮಠರು.
ದೊಡ್ಡಾಟದಿಂದ ಪ್ರೊಸೀನಿಯಂ ಥೇಟರಿಗೆ
ಶಿವಮೂರ್ತಿಸ್ವಾಮಿಗಳು ಬೆಳಗಾವಿ ಸಮೀಪದ ಕಣಬರಗಿಯಲ್ಲಿ ಹುಟ್ಟಿದ್ದರೂ ಅವರು ಇಂಗ್ಲೀಷ ಶಿಕ್ಷಣ ಪಡೆದದ್ದು, ವೃತ್ತಿಜೀವನ ಆರಂಭಿಸಿದ್ದು ಗೋಕಾಕಫಾಲ್ಸ್‌ದಲ್ಲಿರುವ ಗೋಕಾಕ ಮಿಲ್ಲಿನಲ್ಲಿ. ಅಂದಿನ ದಿನಗಳಲ್ಲಿ ಗೋಕಾಕ ಮಿಲ್ಲು ಸಣ್ಣದೊಂದು ವಸಾಹತು ಕೇಂದ್ರದಂತಿತ್ತು. ಅದಕ್ಕೆ ಕಾರಣ ಮಿಲ್ಲಿನ ಆಡಳಿತವನ್ನು ನೋಡಿಕೊಳ್ಳಲು ಬಂದಿದ್ದ ಇಂಗ್ಲೀಷ ಅಧಿಕಾರಿವರ್ಗದ ಪರಿವಾರ ಅಲ್ಲಿ ನೆಲೆಸಿತ್ತು. ಈ ಪುಟ್ಟ ವಸಾಹತು ಕೇಂದ್ರದಲ್ಲಿಯೇ ಶಿವಮೂರ್ತಯ್ಯನ ವ್ಯಕ್ತಿತ್ವ ರೂಪಗೊಂಡಿತು. ಫಾಲ್ಸ ನೋಡಲೆಂದು ಹೋಗಿ, ಅಧಿಕಾರಿಗಳ ಪ್ರೀತಿಗೆ ಪಾತ್ರರಾಗಿ, ಅವರಿಂದ ಶಿಕ್ಷಣ ಸಂಸ್ಕಾರ ಪಡೆದು, ಅವರಲ್ಲಿಯೇ ನೌಕರಿ ಹಿಡಿದ ಶಿವಮೂರ್ತಿಸ್ವಾಮಿಗಳ ಜೀವನ ಚರಿತ್ರೆ ಕುತೂಹಲಕಾರಿಯಾಗಿದೆ. ವೃತ್ತಿಯಲ್ಲಿ ಪರಿಶ್ರಮ, ಪ್ರಾಮಾಣಿಕತೆ, ದಕ್ಷತೆಗೆ ಹೆಸರಾಗಿದ್ದ ಅವರು ಬಿಡುವಿನ ಸಮಯದಲ್ಲಿ ಮನರಂಜನೆಗಾಗಿ ಸಂಗೀತ – ಬಯಲಾಟಗಳೆಂದು ಕೊಣ್ಣೂರು, ಮರಡಿಮಠ ಮುಂತಾದ ಊರುಗಳನ್ನು ಸುತ್ತುತ್ತಿದ್ದರು. ಹಾಡು ಕೇಳುವುದು, ಬಯಲಾಟ ನೋಡುವುದು ಬಾಲ್ಯದಿಂದಲೇ ಅಂಟಿಕೊಂಡು ಬಂದ ಹವ್ಯಾಸಗಳಾಗಿದ್ದವು. ಅವರ ಹವ್ಯಾಸಕ್ಕೆ ನೀರೆರೆದು ಪೋಷಿಸುವ ಶಕ್ತಿ ಆ ಗೋಕಾವಿ ಪರಿಸರದಲ್ಲಿ ಸಮೃದ್ಧವಾಗಿತ್ತು. ದೊಡ್ಡಾಟ ಶ್ರೀಕೃಷ್ಣಪಾರಿಜಾತ ಆಟಗಳು ಆ ನೆಲದಲ್ಲಿ ಮೇಲಿಂದ ಮೇಲೆ ಪ್ರಯೋಗಗೊಳ್ಳುತ್ತಿದ್ದವು. ಮರಡಿಮಠದ ಜಾತ್ರೆ ಬಂದರೆ ಬಯಲಾಟಗಳ ಉತ್ಸವವೇ ಏರ್ಪಡುತ್ತಿತ್ತು. ಅಂಥ ವಿಶೇಷ ಸಂದರ್ಭಗಳಲ್ಲಿ ಸ್ವಾಮಿಗಳು ಇಂಗ್ಲೀಷ ಅಧಿಕಾರಿಗಳ ಪರಿವಾರದೊಂದಿಗೆ ಬಯಲಾಟಗಳನ್ನು ನೋಡಲು ಹೋಗುತ್ತಿದ್ದರು. ಈ ಮಾತಿಗೆ ಸ್ವಾಮಿಗಳು ಬರೆದಿಟ್ಟ ದಿನಚರಿ ಟಿಪ್ಪಣೆಯಲ್ಲಿ ಆಧಾರವಿದೆ.
೧೮೯೫ ಸೆಪ್ಟೆಂಬರ್‌ ೨೮ರ ದಿನಚರಿಪುಟದಲ್ಲಿ ಬರೆದಿಟ್ಟ ಬರವಣಿಗೆಯ ಸಾರ ಹೀಗಿದೆ: ಅಂದು ಮರಡಿಮಠ ಜಾತ್ರೆಯಲ್ಲಿ ‘ಇಂದ್ರಜಿತವಧೆ’ ಬಯಲಾಟವಿತ್ತು. ಅದನ್ನು ನೋಡಲು ಸ್ವಾಮಿಗಳು ಮಿಲ್ಲಿನ ಅಧಿಕಾರಿಗಳನ್ನು ಕರೆದುಕೊಂಡು ಹೋಗಿದ್ದರು. (ಮೇಲಾಧಿಕಾರಿಯ ಪತ್ನಿ ಶ್ರೀಮತಿ ಕೇರ್ ಅವರು ಹಾಜರಿದ್ದರು). ಇಂದ್ರಜಿತ ಪಾತ್ರಧಾರಿ ಚೆನ್ನಾಗಿ ಅಭಿನಯಿಸಲಿಲ್ಲ. ಅದರ ಬಗೆಗೆ ಸ್ವಾಮಿಗಳು – ಅಧಿಕಾರಿಗಳಲು ಪರಸ್ಪರ ಚರ್ಚಿಸಿದರು.
– ಈ ವಿವರದಿಂದ ಗೊತ್ತಾಗುವುದೇನೆಂದರೆ, ಸ್ವಾಮಿಗಳು ಇಂಗ್ಲೀಷ ಅಧಿಕಾರಿಗಳ ಜೊತೆಗೂಡಿ ಬಯಲಾಟಗಳನ್ನು ನೋಡುತ್ತಿದ್ದರು. ಬಯಲಾಟದ ಕಥೆ-ಪಾತ್ರ-ಅಭಿನಯಗಳ ಬಗೆಗೆ, ಅವುಗಳ ಉಚಿತ-ಅನುಚಿತಗಳ ಬಗೆಗೆ ಚರ್ಚಿಸುತ್ತಿದ್ದರೆಂಬುದು. ಇದರಿಂದ ಸ್ವಾಮಿಗಳಿಗಾದ ಲಾಭವೆಂದರೆ ರಂಗಕಲೆಯ ಬಗೆಗಿನ ಇಂಗ್ಲೀಷರ ದೃಷ್ಟಿಕೋನದ ಪರಿಚಯವಾಯಿತು. ಹಾಗೂ ನಮ್ಮ ಕಲೆಗಳಲ್ಲಿ ಎದ್ದು ಕಾಣುವ ದೌರ್ಬಲ್ಯಗಳೇನು? ಅವುಗಳನ್ನು ಹೇಗೆ ಸುಧಾರಿಸಿಕೊಳ್ಳಬೇಕೆಂಬುದರ ಕಡೆಗೆ ಅವರ ದೃಷ್ಟಿ ಹರಿಯಿತು.
ಮರಡಿಮಠ ಜಾತ್ರೆಯಲ್ಲಿ ನೋಡಿದ್ದ ‘ಇಂದ್ರಜಿತವಧೆ’ ಬಯಲಾಟವನ್ನೇ ಚೆನ್ನಾಗಿ ಪ್ರದರ್ಶಿಸಬೇಕೆನ್ನುವ, ಮೇಲಾಧಿಕಾರಿಗಳೂ ಮೆಚ್ಚುವ ಹಾಗೆ ಆ ಆಟವನ್ನು ಪರಿಷ್ಕರಿಸಿ ಆಡಬೇಕೆನ್ನುವ ಛಲ ಸ್ವಾಮಿಗಳಲ್ಲಿ ಬೆಳೆಯಿತು. ಅದರ ಫಲವಾಗಿ ಒಲವಿದ್ದ ಮಿಲ್ಲಿನ ಕಾರ್ಮಿಕರನ್ನು ಕೂಡಿಸಿಕೊಂಡು ‘ಇಂದ್ರಜಿತವಧೆ’ ಬಯಲಾಟವನ್ನಾಡುವ ಪ್ರಯತ್ನಕ್ಕಿಳಿದರು. ಅಂದು ಕೈಗೊಂಡ ಈ ಕ್ರಮವು ಮುಂದೆ ಅವರು ರಂಗಭೂಮಿಗೇ ಒಲಿದು ನಿಲ್ಲಲು ಮುಖ್ಯ ಕಾರಣವಾಯಿತೆನ್ನಬೇಕು.
‘ಇಂದ್ರಜಿತವಧೆ’ ಬಯಲಾಟದ ಕಥೆಗಾರ ವಂಟಮುರಿಯ ಚನ್ನಮಲ್ಲಪ್ಪ ಬಸಪ್ಪ ಬಸಾಪುರಿ ಬಯಲಾಟ ಕಲಿಸಲು ಬಂದರು. ಸ್ವಾಮಿಗಳು ಇಂದ್ರಜಿತನ ಪಾತ್ರವಹಿಸಿಕೊಂಡರು. ಉಳಿದ ಪಾತ್ರಗಳನ್ನು ಆಸಕ್ತಿಯುಳ್ಳ ಮಿಲ್ಲಿನ ಕೆಲಸಗಾರರಿಗೆ ಹಂಚಿದರು. ವಿಜಯದಶಮಿಯ ಶುಭದಿನದಂದು ಕೊಣ್ಣೂರಿನಲ್ಲಿಯೇ ತಾಲೀಮು ಪ್ರಾರಂಭವಾಯಿತು. ಮಿಲ್ಲಿನ ಕೆಲಸಕ್ಕೆ ವ್ಯತ್ಯಯವಾಗದಂತೆ ತಾಲೀಮಿನ ವೇಳೆಯನ್ನು ಗೊತ್ತುಮಾಡಿದ್ದರು. ಚೆನ್ನಮಲ್ಲಪ್ಪನ ಮಾರ್ಗದರ್ಶನ, ಸ್ವಾಮಿಗಳ ನಿರ್ದೇಶನದಲ್ಲಿ ಕಲಾವಿದರು ಶಿಸ್ತಿನಿಂದ, ಶ್ರದ್ಧೆಯಿಂದ ತಮ್ಮ ಪಾತ್ರಗಳನ್ನು ಮೈಗೂಡಿಸಿಕೊಂಡರು. ಪ್ರದರ್ಶನದ ದಿನವೂ ನಿಶ್ಚಯವಾಯಿತು.
೧೮೯೫, ಡಿಸೆಂಬರ ೭ ರಂದು (ದಿನಚರಿ ಆಧಾರ) ರಂಗಪರಿಕರ, ಸಕಲ ಸರಂಜಾಮಿನೊಂದಿಗೆ ಸ್ವಾಮಿಗಳು ಕೊಣ್ಣೂರಿಗೆ ಹೋಗಿ ಕುಲಕರ್ಣಿಯವರ ಮನೆಯ ಹತ್ತಿರ ಆಟದ ಅಟ್ಟವನ್ನು ಸಿದ್ಧಗೊಳಿಸಿದರು. ಮುಂಚೆಯೇ ಮಾಡಿದ ಪ್ರಚಾರದಂತೆ ಶಿವಮೂರ್ತಿಸ್ವಾಮಿಗಳು ಪಾತ್ರವಹಿಸಲಿರುವ ಸುದ್ದಿಕೇಳಿ ಜನರು ತಂಡ ತಂಡವಾಗಿ ಬಯಲಾಟ ನೋಡಲು ಬಂದರು. ಅಟ್ಟದ ಅಲಂಕರಣ, ಪಾತ್ರಗಳ ವೇಷಭೂಷಣ ನೋಡಿ ಅವರೆಲ್ಲ ಸಂತೋಷಪಟ್ಟರು. ‘ಖುದ್ದಾಗಿ ಸ್ವಾಮಿಗಳೇ ಇಂದ್ರಜಿತನಾಗಿ ಅಭಿನಯಿಸಿದ್ದರು. ಹದಿಹರೆಯದ ವಯ, ಆಕರ್ಷಕ ತುಂಬುಮುಖ, ತಕ್ಕಂತೆ ವೇಷಭೂಷಣಗಳು, ಅತ್ಯುತ್ತಮ ಮೇಕಪ್ಪು, ಅಭಿನಯ, ಸಂಗೀತಗಳಿಂದ ಕೂಡಿದ ಅಂದಿನ ಸ್ವಾಮಿಗಳ ನಟನೆಗೆ ಒಳ್ಳೆಯ ಮೆರಗು ಬಂದಿತ್ತು. ಅಂದು ಬೆಳ್ಳಂಬೆಳಗೂ ಸ್ವಾಮಿಗಳ ಅಭಿನಯದ ಪ್ರಶಂಸೆಯ ಮಾತುಗಳೇ ಮಾತುಗಳು. ಪ್ರಯೋಗಕ್ಕೆ ಆಗಮಿಸಿದ ಗಣ್ಯ-ವ್ಯಕ್ತಿಗಳಲ್ಲಿ ಶ್ರೀ ಕಾಡಸಿದ್ಧೇಶ್ವರ ಮಠದ ಶ್ರೀಗಳು, ಗೋಕಾಕ ಮಿಲ್ಲಿನ ಮ್ಯಾನೇಜರರು, ಇನ್ನಿತರ ಆಂಗ್ಲ ಅಧಿಕಾರಿಗಳು, ಅವರ ಮನೆಯವರು ಅಂದಣ ಇವರ ಪಾತ್ರಾಭಿನಯವನ್ನು ಮುಕ್ತ ಕಂಠದಿಂದ ಹೊಗಳಿ ಅನೇಕ ತರಹದ ಬಹುಮಾನ ಹಾಗೂ ಮುಯ್ಯಗಳನ್ನು(ಬಹುಮಾನ) ಮಾಡಿದರೆಂದು’.[1] ಕೊಣ್ಣೂರ ಕಂಪನಿಯಲ್ಲಿ ನಟರಾಗಿದ್ದ ತುಕಾರಾಮಬುವಾ ಗೋಕಾಕ ಅವರು ಹೇಳಿದ್ದನ್ನು ಬಾಬುರಾವ ದೇಸಾಯಿ ಉಲ್ಲೇಖಿಸಿದ್ದಾರೆ. People were very much pleased with my dress and speech ಎಂದು ತಮ್ಮ ಪಾತ್ರಕ್ಕೆ ಜನರಿಂಓದ ದೊರೆತ ಪ್ರೋತ್ಸಾಹದ ಪ್ರತಿಕ್ರಿಯೆಯನ್ನು ಶಿವಮೂರ್ತಿಸ್ವಾಮಿಗಳು ದಿನಚರಿಯಲ್ಲಿ ಹೆಮ್ಮೆಯಿಂದ ಬರೆದಿದ್ದಾರೆ.
ಹಾಡು, ಮಾತು ಕುಣಿತಗಳ ಹಿತಮಿತ ಪ್ರದರ್ಶನದಿಂದ ‘ಇಂದ್ರಜಿತವಧೆ’ ಪ್ರಯೋಗ ಯಶಸ್ವಿಯಾಯಿತು. ಸ್ವಾಮಿಗಳ ನೇತೃತ್ವದ ದೊಡ್ಡಾಟದ ತಂಡಕ್ಕೆ ಬೇರೆ ಬೇರೆ ಊರುಗಳಿಂದ ಆಮಂತ್ರಣಗಳೂ ಬಂದವು. ಮರಡಿಮಠ, ಗೋಕಾಕಪಾಲ್ಸ್‌, ಗೋಕಾಕ, ಸಿಂದಿಕುರುಬೆಟ್ಟ ಮುಂತಾದ ಊರುಗಳಲ್ಲಿ ‘ಇಂದ್ರಜಿತವಧೆ’ ಮತ್ತೆ ಮತ್ತೆ ಪ್ರದರ್ಶನಗೊಳ್ಳುವಂತಾಯಿತು.
ಇದಾದ ಮೇಲೆ ‘ಪಾಂಡುಪ್ರತಾಪ’ ಆಟವನ್ನಾಡಿದ ವಿವರಗಳು ೩೦-೩-೧೮೯೬ರ ದಿನಚರಿಯಲ್ಲಿವೆ. ಮರಡಿಮಠ ಜಾತ್ರೆಯ ನಿಮಿತ್ತ ಪ್ರಯೋಗವಾದ ಈ ಬಯಲಾಟದಲ್ಲಿ ಶಿವಮೂರ್ತಿಸ್ವಾಮಿಗಳು ಕರ್ಣ-ಕೃಷ್ಣ-ಸಂಶಪ್ತಕನ ಪಾತ್ರಗಳನ್ನು ಅತ್ಯುತ್ತಮವಾಗಿ ಅಭಿನಯಿಸಿ ಇಂಗ್ಲೀಷ ಅಧಿಕಾರಿ ಕೇರ್ ಸಾಹೇಬರಿಂದ ಬಹುಮಾನ ಪಡೆದರು. ಅಂದಿನ ಆಟದಲ್ಲಿ ಪಾತ್ರ ಮಾಡಿದ, ವಾದ್ಯಗಳನ್ನು ನುಡಿಸಿದ ಕಲಾವಿದರ ಹೆಸರುಗಳು ಇಂತಿವೆ.
ಚೆನ್ನಬಸಯ್ಯ – ಗಣಪತಿ, ವಿರುಪಾಕ್ಷಿ-ಸರಸ್ವತಿ ಸೌಭದ್ರಾ, ಸಲಬಣ್ಣ- ಧರ್ಮರಾಜ, ಗುರುಪಾದ-ಭೀಮಸೇನ, ಶಿವಲಿಂಗ – ಅರ್ಜುನ, ನರಸಪ್ಪ – ದುರ್ಯೋಧನ, ಶಿದಬಸಪ್ಪ – ಲಕ್ಷಣಕುಮಾರ, ಶಿವಮೂರ್ತಿ-ಕರ್ಣ, ಕೃಷ್ಣ, ಸಂಶಪ್ತಕ, ಸಂಗಪ್ಪ ನೂರಾನ- ದ್ರೋಣಾಚಾರ್ಯ, ಸಂಗಪ್ಪ ಇಟಗಿ – ಅಭಿಮನ್ಯು, ಯಾತಲಿಂಗ – ವಿದೂಷಕ ಮತ್ತು ಜಯದ್ರಥ, ಕಲ್ಲಯ್ಯ – ದೂತಿ, ದುಶ್ಯಾಸನ ಮತ್ತು ಉತ್ತರಾ, ಅಪ್ಪಾಜಿ ಶಾಲಾಮಾಸ್ತರ-ಸೂತ್ರಧಾರ, ಚನ್ನಮಲ್ಲಪ್ಪ – ನಾಟಕದ ಮಾಸ್ತರ ವಾದ್ಯ ನುಡಿಸಿದವರು : ಗಂಗಾಧರ ಮೃದಂಗ, ಬಾಲು ವಂಟಮುರಿ-ಪಿಟೀಲು ಊರಪ್ಪ ಬಸಾಪುರ – ಪಿಟೀಲು, ಶಿವಲಿಂಗಯ್ಯ, ಗುರುಪಾದಯ್ಯ, ಗೋವಿಂದ, ಮಲಕಣ್ಣ, ಸಿದ್ದು ಬೀರಗಡ್ಡಿ, ಹುಣಶ್ಯಾಳಿ- ಇವರೆಲ್ಲ ಪಿಟೀಲು ನುಡಿಸಿದವರು. ಪಡದೆಗಳನ್ನು ಬರೆದುಕೊಟ್ಟವರು ಬಸಣ್ಣ, ನಾನಾ ಕುರಬೆಟ್ಟ, ನಾನಾ ಸಂಬರಗಿ.
೨೩-೧೦-೧೮೯೮ ರಂದು ‘ಬಬ್ರುವಾಹನ’ ಪ್ರಯೋಗವಾಯಿತು ಅದರಲ್ಲಿ ಸ್ವಾಮಿಗಳದು ಅರ್ಜುನನ ಪಾತ್ರ. ಇದರ ಜೊತೆಗೆ ಇಪ್ಪತ್ತೆರಡು ಪಾತ್ರಗಳು, ಅಭಿನಯಿಸಿದ ಕಲಾವಿದರ ಹೆಸರುಗಳು ಅಂದಿನ ದಿನಚರಿಯಲ್ಲಿವೆ.
ಗೋಕಾವಿ ಪರಿಸರದಲ್ಲಿ ಇಂಗ್ಲೀಷ ಅಧಿಕಾರಿಗಳೂ ಮೆಚ್ಚುವಂತೆ ಅಂದು ಶಿವಮೂರ್ತಿಸ್ವಾಮಿಗಳು ಮಾಡಿದ ಪರಿಷ್ಕೃತ ದೊಡ್ಡಾಟವಾಗಲಿ; ಅದಕ್ಕಿಂತ ಪೂರ್ವದಲ್ಲಿ ಗದುಗಿನ ಪರಿಸರದಲ್ಲಿ ಮರಾಠಿ ನಾಟಕಗಳ ಅಬ್ಬರಕ್ಕೆ ಪ್ರತಿಕ್ರಿಯೆಯಾಗಿ ಶಾಂತಕವಿಗಳು ಬಯಲಾಟಗಳನ್ನೇ ಪರಿಷ್ಕರಿಸಿ ನಾಟಕ ಮಾಡಿದ್ದಾಗಲಿ ಅಂದಿನ ಸಾಂಸ್ಕೃತಿಕ ಸಂದರ್ಭದ ಮಹತ್ವದ ಘಟನೆಗಳಾಗಿವೆ. ಮೈಸೂರ ಪ್ರದೇಶಕ್ಕೂ ಈ ಮಾತು ಅನ್ವಯಿಸುತ್ತದೆ[2] ೧೯ನೆಯ ಶತಮಾನದ ಉತ್ತರಾರ್ಧದಲ್ಲಿ ಪಶ್ಚಿಮದ ರಂಗರೂಪಗಳು ನಮ್ಮ ನೆಲದ ರಂಗರೂಪಗಳಿಗೆ ಮುಖಾ-ಮುಖಿಯಾದಾಗ ಉಂಟಾದ ಬಿಕ್ಕಟ್ಟು-ಆತಂಕಗಳಿಗೆ ನಮ್ಮ ನಾಡಿನ ಸಂವೇದನಾಶೀಲ ಜನ ಹೇಗೆ ತಮ್ಮ ತಮ್ಮ ಮಿತಿಗಳಲ್ಲಿ ಪ್ರತಿಕ್ರಿಯಿಸಿದರೆಂಬುದು ಮತ್ತು ಅಂಥ ಪ್ರತಿಕ್ರಿಯೆಗಳ ಮೂಲಕವೇ ನಮ್ಮ ರಂಗಭೂಮಿಯು ಹೇಗೆ ಆಧುನಿಕತೆಯ ವೇಷಧರಿಸುತ್ತ ಬೇರೊಂದು ಕವಲಾಗಿ ಬೆಳೆಯಿತೆಂಬುದನ್ನು, ನಾವು ಆಧುನಿಕ ರಂಗಭೂಮಿಯ ಚರಿತ್ರೆಯ ಸಂದರ್ಭದಲ್ಲಿ ಗಮನಿಸದೆ ಹೋಗುವಂತಿಲ್ಲ.
ಆರಂಭದಲ್ಲಿ ನಮ್ಮ ರಂಗಭೂಮಿಯ ಆಧುನಿಕತೆ ಏನಿದ್ದರೂ ಪ್ರೊಸೀನಿಯಂ ಥೇಟರನ್ನು ಅನುಕರಿಸುವುದೇ ಆಗಿತ್ತು. ಅಂಥ ಥೇಟರಿನಲ್ಲಿ ನಡೆಯುವ ಕಥೆ, ಹಾಡು, ಮಾತುಗಳಲ್ಲಿ ಬಯಲಾಟಗಳ ದ್ರವ್ಯವೇ ತುಂಬಿತ್ತು. ಶ್ರೀರಂಗರು ಬರೆದಂತೆ ‘ಪಾಶ್ಚಾತ್ಯ ಪ್ರಭಾವವು ಹೆಚ್ಚಾಗಿ ರಂಗಭೂಮಿಯ ಬಾಹ್ಯ ಸ್ವರೂಪಕ್ಕೆಯೇ ಸಂಬಂಧಿಸಿದ್ದಿತು. ಪರಂಪರೆಯ ಜೀವಾಳ ಆಧುನಿಕ ರಂಗಭೂಮಿಯಲ್ಲಿ ಅವಿಚ್ಛಿನ್ನವಾಗಿ ನಡೆದುದು ಕಂಡು ಬರುತ್ತಿದ್ದಿತು’.[3] ಎಂಬ ಮಾತು ಉಲ್ಲೇಖನೀಯ. ಅಂದು ಬಯಲಾಟಮಯವಾಗಿದ್ದ ನಾಟಕದ ಅಂತರಂಗವು ಕಾಲಕ್ರಮದಲ್ಲಿ ನಾಟಕಮಯವಾಗಿ ಪರಿಣಮಿಸಿತು. ಈ ರೂಪಾಂತರದ ಹಂತದಲ್ಲಿ ಆದ ಮುಖ್ಯ ಬದಲಾವಣೆಗಳೆಂದರೆ ಕುಣಿವನ್ನು ಕೈಬಿಟ್ಟಿದ್ದು, ಸಂಗೀತವನ್ನು ಮಿತಗೊಳಿಸಿದ್ದು, ಸಾರಥಿ ಅಥವಾ ಭಾಗವತ ತೆರೆಯ ಹಿಂದಕ್ಕೆ ಸರಿದದ್ದು, ವೇಷ-ಭೂಷಣಗಳಲ್ಲಿಯೂ ತಕ್ಕ ಮಾರ್ಪಾಡುಗಳು ಕಾಣಿಸಿಕೊಂಡವು. ಸಾರಥಿ ಹಿಂದೆ ಸರಿದ ಪರಿಣಾಮವಾಗಿ ನಾಟಕದಲ್ಲಿ ಸ್ವಗತ ಮಾತುಗಳು ಕಾಣಿಸಿಕೊಂಡವು.[4] ಶಾಂತಕವಿಗಳ ನಾಟಕಗಳಲ್ಲಿ, ಕೊಣ್ಣೂರ ಕಂಪನಿಯ ನಾಟಕಗಳಲ್ಲಿ ಇಂಥ ಪ್ರಕ್ರಿಯೆ ಮತ್ತು ಬಯಲಾಟದ ದಟ್ಟ ಪ್ರಭಾವವಿರುವುದನ್ನು ನೋಡಬಹುದು.
ಶಿವಮೂರ್ತಿಸ್ವಾಮಿಯವರ ಕಾರ್ಯದಕ್ಷತೆ, ಸಾಹಸಪ್ರವೃತ್ತಿಯಿಂದ ಮಿಲ್ಲಿನ ಕೆಲಸದಲ್ಲಿ ಉನ್ನತ ಹುದ್ದೆಗೇರಿದರು. ಅವರ ಕಾರ್ಯಕ್ಷೇತ್ರವೂ ವಿಸ್ತಾರವಾಯಿತು. ಕೆಲಸದ ನಿಮಿತ್ತ ಧಾರವಾಡ-ಹುಬ್ಬಳ್ಳಿ, ದಾವಣಗೆರೆ, ಮುಂಬಯಿ ನಗರಗಳಿಗೆ ಹೊರಟರು. ಮುಂಬಯಿಗೆ ಹೋದಾಗ ಅವಕಾಶ ಸಿಕ್ಕರೆ ಗ್ಯ್ರಾಂಟ್‌ ಥೇಟರಿಗೆ ಭೆಟ್ಟಿಕೊಟ್ಟು ಪಾರಸಿ ನಾಟಕಗಳನ್ನು, ಮರಾಠಿ ನಾಟಕಗಳನ್ನು ನೋಡುತ್ತಿದ್ದರು. ಪಾರಸಿ ಕಂಪನಿಯಲ್ಲಿಯ ಅದ್ಭುತ ದೃಶ್ಯಾವಳಿ, ರಂಗಪರಿಕರಗಳು, ವೇಷ-ಭೂಷಣಗಳು ಅವರನ್ನಾಕರ್ಷಿಸಿದ್ದವು. ನಾಟಕ ಮುಗಿದರೂ ನಾಟಕದ ಗುಂಗಿನಿಂದ ಅವರು ಹೊರಬರುತ್ತಿರಲಿಲ್ಲ. ಅಲ್ಲಿದ್ದ ಮಾಲಿಕರನ್ನು ನಟರನ್ನು ಪರಿಚಯಿಸಿಕೊಂಡು ರಂಗತಂತ್ರದ ಬಗೆಗೆ ಕೇಳಿ ತಿಳಿಯುತ್ತಿದ್ದರು. ಅವರ ಇಂಥ ಚಟುವಟಿಕೆಗಳ ಹಿಂದೆ ತಾವೂ ಒಂದು ಕಂಪನಿ ಕಟ್ಟುವ ಬಯಕೆ ಸುಪ್ತವಾಗಿ ಮಿಡಿಯುತ್ತಿತ್ತು.
ಸಂಘಟನೆ
ಕಂಪನಿಯ ಜನ್ಮಸ್ಥಳ ಕೊಣ್ಣೂರು. ಶಿವಮೂರ್ತಿಸ್ವಾಮಿಗಳಿದ್ದ ಗೋಕಾಕ ಫಾಲ್ಸದಿಂದ ಅತಿ ಹತ್ತಿರವಿರುವ ಊರಿದು. ಆಟ-ನಾಟಕಗಳ ಖಯಾಲಿಯುಳ್ಳ ರಸಿಕ ಜನರ ಪ್ರೋತ್ಸಾಹ, ಮಠದ ಸ್ವಾಮಿಗಳ ಸಹಕಾರ ಹಾಗೂ ಊರಿನ ಮುಖಂಡ ಗುರುಸಿದ್ಧಯ್ಯನ ದಟ್ಟ ವಹಿವಾಟು – ಈ ಅನುಕೂಲಗಳಿಂದಾಗಿಯೇ ಶಿವಮೂರ್ತಿ ಸ್ವಾಮಿಗಳು ನಾಟಕ ಕಂಪನಿಯನ್ನು ಹುಟ್ಟುಹಾಕಲು ಕೊಣ್ಣೂರನ್ನೇ ಆಯ್ದುಕೊಂಡಿರಬೇಕು. ಕಂಪನಿ ರೂಪುಗೊಳ್ಳುವ ಹಂತದಲ್ಲಿ ನಟರ ಸಂಘಟನೆ, ಪಡದೆಗಳ ನಿರ್ಮಾಣ, ತಾಲೀಮಿನ ವ್ಯವಸ್ಥೆ ಮುಂತಾದ ಚಟುವಟಿಕೆಗಳು ಶಿವಮೂರ್ತಿಸ್ವಾಮಿಗಳ ಯೋಜನೆಯಂತೆ ಕೊಣ್ಣೂರಿನಲ್ಲಿಯೇ ಆರಂಭವಾದವು. ಅವುಗಳ ಉಸ್ತುವಾರಿಯನ್ನೆಲ್ಲ ಗುರುಶಿದ್ಧಯ್ಯ ಸಾವಗಾಂವಿಮಠರು ನೋಡಿಕೊಳ್ಳುತ್ತಿದ್ದರು. ಕಂಪನಿ ಸುಸಜ್ಜಿತಗೊಂಡು ತಿರುಗಾಟಕ್ಕೆ ತೊಡಗಿದಾಗ ಇವರೇ ಮ್ಯಾನೇಜರರಾಗಿ ಮುಂದುವರಿದರು.
ಕಂಪನಿ ಕಟ್ಟುವಾಗ ಸ್ವಾಮಿಗಳು ಕೈಗೆತ್ತಿಕೊಂಡ ಮಹತ್ವದ ಕೆಲಸವೆಂದರೆ ನಟರನ್ನು ಕೂಡಿಸುವುದು. ಗೋಕಾವಿ ಪರಿಸರದಲ್ಲಿದ್ದ ಬಯಲಾಟ ಕಲಾವಿದರು ಅವರಿಗೆ ಪರಿಚಿತರಿದ್ದರು. ಆ ವೇಳೆಗಾಗಲೇ ಹುಟ್ಟಿಕೊಂಡಿದ್ದ ಕೆಲವು ಹಂಗಾಮಿ ನಾಟಕ ತಂಡಗಳಲ್ಲಿ ನಟಿಸಿದ್ದ ಕಲಾವಿದರೂ ಪರಿಚಿತರಾಗಿದ್ದರು. ಆರಂಭದಲ್ಲಿ ಅವರನ್ನು ಸಂಘಟಿಸುವುದು ಅಂಥ ಕಷ್ಟವೇನೂ ಆಗಲಿಲ್ಲ. ಆದರೆ ಅವರನ್ನು ಕಂಪನಿಯಲ್ಲಿ ಉಳಿಸಿಕೊಳ್ಳುವುದಕ್ಕಾಗಿ ಪರದಾಟಬೇಕಾಯಿತು. ನಮ್ಮಲ್ಲಿ ನಟನೆಯು ವೃತ್ತಿಯಾಗಿ ರೂಢಿಯಲ್ಲಿಲ್ಲದ ಕಾರಣ ನಟರು ನಾಟಕ ಪ್ರಯೋಗದವರೆಗೆ ಕೂಡಿದ್ದು ಆಮೇಲೆ ಮನೆಗೆ ಮರಳುವ ಸ್ವಭಾವದವರಾಗಿದ್ದರು. ಅವರ ಮನವೊಲಿಸಿ, ಸಂಬಳಕೊಟ್ಟು, ಹಿತೈಷಿಯಗಿ ನಿಂತು ಕಂಪನಿಯ ಶಿಸ್ತಿಗೆ ಒಳಪಡಿಸಲು ಸ್ವಾಮಿಗಳು ತುಂಬ ಶ್ರಮಪಡಬೇಕಾಯಿತು. ನಟರಿಗೆ ಬರೆದ ಪತ್ರಗಳು, ಅವರೊಂದಿಗೆ ಮಾಡಿಕೊಂಡ ಒಪ್ಪಂದಗಳು, ಅವರನ್ನು ಹುಡುಕಿಬಂದ ವಿವರಗಳು ಡೈರಿಯಲ್ಲಿವೆ. ಉತ್ತಮ ಕಲಾವಿದರ ಹೆಸರು ಕೇಳಿದರೆ ಸಾಕು ಅವರನ್ನು ಹುಡುಕಿ ಕರೆತರುತ್ತಿದ್ದರು.
ಸಂಘಟನೆಯ ಸಂದರ್ಭದಲ್ಲಿ ಸ್ವಾಮಿಗಳು ಹೆಚ್ಚು ಗಮನ ಕೊಟ್ಟಿದ್ದು ನಾಟಕದ ತಾಲೀಮಿಗೆ. ಗಿರಣಿ ಕೆಲಸ ಮುಗಿಸಿ ಸೈಕಲ್‌ ಹತ್ತಿ ಗೋಕಾಕ ಫಾಲ್ಸನಿಂದ ಕೊಣ್ಣೂರಿಗೆ ಹೋಗುವುದು, ತಾಲೀಮು ನೋಡಿ ಕಂಪನಿಗೆ ಬೇಕಾದ ಅಗತ್ಯಗಳನ್ನು ಪೂರೈಸಲು ವ್ಯವಸ್ಥೆ ಮಾಡುವದು ಅವರ ದಿನಚರಿಯ ಭಾಗವಾಗಿತ್ತು. ನಾಟಕವಿರಲಿ ಇಲ್ಲದಿರಲಿ, ತಾಲೀಮು ತಪ್ಪಿಸುತ್ತಿರಲಿಲ್ಲ. ‘ತಾಲೀಮು ಚೆನ್ನಾಗಿ ನಡೆದಿದೆ’ ‘ತಾಲೀಮು ಉತ್ತಮ ನಡೆದಿದೆ’ ಇಂಥ ವಾಕ್ಯಗಳು ಡೈರಿಯ ಪುಟ-ಪುಟಗಳಲ್ಲಿ ದೊರೆಯುತ್ತವೆ. ಕಂಪನಿಯ ಆರಂಭದಲ್ಲಿ ಇದ್ದವರೆಲ್ಲ ಬಯಲಾಟದ ಕಲಾವಿದರೇ ಎಂಬುದು ಗಮನಿಸುವಂತಹ ಅಂಶ. ಕುಣಿತ-ಹಾಡುಗಾರಿಕೆಯಲ್ಲಿ ಪಳಗಿದ್ದ ನಟರಿಗೆ ನಾಟಕದ ಸಂಸ್ಕಾರ ಕೊಡುವ ಅವಶ್ಯಕತೆಯಿಂದಾಗಿ ತಾಲೀಮಿಗೆ ಹೆಚ್ಚು ಮಹತ್ವ ಕೊಟ್ಟರು. ವಂಟಮುರಿ ಚನ್ನಮಲ್ಲಪ್ಪ, ಶಂಕ್ರಪ್ಪ ಗುಳೇದಗುಡ್ಡ, ಪಂಡಿತ ಮಾಸ್ತರ, ಭಾವು ಬಸ್ತವಾಡ ಮುಂತಾದವರು ತಾಲೀಮು ಕಲಿಸುತ್ತಿದ್ದರು. ಗೋಕಾಕದ ಕರೀಗಾರರು (ಹೆಸರು ಗೊತ್ತಿಲ್ಲ), ರಾಮು ದರಗಶೆಟ್ಟಿ, ಬೆಳಗಾವಿಯ ಎಲ್ಲಪ್ಪ ಕಡೇಮನಿ, ಮಿರಜದ ಸದೋಬಾ ಪೇಂಟರ ಇವರು ತಿಂಗಳು/೨ ತಿಂಗಳು ಕೊಣ್ಣೂರಿನಲ್ಲಿ ಇದ್ದು ಪಡದೆಗಳನ್ನು ಬರೆದುಕೊಟ್ಟರು.
ವರ್ಚಸ್ಸಿನ ವ್ಯಕ್ತಿತ್ವವುಳ್ಳ ಶಿವಮೂರ್ತಿಸ್ವಾಮಿಗಳು ಕೈಗೆತ್ತಿಕೊಂಡ ಕೆಲಸಕ್ಕೆ ಜನಬಲ ಧಾರಾಳವಾಗಿ ದೊರೆಯುತ್ತಿತ್ತು. ನಾಟಕ ಕಲೆಯ ಬಗ್ಗೆ ಕಂಪನಿಯೊಂದು ಕಟ್ಟಬೇಕೆಂದಾಗ ಎಲ್ಲರ ಸಹಕಾರವು ದೊರೆಯಿತು. ಗುರುಸಿದ್ಧಯ್ಯನವರ ಓಡಾಟ, ಗೆಳೆಯರ ಮತ್ತು ಮಿಲ್ಲಿನ ಮೇಲಾಧಿಕಾರಿ ಕೇರ್ ಸಾಹೇಬರ ಪ್ರೋತ್ಸಾಹದಿಂದ ಕೊಣ್ಣೂರ ನಾಟಕ ಕಂಪನಿ ಪ್ರಯೋಗಕ್ಕೆ ಸಜ್ಜಾಯಿತು. ಕಂಪನಿಯ ಪೂರ್ಣ ಹೆಸರು ‘ಕೊಣ್ಣೂರ ಶ್ರೀ ಕಾಡಸಿದ್ದೇಶ್ವರ ಪ್ರಾಸಾದಿಕ ಸಂಗೀತ ನಾಟಕ ಮಂಡಳಿ’ ೧೯೦೨ರ ಡೈರಿಯ ಮೇಲ್ಪುಟದಲ್ಲಿ ದುಂಡಾಕಾರದ ಸೀಲು ಇದ್ದು ಅದರೊಳಗೆ ‘ಕೊಂಣೂರ ಶ್ರೀ ಕಾಡಸಿದ್ಧೇಶ್ವರ ಪ್ರಾಸಾದಿಕ ಬಾಲ ಸಂಗೀತ ಮಂಡಳಿ’ ಎಂದಿದೆ. ರಘುವೀರ ಪೇಂಟರ ೧೯೧೫ರಲ್ಲಿ ಚಿತ್ರಿಸಿದ ರಂಗ ಪರದೆಯ ಮೇಲ್ಭಾಗದಲ್ಲಿ `KONNUR KARNATAK SANGEET DRAMATIC COMPANY’ ಎಂದು ಬರೆದಿದೆ.
ವೃತ್ತಿ ಸ್ವರೂಪದ ಮೊದಲ ಶ್ರೀಮಂತ ಕಂಪನಿ
ಕೊಣ್ಣೂರು ನಾಟಕ ಕಂಪನಿಗಿಂತ ಪೂರ್ವದಲ್ಲಿ ಕರ್ನಾಟಕದಲ್ಲಿ ಹಲವಾರು ನಾಟಕ ಕಂಪನಿಗಳಿದ್ದವು. ಉತ್ತರ ಕರ್ನಾಟಕದಲ್ಲಿ ಹಲಸಿ ನಾಟಕ ಮಂಡಳಿ (೧೮೬೯-೭೦), ಗದುಗಿನ ಕೃತಪುರ ನಾಟಕ ಮಂಡಳಿ (೧೭೭೯); ನರಗುಂದ ನಾಟಕ ಮಂಡಳಿ (೧೮೭೫), ತಂತುಪುರ ಸಂಗೀತ ನಾಟಕ ಮಂಡಳಿ (೧೮೮೬), ಗುಳೇದಗುಡ್ಡ ಬಾಲ ನಾಟಕ ಮಂಡಳಿ (೧೮೯೫); ಮೈಸೂರು ಪ್ರದೇಶದ ರಾಜಾಶ್ರಯದಲ್ಲಿದ್ದ ಅರಮನೆ ನಾಟಕ ಕಂಪನಿ (೧೮೮೨) ಮುಂತಾದವು ಮುಖ್ಯವಾಗಿವೆ. ಇವಲ್ಲದೆ ಇನ್ನೂ ಹಲವಾರು ನಾಟಕ ಕಂಪನಿಗಳು ಅಂದು ಅಲ್ಲಲ್ಲಿ ಅಸ್ತಿತ್ವದಲಿ ಇದ್ದರೂ ಅವುಗಳ ಚರಿತ್ರೆ ದಾಖಲಾಗಿಲ್ಲ. ಲಭ್ಯ ಕಂಪನಿಗಳ ಚರಿತ್ರೆಯನ್ನು ಆಧರಿಸಿ ಅವುಗಳ ಸ್ವರೂಪವನ್ನು ಗುರುತಿಸುವದಾದರೆ, ಅವು ಒಂದು ಸೀಮಿತ ಅರ್ಥದಲ್ಲಿ ನಾಟಕ ಕಂಪನಿಗಳಾಗಿದ್ದವು.
೧. ಹಂಗಾಮಿ ಕಂಪನಿಗಳು (ಸೀಜನಲ್‌ ಕಂಪನಿಗಳು)
೨. ಆಮಂತ್ರಿತ ಸ್ಥಳಗಳಿಗೆ ಸಂಚಾರ
೩. ವ್ಯವಹಾರ ಗೌಣ; ಕಲಾಸೇವೆಯೇ ಮುಖ್ಯ
೪. ವೃತ್ತಿಧರ್ಮಕ್ಕೆ ಬದ್ಧರಾಗದ ಹವ್ಯಾಸಿ ಕಲಾವಿದರು
೫. ಬಯಲಾಟದ ಸುಧಾರಿತ ರೂಪಗಳಂತಿದ್ದ ನಾಟಕಗಳು
ಇವು ಆರಂಭದ ನಾಟಕ ಕಂಪನಿಗಳ ಪ್ರಮುಖ ಲಕ್ಷಣವಾಗಿದ್ದವು. ಈ ಸ್ವರೂಪಕ್ಕೆ ಅಂದಿನ ನಮ್ಮ ನಾಡಿನ ಸಾಂಸ್ಕೃತಿಕ ಸಂದರ್ಭವೇ ಮುಖ್ಯ ಕಾರಣವಾಗಿತ್ತು. ಶಾಂತಕವಿಗಳ ಕಾಲದ ನಾಟಕ ಕಂಪನಿಗಳು ಭಾಷಾಭಿಮಾನದಿಂದ ಪ್ರೇರಿತವಾಗಿದ್ದವು. ‘ಭಾಷಾಭಿಮಾನ’ದ ಕಾರಣಕ್ಕಾಗಿಯೇ ಅವು ವೃತ್ತಿಸ್ವರೂಪವನ್ನು ಪೂರ್ಣ ಪ್ರಮಾಣದಲ್ಲಿ ಮೈಗೂಡಿಸಿಕೊಳ್ಳಲಾಗಲಿಲ್ಲ. ತನ್ನ ತಾಯಿನುಡಿಗಾಗಿ ದುಡಿಯುವ ಅಭಿನಯಿಸುವ ಪ್ರವೃತ್ತಿಗೆ ಲಾಭ-ಹಾನಿಗಳ ಲೆಕ್ಕಾಚಾರ ತುಂಬ ಸಣ್ಣದಾಗಿ, ಸ್ವಾರ್ಥವಾಗಿ ಕಾಣುತ್ತದೆ. ಕೊಣ್ಣೂರ ಕಂಪನಿಯ ಕಾಲಕ್ಕೆ ಈ ಪರಿಸ್ಥಿತಿ ಬೇರೆಯಾಗಿತ್ತು ಕನ್ನಡ ನಾಟಕಗಳು ಪ್ರಯೋಗಗೊಳ್ಳುತ್ತಿದ್ದವು. ಆದರೆ ರಂಗಾಲಂಕರಣದ ಕಾರ್ಯ ನಡೆಯಬೇಕಿತ್ತು. ಒಟ್ಟಾರೆ ಆ ಕಾಲದ ನಮ್ಮ ಕಂಪನಿನಾಟಕ ಚಟುವಟಿಕೆಗಳು ದೇಸೀಯ ರಂಗಕಲೆಗೆ ಪಾಶ್ಚಾತ್ಯ ರಂಗಕಲೆಯ ಉಡುಗೆ-ತೊಡುಗೆ ತೊಡಿಸುವಂಥ ಪ್ರಯತ್ನಗಳಾಗಿದ್ದವು.
ನಾಟಕ ಕಂಪನಿ ಅನ್ನೋದು ನಮ್ಮಲ್ಲಿ ಉದ್ದಿಮೆಯ ಸ್ವರೂಪ ತಾಳಿದದು ಇಪ್ಪತ್ತನೆಯ ಶತಮಾನದ ಆರಂಭದಲ್ಲಿ. ನಾಟಕಕಲೆಯನ್ನು ಉದ್ಯೋಗ ಮಾಡಿಕೊಳ್ಳುವ ಹಂತದಲ್ಲಿ ಮಾಲಿಕನೊಬ್ಬನ ನೇತೃತ್ವದಲ್ಲಿ ರೂಪ ತಾಳುವ ನಾಟಕ ಕಂಪನಿಯು ಸಂಘನಟೆಯ ಹಂತದಲ್ಲಿ ತನ್ನ ಅಗತ್ಯಕ್ಕೆ ತಕ್ಕಂತೆ ರಂಗಪರಿಕರಗಳು, ನಾಟಕ ನಟ-ನಟಿಯರು, ನೇಪಥ್ಯಕಲಾವಿದರು, ಮ್ಯಾನೇಜರ-ಹೀಗೆ ಹಲವು ಘಟಕಗಳನ್ನೊಳಗೊಳ್ಳುವಂಥ ಮತ್ತು ಪ್ರೇಕ್ಷಕರಿಂದ ಹಣ ಪಡೆದುಕೊಂಡು ನಾಟಕಗಳನ್ನಾಡುತ್ತ ಸಂಚರಿಸುವಂ ಸಂಸ್ಥೆಯಾಗಿದೆ. ಉತ್ತರ ಕರ್ನಾಟಕದ ಮಟ್ಟಿಗೆ ಇಂಥ ಮೊದಲ ಸಂಸ್ಥೆಯೇ ಕೊಣ್ಣೂರು ನಾಟಕ ಕಂಪನಿ. ನಾಟಕಗಳ ಸತತ ಪ್ರದರ್ಶನ, ವೃತ್ತಿಪರ ಕಲಾವಿದರು, ಕಲೆಯ ಜೊತೆಗೆ ವ್ಯವಹಾರಕ್ಕೂ ಪ್ರಾಶಸ್ತ್ಯ, ಪ್ರಚಾರ ಮತ್ತು ಪ್ರಯೋಗಗಳಿಂದ ಕ್ಯಾಂಪನ್ನು ಯಶಸ್ವಿಗೊಳಿಸುವುದು, ಪ್ರೇಕ್ಷಕರ ಅಭಿರುಚಿಗನುಗುಣವಾಗಿ ನಾಟಕಗಳಲ್ಲಿ ಹೊಸ ಹೊಸ ಅಂಶಗಳನ್ನಳವಡಿಸಿಕೊಳ್ಳುವುದು – ಇಂಥ ವೃತ್ತಿಪರ ಅಂಶಗಳೆಲ್ಲವೂ ಕೊಣ್ಣೂರ ಕಂಪನಿಯಿಂದಲೇ ನಮ್ಮಲ್ಲಿ ಜಾರಿಗೆ ಬಂದವು. ಮುಂದೆ ಬಂದ ಕಂಪನಿಗಳು ಇದೇ ಹಾದಿಯನ್ನು ತುಳಿದವು. ಹೀಗಾಗಿ ಕನ್ನಡ ವೃತ್ತಿರಂಗಭೂಮಿ ಪರಂಪರೆಗೆ ಆಸ್ತಿಭಾರ ಹಾಕಿದ ಶ್ರೇಯಸ್ಸು ಕೊಣ್ಣೂರು ಕಂಪನಿಗೇ ಸಲ್ಲುವುದು.

ಕೊಣ್ಣೂರ ನಾಟಕ ಕಂಪನಿ: ಕೊಣ್ಣೂರ ಶ್ರೀ ಕಾಡಸಿದ್ಧೇಶ್ವರ ಸಂಗೀತ ನಾಟಕ ಮಂಡಳಿ (೨)
ಕಲಾವಿದೆಯರ ರಂಗಪ್ರವೇಶ
ಕೊಣ್ಣೂರ ಕಂಪನಿ ಅಸ್ತಿತ್ವಕ್ಕೆ ಬರುವ ಪೂರ್ವದಲ್ಲಿ (ಸು. ೧೮೬೦) ‘ಶ್ರೀ ಕೃಷ್ಣ ಪಾರಿಜಾತ’ವು ಗೋಕಾವಿ ನಾಡಿನಲ್ಲಿ ಜನಪ್ರಿಯ ಕಲೆಯಾಗಿ ಬೆಳೆಯುತ್ತಿತ್ತು. ಕೌಜಲಗಿ ನಿಂಗವ್ವನ ಪ್ರವೇಶದಿಂದ ಆ ಕಲೆಗೆ ವಿಶೇಷ ಆಕರ್ಷಣೆ ಪ್ರಾಪ್ತವಾಗಿತ್ತು. ನಿಂಗವ್ವನ ಪಾರಿಜಾತ ಯಾವ ಊರಲ್ಲಿಯೇ ಇರಲಿ ಜನರು ಹಿಂಡು-ಹಿಂಡಾಗಿ ಬಂದು ಅವಳ ಆಟವನ್ನು ನೋಡುತ್ತಿದ್ದರು. ಶಿವಮೂರ್ತಿಸ್ವಾಮಿಗಳೂ ಅವಳ ಪಾರಿಜಾತವನ್ನು ನೋಡಿದ್ದರು. ಸ್ತ್ರೀ ರಂಗದ ಮೇಲೆ ಬಂದು ಹಾಡುವುದನ್ನು, ಅಭಿನಯಿಸುವುದನ್ನು ನೋಡಬೇಕೆನ್ನುವ ಪ್ರೇಕ್ಷಕರ ರಸಿಕತೆಯನ್ನು ಅವರು ತಿಳಿದಿದ್ದರು. ಅದಕ್ಕಾಗಿಯೇ ತಮ್ಮ ಕಂಪನಿಯ ನಾಟಕಗಳ ಆಕರ್ಷಣೆ ಹೆಚ್ಚಿಸುವುದಕ್ಕಾಗಿ ಸ್ತ್ರೀಪಾತ್ರಗಳಿಗೆ ಸ್ತ್ರೀಯರೇ ಬೇಕೆಂದು ತೀರ್ಮಾನಿಸಿದರು.
ಸು. ೧೯೦೨ರಲ್ಲಿ ಸ್ತ್ರೀಯರು ಈ ಕಂಪನಿಯಲ್ಲಿ ಪಾತ್ರಮಾಡಲು ಆರಂಭಿಸಿದರು. ಬಳ್ಳಾರಿ ಬಸಪ್ಪನ ನೆರವಿನಿಂದ ಕಂಪನಿಯನ್ನು ಪ್ರವೇಶಿಸಿದ ಲಕ್ಷ್ಮಾಸಾನಿಯೇ ಮೊದಲ ನಟಿ ಎನಿಸಿದ್ದಾಳೆ. ಈಕೆ ಸ್ಥೂಲದೇಹಿಯಾದ್ದರಿಂದ ಅವಳ ಪಾತ್ರ ಅಷ್ಟೊಂದು ರಂಜಿಸಲಿಲ್ಲ. ಅವಳನ್ನು ಪೋಷಕಪಾತ್ರಗಳಿಗೆ ಇಟ್ಟುಕೊಂಡು ಬೇರೊಬ್ಬ ನಟಿಯ ಹುಡಕಾಟಕ್ಕೆ ಮುಂದಾದರು. ೧೯೦೪ ಎಪ್ರಿಲ್‌ ೩ರ ದಿನಚರಿಯಲ್ಲಿ ‘(ನಾಟಕದ ಸಲುವಾಗಿ) ಹುಬ್ಬಳ್ಳಿಯಿಂದ ರೇಣುಸಾನಿ, ನಿಡಗುಂದಿಯಿಂದ ಸಂಗಪ್ಪ ಕೊಣ್ಣೂರಿಗೆ ಬಂದರು’ ಎಂದು ಬರೆದಿದ್ದಾರೆ. ಎಪ್ರಿಲ್‌ ೧೪ ರಂದು ‘ರೇಣುಸಾನಿಯ ತಾಯಿ ಈ ಹೊತ್ತು ೧೦೦ ರೂ. ತಕ್ಕೊಂಡು ಹುಬ್ಬಳ್ಳಿಗೆ ಹೋದಳು’ ಎಂದಿದ್ದಾರೆ. ಈ ವಿವರಗಳನ್ನು ಗಮನಿಸಿದರೆ ರೇಣುಸಾನಿ ಕಂಪನಿ ಪ್ರವೇಶಿಸಿದ ಎರಡನೆಯ ನಟಿ ಆಗಿರಬೇಕು ಇವಳಿಗೂ ನಾಯಕಿಯ ಪಾತ್ರ ಸಾಧಿಸಲಿಲ್ಲ. ನಾಯಕಿ ಪಾತ್ರದ ಶೋಧ ಮುಂದುವರಿಯಿತು. ಗುರುಲಿಂಗಪ್ಪ ಗೊಂಬಿ ಈತನ ನೆರವಿನಿಂದ ಎಲ್ಲೂಬಾಯಿ ಗುಳೇದಗುಡ್ಡ ೧೯೦೮ರಲ್ಲಿ ಕಂಪನಿಗೆ ಬಂದಳು. ಮಧುರ ಕಂಠ, ಮೋಹಕ ಮೈಮಾಟ. ಅಸ್ಖಲಿತಮಾತು ರಂಗಕ್ಕೆ ಬೇಕಾದ ಧೈರ್ಯದಿಂದ ಎಲ್ಲವ್ವ ಕಂಪನಿಯ ಹಿರೋಯಿನ್‌ ಆಗಿ ಬೆಳೆದಳು.
ಎಲ್ಲವ್ವ ಸ್ತ್ರೀ ಮತ್ತು ಪುರುಷ ಪಾತ್ರಗಳೆರಡನ್ನು ಚೆನ್ನಾಗಿ ನಿರ್ವಹಿಸುತ್ತಿದ್ದಳು ‘ಬಸವೇಶ್ವರ’ದಲ್ಲಿ ಮೊದಲು ಮಾದಲಾಂಬಿಕೆಯಾಗಿ ಆಮೇಲೆ ಬಿಜ್ಜಿಳನ ಪುರುಷ ಪಾತ್ರದಲ್ಲಿ ಕಾಣುತ್ತಿದದ ಈಕೆ ಹೆಣ್ಣೆಂಬ ಅಂಶವನ್ನು ತೋರದಂತೆ ನಟಿಸುತ್ತಿದ್ದಳು. ಐತಿಹಾಸಿಕವಾಗಿ ಲಕ್ಷ್ಮಾಸಾನಿ, ರೇಣುಸಾನಿ ಈ ಕಂಪನಿಯ ಮೊದಲ ನಟಿಯರಾದರೂ ಅಭಿನಯ ಕೌಶಲ್ಯದಿಂದ ಎಲ್ಲವ್ವನಿಗೇ ಜನ ಮೆಚ್ಚುಗೆ ದೊರೆಯಿತು. ಅವಳೇ ವೃತ್ತಿರಂಘದ ಮೊದಲ ನಟಿ ಎಂದು ಅಭಿಮಾನದಿಂದ ಹೇಳಿಕೊಳ್ಳುವಂತಾಯಿತು. ಎಲ್ಲವ್ವನ ನಂತರ ಭರಮವ್ವ, ಹಣಮಂತವ್ವ ಎಂಬ ನಟಿಯರು ಕಂಪನಿ ಪ್ರವೇಶಿಸಿದರು.
ರಂಗಸಂಗೀತದಲ್ಲಿ ಹೊಸತನ
ಸಂಗೀತನಾಟಕಗಳ ಕಾಲವದು. ನಾಟಕ ಕಂಪನಿಗೆ ‘ಸಂಗೀತ ಮಂಡಳಿ’ ಹೆಸರಿನಿಂದಲೂ ಕರೆಯುತ್ತಿದ್ದರು. ಕೊಣ್ಣೂರ ಕಂಪನಿಯ ಆರಂಭದ ಕಾಲದಲ್ಲಿ ಕಲಾವಿದರು ಕರ್ನಾಟಕಿ ಪದ್ಧತಿಯಲ್ಲಿಯೇ ರಂಗಗೀತೆಗಳನ್ನು ಹಾಡುತ್ತಿದ್ದರು. ‘ಕಲಾವಿದ ಬಳ್ಳಾರಿ ಬಸಪ್ಪನು ಕರ್ನಾಟಕೀ ಸಂಗೀತದ ಶ್ರೇಷ್ಠ ಗಾಯಕನಾಗಿದ್ದನು. ಅವನು ಮುಖ್ಯ ಪಾತ್ರಗಳನ್ನು ಅಭಿನಯಿಸುವುದಲ್ಲದೆ ನಾಟಕಗಳನ್ನೂ ಕಲಿಸುತ್ತಿದ್ದನು. ಆರಂಭದ ಹರಿಶ್ಚಂದ್ರ, ಕೀಚಕವಧೆ ನಾಟಕಗಳು ಕರ್ನಾಟಕೀ ಶೈಲಿಯ ರಂಗಗೀತೆಗಳೊಂದಿಗೆ ಪ್ರದರ್ಶನಗೊಳ್ಳುತ್ತಿದ್ದವು’[1] ಅನಂತರದ ವರುಷಗಳಲ್ಲಿ ಹಿಂದುಸ್ಥಾನಿಶೈಲಿಯ ರಂಗಗೀತೆಗಳಿಗೆ ಆದ್ಯತೆ ದೊರೆಯಿತು. ಇದಕ್ಕೆ ಕಾರಣವೇನೆಂದರೆ ಮರಾಠಿ ರಂಗಸಂಗೀತದ ಪ್ರಭಾವ. ಆರಂಭದಲ್ಲಿ ಮರಾಠೀ ರಂಗಸಂಗೀತವಾದರೂ ಕರ್ನಾಟಕೀ ಶೈಲಿಯಿಂದಲೇ ಪ್ರೇರಿತವಾಗಿತ್ತು. ‘ವಿಷ್ಣುದಾಸ ಭಾವೆ ತನ್ನ ಆಟಗಳಿಗೆ ರಚಿಸಿದ ಪದಗಳಿಗೆ ಕರ್ನಾಟಕದ ಪಲ್ಲವಿಯಿಂದ ಪ್ರಾರಂಭಿಸಿ ಲೀಲಾಂಬರಿ ಆನಂದಭೈರವಿ, ನೀಲಾಂಬರಿ, ಮೋಹನಕಲ್ಯಾಣ ಮುಂತಾದ ಕರ್ನಾಟಕ ರಾಗಗಳನ್ನು ಬಳಕೆಯಲ್ಲಿ ತಂದಿದ್ದನು. ಕಿರ್ಲೋಸ್ಕರರ ಕಾಲದಲ್ಲಿ ಮರಾಠಿ ರಂಗಸಂಗೀತ ಹಿಂದುಸ್ಥಾನೀ ಪ್ರಭಾವಕ್ಕೊಳಗಾಗಿ ತೀವ್ರವಾಗಿ ಬೆಳೆಯಿತು.’[2] ಕಿರ್ಲೋಸ್ಕರ ಮತ್ತು ಇತರ ಕಂಪನಿಗಳು ಕರ್ನಾಟಕದಲ್ಲಿ ಸಂಚರಿಸುತ್ತ ಹೊಸ ಧಾಟಿಯಿಂದ ರಂಗಗೀತೆಗಳನ್ನು ಹಾಡುತ್ತಿದ್ದಾಗ ಇಲ್ಲಿಯ ಜನರಿಗೂ ಅವರ ಹಾಡುಗಳು ಅಪ್ಯಾಯಮಾನವೆನಿಸಿದವು. ಮರಾಠಿ ಹಾಡುಗಳನ್ನು ಕೇಳುವದೇ ನಮ್ಮ ಜನರಿಗೆ ಒಂದು ಫ್ಯಾಶನ್‌ ಆಗಿಬಿಟ್ಟಿತು.
ಮರಾಠಿ ರಂಗಸಂಗೀತದ ಮಾಧುರ್ಯವನ್ನು ಕನ್ನಡ ನಾಟಕಗಳಲ್ಲಿಯೂ ಅಳವಡಿಸಿಕೊಳ್ಳುವ ಉಪಾಯದಿಂದ ಸ್ವಾಮಿಗಳು ಅಂದಿನ ಜನಪ್ರಿಯ ಮರಾಠಿ ನಾಟಕಗಳಾದ ಸೌಭದ್ರ, ಶಾರದಾ, ತುಕಾರಾಮ, ನಾಟಕಗಳನ್ನು ಕನ್ನಡದಲ್ಲಿ ಆಡಿಸಲು ಮುಂದಾದರು. ಕೊಣ್ಣೂರು ಕಂಪನಿಯ ಎರಡನೆಯ ಹಂತದಲ್ಲಿ ಮರಾಠಿ ನಾಟಕಗಳ ಕನ್ನಡ ರೂಪಗಳು ಪ್ರಯೋಗಕ್ಕೆ ಬಂದವು. ಇವುಗಳಿಂದ ಕನ್ನಡ ರಂಗಸಂಗೀತದ ದಿಕ್ಕು ಬದಲಾಯಿತು. ಮರಾಠಿ ಧಾಟಿ ಚಾಲುಗಳಿಗೆ ಹೊಂದುವಂತಹ ಕನ್ನಡ ಹಾಡುಗಳು ರಚನೆಯಾದವು. ಅವುಗಳಿಗೆ ಸಂಗೀತ ಸಂಯೋಜಿಸಲು, ನಟರಿಗೆ ಸಂಗೀತ ಹೇಳಿಕೊಡಲು ಮಹಾರಾಷ್ಟ್ರದ ಸಾತಾರಾದಿಂದ ಗಣುಬುವಾ ಬಂದಿದ್ದರು. ಇವರ ಪ್ರಯತ್ನದಿಂದ ಕರ್ನಾಟಕೀ ಶೈಲಿಯು ಹಿಂದುಸ್ಥಾನೀ ಶೈಲಿಗೆ ಹೊರಳಿತು. ೧೯೦೯ರಲ್ಲಿ ರಚನೆಯಾದ ಸ್ವತಂತ್ರ ನಾಟಕ ‘ಸಂಗೀತ ಬಸವೇಶ್ವರ’ ದಲ್ಲಿಯ ಹಾಡುಗಳಿಗೂ ಮರಾಠಿ ಚಾಲಗಳನ್ನೇ (ಚಾಲ-ಕಿತಿ ಪ್ರೀತಿತರಿ, ಚಾಲ-ಹಾಲ ಇಕಡಚೆ ಪಹಾ ಮುಂ) ಹೆಚ್ಚಾಗಿ ನಿರ್ದೇಶಿಸಿದ್ದನ್ನು ಗಮನಿಸಿದರೆ ಮರಾಠಿ ರಂಗಸಂಗೀತದ ಪ್ರಭಾವ ಮನಗಾಣಬಹುದು. ಕೊಣ್ಣೂರ ಕಂಪನಿಯಲ್ಲಿ ಅಂದು ನಡೆದ ಈ ಪ್ರಯೋಗವನ್ನು ಅನಂತರದ ಕಂಪನಿಗಳೂ ಅನುಸರಿಸಿದವು. ನಾಟಕ ಕಂಪನಿಗಳ ಪ್ರಭಾವದಿಂದಾಗಿಯೇ ದೇಶೀಯ ರಂಗಕಲೆಯ ಮುಖವೂ ಹಿಂದುಸ್ಥಾನೀಶೈಲಿಗೆ ಹೊರಳಿತು. ಶ್ರೀಕೃಷ್ಣ ಪಾರಿಜಾತ, ಇತರ ಸಣ್ಣಾಟಗಳ ಹಾಡುಗಾರಿಕೆಯಲ್ಲಿಯೂ ಕರ್ನಾಟಕೀಶೈಲಿ ಹಿಂದೆ ಸರಿದು ಹಿಂದುಸ್ಥಾನೀಶೈಲಿ ಮುಂದೆ ಬಂದಿತು.
ಹಿಂದುಸ್ಥಾನೀಶೈಲಿಯ ಹಾಡುಗಾರಿಕೆ ಆರಂಭವಾದ ಮೇಲೆ ಕಂಪನಿಯಲ್ಲಿ ಹಾರ್ಮೋನಿಯಂ ವಾದ್ಯವು ಅಗತ್ಯವೆನಿಸಿತು. ಅದಕ್ಕಿಂತ ಮೊದಲು ಪಿಟೀಲು ಶ್ರುತಿವಾದ್ಯವಾಗಿ ಬಳಕೆಯಲ್ಲಿತ್ತು. ಭೀಮಪ್ಪ ಸಂಶಿ, ಅಣ್ಣಿಗೇರಿ ಅನಂತಾಚಾರ್ಯ, ಹಣಮು ಹುಬ್ಬಳ್ಳಿ ಮುಂತಾದವರು ಪಿಟೀಲು ವಾದಕರಾಗಿದ್ದರು. ಹಾರ್ಮೋನಿಯಂ ವಾದ್ಯವು ೧೯೦೧ರಲ್ಲಿಯೇ ಉಪಯೋಗಿಸಿದ ಬಗೆಗೆ ಸ್ವಾಮಿಗಳ ಡೈರಿಯಲ್ಲಿ ಆಧಾರವಿದೆ. ೨೮.೭.೧೯೦೧ರ ಪುಟದಲ್ಲಿ `I borrowed the Piana from the Desai of Kurbet lent it to Nemagouda for the opera’ ಎಂಬ ಮಾತಿದೆ. ಅನಂತರದಲ್ಲಿ ಹಾರ್ಮೋನಿಯಂ ವಾದ್ಯ ಖರೀದಿಸಿದ ಬಗ್ಗೆ ವಾದಕರನ್ನು ಮಿರಜದಿಂದ ಕರೆದುಕೊಂಡು ಬಂದುದರ ವಿವರಗಳು ದೊರೆಯುತ್ತವೆ.
ಮರಾಠಿ ರಂಗಸಂಗೀತದ ದೃಷ್ಟಿಯಿಂದ ಕನ್ನಡ ರಂಗಭೂಮಿಯ ಕೀಳರಿಮೆ ಕಡಿಮೆ ಮಾಡುವ ದಿಕ್ಕಿನಲ್ಲಿ ಸ್ವಾಮಿಗಳ ಪ್ರಯತ್ನ ನಿರಂತರವಾಗಿತ್ತು. ಗಾಯಕನಟರಿಗೆ ಮತ್ತು ವಾದ್ಯ-ವಾದಕರಿಗೆ ಕಂಪನಿಯಲ್ಲಿ ವಿಶೇಷ ಏರ್ಪಾಟು ಮಾಡಿದ್ದರು. ರಾಚಯ್ಯಸ್ವಾಮಿ ಬೆಳವಿ, ಗೋವಿಂದಪ್ಪ ದಾಬಡೆ, ಗಂಗಾಧರಪ್ಪ ಮುರಗೋಡ, ತುಕಾರಾಮಪ್ಪ ಗೋಕಾಕ, ಎಲ್ಲೂಬಾಯಿ ಗುಳೇದಗುಡ್ಡ, ಪರಪ್ಪ ಪಾಟೀಲ ಮುಂತಾದ ಗಾಯಕನಟರಿಗೆ ಗೌರವದ ಜೊತೆಗೆ ಕೈತುಂಬ ಸಂಬಳವೂ ಇತ್ತು. ೧೯೧೫ರಲ್ಲಿ ಈ ನಟರಿಗೆ ೮೦ ರಿಂದ ೧೦೦ರೂ. ಗಳವರೆಗೆ ಸಂಬಳ ಕೊಡುತ್ತಿದ್ದರೆಂಬುದು ಅಂದಿನ ಕಾಲಮಾನ ದೃಷ್ಟಿಯಿಂದ ಸಣ್ಣ ಸಂಗತಿಯಲ್ಲ. ಜೊತೆಗೆ ಕಲಾವಿದರ ಮಾನ ಸನ್ಮಾನ ಸಮಾರಂಭಗಳೂ ಏರ್ಪಾಡಾಗುತ್ತಿದ್ದವು. ರೂಪ ಮತ್ತು ಹಾಡುಗಾರಿಕೆಯಲ್ಲಿ ಮುರಗೋಡ ಗಂಗಾಧರಪ್ಪ ಮಹಾರಾಷ್ಟ್ರದ ಬಾಲಗಂಧರ್ವರನ್ನು ಹೋಲುತ್ತಿದದರಿಂದ ಅವರಿಗೆ ‘ಕರ್ನಾಟಕ ಗಂಧರ್ವ’ ಬಿರುದಿನಿಂದ ಸನ್ಮಾನಿಸಲಾಯಿತು. ೧೯೨೦ರಲ್ಲಿ ಕಂಪನಿಯ ನಾಯಕನಟ ರಾಚಯ್ಯಸ್ವಾಮಿ ಬೆಳವಿ ಅವರಿಗೆ ‘ಭಾರತಗಂಧರ್ವ’ ಬಿರುದ್ನು, ಬಂಗಾರದ ಪದಕವನ್ನು ಅರ್ಪಿಸಲಾಯಿತು. ತಬಲಾ ವಾದಕ ವಿಠ್ಠಲರಾವ ಕೊಲ್ಲಾಪುರ ಇವರಿಗೆ ಉತ್ತಮ ಸೇವೆಗಾಗಿ ಬಂಗಾರದ ಉಂಗುರವನ್ನು ಕಾಣಿಕೆಯಾಗಿ ಕೊಟ್ಟದ್ದನ್ನು ಶಿವಮೂರ್ತಿಸ್ವಾಮಿಯವರ ದಿನಚರಿ ತಿಳಿಸುತ್ತದೆ.
೧೯೧೮ರಲ್ಲಿ ಕಂಪನಿ ಸೊಲ್ಲಾಪುರ ಕ್ಯಾಂಪಿನಲ್ಲಿದ್ದಾಗ ಶಿವಮೂರ್ತಿಸ್ವಾಮಿಗಳು ಮುಂಬೈಯಿಂದ ಭಾರೀ ಬೆಲೆಯ ಪ್ಯಾರೀಸ ಕಾಲ್ಪೆಟಿ (ಹಾರ್ಮೋನಿಯಂ ವಾದ್ಯ) ಯನ್ನು ಖರೀದಿಸಿ ತಂದರು. ಅದರ ಉಲ್ಲೇಖ ೩ ಆಗಸ್ಟ ೧೯೧೮ರ ದಿನಚರಿಯಲ್ಲಿದೆ: I came to sholapur this morning from Bombay. I brought the Harmonium for the Konnur Company. ಈ ಕಾಲ್ವೇಟಿಯ ಬೆಲೆ ೩೩೫ರೂ. ಅದು ಪ್ಯಾರೀಸ್‌ ಸುಪ್ರಸಿದ್ಧ ಎಂ. ಕ್ಯಾಜರೀಲ್‌ ಕಂಪನಿಯವರು ತಯಾರಿಸಿದ್ದ ವಾದ್ಯವಾಗಿತ್ತು. ಅದರಲ್ಲಿ ಅತ್ಯಂತ ಸುಶ್ರಾವ್ಯ ಸೂರುಗಳಿದ್ದವು. ಹಾರ್ಮೋನಿಯಂ ವಾದಕರಾಗಿ ಶಂಕರಬುವಾ ವಸಯಿ (ಮುಂಬಯಿ). ಬಹಳ ವರ್ಷ ಸೇವೆಯಲ್ಲಿದ್ದರು. ಕಂಪನಿ ನಿಂತಮೇಲೆ ತುಕಾರಾಮಬುವಾ ಅವರ ಕಂಪನಿಗೆ (ಶಾರದಾ ಸಂಗೀತ ನಾಟಕ ಮಂಡಳಿ, ಗೋಕಾಕ) ಈ ಕಾಲ್ವೇಟಿಯನ್ನು ಕಾಣಿಕೆಯಾಗಿ ಕೊಡಲಾಯಿತು.
ನಟರಿಗೆ – ನಟರಾಗುವವರಿಗೆ ತರಬೇತಿ
ಯಾವುದೇ ಕಲೆ ವೃತ್ತಿಯಾದರೆ ಆ ಕಲಾವಿದರು ಪರಿಣತರಿರಬೇಕು. ಕಲಾವಿದರಿಗೆ ಪರಿಣತಿ ಸಾಧಿಸಬೇಕಾದರೆ ಶಿಸ್ತಿನ ತರಬೇತಿಯನ್ನು ಪಡೆದಿರಬೇಕು. ಶಿವಮೂರ್ತಿ ಸ್ವಾಮಿಗಳು ಅಂತಹ ಶಿಸ್ತಿನ ತರಬೇತಿಯನ್ನು ಕಂಪನಿಯ ಒಂದು ಭಾಗವಾಗಿ ರೂಪಿಸಿದ್ದರು. ಕಂಪನಿಯ ಸಂಘಟನೆಯ ಹಂತದಲ್ಲಿ ಕಲಾವಿದರು ಹೇಳದೆ ಕೇಳದೆ ಹೋಗುತ್ತಿದ್ದರು. ನಟರ ಗೈರು ಹಾಜರಿಯಿಂದ ನಾಟಕಗಳ ಪ್ರದರ್ಶನ ನಿಲ್ಲಿಸಬೇಕಾಗುತ್ತಿತ್ತು. ಇಂಥ ಅನುಭವದ ಮೇಲೆಯೇ ಕಂಪನಿಯಲ್ಲಿ ನಟರಿಗೆ ಮಾತ್ರವಲ್ಲ ನಟರಾಗುವವರಿಗೂ ತರಬೇತಿ ನೀಡುವ ವ್ಯವಸ್ಥೆ ಜಾರಿಗೆ ತಂದಿದ್ದರು.
ನಾಟಕದ ತಾಲೀಮು ನಿಯಮಿತವಾಗಿ ನಡೆಯುವಂತೆ ನಾಟಕದ ಮಾಸ್ತರರನ್ನು ನೇಮಿಸಿದ್ದರು. ಪ್ರದರ್ಶನವಿದ್ದ ದಿನ ಮಧ್ಯಾಹ್ನ ಮತ್ತು ಮರುದಿನ ಮುಂಜಾನೆ ತಾಲೀಮು ಇರುತ್ತಿರಲಿಲ್ಲ. ನಾಟಕವಿಲ್ಲದ ದಿನ ಎರಡೂ ವೇಳೆ ತಪ್ಪದೆ ತಾಲೀಮು ನಡೆಯುತ್ತಿತ್ತು. ತಾಲೀಮಿನಲ್ಲಿ ಪಾತ್ರವಿದ್ದ ನಟರ ಜೊತೆಗೆ ಪಾತ್ರಗಳಿಲ್ಲದ ನಟರೂ, ಸಂಗೀತ ಕಲಿಯಲಿದ್ದ ಬಾಲಕರೂ ಹಾಜರರಿರಬೇಕೆಂಬ ನಿಯಮ ಕಡ್ಡಾಯವಿತ್ತು. ದಿನವೂ ತಾಲೀಮು ನೋಡಿ ನೋಡಿ ಬಾಲಕರು ಕಲಾವಿದರಾಗಿ ಬೆಳೆಯುವಂಥ ಪರಿಸರವು ಕಂಪನಿಯಲ್ಲಿತ್ತು. ಹಿರಿಯರು ಹೇಳುವಂತೆ ಕಂಪನಿಯಲ್ಲಿ ನಟರಿಗಿಂತ ಕಲಿಯಲು ಬಂದ ವಿದ್ಯಾರ್ಥಿಗಳ ಸಂಖ್ಯೆಯೇ ಹೆಚ್ಚಿತ್ತು. ಕಂಠ ಚೆನ್ನಾಗಿದ್ದ, ಸಂಗೀತಬಲ್ಲ ತರುಣರಿಗೆ ನಟಿಸುವ ಅವಕಾಶವಿರುತ್ತಿತ್ತು. ನಟನೆಯಲ್ಲಿ ತೋರಿದ ನೈಪುಣ್ಯತೆ ಆಧರಿಸಿ ಸಂಬಳವನ್ನು ಕೊಡುತ್ತಿದ್ದರು. ಬೆಳಗಾವಿ, ಬಿಜಾಪುರ ಜಿಲ್ಲೆಯ ಬಹಳಷ್ಟು ಕಲಾವಿದರು ರೂಪಗೊಂಡದದು ಈ ಸಂಘದಲ್ಲಿಯೇ. ಬಳ್ಳಾರಿ ಬಸಪ್ಪ, ಭಾವು ಮಾಸ್ತರ, ರಾಚಯ್ಯಸ್ವಾಮಿ ಬೆಳವಿ. ತುಕಾರಾಮಬುವಾ, ಗರುಡ ಸದಾಶಿವರಾಯರು ಮುಂತಾದವರು ಈ ಕಂಪನಿಯಲ್ಲಿ ನಾಟಕ ಶಿಕ್ಷಕರಾಗಿದ್ದರು.
ತರಬೇತಿಯಿಂದ ಕಂಪನಿಯಲ್ಲಿ ಸ್ವೆಯರ್ ನಟರ ಪಡೆಯೂ ಸಿದ್ಧವಾಗಿತ್ತು. ಮುಖ್ಯ ಪಾತ್ರವಹಿಸುವ ಇಬ್ಬರು ನಟರಾದರೂ ಕಂಪನಿಯಲ್ಲಿರಬೇಕೆಂಬುದು ಸ್ವಾಮಿಗಳ ನಿಲುವು. ಇದು ವೇಷ-ಭೂಷಣ, ರಂಗಸಲಕರಣೆಗಳಿಗೂ ಅನ್ವಯಿಸಿತ್ತು. ಇದರಿಂದ ಕಂಪನಿಯಲ್ಲಿ ನಟಿಸುವವರಿಗಿಂತ ನಟಿಸದಿರುವ ನಟರು, ಉಪಯೋಗಿಸುತ್ತಿದ್ದ ಸಲಕರಣೆಗಳಿಗಿಂತ ಉಪಯೋಗಿಸದಿರುವ ಸಲಕರಣೆಗಳೂ ಹೆಚ್ಚಿದ್ದವಂತೆ. ಕಂಪನಿ ನಿಂತ ಬಳಿಕ ಮಗ ಶಿವಶಂಕರ ಅವುಗಳನ್ನು ಬೇರೆ ಬೇರೆ ಕಂಪನಿಗಳಿಗೆ ಕೊಟ್ಟರಂತೆ.[3]
ಡೈನಾಮೋ ವಿದ್ಯುತ್ತಿನ ಬಳಕೆ
ರಂಗದ ಮೇಲಿನ ಬೆಳಕಿಗಾಗಿ ಕನ್ನಡ ರಂಗಭೂಮಿ ಆಗಿನ್ನೂ ಹೊಸ ಸುಧಾರಣೆಗಳನ್ನು ಕಂಡಿರಲಿಲ್ಲ. ಎಣ್ಣೆ ಬುಡ್ಡಿ, ಹಿಲಾಲಗಳನ್ನೇ ಉಪಯೋಗಿಸುತ್ತಿದ್ದ, ಗ್ಯಾಸ್‌ ಲೈಟ್‌ ಕೂಡ ಇನ್ನೂ ಬಳಕೆಗೆ ಬಂದಿರದ ಸ್ಥಿತಿಯಲ್ಲಿ ಡೈನಾಮೋ ವಿದ್ಯುತ್ತಿನ ಬಗೆಗೆ ಯೋಚಿಸಿ ಅದನ್ನು ರಂಗಕ್ಕೆ ಅಳವಡಿಸಿದ ಹಿರಿಮೆ ಶಿವಮೂರ್ತಿಸ್ವಾಮಿಗಳದು. ೧೯೧೪ ರಲ್ಲಿ ೫,೭೦೦/-ರೂ.ಗಳನ್ನು ಕೊಟ್ಟು ಮುಂಬಯಿಯಿಂದ ಡೈನಾಮೋ ಯಂತ್ರವನ್ನು ಖರೀದಿಸಿ ತಂದರು. ಈ ಯಂತ್ರದಿಂದ ರಂಗದ ಮೇಲೆ ಬಲ್ಬುಗಳಿಂದ ಬೆಳಕು ಚಿಮ್ಮಿತು; ನಾಟಕಗಳಿಗೆ ಹೊಸ ಕಳೆ ಕಟ್ಟಿತು. ಅಂದಿನ ಕಾಲದ ಪ್ರೇಕ್ಷಕರಿಗೆ ಇದೊಂದು ದೊಡ್ಡ ಚಮತ್ಕಾರವಾಗಿಯೇ ಕಂಡಿತು. ಬೆಳಗುವ ಬಲ್ಬುಗಳನ್ನು ನೋಡಿದ ಪ್ರೇಕ್ಷಕರು “ಏ ಸೂರ್ಯಾನ ಮರಿಗೋಳ ಕಟ್ಟಿ ಹಾಕಿದಾರೋ” ಎಂದು ಬೆರಗಿನಿಂದ ಹೇಳುತ್ತಿದ್ದರಂತೆ. ಬೆಳಗಾವಿ ಪ್ರದೇಶದಲ್ಲಿ ಪ್ರಚಲಿತದಲ್ಲಿದ್ದ ಇನ್ನೊಂದು ಮಾತೆಂದರೆ ‘ಮುಚ್ಚಿಕಟಿಗಿ ನಾಟಕ, ಕಲೆಕಟರ ದೀವಿಗಿ’ (ಮೃಚ್ಛಕಟಿಕ ನಾಟಕ, ಇಲೆಕ್ಟ್ರಿಕ್‌ ದೀಪ) ಎಂದು ಕಂಪನಿಯ ವೈಶಿಷ್ಟ್ಯವನ್ನು ಹೇಳುತ್ತಿದ್ದರು. ವಿದ್ಯುತ್‌ ಬೆಳಕಿನಲ್ಲಿ ಮೊದಲು ನಾಟಕ ನೋಡಿ ಖುಷಿಪಟ್ಟ ಸ್ವಾಮಿಗಳು ಮರುದಿನ ಕಂಪನಿಯ ಜನರಿಗೆಲ್ಲ ಹೋಳಿಗೆಯ ಊಟ ಮಾಡಿಸಿದರಂತೆ.
ಮೈಸೂರು ಪ್ರದೇಶದ ದೊಡ್ಡ ಕಂಪನಿ, ಪ್ರಯೋಗಶೀಲ ಕಂಪನಿ ಎಂದು ಹೆಸರಾದ ‘ಗುಬ್ಬಿ ಕಂಪನಿ’ಗ್ಯಾಸ್‌ ಲೈಟ್‌ ಅಳವಡಿಸಿಕೊಂಡ ಸಂದರ್ಭದಲ್ಲಿ ಕೊಣ್ಣೂರ ಕಂಪನಿ ಡೈನಾಮೋ ವಿದ್ಯುತ್ತನ್ನು ಅಳವಡಿಸಿಕೊಂಡಿತೆಂಬುದು ಗಮನಾರ್ಹ ಸಂಗತಿ. ೧೯೨೬ರಲ್ಲಿ ‘ಗುಬ್ಬಿ ಕಂಪನಿ’ ವಿದ್ಯುತ್‌ ಬೆಳಕನ್ನು ಉಪಯೋಗಿಸಲು ಆರಂಭಿಸಿತು.[4] ‘ಕನ್ನಡ ರಂಗದೇವತೆಯನ್ನು ವಿದ್ಯುತ್‌ ದೀಪದಿಂದ ಅಲಂಕರಿಸಿ ವೈವಿಧ್ಯಮಯವಾಗಿ ಪೂಜೆಗೈದ ಪರಮ ಭಕ್ತರೆಂದರೆ ಶಿವಮೂರ್ತಿಸ್ವಾಮಿಗಳು’ ಎಂದು ಗುಬ್ಬಿ ವೀರಣ್ಣನವರು ಸ್ವಾಮಿಗಳ ಸಾಧನೆಯನ್ನು ಬಣ್ಣಿಸಿದ್ದುಂಟು. ವಿದ್ಯುತ್ ಬೆಳಕಿನ ಉಪಯೋಗದಿಂದ ಪ್ರದರ್ಶನ ವ್ಯವಸ್ಥೆಗೆ ಹೊಸ ಆಯಾಮ ಲಭಿಸಿತು. ದೀಪದ ಅಥವಾ ಪೆಟ್ರೊಮ್ಯಾಕ್ಸ ಬೆಳಕಿನಲ್ಲಿ ಸ್ಪಷ್ಟವಾಗಿ ಕಾಣದಿರುವ ನಟರ ಆಂಗಿಕಾಭಿನಯದ ಸೂಕ್ಷ್ಮಗಳು ವಿದ್ಯುತ್‌ ಬೆಳಕಿನಲ್ಲಿ ಸ್ಪಷ್ಟವಾಗಿ, ಸ್ಫುಟವಗಿ ಕಾಣಿಸುವಂತಾಯಿತು. ದೃಶ್ಯಜೋಡಣೆ, ಸನ್ನಿವೇಶ ಬದಲಾವಣೆಗೂ ಇದರಿಂದ ಅನುಕೂಲವಾಯಿತು.
ಬದಲಾಗುವ ದೃಶ್ಯಗಳು (ಟ್ರನ್ಸ್ ಫರ್ ಸೀನ್‌ಗಳು)
‘ಶನಿಪ್ರಭಾವ’ ಈ ಕಂಪನಿಯ ಅತ್ಯಂತ ಜನಪ್ರಿಯ ನಾಟಕ. ಈ ನಾಟಕದ ಮುಖ್ಯ ಆಕರ್ಷಣೆಗಳಲ್ಲಿ ಪೀತಾಂಬರಪ್ಪ ಡೋಂಗರೆ ಅವರ ವಾಚಿಕಾಭಿನಯ ಒಂದಾದರೆ, ದೃಶ್ಯ ಬದಲಾವಣೆಯ ತಂತ್ರ ಮತ್ತೊಂದು. ವಿದ್ಯುತ್‌ ಬೆಳಕಿನ ಸಂಯೋಜನೆಯ ನಂತರ ದೃಶ್ಯ ಬದಲಾವಣೆಯ ತಂತ್ರ ಅಳವಡಿಸಲಾಯಿತು (೧೯೧೪). ಇದರ ವಿಶೇಷತೆ ಎಂದರೆ ರಂಗದ ಮೇಲಿನ ದೀಪ ಆರಿ ಹತ್ತುವುದರೊಳಗಾಗಿ ದೃಶ್ಯ ಬದಲಾಗುತ್ತಿತ್ತು. ಆಸ್ಥಾನದ ದೃಶ್ಯವು ದಟ್ಟವಾದ ಅರಣ್ಯದೃಶ್ಯವಾಗಿ ಪರಿವರ್ತನೆಯಾಗುತ್ತಿತ್ತು. ಅರಮನೆಯ ದೃಶ್ಯವನ್ನು ಚಿತ್ರಿಸಿದ್ದ ಪಡದೆಕಂಬಗಳ ಮತ್ತೊಂದು ಬದಿಯಲ್ಲಿ ಅರಣ್ಯದ ದೃಶ್ಯವನ್ನು ಚಿತ್ರಿಸಿರುತ್ತಿದ್ದರು. ವಿದ್ಯುತ್‌ ಬಲ್ಬುಗಳು ಆರಿ ಹತ್ತುವುದರೊಳಗಾಗಿ ಅರಮೆಯ ಸೆಟ್ಟನ್ನೇ ತಿರುಗಿಸಿಟ್ಟು ಅರಣ್ಯದೃಶ್ಯವನ್ನು ತೋರಿಸುತ್ತಿದ್ದರು.
ಇದರಿಂದ ಪಡದೆ ಸುತ್ತಿಕೊಂಡು ಮೇಲೇಳುವ, ಸುರುಳಿ ಬಿಚ್ಚುತ್ತ ಕೆಳಗಿಳಿಯುವ ಇಲ್ಲವೆ ಪಕ್ಕದಿಂದ ಎಳೆದೊಯ್ಯುವ ಶ್ರಮದ ಕೆಲಸ ತಪ್ಪಿತು. ಸಮಯದ ಉಳಿತಾಯದ ಜೊತೆಗೆ ನಾಟಕದ ಕ್ರಿಯೆಗೂ ಈ ತಂತ್ರ ತುಂಬ ನೆರವಾಯಿತು. ‘ಶನಿಪ್ರಭಾವ’ದಲ್ಲಿ ರಾಜಾ ವಿಕ್ರಮನನ್ನು ಒಮ್ಮೆಲೆ ದೂರದ ಗೊಂಡಾರಣ್ಯಕ್ಕೆ ತಂದ ಮಾಯಾ ಕುದುರೆಯ ಪವಾಡವನ್ನು ಕಣ್ಣಿಗೆ ಕಟ್ಟುವಂತೆ ದೃಶ್ಯ ಬದಲಾವಣೆಯ ತಂತ್ರದಿಂದ ತೋರಿಸಲಾಗುತ್ತಿತ್ತು. ಕ್ಷಣಕಾಲ ರಂಗದ ದೀಪ ಆರಿ ಹತ್ತುವುದರೊಳಗಾಗಿ ಆಗಿ ಹೋದ ದೃಶ್ಯ ಜೋಡಣೆಯಿಂದ ಜನ ತಮ್ಮ ಕಣ್ಣನ್ನು ತಾವೇ ನಂಬದಂತೆ ಮಾಡುತ್ತಿದ್ದರು. ಶ್ರೀರಂಗರು ಹೈಸ್ಕೂಲ ವಿದ್ಯಾರ್ಥಿಯಾಗಿದ್ದಗ ಬಿಜಾಪುರದಲ್ಲಿ ಶನಿಪ್ರಭಾವ ನಾಟಕ ನೋಡಿದ್ದು, ಆ ಪ್ರಸಂಗವನ್ನು ತಮ್ಮ ಆತ್ಮಕಥೆಯಲ್ಲಿ ಸ್ಮರಿಸಿದ್ದಾರೆ. ‘ಮೂರು – ನಾಲ್ಕು ವರ್ಷ ಮರಾಠೀ ಮತ್ತು ಕನ್ನಡದ ಅನೇಕ ಕಂಪನಿ ನಾಟಕಗಳನ್ನು ನೋಡಿದೆ. ಅವುಗಳಲ್ಲಿ ಕನ್ನಡ ಶನಿಪ್ರಭಾವ ನಾಟಕ ನನಗೆ ಅತ್ಯಂತ ಮೆಚ್ಚುಗೆಯದಾಗಿತ್ತು. ಒಂದು ಟ್ರಾನ್ಸಫರ್‌ ಸೀನ್‌, ಹಳ್ಳಿಯಿಂದ ಬಂದ ನನಗೆ ಇದೊಂದು ಮಾಟ ಎನಿಸುತ್ತಿತ್ತು. ವಿಕ್ರಮನ ಅರಮನೆಯ ದೃಶ್ಯ; ಕೂಡಲೇ ‘ಢಂ’; ರಂಗಸ್ಥಲವೆಲ್ಲ ಕತ್ತಲೆಯಾಗುವುದು; ಕ್ಷಣಾರ್ಧದಲ್ಲಿ ಕಂಬಗಳು ಬದಲಾಗಿ ಗಿಡಗಳು, ಸಿಂಹಾಸನ ಬದಲಾಗಿ ಬಂಡೆಗಲ್ಲು ನಿಂತಿವೆ, ಹರಕು ಬಟ್ಟೆಗಳಲ್ಲಿ ವಿಕ್ರಮದೊರೆ ನಿಂತಿದ್ದಾನೆ, ಶನಿಯ ಶಾಪದ ಪ್ರಭಾವ ಅದು ಈ ದೃಶ್ಯವನ್ನು ನೋಡಿದಷ್ಟು ಸಲ ಬೆರಗಾಗುತ್ತಿದ್ದೆ’.[5] ಎಂದಿದ್ದಾರೆ.
ನಾಟಕವೊಂದರ ಆಕರ್ಷಣೆಯಲ್ಲಿ ರಂಗಪಡದೆಗಳ ಪಾತ್ರವು ಗಮನಾರ್ಹವೆಂದು ಅವುಗಳ ರಚನೆಗಾಗಿ ವಿಶೇಷ ಗಮನ ಕೊಡಲಾಗಿತ್ತು. ಸದೋಬಾ ಪೇಂಟರ ಮಿರಜ, ಬಳವಂತ ಪೇಂಟರ್ ಕೊಲ್ಲಾಪುರ, ರಘುವೀರ ಪೇಂಟರ ಗೋವಾ – ಈ ಪ್ರತಿಭಾವಂತ ಕಲಾವಿದರು ಕಾಲಕಾಲಕ್ಕೆ ಕಂಪನಿಯಲ್ಲಿದ್ದು ಹೊಸ ಹೊಸ ಪಡದೆಗಳನ್ನು ಬರೆದು ಕೊಟ್ಟಿದ್ದಾರೆ. ರಂಗಪರಿಕರಗಳಿಗೆ ಬೇಕಾಗುವ ಸಾಮಾನುಗಳನ್ನು, ವೇಷಭೂಷಣಗಳನ್ನು ಮುಂಬಯಿಯ ಭುಲೇಶ್ವರ ರಸ್ತೆಯಲ್ಲಿರುವ ನಾಟಕ ಸಾಮಾನುಗಳ ಅಂಗಡಿಯಿಂದ ಖರೀದಿಸಿ ತರುತ್ತಿದ್ದರು. ಭಾರಿ ಬೆಲೆಯ ಜರಿ ಪೀತಾಂಬರಗಳು ಕಂಪನಿಯ ವೈಭವವನ್ನು ಮೆರೆಸುತ್ತಿದ್ದವು. ಅಂದಿನ ಒಂದು ಪೀತಾಂಬರನ ಇಂದಿನ ಬೆಲೆ ಸಾವಿರ ರೂಪಾಯಿಗೂ ಹೆಚ್ಚಾಗಬಹುದೆಂಬುದು ಹಿರಿಯರ ಅಂಬೋಣ.
೧೯೧೫ರಲ್ಲಿ ರಘುವೀರ ಪೇಂಟರ್‌ ಚಿತ್ರಿಸಿದ ಶ್ರೀರಾಮಪಟ್ಟಾಭಿಷೇಕದ ಪಡದೆಯಂತೂ ಅತ್ಯಾಕರ್ಷಕವಾಗಿತ್ತೆಂದು ಅದರ ಛಾಯಾಚಿತ್ರ ನೋಡಿ ಹೇಳಬಹುದು. ರಾಮನು ಪಟ್ಟಾಭಿಷಿಕ್ತನಾಗಿದ್ದಾನೆ. ಎಡಕ್ಕೆ ಸೀತೆ ಕುಳಿತಿದ್ದಾಳೆ. ಬಲಕ್ಕೆ ಲಕ್ಷ್ಮಣ ನಿಂತಿದ್ದಾನೆ. ಹನುಮಂತನು ಶ್ರೀರಾಮನ ಪಾದಗಳ ಹತ್ತಿರ ಭಕ್ತಿಯಿಂದ ಕೈಮುಗಿದು ಕುಳಿತಿದ್ದಾನೆ. ಸುಹಾಸಿನಿಯರು ಆರತಿ ಬೆಳಗುತ್ತಿದ್ದಾರೆ. ರಾಮ-ಸೀತೆ ಅಭಯರಕ್ಷೆ ನೀಡುತ್ತಿದ್ದಾರೆ. ಶ್ರೀರಾಮ-ಸೀತೆಯರ ಧೀಮಂತ ಮುಖಮುದ್ರೆ, ಲಕ್ಷ್ಮಣ-ಹನುಮಂತನ ಭಕ್ತಿ ತುಂಬಿದ ಮುಖಭಾವಗಳು, ಕಲಾವಿದನ ಪ್ರತಿಭೆ, ಬಣ್ಣಗಾರಿಕೆಯ ಕೌಶಲ್ಯಕ್ಕೆ ನಿದರ್ಶನಗಳಾಗಿವೆ. ಸಿಂಹಾಸನದ ಎರಡೂ ಬದಿಗೆ ಮುನಿಗಳು, ಮಂತ್ರಿಗಳು, ಪರಿವಾರದವರು ನಿಂತಿದ್ದಾರೆ, ಕುಳಿತಿದ್ದಾರೆ, ಪಡದೆಯ ಮೇಲ್ಭಾಗದ ಮಧ್ಯದಲ್ಲಿ ಮುಂಬಯಿ ಗವರ್ನರ್ ವೆಲಿಂಗ್ಡನ್‌ ರ ಚಿತ್ರವಿದೆ. ಪಡದೆಯ ಪಕ್ಕದ ಬಲಭಾಗದಲ್ಲಿ ಗದುಗಿನ ರಾವಸಾಹೇಬ ಮಾನ್ವಿಯವರ ಚಿರ, ಎಡಗಡೆಗೆ ಮಾಲೀಕರಾದ ಶಿವಮೂರ್ತಿಸ್ವಾಮಿಗಳ ಚಿತ್ರ, ಎರಡೂ ಚಿತ್ರಗಳ ಕೆಳಗೆ ಗರಿಗೆದರಿ ನರ್ತಿಸುವ ಮಯೂರಗಳಿವೆ. ರಘುವೀರ ಪೇಂಟರನ ಕಲೆಗಾರಿಕೆಯ ಕುಸುರಿಗೆಲಸ ಪಡದೆಯ ಪ್ರತಿ ಭಾಗದಲ್ಲೂ ಒಡಮೂಡಿದೆ. ಇದರ ರಚನೆಯ ಹಿಂದೆ ಶಿವಮೂರ್ತಿಸ್ವಾಮಿಗಳ ಕಲಾಪ್ರಜ್ಞೆ, ವ್ಯವಹಾರಿಕ ಜಾಣ್ಮೆ ಇರುವುದನ್ನು ಮರೆಯಲಾಗದು. ತಮ್ಮ ವೃತ್ತಿ, ಪ್ರವೃತ್ತಿಗಳೆರಡಕ್ಕೂ ಇಂಗ್ಲೀಷ ಅಧಿಕಾರಿಗಳಿಂದ ತೊಂದರೆಯಾಗಬಾರದೆಂಬ ಉದ್ದೇಶದಿಂದಾಗಿ ಪಡದೆಯ ಮೇಲೆ ಅಂದಿನ ಗವ್ಹರ್ನ್‌ರ್ ರ ಚಿತ್ರ, ಕಲೆಕ್ಟರ್ ರ ಚಿತ್ರಗಳನ್ನು ಚಿತ್ರಿಸಿದ್ದರು. ಆಗಾಗ ನಾಟಕಗಳಿಗೆ, ನಾಟಕದ ಕಾರ್ಯಕ್ರಮಗಳಿಗೆ ಅವರನ್ನು ಅತಿಥಿಗಳನ್ನಾಗಿ ಆಮಂತ್ರಿಸುವ ಪದ್ಧತಿಯನ್ನೂ ಇಟ್ಟುಕೊಂಡಿದ್ದರು. ಕಂಪನಿ ನಿಂತ ಮೇಲೆ ರಘುವೀರ ಪೇಂಟರ ತೆಗೆದ ಈ ಭವ್ಯದೃಶ್ಯಾವಳಿಗಳ ಪಡದೆಯನ್ನು ಗರುಡರ ಕಂಪನಿಗೆ ಕೊಟ್ಟ ಬಗ್ಗೆ ದಿನಚರಿಯಲ್ಲಿ ಬರೆದಿರುವರು.
ಆಡಳಿತ
ಮುಂದುವರೆದ ಇವತ್ತಿನ ನಾಟಕ ಮಂಡಳಿಗಳು ಯೋಜಿಸದ, ಅಳವಡಿಸದ ಸುಸಜ್ಜಿತ, ಶಿಸತಿನ ಆಡಳಿತವನ್ನು ಕೊಣ್ಣೂರ ಕಂಪನಿ ಆಚರಣೆಗೆ ತಂದಿತ್ತು. ಇದಕ್ಕೆ ಶಿವಮೂರ್ತಿಸ್ವಾಮಿಗಳ ವ್ಯಕ್ತಿತ್ವವೇ ಕಾರಣವಾಗಿತ್ತು. ಆಂಗ್ಲ ಅಧಿಕಾರಿಗಳ ಕೈಯಲ್ಲಿ ಪಳಗಿದ್ದ ಅವರು ಕಂಪನಿಗಾಗಿ ಕಟ್ಟುನಿಟ್ಟಿನ ಕ್ರಮಗಳನ್ನು ರೂಪಿಸಿದ್ದರು. ಅವುಗಳನ್ನು ಕೆಳಗಿನಂತೆ ಸಂಗ್ರಹಿಸಬಹುದು.
– ಸಮಯಕ್ಕೆ ಸರಿಯಾಗಿ ನಾಟಕಗಳ ಪ್ರದರ್ಶನ.
– ನಾಟಕವಿದ್ದ ದಿನ ಮಧ್ಯಾಹ್ನ ಮತ್ತು ನಾಟಕವಾಡಿದ ಮರುದಿನ ಮುಂಜಾನೆ ತಾಲೀಮ ಇರುತ್ತಿರಲಿಲ್ಲ. ನಾಟಕವಿಲ್ಲದ ದಿನ ಎರಡೂ ವೇಳೆ ತಪ್ಪದೆ ತಾಲೀಮು ನಡೆಯಬೇಕು.
– ಕಲಾವಿದರು ಭಕ್ತಿ, ಶ್ರದ್ಧೆಯಿಂದ ಪಾತ್ರಗಳನ್ನು ನಿರ್ವಹಿಸಬೇಕು.
– ನಟನು ತನ್ನ ಪಾತ್ರ ಅತ್ಯುತ್ತಮವಾಗಿ ನಿರ್ವಹಿಸಿದರೆ ಸಂಬಳದಲ್ಲಿ ಬಡ್ತಿ. ನಿರ್ಲಕ್ಷ್ಯ ತೋರಿದರೆ ಹಿಂಬಡ್ತಿ. ಈ ಕ್ರಮವನ್ನು ಪ್ರದರ್ಶನದ ತರುವಾಯ ಕೂಡಲೇ ಜಾರಿಗೆ ತರಲಾಗುತ್ತಿತ್ತು.
– ಅನಾರೋಗ್ಯ ಹಾಗೂ ಅನಿವಾರ್ಯ ಕಾರಣಗಳಿಂದ ನಟನು ಗೈರುಹಾಜರಿ ಇದ್ದರೆ ಆ ಪಾತ್ರವನ್ನು ಅಭಿನಯಿಸಬಲ್ಲ ಸ್ವೆಯರ್ ನಟರು ಇರಬೇಕು.
– ಕಂಪನಿಯ ಮುಖ್ಯ ಚಟುವಟಿಕೆಗಳನ್ನು ಜನರಲ್‌ ಮ್ಯಾನೇಜರ್ ನು ಮಾಲೀಕರ ಗಮನಕ್ಕೆ ತರುತ್ತಿರಬೇಕು. ಬೆಳಗಾವಿಯಿಂದ ದೂರದ ಊರುಗಳಲ್ಲಿ ಮುಕ್ಕಾಂ ಮಾಡಿದ್ದರೆ ನಾಟಕದ ಮರುದಿನ ಬೆಳಿಗ್ಗೆ ಅಂಚೆ ಅಥವಾ ತಂತಿಯ ಮೂಲಕ ಹಿಂದಿನ ದಿನದ ವಿವರಗಳನ್ನು ಕಳಿಸಬೇಕು.
– ಆಡಿದ ನಾಟಕ, ಉತ್ಪನ್ನ, ನಾಟಕದ ಪರಿಣಾಮ, ಉತ್ಪನ್ನ ಕಡಿಮೆ-ಹೆಚ್ಚಾದ ಬಗ್ಗೆ ವಿವರಣೆ, ಕಲಾವಿದರ ಪಾತ್ರವಿವರಣೆ, ಕಲಾವಿದರು ಊರಿಗೆ ಹೋದಲ್ಲಿ ಕಾರಣ-ಮರಳಿ ಬರುವ ದಿನ-ಅದಕ್ಕಾಗಿ ಮಾಡಿರುವ ಪರ್ಯಾಯ ವ್ಯವಸ್ಥೆ, ಕ್ಯಾಂಪ್‌ ಬದಲಿಸುವ ಬಗೆಗಿನ ವಿಚಾರಗಳು ಈ ವಿಷಯಗಳಿಗೆ ಸಂಬಂಧಿಸಿದ ವಿವರಗಳು ಸ್ವಾಮಿಗಳಿಗೆ ಗೊತ್ತಾಗಬೇಕು.
– ರೂಪಾಯಿಗೆ ೧೧ ೨/೧ ಸೇರು ಜೋಳ ಮತ್ತು ೮ ಸೇರು ಅಕ್ಕಿ ದೊರಕುತ್ತಿದ್ದ ಕಾಲವದು. ಅಡಿಗೆಯವನನ್ನು ಇಟ್ಟು ನಟ-ನೌಕರ ವರ್ಗಕ್ಕೆಲ್ಲ ಸಮೀಚಿನ ಭೋಜನದ ಏರ್ಪಾಡು ಇತ್ತು. ಹಬ್ಬ ಹುಣ್ಣಿಮೆಗಳಂದು ಹೋಳಿಗೆಯ ಊಟ ಸಾಮಾನ್ಯ. ಹೊಸ ನಾಟಕ ಆಡಿದರೆ, ಕಲೆಕ್ಯನ್‌ ಹೆಚ್ಚಾದರೆ ಹೋಳಿಗೆ ಊಟದ ವ್ಯವಸ್ಥೆಯಾಗುತ್ತಿತ್ತು.
– ಕಲಾವಿದರು ಮನೆ ತೊರೆದು ಕಂಪನಿಯ ಜೊತೆ ಇರುತ್ತಿದ್ದುದರಿಂದ ಅವರ ಮನೆಯ ಯೋಗಕ್ಷೇಮದ ಬಗ್ಗೆ ಮುತುವರ್ಜಿವಹಿಸುವುದು ಕಂಪನಿಯ ಹೊಣೆಯಾಗಿತ್ತು.
– ಬಿಟ್ಟು ಬಿಡದೆ ಕಂಪನಿ ಐದಾರು ತಿಂಗಳು ತಿರುಗಾಟದಲ್ಲಿದ್ದಾಗೆ ಕಲಾವಿದರಿಗೆ ವಿಶ್ರಾಂತಿ ಎಂದು ಹದಿನೈದು ಅಥವ ಒಂದು ತಿಂಗಳು ರಜೆ ಕೊಡಲಾಗುತ್ತಿತ್ತು.
– ತಾಲೀಮು, ಭೋಜನ, ರಂಗಸಜ್ಜಿಕೆ, ಹೀಗೆ ಒಂದೊಂದು ವಿಭಾಗಕ್ಕೂ ಒಬ್ಬೊಬ್ಬರು ಸಹಾಯಕ ಮ್ಯಾನೇಜರ್ರಿದ್ದರು. ಇವರೆಲ್ಲರ ಮೇಲೆ ಗುರುಸಿದ್ಧಯ್ಯಸ್ವಾಮಿ ಜನರಲ್‌ ಮ್ಯಾನೇಜರ್ ಸ್ಥಾನದಲ್ಲಿದ್ದರು. ಧಾರವಡದ ಎ.ಬಿ. ಮಂಡಗಿ, ಕೊಲ್ಲಾಪುರದ ಬಾಪಟ ಮ್ಯಾನೇಜರ್ ಗುರುಸಿದ್ಧಯ್ಯನವರಿಗೆ ಸಹಾಯಕರಾಗಿದ್ದರು.

ಕೊಣ್ಣೂರ ನಾಟಕ ಕಂಪನಿ: ದೇಸಿಯೊಳ್ ಪುಗುವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ‘ಕನ್ನಡ ಸಂಸ್ಕೃತಿ’ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ. ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್‌ ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು’ ಎಂಬ ಮಾತು ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಸಮಾಜವೆನ್ನುವುದು ಸಮೂಹಸಮ್ಮತ ಜೀವನಪದ್ಧತಿಯಗಿದೆ. ಕನ್ನಡಿಗರ ಇಂತಹ ಜೀವನಪದ್ಧತಿಗೆ ಸಾವಿರ ಸಾವಿರ ವರ್ಷಗಳ ಇತಿಹಾಸವಿದೆ. ತನ್ನ ಆಯುರ್ಮಾನದಲ್ಲಿ ಆರ್ಯ-ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂಧ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕುಮಾಡಿದೆ. ಹಿಂದಿನದು ಕನ್ನಡ-ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ-ಇಂಗ್ಲಿಷ್‌ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲಿಷ್‌ ಬೆಳಕಾಗುತ್ತಲೇ ಬೆಂಕಿಯಾಗಬಹುದೇ? ಎಂಬ ಭಯ ನಮ್ಮಲ್ಲಿ ಹುಟ್ಟಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ, ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶೀ ಚಳುವಳಿ’ಯನ್ನು ಕೈಗೆತ್ತಿಕೊಂಡಿದ್ದರು. ಈ ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ, ಪ್ರಕ್ರಿಯೆ ರೂಪದ ‘ಸ್ವದೇಶೀ ಸತ್ಯ’ಗಳನ್ನು ಶೋಧಿಸುವುದು; ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವ, ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯಸಂಸ್ಕೃತಿಯಿಂದ ಎಚ್ಚರ ವಹಿಸಿ ತುಂಬಿಕೊಳ್ಳುವ ಕೆಲಸ ನಮ್ಮಲ್ಲಿ ನಡೆಯಬೇಕಾಗಿದೆ. ಒಟ್ಟಾರೆ ಅನ್ಯಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡವ ಕನ್ನಡಿಸುತ್ತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಸ್ಥಾನಿಕದಲ್ಲಿ ಬದುಕಿಸಬೇಕಾಗಿದೆ. ಜಾಗತಿಕದಲ್ಲಿ ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವವನ್ನು ನಾಶಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ, ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣ ಮಾಡಬೇಕಾಗಿದೆ. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ “ಎಂದೆಂದಿಗೂ ನೀ ಕನ್ನಡವಾಗಿರು” ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ಎಲ್ಲ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆ-ಚಿಂತನೆಗಳನ್ನು ದಾಖಲಿಸಬೇಕೆಂಬ ಮತ್ತು ಸಂವಹನಗೊಳಿಸಬೇಕೆಂಬ ತೀವ್ರ ಹಂಬಲದಿಂದ ಈ ವಿಶ್ವವಿದ್ಯಾಲಯ ‘ಪ್ರಸಾರಾಂಗ’ ಹೆಸರಿನ ಪ್ರಸಾರಮಾಧ್ಯಮ ಸಂಸ್ಥೆಯನ್ನು ಅಸ್ತಿತ್ವಕ್ಕೆ ತಂದಿದೆ. ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಗಳ ಉತ್ಪಾದನೆ-ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿರುವ ಇದು, ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳ ಉತ್ಪಾದನೆಗೆ ವಿಶೇಷ ಕಾಳಜಿವಹಿಸಿದೆ. ಅಂತರಿಕ ಸತ್ವ, ಬಾಹ್ಯಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕಸಂಸ್ಕೃತಿ’ಯನ್ನು ಅಸ್ತಿತ್ವಕ್ಕೆ ತಂದಿದೆ., ಈ ನಿಟ್ಟಿನಲ್ಲಿ ಪ್ರಕಟವಾಗುತ್ತಿರುವ ಪುಸ್ತಕ ‘ಕೊಣ್ಣೂರು ನಾಟಕ ಕಂಪನಿ.’
ವೃತ್ತಿರಂಗಭೂಮಿಯ ವಿಶೇಷ ಅಭ್ಯಾಸಿಯಾಗಿರುವ ಡಾ. ರಾಮಕೃಷ್ಣ ಮರಾಠೆ ಅವರು ಕ್ಷೇತ್ರಕಾರ್ಯದ ನೆಲೆಯಲ್ಲಿ ನಿಂತ ರೂಪಿಸಿದ “ಕೊಣ್ಣೂರು ನಾಟಕ ಕಂಪನಿ” ಕೃತಿಯನ್ನು ತುಂಬ ಸಂತೋಷದಿಂದ ಪ್ರಕಟಿಸುತ್ತ, ಈ ಮಾಲೆಗೆ ಇದು ಅರ್ಥಪುರಾಣ ನಾಂದಿಯಾಗಲೆಂದು ಹಾರೈಸುತ್ತೇನೆ.
ಡಾ. ಎಂ.ಎಂ. ಕಲಬುರ್ಗಿ
ಕುಲಪತಿಗಳು
ಕೊಣ್ಣೂರ ನಾಟಕ ಕಂಪನಿ: ನನ್ನ ಮಾತು
‘ಉತ್ತರ ಕರ್ನಾಟಕ ವೃತ್ತಿರಂಗಭೂಮಿ’ ಕುರಿತು ಸಂಶೋಧನೆ ಮಾಡುವ ಸಂದರ್ಭದಲ್ಲಿ ಕೊಣ್ಣೂರ ನಾಟಕ ಬಗೆಗೆ ಕುರಿತು ಹಿರಿಯರು ಹೇಳುತ್ತಿದ್ದ ಸಂಗತಿಗಳನ್ನು ಕೇಳಿ ರೋಮಾಂಚನಗೊಳ್ಳುತ್ತಿದ್ದೆ. ಆಧಾರಗಳ ಕೊರತೆಯಿಂದ ವಿವರವಾಗಿ ಬರೆಯುವುದು ಆಗಿರಲಿಲ್ಲ. ಈ ವರ್ಷ (೧೯೯೯) ಕಂಪನಿಯ ಶತಮಾನೋತ್ಸವ ವರ್ಷವಾದ್ದರಿಂದ ಹೆಚ್ಚು ವಿವರಗಳನ್ನು ಕಲೆಹಾಕಬೇಕೆಂದು ನಿರ್ಧರಿಸಿದೆ. ಕಾರ್ಯಕ್ರಮವೊಂದರಲ್ಲಿ ಸಿದ್ಧಲಿಂಗ ಪಟ್ಟಣಶೆಟ್ಟಿಯವರೆದುರು ಈ ಬಗ್ಗೆ ಪ್ರಸ್ತಾಪಿಸಿದೆ. ಅವರಿಂದ ಪ್ರೋತ್ಸಾಹ ಸಿಕ್ಕಿತು. ಡಾ. ಹೇಮಾ ಪಟ್ಟಣಶೆಟ್ಟಿಯವರ ಮೂಲಕ ಈ ಕಂಪನಿಯ ಸಂಸ್ಥಾಪಕರಾದ ಶ್ರೀ ಶಿವಮೂರ್ತಿಸ್ವಾಮಿಗಳ ಮನೆತನದವರನ್ನು ಕಾಣಲು ಸಾಧ್ಯವಾಯಿತು. ಶಿವಮೂರ್ತಿಸ್ವಾಮಿಗಳ ಮೊಮ್ಮಕ್ಕಳು – ಶಾಂತಾ ಹಿರೇಮಠ ಮತ್ತು ಶಿವಮೂರ್ತಯ್ಯ ಕಣಬರಗಿಮಠ ಡೈರಿಗಳನ್ನು, ಫೋಟೋಗಳನ್ನು ಕೊಟ್ಟು ಸಹಕರಿಸಿದ್ದಾರೆ –
ನನ್ನ ಗುರುಗಳೂ, ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳೂ ಆದ ಡಾ. ಎಂ.ಎಂ. ಕಲಬುರ್ಗಿ ಅವರು; ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ.ವಿ. ನಾವಡ ಅವರು ಪ್ರಕಟನೆಗೆ ಅಸ್ತುಹೇಳಿದ್ದಾರೆ – ಇವರಿಗೆ ವಂದನೆಗಳು.
ಡೈರಿಗಳನ್ನು ಓದಿ ಹೇಳುವಲ್ಲಿ ನೆರವಾದ ಬಾಬುರಾವ ದೇಸಾಯಿ, ರಾ.ಕ. ನಾಯಕ, ಎಸ್‌. ವಾಯ್‌, ಕಟ್ಟೀಮನಿ, ಬಿ.ಎ. ಕಮತಗಿ, ಪಿ.ಜಿ. ಕೆಂಪಣ್ಣವರ ಮತ್ತು ಪತ್ನಿ ಸೌ. ಮೀರಾ – ಇವರಿಗೆ ಕೃತಜ್ಞತೆಗಳು.
ಡಾ. ರಾಮಕೃಷ್ಣ ಮರಾಠೆ
ಕೊಣ್ಣೂರ ನಾಟಕ ಕಂಪನಿ: ಪೂರ್ವರಂಗ
ನಾಟಕ ಕಂಪನಿ ಅನ್ನೋದು ಭಾರತೀಯ ರಂಗಭೂಮಿ ಪರಂಪರೆಗೆ ಹೊಸದು. ಹಣಕೊಟ್ಟು ನಾಟಕ ನೋಡುವ, ಹಣ ತೆಗೆದುಕೊಂಡು ನಾಟಕ ತೋರಿಸುವ ವ್ಯವಸ್ಥೆಯನ್ನು ನಮ್ಮಲ್ಲಿ ಜಾರಿಗೆ ತಂದವರು ಪಾರ್ಸಿ ಜನರು. ಇದಕ್ಕೆ ಸುಮಾರು ಒಂದುವರೆ ಶತಮಾನದ ಇತಿಹಾಸವಿದೆ. ಇದಕ್ಕಿಂತ ಮೊದಲು ನಮ್ಮಲ್ಲಿ ರಂಗಕಲೆಯನ್ನು ಉಪಜೀವನಕ್ಕಾಗಿ ಅವಲಂಬಿಸಿದ್ದ ನಿರ್ದಿಷ್ಟ ಜಾತಿಸಮುದಾಯಗಳಿದ್ದವು. ಆದರೆ ಅವು ನಾಟಕ ಕಂಪನಿಗಳ ಸ್ವರೂಪದವಾಗಿರಲಿಲ್ಲ. ಅವು ಕಟ್ಟಿದ ರಂಗಮಂದಿರವನ್ನು ಆಶ್ರಯಿಸಿ, ಟಿಕೆಟ್ಟುಗಳನ್ನು ಮಾರಿ ನಾಟಕ ಪ್ರದರ್ಶಿಸುವ ತಂಡಗಳಾಗಿರದೆ ಊರ ಜನರು ಕೂಡಿಸಿ ಕೊಡುವ ಧನ-ಧಾನ್ಯಗಳನ್ನೇ ಪಡೆದು ಉಪಜೀವನ ನಡೆಸುವ ತಂಡಗಳಾಗಿದ್ದವು. ಜನಪದ ಮತ್ತು ಸಂಸ್ಕೃತ ನಾಟಕಗಳ ಶ್ರೀಮಂತ ಪರಂಪರೆಯುಳ್ಳ ಭಾರತದಲ್ಲಿ ರಂಗಕಲೆ ಉದ್ದಿಮೆಯ ರೂಪವನ್ನು ತಾಳಿದ್ದು ಆಧುನಿಕ ಸಂದರ್ಭದಲ್ಲಿಯೇ. ಇದರ ಮೂಲ ಬೇರನ್ನು ಈಸ್ವ ಇಂಡಿಯಾ ಕಂಪನಿಯ ಸ್ಥಾಪನೆಯಿಂದಲೇ ಗುರುತಿಸಬಹುದು. ಕಂಪನಿಯ ಆಡಳಿತವು ಸ್ಥಿರಗೊಂಡ ಬಳಿಕ ಕಲಕತ್ತೆಯಲ್ಲಿ ನೆಲೆಸಿದ್ದ ಇಂಗ್ಲೀಷ ಅಧಿಕಾರಿಗಳ ಮನರಂಜನೆಗೆ ಇಂಗ್ಲಿಷ್‌ ನಾಟಕಗಳೇ ಬೇಕಾದವು. ಅವರಿಗಾಗಿ ಕೆಲ ನಾಟಕ ತಂಡಗಳು, ರಂಗಮಂದಿರಗಳು ಅಲ್ಲಿ ಹುಟ್ಟಿಕೊಂಡವು.
ಇಂಗ್ಲಿಷ್‌ ಅಧಿಕಾರಿಗಳು ನೋಡುತ್ತಿದ್ದ ನಾಟಕಗಳು ಬಂಗಾಳಿ ಜನರನ್ನೂ ಆಕರ್ಷಿಸಿದವು. ಆದರೆ ಅವರಿಗೆ ನೋಡಲು ಅವಕಾಶವಿರಲಿಲ್ಲ. ಮೊದಲಿಗೆ ಅಲ್ಲಿಯ ಜಮೀನ್ದಾರರು, ಶ್ರೀಮಂತರು ಹಣಕೂಡಿಸಿ ರಂಗಮಂದಿರವೊಂದನ್ನು ತಾತ್ಕಾಲಿಕವಾಗಿ ಕಟ್ಟಿಕೊಂಡು ಇಂಗ್ಲಿಷ ನಾಟಕಗಳನ್ನು ನೋಡಲು ಏರ್ಪಾಡು (ಸು. ೧೭೭೫) ಮಾಡಿ ಕೊಂಡರು. ಶ್ರೀಮಂತ ಪರಿವಾರದವರಿಗೆ ಮಾತ್ರ ಅಲ್ಲಿ ಪ್ರವೇಶವಿತ್ತು. ಆರಂಭದಲ್ಲಿ ಇಂಗ್ಲಿಷ್‌ ನಾಟಕಗಳು; ಆ ಬಳಿಕ ಇಂಗ್ಲಿಷ್‌, ಸಂಸ್ಕೃತದಿಂದ ಅನುವಾದಿಸಿದ ನಾಟಕಗಳೂ ರಂಗದ ಮೇಲೆ ಬೆಳಕು ಕಂಡವು ಇಂಥ ಚಟುವಟಿಕೆಗಳು ಕಲಕತ್ತೆಯಲ್ಲಿ ಹಂತಹಂತವಾಗಿ ವ್ಯಾಪಿಸಿ ಭಾರತದಲ್ಲಿ ಆಧುನಿಕ ರಂಗಭೂಮಿ ಬೆಳೆದು ಬರಲಿಕ್ಕೆ ವಾತಾವರಣ ಹದಗೊಂಡಿತು.
ಇಂಗ್ಲಿಷ್‌ ವಸಾಹತಿನ ಇನ್ನೊಂದು ಕೇಂದ್ರಸ್ಥಳ ಮುಂಬಯಿಯಲ್ಲಿ ಇದೇ ಮಾದರಿಯ ಚಟುವಟಿಕೆಗಳು ಆರಂಭವಾದವು ಕಾಲೇಜು ಕಲಿಯುತ್ತಿದ್ದ ಇಂಗ್ಲೀಷ ಮತ್ತು ಭಾರತೀಯ ವಿದ್ಯಾರ್ಥಿಗಳು ತಂಡ ಕಟ್ಟಿಕೊಂಡು ಇಂಗ್ಲೀಷ ನಾಟಕಗಳನ್ನಾಡಿದರು. ಹೊಸ ಬಗೆಯ ನಾಟಕಗಳನ್ನು ನೋಡಲು ಜನ ಹಿಂಡು ಹಿಂಡಾಗಿ ಬರುತ್ತಿದ್ದರು. ಕೆಲವೊಮ್ಮೆ ಜನರನ್ನು ನಿಯಂತ್ರಿಸುವುದು ಕಷ್ಟವಾಗುತ್ತಿತ್ತು. ಇದಕ್ಕೆ ಉಪಾಯವಾಗಿ ಶ್ರೀಮಂತ ಹಾಗೂ ಪ್ರತಿಷ್ಠಿತ ವರ್ಗದ ಜನರಿಗೆ ಮಾತ್ರ ರಂಗಮಂದಿರದ ಪ್ರವೇಶ ಮೀಸಲಾಯಿತು. ಇದರಿಂದ ನಗರದ ಮಧ್ಯಮ ವರ್ಗದ ಜನರು ಹೊಸ ರಂಗಭೂಮಿಯು ಕೊಡುವ ಮನರಂಜನೆಯಿಂದ ವಂಚಿತರಾದರು. ಈ ಸಮಸ್ಯೆಗೆ ಪರಿಹಾರ ಕಂಡುಕೊಳ್ಳಲು ಮುಂದಾದವರು ವ್ಯಾಪಾರೀ ಮನೋಭಾವದ ಪಾರ್ಸಿಗಳು. ಸಾಮಾನ್ಯರ ಮನರಂಜನೆಗಾಗಿ ನಾಟಕ ಕಲೆಯನ್ನೇ ಉದ್ಯೋಗ ಮಾಡಿಕೊಳ್ಳಬೇಕೆಂದು ಯೋಜಿಸಿ ಅವರು ಕ್ರಿಯಾಶೀಲರಾದರು. ರಂಗಪರಿಕರಗಳನ್ನು ನಿರ್ಮಿಸಿಕೊಂಡು, ಸಂಬಳಾಧಾರಿತ ಕಲಾವಿದರನ್ನು ಕೂಡಿಸಿಕೊಂಡು, ನಾಟಕಗಳನ್ನಾಡುತ್ತ ಊರಿಂದೂರಿಗೆ ತಿರುಗಾಡಲು ಮುಂದಾದರು. ಸು. ೧೮೫೦ರಲ್ಲಿ ಪಾರ್ಸಿ ನಾಟಕ ಕಂಪನಿಗಳು ಅಸ್ತಿತ್ವಕ್ಕೆ ಬಂದವು. ಖುರದೇಶಿ ಬಾಲಿವಾಲಾ ಅವರ ‘ವಿಕ್ಟೋರಿಯಾ ಥಿಯೇಟ್ರಿಕಲ್‌ ಕಂಪನಿ’ (೧೮೭೨) ಭಾರತದ ಬೇರೆ ಬೇರೆ ಪ್ರದೇಶಗಳಲ್ಲಿ ಸಂಚರಿಸಿ ದೇಶೀಯ ಭಾಷೆಗಳಲ್ಲಿಯೂ ಕಂಪನಿಗಳು ಹುಟ್ಟಿಕೊಳ್ಳಲು ಕಾರಣವಾಯಿತು. ಹೀಗೆ ಪಾರ್ಸಿಜನರ ಪ್ರಯತ್ನದಿಂದ ರಂಗಭೂಮಿಯು ಬಂಡವಾಳ ಹೂಡುವ, ಲಾಭ ಗಳಿಸುವ ಮನರಂಜನೆಯ ಉದ್ದಿಮೆಯಾಗಿ ಪರಿಣಮಿಸಿತು.
ಮುಂಬಯಿ ಪಾರ್ಸಿ ಕಂಪನಿಗಳ ಕೇಂದ್ರಸ್ಥಳವಾದ್ದರಿಂದ ಮರಾಠಿ ರಂಗಭೂಮಿ ಬೇಗನೆ ವೃತ್ತಿ ಸ್ವರೂಪಕ್ಕೆ ಹೊರಳಿತು. ಮೂಲತಃ ಕರ್ನಾಟಕ ಜನಪದ ರಂಗಭೂಮಿಯಿಂದ ಸ್ಫೂರ್ತಿ ಪಡೆದಿದ್ದ ಮರಾಠಿ ರಂಗಭೂಮಿ ತ್ರಿಲೋಕಕರ, ಕಿರ್ಲೋಸ್ಕರರ ಪ್ರಯತ್ನದಿಂದ ಕಂಪನಿ ರೂಪ ಪಡೆದುಕೊಂಡು ಬೆಳೆಯಿತು. ೧೮೮೦ರ ದಶಕದಲ್ಲಿ ಅನೇಕ ಪ್ರತಿಭಾವಂತ ನಟರಿಂದ, ಹಲವಾರು ಕಂಪನಿಗಳಿಂದ ಮರಾಠಿ ರಂಗಭೂಮಿ ಪ್ರಭಾವಶಾಲಿಯೆನಿಸಿತು. ಮರಾಠಿ ಕಂಪನಿಗಳು ಸಂಚರಿಸುತ್ತ ಉತ್ತರ ಕರ್ನಾಟಕವನ್ನು ಪ್ರವೇಶಿಸಿದವು. ಪ್ರಮುಖ ನಗರಗಳಲ್ಲಿ ಮುಕ್ಕಾಂ ಮಾಡಿ ನಾಟಕಗಳನ್ನಾಡಿದವು. ಮರಾಠಿ ಕಂಪನಿಗಳ ದೃಶ್ಯವೈಭವ, ಕಲಾವಿದರ ಗಾನಾಭಿನಯಗಳ ಮೋಡಿಗೆ ಕನ್ನಡಿಗರು ಮಾರುಹೋದರು. ಮರಾಠಿ ನಾಟಕಗಳನ್ನು ನೋಡುವುದು, ಮರಾಠಿ ಹಾಡುಗಳನ್ನು ಕೇಳುವುದು ಇಲ್ಲಿಯ ಜನರ ಶೋಕಿಯಾಗಿ ನಾಡಿನ ರಂಗಕಲೆಗಳು ಉಪೇಕ್ಷೆಗೊಳಗಾದವು.
ಶಾಂತಕವಿಗಳು ೧೯೧೯ರಲ್ಲಿ ರಚಿಸಿ ‘ಪ್ರಭಾತ’ ಪತ್ರಿಕೆಯಲ್ಲಿ ಪ್ರಕಟಿಸಿದ ‘ನಾಟಕ’ ಎಂಬ ಕವನವು ಮರಾಠಿ ನಾಟಕಗಳ ಪ್ರಭಾವಕ್ಕೆ ಸಿಲುಕಿದ ಉತ್ತರ ಕರ್ನಾಟಕದ ಚಿತ್ರವನ್ನು ವಿವರಿಸುತ್ತದೆ.
ಎಲ್ಲಿ ನೋಡಲು ಮರಾಠಿಯರ ನಾಟಕದಾಟ
ಎಲ್ಲಿ ನೋಡಲು ಮರಾಠಿ೬ಯರ ನಾಟಕದೂಟ
ಎಲ್ಲಿ ನೋಡಲು ಮರಾಠಿಯರ ನಾಟಕಮಯಂ ತಾನಾಯ್ತು ಕರ್ನಾಟಕಂ
ಕನ್ನಡ ನೆಲದಲ್ಲಿಯ ಈ ಮರಾಠಿ ನಾಟಕಗಳ ಉತ್ಕರ್ಷವು ನಾಡಿನ ಸಾಂಸ್ಕೃತಿಕ ದಾರಿದ್ಯ್ರವನ್ನು ಮೂದಲಿಸುವಂತಿತ್ತು. ಇಂಥ ಪರಿಸ್ಥಿತಿಯಲ್ಲಿ ನಾಡು – ನುಡಿಯ ಕಟ್ಟಾಭಿಮಾನಿಯಾಗಿದ್ದ ಶಾಂತಕವಿಗಳು ಕನ್ನಡ ರಂಗಕಲೆಯ ಪುನರುಜ್ಜೀವನಕ್ಕೆ ಮುಂದಾದರು. ಮರಾಠಿ ಕಂಪನಿ ನಾಟಕಗಳ ಪ್ರಭಾವವನ್ನು ಹಿಮ್ಮೆಟ್ಟಿಸುವದಕ್ಕಾಗಿ ಅದೇ ಮಾದರಿಯ ರಂಗಭೂಮಿ ಕರ್ನಾಟದಲ್ಲಿಯೂ ಅನಿವಾರ್ಯವೆನಿಸಿತು. ಅದಕ್ಕಾಗಿ ಶಾಂತಕವಿಗಳು ತಾವು ನೋಡಿದ ಬಯಲಾಟಗಳನ್ನೇ ಆಶ್ರಯಿಸಿ ಹೊಸ ನಾಟಕಗಳನ್ನು ರಚಿಸಿದರು. ಆಸಕ್ತಿಯುಳ್ಳ ಕಲಾವಿದರನ್ನು ಸಂಘಟಿಸಿ, ‘ಕೃತಪುರ ನಾಟಕ ಮಂಡಳಿ’ (೧೮೭೨) ಕಟ್ಟಿದರು. ಇದಕ್ಕಿಂತ ಮೊದಲು ಬೆಳಗಾವಿ ಜಿಲ್ಲೆಯ ಖಾನಾಪುರ ತಾಲೂಕಿನ ಹಲಸಿಯಲ್ಲಿ ಒಂದು ನಾಟಕ ಮಂಡಳಿ ಹುಟ್ಟಿದ್ದರೂ ಪ್ರಚಾರಕ್ಕೆ ಬಂದಿರಲಿಲ್ಲ. ಮುಂದೆ ಶಾಂತಿಕವಿಗಳನ್ನು ಅನುಸರಿಸಿಯೇ ಹೊಸ ಹೊಸ ಮಂಡಳಿಗಳು ಜನ್ಮ ತಾಳಿದವು. ಹೀಗೆ ಉತ್ತರ ಕರ್ನಾಟದಲ್ಲಿ ವೃತ್ತಿ ರಂಗಭೂಮಿಯ ಚಟುವಟಿಕೆಗಳು ನವಚೈತನ್ಯದಿಂದ ಆರಂಭವಾದವು. ಜನರು ಪಾರ್ಸಿ ಮತ್ತು ಮರಾಠಿ ಕಂಪನಿಗಳ ಆಕರ್ಷಣೆಯಿಂದ ಮುಕ್ತರಾಗಲು ಸಾಧ್ಯವಾಯಿತು.
ಉತ್ತರ ಕರ್ನಾಟಕಕ್ಕೆ ಹೋಲಿಸಿದರೆ ಮೈಸೂರು ಭಾಗದ ವೃತ್ತಿರಂಗಭೂಮಿಗೆ ಬದಗಿ ಬಂದ ಪ್ರೇರಣೆಗಳೇ ಬೇರೆ. ಮರಾಠಿ ನಾಟಕಗಳಿಂದ ಕನ್ನಡ ಭಾಷೆ – ಸಂಸ್ಕೃತಿಗೆ ಒದಗಿದ ತೊಂದರೆಯನ್ನು ಎದುರಿಸಿ ನಿಲ್ಲುವ ಅಗತ್ಯತೆಯಿಂದ ಉತ್ತರ ಕರ್ನಾಟಕದಲ್ಲಿ ವೃತ್ತಿರಂಗಭೂಮಿ ಹುಟ್ಟಿಕೊಂಡರೆ. ಮೈಸೂರು ಪ್ರದೇಶದಲ್ಲಿ ರಾಜಾಶ್ರಯದಲ್ಲಿಯೇ ಎಲ್ಲ ಕಲೆಗಳು ಪೋಷಿಸಲ್ಪಡುತ್ತಿದ್ದುದರಿಂದ ವೃತ್ತಿ ರಂಗಕಲೆಯಾದರೂ ಮಹಾರಾಜರ ಕೃಪಾಪೋಷಣೆಯಲ್ಲಿಯೇ ಹುಟ್ಟಿಬಂದಿತು. ಮರಾಠಿ ಮತ್ತು ಪಾರ್ಸಿ ಕಂಪನಿಗಳು ಉತ್ತರದಿಂದ ಮೈಸೂರು ಭಾಗಕ್ಕೆ ಹೋಗಿ ನಾಟಕಗಳನ್ನಾಡಲು ಅಲ್ಲಿಯ ಜನರೂ ಆಕರ್ಷಿತರಾಗಿ ಅವುಗಳ ಹಿಂದೆಬಿದ್ದರು. ಅನ್ಯಭಾಷೆಯ ನಾಟಕಗಳ ಪ್ರಭಾವದಿಂದ ಕನ್ನಡಿಗರು ತಮ್ಮ ರಂಗಭೂಮಿ ಮತ್ತು ಸಾಂಸ್ಕೃತಿಕ ಪರಂಪರೆಯ ಬಗೆಗಿನ ಅಭಿಮಾನವನ್ನು ಕಳೆದುಕೊಳ್ಳುತ್ತಿದ್ದ ಕಾಲದಲ್ಲಿ ಮೈಸೂರಿನ ರಾಜಾಶ್ರಯದಲ್ಲಿ ‘ಶ್ರೀ ಚಾಮರಾಜೇಂದ್ರ ಕರ್ನಾಟಕ ನಾಟಕ ಸಭಾ’ (೧೮೮೧) ತಲೆಯೆತ್ತಿತು.
ಮೈಸೂರಿನಲ್ಲಿ ಜನ್ಮತಾಳಿದ ವೃತ್ತಿರಂಗಭೂಮಿಯು ಮಂಡ್ಯಂ ರಂಗಾಚಾರ್ಯ, ಚಕ್ರವರ್ತಿ ತಿರುನಾರಾಯಣ ಅಯ್ಯಂಗಾರ್‌, ಗೌರಿನರಸಿಂಹಯ್ಯ, ಗಿರಿಭಟ್ಟರ ತಮ್ಮಯ್ಯ, ಸರ್ಟನ್‌ ರಾಮಾರಾಯ, ವರದಾಚಾರ್ಯ, ಎಂ. ಪೀರ ಮುಂತಾದ ಪ್ರತಿಭಾವಂತ ನಟರ ಹಾಡುಗಾರಿಕೆ, ಅಭಿನಯ ಕೌಶಲ್ಯದಿಂದ ಭದ್ರ ನೆಲೆಯೂರಿ ಬೆಳೆಯಿತು. ಅರಮನೆ ಕಂಪನಿಯ ಸ್ಫೂರ್ತಿಯಿಂದ ಹಲವಾರು ಹೊಸ ಕಂಪನಿಗಳು ಹುಟ್ಟಿದವು. ಈ ರೀತಿ ಹತ್ತೊಂಭತ್ತನೆಯ ಶತಮಾನದ ಕೊನೆಯ ಭಾಗದಲ್ಲಿ ಉತ್ತರ ಕರ್ನಾಟಕ ಮತ್ತು ಮೈಸೂರು ಪ್ರದೇಶದಲ್ಲಿ ನಡೆದ ಇಂಥ ರಂಗಚಟುವಟಿಕೆಗಳಿಂದ ವೃತ್ತಿರಂಗಭೂಮಿಯ ವಿಕಾಸಕ್ಕೆ ಮಾರ್ಗ ಸಿದ್ಧವಾಯಿತು.
ಇವತ್ತಿನ ನಮ್ಮ ವೃತ್ತಿರಂಗಭೂಮಿಯ ಬೆನ್ನಿನ ಹಿಂದೆ ನೂರಾಮೂವತ್ತು ವರುಷಗಳ ಸುದೀರ್ಘ ಇತಿಹಾಸವಿದೆ. ಮೊದಲಿನ ಐದು ದಶಕಗಳ ಅವಧಿಯ ರಂಗಭೂಮಿಯ ಉಚ್ಛ್ರಾಯ ಕಾಲವಾದರೆ ಅನಂತರದ್ದು ಏರಿಳಿತಗಳ ದಾರಿ. ಇಂದಿನ ಕಂಪನಿ ನಾಟಕಗಳು ಹಿಂದಿನ ಪ್ರದರ್ಶನಗಳಿಗಿಂತ ತುಂಬ ಭಿನ್ನವಾಗಿವೆ. ಅದು ಸಹಜ ಕೂಡ. ರಂಗಭೂಮಿಯು ಅತ್ಯಂತ ಸಂವೇದನಾಶೀಲ ಕಲೆ. ಆಧುನಿಕ ವಿದ್ಯುನ್ಮಾನಗಳ ಆಕ್ರಮಣಗಳಿಗೆ ತುತ್ತಾಗುತ್ತ, ತನ್ನೊಳಗಿನ ಕಲಾತ್ಮಕತೆಯನ್ನು ಕಳೆದುಕೊಳ್ಳುತ್ತ ಅಭದ್ರತೆಯ ಅಂಚಿನತ್ತ ಹೆಜ್ಜೆ ಹಾಕುತ್ತಿರುವುದೇ ಇಂದಿನ ವೃತ್ತಿ-ರಂಗಭೂಮಿಯಾಗಿದೆ. ಇಂದು ನಾಟಕಗಳ ಆಯ್ಕೆ, ಸಂಭಾಷಣೆ, ಸಂಗೀತ, ರಂಗಸಜ್ಜಿಕೆ, ಅಭಿನಯ, ಪ್ರೇಕ್ಷಕರ ಪ್ರತಿಕ್ರಿಯೆ ಯಾವುದೂ ಅವಿಭಕ್ತವಾಗಿ ಉಳಿದಿಲ್ಲ. ಇದಕ್ಕೆ ಕಾರಣ ಒಂದಲ್ಲ, ಹಲವು. ಅವುಗಳ ಲೆಕ್ಕೆ ಹಾಕುತ್ತ ದೋಷಿಗಳನ್ನು ಪತ್ತೆ ಹಚ್ಚುವ ಕೆಲಸ ಮಾಡಿದ್ದಾಗಿದೆ. ನಾಟಕ ಕಂಪನಿಗಳ ಕರುಣಾಜನಕ ಸ್ಥಿತಿಯ ಬಗ್ಗೆ ‘ಸಾಕು’ ಅನ್ನೋಮಟ್ಟಿಗೆ ಮಾತನಾಡಿದ್ದಾಗಿದೆ. ದೌರ್ಬಲ್ಯಗಳಿದ್ದರೂ ರಂಗಭೂಮಿಯ ನಿರಂತರತೆಗೆ ವೃತ್ತಿರಂಗಭೂಮಿಯೊಂದೇ ಪರಿಹಾರ್ಯ ಮಾರ್ಗವೆಂಬ ಸತ್ಯ ಅನುಭವಕ್ಕೆ ಬಂದಿದೆ. ಈ ಸಾಂಸ್ಕೃತಿಕ ಅರಿವಿನಿಂದ ಅದರ ಕಾಯಕಲ್ಪದ ಕಾರ್ಯ ಅಂತಃಕರಣಪೂರ್ವಕವಾಗಿ ನಡೆಯಬೇಕಿದೆ. ಈ ದಿಶೆಯಲ್ಲಿ ಕೊಣ್ಣೂರ ಕಂಪನಿಯ ಚರಿತ್ರೆ ನಮ್ಮ ಮುಂದೆ ಬೆಳಕು ಚೆಲ್ಲಬಹುದು.

